
ЛЕВЫ ЗАМАХ

Вершнік не спяшаўся. Дарога была малаезджаная, відаць за- 
бытая, але буралому ўпоперак не ляжала, і ехаць было зручна. 
Капыты стукалі па ўкатанай зямлі, чвякалі ў невялікіх лужынах з 
празрыстай вадою. Ані ўзгоркаў, ані лагчын. «Хоць спі ў сядле,» - 
думаў Раман. Аднастайны гоман лесу закалыхваў.

Нечакана праз птушыны звон і свіргат пачуўся аддалены ту- 
пат некалькіх коней. Вершнік прытрымаў свайго. Ужо далятала 
ціхая, невыразная размова. Неўзабаве з-за густых елак, што ста- 
ялі абапал дарогі нібы прысада, адзін за адным выехала трое 
вершнікаў. У апошняга на шворцы двое ючных коней. Крыху 
нязвыклы караван як на тугэйшыя мясціны.

Згледзеўшы сустрэчнага, трое пераглянуліся, прыпыніліся, 
утаропіўшы ў яго позіркі.

- Дзень добры, панове, - першым павітаўся Раман.
-Добры дзень, добры дзень, - нібы ўзрадаваныя прывітан- 

нем, адгукнуліся двое маладзейшых, амаль хлапчукоў.
- Прывітанне, вашмосьць! Ці здалёку, ці далёка? - ветліва, 

з незразумелай палёгкай азваўся старэйшы, па ўсім відаць, 
бацька хлапцоў.

Раман вырашыў, што лепш за ўсё адказаць весела:
- Што здалёку, то здалёку, а вось ці далёка, не адкажу. 

Падказалі дарогу напрасткі, еду і не ведаю, калі выберуся на 
тракт. А найперш бы дзе каня папаіць, бо не хочацца часта- 
ваць яго з лужыны.

-Такога каня з лужыны! Ён жа абразіцца! -у голасе маладзей- 
шага было столькі захаплення, што ўсе міжвольна ўсміхнуліся.

- Ну твой, васпане, таксама не з горшых,
Відаць было, што хлопцу прыемна такое чуць.
- Вада трохі далей, можа чвэрць мілі. Добрая, там струмень 

крынічны, злева ад дарогі, не мінеце, - з ахвотай патлумачыў ён.

- Нам пара, хлопцы, - нагадаў бацька. - Ды і вашмосьць 
з-за нас забавіўся, - павярнуўся ён да вершніка, - а да тракту 
яшчэ мілі дзве.

У голасе адчуваўся слаба прыхаваны непакой. Чалавек віда- 
вочна спяшаўся ад'ехаць. Пахіліўшыся на шыю каня, пацягнуўся 
правіцаю да аброці і стала заўважна, што рука моцна пакалеча- 
на, не хапае пальцаў.

Мабыць ад шаблі, падумаў Раман, а ўслых прамовіў:
-Дзякую, панове, за падказку і за прыемную размову. 

Шчаслівай вам дарогі!
- 1 вам, шаноўны, - чалавек імгненне вагаўся і рашыўся. - Ці 

спаткалі вы каго па дарозе, лесам едучы?
Стала зразумелай і насцярожанасць, і тое пераглядванне.
- He, пане, ані душы, - запэўніў Раман і дадаў нечакана для 

сябе. - Кожнаму скажу, што і тут нікога не сустрэў.
Твар мужчыны асвятліўся ўсмешкай удзячнасці.
- Дзякуем, пане. Памагай вам Бог.
- 1 вам таго ж, - адгукнуўся Раман, падаючыся з канём крыху 

ўзбоч каляіны, каб прапусціць невялікую кавалькаду.
Заўважыў ва ўсіх шаблі пад гунькамі а пры луках сёдлаў 

стрэльбы. Што ж, у неспакойны час па глухім лесе без зброі 
ездзіць рызыкоўна.

Конь крочыў жвава, нібы кароткі пярэдых дадаў яму сілы. Ад- 
чуў 6лізкасць вады і лепшага адпачынку? Хутка сапраўды знай- 
шоўся ручай і зручная палянка між дарогаю і невялікім вірком, 
які відаць і служыўза вадапой.

Раман падумаў, што варта выпрастаць ногі ды крыху 
падсілкавацца. Каня не рассядлаў, а толькі паслабіў папругу, 
расцугляў ды кінуў повад на луку сядла. Гняды ўдосталь напіўся 
і пачаў абскубвацьтраву ўзбоч ручая. Ціха, прытульна выгляда- 
ла палянка, вабіла легчы ў цяньку і соладка задрамаць. Але яму 
перадалася трывога сустрэчных. Чаго гэтыя людзі пабойваюцца? 
Можа вязуць нешта ў тых юках? На шляху ад Рыгі тое-сёе давя-

лося пачуць. I на Жмудзі, і тут, на Гарадзеншчыне, разоў колькі 
далятала аддаленая страляніна, па заездах чаўплі пра канфедэ- 
ратаў, пра тое, што швед з маскалём ізноў на Княства выпраўля- 
юцца, а паспалітае рушанне чамусьці не абвешчана. Каб жа не 
было запозна!

Перакуска, цеплыня ды пахкі мурог узялі сваё, і Раман не 
заўважыў, як добра-такі прыдрамаў. Абудзіў конскі тупат: на па- 
лянку паварочвалі двое.

- Вітаю, вашмосыдь, - нядбала кінуў пярэдні, старэйшы.
- Добры дзень, панове, - адказаў Раман, прыўзнімаючыся.

Нешта ўтоне чалавека яму не спадабалася. Раман пацяг- 
нуўся, праганяючы рэшткі дрымоты, і сеў, прыглядаючыся да 
нечаканых наведвальнікаў. Старэйшы, на вока яго аднагодак, 
паводзінамі нагадваў павятовага афіцэра, можа нават харужага. 
Погляды кідаў уладныя, пэўныя сваёй сілы і неаслрэчнасці. Яго- 
ны спадарожнік, юнак, мог быць ад'ютантам, да якіх так ахвочыя 
паспаліцкія правадыры. Трымаўся ён на пэўнай адлегласці, як 
падалося Раману, наватадчужана,

- Ці не сустрэў ацан якіх праезджых? - запытаўся старэйшы.
- He, не спаткаў нікога, ды і на дарогу гэтую толькі-толькі 

ўзбіўся з 6акавой сцяжыны. Заблукаў крыху, - патлумачыў Раман, 
як мог праўдзівей.

Вершнікі не спешваліся, коней паіць хутчэй за ўсё не мелі 
патрэбы.

- А сам, вашмосьць, куды кіруеш? - зняважлівасць тону была 
яўна наўмыснай.

- Атое, з дазволу пана, не панскі клопат, - спакойна адказаў 
Раман.

- Калі пытаю, то пэўна мой!
- He варта, ацан, тлуміць сабе галаву чужымі справамі, - па- 

раіў Раман з лёгкай усмешкай.
- Шмат зараз па лясах брындае валацугаў, часам на до- 

брых конях.



Чалавек відаць не ведаў іншага тону як задзірлівы. Малад- 
зейшы крануў каня, нібы збіраючыся ехаць.

- Стой! - спыніў яго нахаба. - Куды спяшаешся? He ўцякуць, 
пераймуць іх хугка.

Ён павярнуўся да Рамана:
- А конь твой сапраўды нішто сабе. Падабаецца мне.
-1 да каня майго пану няма інтарэсу, не прадаецца ён.
- А я і не збіраюся купляць, абмяняць прапаную.
Лёгкімі шэнкелямі змусіў свайго каня, прытанцоўваючы, 

прайсціся кругом палянкі. Маладзейшы не кранаўся з месца.
Раман, пазіраючы на гэтыя эвалюцыі, прызнаў каню належнае:
- Які ж сэнс мяняцца? Свой неблагі і гаспадару, бачу, паслух- 

мяны.
Вершнік зарагатаў, усцешаны і пахвалою каню і раманавай 

нездагадлівасцю. Весела пазней будзе, як скеміць недарэка!
- He на каня абмяняць. Ёсць больш важкія рэчы. Прыкладам, 

цэлая скура, альбо... жыццё.
- Жартуеш, ацан, - азваўся Раман, нібы не разумеючы намёкаў, 

- а мне не ахвоціцца на жарты, здарожыўся, бачыш, адпачываю.
-Здарожыўся! - з'едліва перадражніў нахаба. - Мо' таму і не 

заўважыў нікога? А можа ўсё-ткі бачыў тут чалавека з пасечанай 
правіцай? А?

Нездарма тыя трывожыліся, падумаў Раман. Значыць гэты 
вылюдак за імі гоніцца. Такія не кіруюцца справядлівасцю ды 
сумленнымі намерамі.

- Я людзям не на рукі гляджу, а ў вочы, - рэзка адказаў Раман.
Гідка было дражніць нахрапа, але спагада таму пакалечана- 

му з сынамі штурхала на тое, каб аддаліць іх ад бяды.
- А што ж па вачах пазнаеш? - пасцёбваючы па халяве плёт- 

кай, запытаў вершнік.
- А ўсё, - адказаў Раман. - Як пана па халявах.
Той аж пачырванеў ад злосці. Ягоныя добрага шаўца боты 

былі ў вялікім занядбанні і абвяргалі справядлівасць прымаўкі, 
бо ўладальнік несумненна быў шляхціцам.

- Ну годзе ўжо тых размоў, - рашуча сцвердзіў гаспадар неад- 
паведных яго стану халяваў. - He хачу, каб мяне рэкамендавала 
мая шабля. Ды і табетак лепей. За спробу абразы забіраю твайго 
каня. Маёмасць тваю табе пакідаю, - ласкава абвесціў ён узорам 
каранаванай асобы.

- Я ж не конь - усё гэта на сабе несці, - нібы яшчэ не разумею- 
чы, што з ім не жартуюць, запярэчыў Раман.

- Ну, каб лягчэй было, мушкет можаш не забіраць, - рагат- 
нуў рабаўнік.

Раман, не спяшаючыся, устаў, пацягнуўся, пацёр паясніцу.
- Кажаш, маёмасць магу сабе пакінуць? - нібыта са скрухай пе- 

рапытаў Раман, няспешна падыходзячы да каня ад левага боку.
Якбы збіраючыся рассядлаць, адным рухам зацягнуў папругу 

і ўзляцеў у сядло, ледзь крануўшы стрэмя. Нядошлы рэквізітар 
вырачыў вочы.

- Ну-ну! Ты не блазнуй! - рыкнуў ён, яшчэ не спадзеючыся 
непаслушэнства.

- Я вось падумаў, што конь таксама маёмасць, - адгукнуўся 
Раман,-за яго немалыя грошы плочаны.Такшто,зтвайгодазво- 
лу, я і каня сабе пакіну, тады і мушкет не цяжар. Пара і ў дарогу. 
Заставайцеся з Богам.

Раману здалося, што юнак пасміхаецца, прыкрываючы вус- 
ны даланёю. Старэйшы не падзяліў бы яго весялосці, каб меў 
час заўважыць.

-Ты што, не ўцяміў? - зароў ён нема. - Кепікі строіш з Ка- 
товіча! Як гэта там пра ваўка і чалавека, Сцяпан?

- Homo homini lupus est, - зарагатаў Раман.
- Чалавек чалавеку - воўк, - завучана працытаваў Сцяпан.
Хлопец нічым не праяўляў ахвоты далучыцца да сваркі.

- Сам ведаю! -загарлаў аматар лаціны, заступаючы канём 
дарогу.

- Дай дарогу, - патрабавальна прамовіў Раман і крануў каня, 
каб абмінуць гэтага Катовіча ад яго левай рукі.

Для Сцяпана ўсё адбылося імгненна. Яктолькі коні зраўнялі- 
ся, Раман слізгануўз сядла, а над ім маланкай мільганула шабля 
Катовіча. Але перш, чым яна закончыла сваю смяротную дугу, 
Раман ужо быў у сядле. Ягоны конь узвіўся на дыбкі, крутануўся 
ў імклівым піруэце і грымнуў абодвума капытамі на азадак ка- 
товічавага жарабца, а шабля Рамана чахнула плазам па галаве 
Катовіча, заганяючы шапку на самыя вочы. Але таму ўжо было 
не да фасону. He зачапіўшыся ў страмёнах, споўз з сядда і, раскі- 
нуўшы рукі, расцягнуўся на мураве.

- Vae victis? - здзекліва сказаў Раман, хаваючы шаблю.
- Ага! Гора пераможаным, - крыху нечакана адгукнуўся Сцяпан.
-Дык вашмосьць не ўхваляе торгу на цэлую скуру альбо 

жыццё, - запытаўся Раман.
- He, васпане, не ганарова гэта ўсё, не для шляхціца.
На твары хлопца была роспач і праўдзівы сорам.
- Рады чуць, вашмосьць. Хто ён табе?
-Стрыечны брат. Маці нашы - родныя сёстры.
- Ого! Але не любіш яго, - зазначыў Раман.
Хлопец завагаўся не больш як на імгненне.
- А за што яго любіць? Заўсёды маладых, слабейшых на 

двубой выклікае, наўмысна задзіраючыся. Калечыць іх, не- 
людзь, ды яшчэ пахваляецца нібы ўсё ганарова, а ён такі зух, 
- Сцяпан са злосцю плюнуў ледзь не на свайго нялюбага род- 
зіча.

- Чаму ж ты з ім? - запытаўся Раман.
- Я нез ім, - горка ўсміхнуўся хлопец. - Я пры ім. Воля мамы. 

I цётка так хоча. Спадзяюцца, што мой прыклад паўплывае на 
яго паводзіны. Ого! Сам ля такога ў злачынства ўблытаешся.

-1 не кажы! - паспачуваў Раман. - Але патлумач, калі мо- 
жаш, каго вы шукаеце?

Замест адказу Сцяпан нечакана запытаўся:
- Вы канфедэрат, пане?
Раман засмяяўся, заўважыўшы з якой таямнічай мінай чакае 

адказу хлапец.
- Я, браце, і не чуў пра гэту канфедэрацыю. Здалёк дадому 

вяртаюся.
- Усё ясна, - кіўнуў Сцяпан, - ён вас за канфедэрата палічыў. 

Так і будзе ўсім тлумачыць. А я ім спачуваю, каб ведалі.
Апошняе хлопец прамовіўз пэўным выклікам. Раман кіўнуўз 

разуменнем. Яму падабалася незнарочыстая шчырасць юнака.
- Што ж, можа і яны маюць слушнасць. Свае ж людзі, не во- 

рагі.
- Ага! - задаволена сказаў Сцяпан. - А гэты не за канфедэ- 

ратам гнаўся. Ёсцьтакі Мусіч Сямён. Катовічы, бацька з сынамі, 
уз'еліся выгнаць яго з маёнтка, але не выйшла. Ну, то гэтаму за- 
гарэлася папомсціцца.

Сцяпан наўмысна ці мімаволі пазбягаў называць свайго 
родзіча братам альбо па імені.

- Сквапныя, - уставіў Раман, каб неяк адгукнуцца на шчы- 
расць незнаёмага дагэтуль хлопца. Разумеў, што не адпавядае 
яму сваяцкі абавязак нанінуты маткаю і цёткай.

- Усе гэткія, - твар хлопца нечакана расцвіў вясёлай усмеш- 
кай. - Qualis pater talis filius. Пан разумее лаціну.

- Які бацька такі сын, якое дрэва такі клін, - засмяяўся Раман, 
- але мне, мабыць, пара.

Яму здалося, што Сцяпан занепакоіўся, нешта хацеў сказаць 
альбо запытацца. Усё ж рашыўся.

- Вы, пане, не спяшаецеся? Вам далёка?
Раман палічыў за лепшае не казаць, куды едзе і хто ён. Калі 

адразу ўлез у інтрыгу, то што ж далей можа здарыцца?

- Тутэйшы я. А ў чым справа?
- Зрабіце ласку, пабудзьце пакуль ён ачуняе, - Сцяпан кіўнуў 

на сваяка, што ўсё яшчэ ляжаў як змораны касец на поплаве.
Раман зразумеў: баіцца хлопец, каб на ім не спагналі 

злосць.
- Добра, спеху няма. Ды і папярэдзіць яго варта.
- Але вы асцерагайцеся іх, пане, бо яны вам помсціць будуць. 

Паляваць пачнуць, як і на тых, - Сцяпан кіўнуў на лясную сцяжы- 
ну і Раман здагадаўся, што намер таго шляхціца не быў для яго 
таямніцай.

Усё ж добра, што затрымаў гэтага вылюдка, падумалася яму. 
Як немаладому чалавеку з такім бугаём.

-Дзякуй за перасцярогу, вашмосьць, - цёпла прамовіў Ра- 
ман. - А тыя можа далёка будуць, пакуль ваяр ачомаецца.

- Калі не пяройме хто іншы з гэтай хеўры. Яны ж лес асачыць 
збіраліся. А гэты першы самахоць папёрся, 6о пэўны быў лёгкай 
здабычы. Ды нарваўся! - з задавальненнем сказаў Сцяпан. - Гэта 
яму не Глеб ды Міклаш!

- А хто яны?
- Ды сыны пана Мусіча, таго з пасечанай рукою, - Сцяпан быў 

упэўнены, што Раман іх бачыў. 3 далікатнасці не дапытваўся, але 
размаўляў як з пасведчаным у таямніцу.

Напэўна, выпраўлены цёткаю дзеля выхавання забіякі-брата, 
не адчуваў абавязку ахоўваць яго намеры.

- Цяжка сказаць, на каго ў іх зуб вастрэйшы, - працягваў 
Сцяпан рады, што мае перад кім выгаварыцца. - Аднаго разу 
хлопцы наперл іся на вось гэтага з маскалямі, двое тых было. 
Спужаліся, павярнулі, а тыя за імі. Хлопцы ў галоп! Тыя не ад- 
стаюць, насцігаюць. Браты не бачылі іншага шляху як у балота. 
3 коней ды па купінах!

- Так баяліся? - здзівіўся Раман
- Паверце, было чаго, - запэўніў Сцяпан. - Гэты, калі няма свед- 

каў, што хочаш утворыць. Дык хлопцы ў твань, а маскалі за імі 

Хлопцы далей.а ўтыхтакая зацятасць, што наватстрэлілі. Але Бог 
сваё вызначыў. Хлопцам, як сваім, то і балота памагло, а маскалі 
не згледзелі і булькнулі ў нейкае вока. Гэты, вядома, на ратунак 
не кінуўся, стрэліў на адчэпнага, сабраў коней ды дадому. А пасля 
і пачалося. Падвялі людзей пад каптуровы суд, а сынам жа і да 
дваццаці далёка. To ўсё на бацьку! Нібыта забілі Мусічы тых мас- 
калёў, каб коньмі завалодаць. Нібы сваіх у іх няма!

- Добрыя ў іх коні, - здрадзіўся Раман і ўгрыз сабе язык.
Але Сцяпан ці то не заўважыў, ці зрабіў выгляд. He дзіва, 

калі ўвесь аповяд распачаў, каб злагодзіць Раману вымуша- 
ную затрымку.

- У хлопцаў мусічавых, заўважце, і зброі не было. На іх шчас- 
це знайшліся і сведкі, сядзелі людзі ў хмызняку, не высоўваліся. 
Тут ужо і хлопцам далі веры, што чулі, як Катовіч крычаў маска- 
лям нібыта заплоціць ім, калі ўцекачоў схопяць. Я то думаю, што 
спадзяваўся расправіцца з імі па свойму, але ўсё рассыпалася. 
Вырак суда не на карысць Катовічам.

Вось табе і цішыня родных ваколіцаў, усміхнуўся сам сабе 
Раман. He было раней тут гэтых Катовічаў, відаць наезджыя. I 
глядзі яктыя маскалі зухваляцца! Па шляхце на яе землях стра- 
ляць не завагаліся.

- Але ж тыя Мусічы маглі скаргу падаць за напад?
- Маглі, - пагадзіўся Сцяпан, - але што карысці зтаго выраку, 

калі сілы няма прымусіць яму падпарадкавацца, - з уздыхам за- 
кончыў ён.

Слабасць выканаўчай улады ва ўсе часы была ахілесавай 
пятою Рэчы Паспалітай. Выкананне прысуду пакрыўджаны 
звычайна павінен быў забяспечыць сам з дапамогай радні і 
прыяцеляў.

- Таму і вырашылі з'ехаць? - запытаўся Раман.
- Зразумеў бацька, што трэба сыноў ратаваць. Бо да ўсяго 

яшчэ паклёп пачалі наводзіць, што яны супраць новага караля, 
што Ламацкаму спрыяюць.

- А хто гэта Ламацкі? - прозвішча падалося нечым знаёмае.
- Камендант канфедэрацкі,- з непадробнай пашанай патлу- 

мачыў Сцяпан, здзіўлены раманавай недасведчанасцю. - Зацны 
чалавек, харужы павету нашага. Былы, праўда.

- А што ж з маёнткам? Няўжо кінулі?
- Ня мелі шчасця хціўцы! - задаволена адзначыў хлопец. - 

Пан Валадковіч, можны гаспадар, узяў у дзяржаву. На зручных 
для сябе ўмовах, але і пан Мусіч не прагадаў. А на Валадковіча ў 
Катовічаў рукі закароткія. 3 вялікімі панамі знаецца.

Сцяпан пагардліва ўсміхнуўся, пазіраючы на непрытомна- 
га брата.

-Добра вы яго пачаставалі! Хоць пагаварыць па людску 
можна, a то ўсё брэх сабачы ды лаянка. Гаспадарку сваю пра- 
пілі, прагулялі ў карты. Што засталося - амаль усё цётчына, па- 
сажнае. Каб цётка, дай Бог здароўя зацнай жанчыне, раптам 
памерла, то п'янюгі голыя як бізун застануцца. Вось і кінуліся 
на бескаралеўі аблавіцца.

- Цяжка табе ў іх, - паспачуваў Раман. - Зірні, здаецца наш 
ваяр паварушыўся, - ён сцішыў голас. - Бяры, браце, якую анучу 
ды кладзі яму на галаву. Хай бачыць, як пра яго дбаюць.

Катовіч з цяжкасцю сеў, упіраючыся рукамі, страсянуў гала- 
вою і зморшчыўся ад болю. Расплюшчыў вочы, павёў поглядам 
па палянцы.

- He трасі галавою, ацан, - параіў Раман. - Трымай у спакоі - 
цэлая, а гуз невялікі - пройдзе.

- Доўга я так ляжаў? - хмурна буркнуў ён, глянуўшы на Сцяпана.
-Так сабе, - азваўся той.
- Моцна ты мяне, - Катовіч ваўкавата скасавурыўся на Рамана.
- Як ні глянь, лягчэй, чым заслужыў. А на далейшае запамя- 

тай: ані з левай ані з правай да мяне не скрадайся, бо без галавы 
дадому паедзеш.

- Нуты не вельмі! - перапыніў Катовіч сярдзіта.
Рэзкі рух аддаўся відаць у пабітай галаве. Катовіч мімаволі 

апусціўся на раннюю веснавую траву.
- Што з гэткім зробіш? - здзекліва прамовіў Раман. - Відаць 

трэба зтабою, васпане, іначай.
- Як гэта іначай! - гыркнуў той.
Раман моўчкі падыйшоў да каня Катовіча і пачаў знімаць 

шаблю, за ёй мушкет, выцягнуў з ольстраў абодва пісталеты.
- Гэй, ты што гэта робіш! - закрычаў гаспадар, скрывіўшыся ці 

то ад злосці ці ад чарговага наплыву болю.
-Ты ж шляхціц, значыць рыцар. Хоць і не выклікаў, навязаў 

мне смяротны паядынак, на гэта ёсць сведка. А ў такім турні- 
ры пераможца забірае зброю, рыштунак, каня. Такое рыцарскае 
права. Ведаючы цябе, не сумняваюся, што ты такбы зрабіў, - пат- 
лумачыў Раман, несучы ўсё да свайго каня.

Катовіч маўчаў, сцяўшы вусны. He прывык ён да стану пака- 
нанага. Раман замацаваўтрафеі пры сядле, праверыў збрую.

- Каня табе пакідаю, але не за так, - павярнуўся да Катовіча, 
- забавязуешся словам гонару не гнацца ані за мною ані за тымі 
пра каго распытваў. Сяброў і чэлядзі не пашлеш. Сведкам будзе 
вось гэты паніч, - Раман паказаў на Сцяпана. - Ёсцьтвая згода?

Катовіч тым часам крыху ачомаўся і сеў, абхапіўшы калені 
рукамі, але на які-кольвек супраціў быў пакуль няздольны. Ён 
слухаў Рамана, не перапыняючы, відаць прыкідваў, на што па- 
гадзіцца. Магчымасць уехацьудвор на сцяпанавым кані ці вяр- 
нуцца пешкі не вабіла. Страту зброі можна прыхаваць, Сцяпана 
як след папярэдзіць, каб лішняга не плявузгаў.

- Добра, халера на цябе! Абяцаю, на мой гонар! - як выплю- 
нуў тыя словы і дадаў з пагрозаю: - Прыйдзе час, разлічуся.

- Тады з Богам! Бывайце!
Раман скочыў у сядло і пагнаў на тракт.

* * *
Красавала вясна 1734 года. У Рэчы Паспалітай, што ў Вялікім 

Княстве Літоўскім, што ў Каралеўстве Польскім, ішла нягучная



16
lllllllllllllllll

грамадзянская вайна. Прадвесцем яе быў дваццаць сёмы дзень 
жніўня мінулага года, калі прыстойны таўставаты чалавеку свет- 
лым парыку, перапасаны шырокай блакітнай стужкай, пад гром 
гармат ступіў на палубу лінейнага карабля на рэйдзе француз- 
скага Брэста. У свет паляцела вестка, што цесць Людовіка XV 
Станіслаў Ляшчынскі адплывае з эскадрай адмірала графа дэ 
Люцэрнэ да Гданьска, каб вярнуць сабе польскую карону і пасад 
вялікага князя літоўскага.

Маладому тады пазнаньскаму ваяводу Ляшчынскаму ўжо да- 
вялося з дапамогаю шведаў пабыць каралём ад 1704 да 1711 года 
пасля дэтранізацыі Аўгуста Другога Соймам Рэчы Паспалітай за 
ўцягванне ў вайну са Швецыяй насуперак жыццёвым інтарэсам 
дзяржавы, з парушэннем Аліўскага мірнага трактату і нейтраль- 
насці. Параза шведскага караля Карла XII пазбавіла Ляшчынска- 
га кароны і вярнула Аўгуста Другога на трон аж да смерці.

15 верасня 1733 года Капенгаген вітаў эскадру каралеўскім са- 
лютам, але хутка выявілася, што ролю Ляшчынскага, які захаваў 
права на такія ганоры, выконваў вельмі да яго падобны фран- 
цузскі шляхціц дэ Ціанжэ.

Тымчасам сапраўдны прэтэндэнт, пераапрануты купецкім 
служкам, прабраўся да Варшавы праз Германію і 8 верасня пад 
гукі аргана нечакана з’явіўся ў сталічным касцёле Св. Крыжа 
падчас набажэнства, а праз чатыры дні быў абраны каралём пе- 
раважнай большасцю з трынаццаці тысяч шляхты, прысутнай на 
элекцыйным полі.

Меры засцярогі былі не лішнія. Ляшчынскі перажыў некаль- 
кі спроб замаху на жыццё з боку Аўгуста Другога. Нельга было 
выключыць, што яны не працягнуцца і пасля смерці караля.Тры 
чорныя арлы - расейскі, прускі і аўстрыйскі нежадалі пагадзіцца 
з абраннем французскага фаварыта, Нягледзячы на шматлікас- 
ць, прыхільнікі караля Станіслава больш спадзяваліся на заступ- 
ніцтва Францыі, чым на свае ўласныя сілы. Таму ніхто не змог 
перашкодзіць жменьцы шляхты пад началам якіх двух дзесяткаў 
магнатаў зладзіць другую элекцыю і завязаць генеральную вар- 
шаўскую канфедэрацыю ў падтрымку свайго кандыдата, фры- 

дрыха-Аўгуста, будучага Аўгуста Трэцяга.
У перадапошні дзень элекцыйнага тэрміну гэтыя выбарцы 

сабраліся на правым беразе Віслы ля вёскі Камень, дзе некалі 
ў выніку першай вольнай элекцыі стаў каралём Генрык Валуа. 
Там 5 кастрычніка з бессаромным парушэннем права і ўмя- 
шальніцтвам памежных дзяржаў быў абраны каралём саксонскі 
электар, сын караля-нябожчыка. Гэты прэтэндэнт атрымаўдапа- 
могу чужынцаў неадкладна. На час абрання з паўночнага ўсходу 
ў Вялікае Княства Літоўскае ўжо ўвайшлі больш дваццаці тысяч 
расейскага войска на чале з фельдмаршалам Лясэ. А ўсё войска 
Рэчы Паспалітай не дасягала дваццаці чатырох тысячаў.

французскі бокне пакінуў свайго фаварыта, ал е той дзейнічаў 
нерашуча і малымі сіламі. Пасол Людовіка XV у Капенгагене, 
граф дэ Плело ў канцы верасня атрымаў звесткі, што Ляшчынскі 
разам з большасцю сенатараў ноччу з 21 на 22 верасня пакінуў 
Варшаву, каб схавацца ў Гданьску, бо Расія распачала супраць 
яго інтэрвенцыю. Стала вядома, што магнаты рыхтуюць абран- 
не другога караля. Пасол настойваў на неадкладным умяшанні 
арміяй і флотам у дапамогу Ляшчынскаму, але нерашучы стары 
адмірал, які ўжо меў загад вярнуцца ў Брэст, пагадзіўся пакінуць 
толькі тры фрэгаты, але й тыя былі хутка адкліканы.

Прычынай такога рашэння была асабістая непрыязнасць да 
Ляшчынскага з боку ўсемагутнага біскупа флеры, творцы фран- 
цузскай замежнай палітыкі. Ён, як мог, адцягваў выезд Ляшчын 
скага і саступіў толькі перад пагрозай немагчымасці атрымаць 
карону, што не адпавядала інтарэсам францыі.

Тым часам Гданьск рашуча стаў на баку праўна абранага ка- 
раля. Горад быў моцна фартыфікаваны, меў добрую артылерыю 
і неблагое наёмнае войска. Але і супраць стаялі немалыя сілы. 20 
лютага 1734 года яго аблягалі дванаццаць тысяч жаўнераў гене- 
рала Лясэ, а на падыходзе была дваццацічатырохтысячная армія 
расейскага маршала Мюніха. Агулам жа ў Рэч Паспалітую ўжо 
прыйшло каля сямідзесяці тысяч няпрошаных памагатых.

Гданьск мог выставіць толькі трынаццаць тысяч абаронцаў, 
але ўльтыматум аб выдачы Ляшчынскага з прыхільнікамі адкінуў 

без хвілі вагання. Мюніх надыйшоў у палове сакавіка, заклікаў 
паддацца, пагражаўразбурыць горад і немаўлятпакарацьза зла- 
чынствы бацькоў, але ізноў безвынікова. Горад, не разумеючы, 
чаму бараніцца ад чужынцаў лічыцца ў расейцаў злачынствам, 
трымаўся. Меў артылерыйскую перавагу, але толькі да канца 
красавіка, пакуль Мюніху не падвезлі цяжкія гарматы. Хоць пача- 
ло моцна дакучаць бамбардаванне, хоцьдаходзілі сумныя весткі 
пра разбіццё адданых Ляшчынскаму войскаў ваяводы ЯнаТарлы 
і асобных шляхецкіх атрадаў, горад не паддаваўся, спадзеючы- 
ся на французскую дапамогу. французскі пасол маркіз Антуан 
фелікс Монці, які пакінуў Варшаву разам з каралём Станіславам, 
увесь час падтрымліваў гэту надзею. Ён ні на крок не адступаў ад 
Ляшчынскага, баючыся, што той па мяккасці натуры саступіць і 
аддасць Мюніху сваю шпагу.

Але старанні Монці і Плело, нажаль, разбіваліся аб непа- 
рушную абыякавасць флеры. Ён паслаўда Гданьска не магут- 
ную эскадру зтысячамі жаўнераў, а толькі два караблі зтрыма 
батальёнамі. Кожны жаўнер меў састарэлага ўзору стрэль- 
бу і ажно па сем зарадаў! Забеспячэнне іх правіянтам было 
пакінута Пану Богу.

Пасол Плело ў роспачы ўпрошвае Вэрсаль аддаць караблі 
пад каманду адважнага і здольнага адмірала, які не будзе рвац- 
ца назаду Брэст, "...існуюць выпадкі, калі належыць перамагчы, 
альбо загінуць”, - піша ён, але ў адказ толькі маўчанне. He спаку- 
шае Парыж нават мажлівасць запанаваць на Балтыцы.

Былы каралеўскі гвардзеец Плело не спыніўся на словах. За 
ўласныя грошы ён дазброіўі экіпіраваўжаўнераўі 8 мая выправіў 
шасцідзесяцігарматны лінейны карабель “Ахілес” і фрэгат "Гло- 
ар” да Гданьска. На гэты час становішча горада значна пагоршы- 
лася. Расейцы адрэзалі яго ад мора, а ў ноч з 9 на 10 мая пайшлі 
на штурм Градовай Гары, важнага пункту абароны. Былі адбіты са 
стратамі чатырох тысяч чалавек, але пятлю аблогі разарваць не 
ўдалося. французскі дэсант аказаўся занадта слабы, каб дасяг- 
нуць нейкага поспеху. Праз два дні караблі забралі яго на борт, і 
вярнуліся ў Капенгаген, дзе збіраліся дадатковыя сілы.

Раз’юшаны баязліўствам афіцэраў дэ Плело выказаў у вочы, 
што ён думае наконт слоў адмірала дэ Лямота пра немажлівасць 
прарыву ў Гданьск.

- Пакажу пану, што гэта магчыма! Імем караля, вашага і май- 
го Пана, якога тут прадстаўляю, загадваю ісці за мною!

20 мая "Ахілес”, чатыры фрэгаты і транспарты з двумя з ла- 
ловай тысячамі жаўнераў скіраваліся да польскіх берагоў. 23 мая 
былі ля Віславуйсця, a 27 мая французы высадзіліся, рушылі пра- 
вым берагам Віслы і атакавалі расейскія пазіцыі пад Гданьскам. 
Адолеўшы першую лінію, былі кантратакаваны значнымі сіламі 
расейцаў і мусілі адступіць. Страцілі дзве з паловай сотні жаў- 
нераў, у тым ліку адважнага Людовіка Рабэрта Іпаліта дэ Брэан, 
графа дэ Плело.

Няўдача штурму і смерць пасла вырашылі лёс экспедыцый- 
нага корпусу. Дэ Лямот вырашыў чакаць прыбыцця моцнай эс- 
кадры, але замест яе з’явіліся чатырнаццаць лінейных караблёў 
і пятнаццаць фрэгатаў расейскага адмірала Гордана. французы 
апынуліся ў безнадзейным становішчы і 13 чэрвеня паддаліся 
Гордану, а праз дзевяць дзён дэ Лямот падпісаў капітуляцыю. 
Услед за ім гэта зрабіла Віславуйсце. Стала ясна, што горад не 
абароніцца. Ляшчынскі, гэтым разам пераапрануты за селяні- 
на, перабраўся на тэрыторыю нейтральных Прусаў, а Гданьск 
капітуляваў 9 ліпеня 1734 года, пратрымаўшыся чатыры месяцы 
супраць велізарнай арміі царыцы Анны Іаанаўны. Захопленых 
сенатараў пад стражай перавезлі да недалёкай Алівы і прымусілі 
пісьмова пацвердзіць прызнанне Аўгуста Трэцяга каралём, а вы- 
бар Ляшчынскага бяспраўным. Адну паперу падпісвалі для Аў- 
густа Трэцяга, другую для царыцы. Абодвума сцвярджалася, што 
элекцыя прайшла без усялякага прымусу.

Станіслаў Ляшчынскі, выбраўшыся з Гданьска, не адмовіўся 
ад супраціву. Мабыць болыл адпаведным было 6 казаць пра торг, 
6о францыя пакуль што была зацікаўлена ў прысутнасці на ту- 
тэйшым палітычным полі. Урачысты маніфест караля Станіслава 
ад 30 жніўня заклікаў падданых да барацьбы. Яго нешматлікія 

прыхілынікі, аб’яднаныя ў дзве канфедэрацыі - каронную і 
Вялікага Княства - чынна адгукнуліся на маніфест. Да іх пачалі 
далучацца нязгодныя з гвалтам над правам вольнага голасу і 
ўмяшаннем чужынцаў.

Грамадзянская вайна пачалася па ўсёй Рэчы Паспалітай 
амаль адразу пасля другой элекцыі.

Шляхта, ад заможнага да засцянкоўца, што сам араў свае па- 
леткі, заўсёды была ахвочая да бойкі «за вольнасці»: лясы загулі 
ад конскага тупату і стрэлаў. He давалі спакою што новай уладзе, 
што ейным замежным заступнікам. Зрываліся спробы канфіска- 
цый і рэквізыцый, часам знішчаліся невялікія атрады ці раз'езды 
войск саксонца і ягоных хаўруснікаў. He ўсім было дадзена це- 
шыцца вясновым росквітамды займацца палявымі клопатамі.

* * *

Пан Габрыэль Лабут, уладальнік невялічкага маёнтка 
Прудзішча і дзяржаўца значных добраў сябра-нябожчыка Міка- 
лая Няміры, спыніў брычку і рухам плячэй скінуў шэрую сукон- 
ную бурку з каптуром. Накінуў з раніцы на дождж ды так і сядзеў 
пакуль сонца не прыгрэла. Расшпіліў бякешу і адчуў як палягчэ- 
ла. Паклаў на пярэднюю лаўку шапку і правёў далонямі па чубе 
і падголенай па старасвецку галаве. Чуб, хоць сівы і ўжо моцна 
прарэджаны гадамі, яшчэ дазваляў пану Габрыэлю не лічыць 
сябе лысым.

«Але ж і ўгрэўся, - паўшчуваў ён сам сябе, - на такую пару не 
ведаеш як і апрануцца.» Адсапнуўшы, зірнуў на сонца і падумаў, 
што паспее завітаць да суседа, каб агледзець той нямецкі плу- 
жок, якім гаспадар не мог нахваліцца. Нібыта вельмі прыдатны 
для малога гародчыку альбо ў садку між дрэў. Калі так, то варта 
займець падобны. Нямецкі каваль зрабіў, то і наш здолее па ўзо- 
ру, абы добрага жалеза расстарацца.

Хвілінку павагаўшыся, цмокнуў на буланага і трасянуў лей- 
цамі. Конь матлянуў галавою як на знак разумення і рушыў тру- 
хам. За першым паваротам пакручастай дарогі пан Габрыэль 

заўважыў каня ў поўным рыштунку, а за ім чалавека, які стаяў, 
абапёршыся правым локцем на сядло. Наблізіўшыся, заўважыў, 
што аб'ехаць конніка немагчыма.

- Добры вечар кавалеру! - весела гукнуў ён, бо чалавек стаяў 
да яго спіною. - Ці не на вайну, вашмосьць, выбраўся?

- He, пане Габрыэль,хутчэйз вайны, - прагучаўадказ і вершнік 
павярнуўся тварам да пана Лабута.

- Божа літасцівы! - прашаптаў той, углядаючыся у твар чала- 
века, некалі такі свойскі, ці не штодзень бачаны. - Ці ж ты не 
Раман, сын Паўла Няміры! Ці то з кім блытаю?

- Пазналі, пане Габрыэль! He памыліліся! Я гэта, Раман 
Няміра! - вершнік ступіў да брычкі.

Пан Габрыэль, чапляючыся абцасамі цяжкіх, затое моцных 
ботаў, выграмольваўся насустрач Раману. Той падбег якраз, каб 
падхапіць старога ў абдымкі.

- Рамане! Родны! Жывы! - голас пана Габрыэля захлыснуўся 
ўсхліпам. Дрыжачымі ад хвалявання рукамі ён абхапіў шырокія 
плечы вершніка і прыціснуўся да яго грудзей. - Думаў, што і не 
дачакаюся, як і дзедтвой.

Раман, сам усхваляваны сустрэчай, правёў рукамі па старэ- 
чых плячах, якія некалі яго нямала насілі.

- Вось я і дома нарэшце, - прамовіў ён, - дом там, дзе свае.
Пан Габрыэль, супакоіўшыся, адхінуўся ад Рамана агледзеў 

усю яго постаць, спыніў пагляд на твары.
- Памужнеў як! Хлопец на схвал! Вось 6ы дзед парадаваўся, 

каб дажыў, апякуйся Божа яго душою.
Ён старанна перахрысціўся і запытаў:
- А чаму ты гэтай дарогаю? Я спачатку падумаў, хто з малой- 

цаў Ламацкага.
- Я вас тут чакаў. Ведаў, што тут ехаць маеце.
Пан Габрыэль зірнуў на яго здзіўлены.
- Што значыць - ведаў? Дыкты даўно тут7

- Другі дзень у наваколлі. Шукаў з вамі сустрэчы, але каб не 
навідавоку.

Стары крыху ўстрывожыўся.
- А з якой прычыны? Ты не ў канфедэрацыі? Ці можа гончы 

ліст за табою? - ен спахапіўся. - Што гэта я! Калі нельга, то не 
адказвай!

- Як гэта я вам ды не адкажу! - усклікнуў Раман. - He ў кан- 
федэрацыі я і злачынства за сабою не маю, але добрыя людзі 
параілі быць асцярожным.

Раман не спяшаючыся паведаміў пану Габрыэлю сваю апош- 
нюю прыгоду і свой намер не з'яўляцца ў маёнтку, не параіўшы- 
ся з панам Габрыэлем дзе-небудзь на адлюддзі.

- Ну гэта ты дарма, - засмяяўся пан Габрыэль. - Катовічы раз- 
басцяліся, але яны яшчэ не Радзівілы. Дзе ж ты атабарыўся?

- Ды непадалёку. У будане на дзялянцы, дзе вугаль палілі.
- Ясна. Тады чапляй свайго жарабца да брычкі ды сядай по- 

бач, - аберагаючы сваю непаслухмяную нагу, пан Габрыэль ус- 
караскаўся на заднюю лаўку. Доўгія лейцы дазвалялі кіраваць 
канём адтуль, дзе было зручней менавіта з-за таго калецтва.

- А куды мы?
-Дадому, - проста адказаў стары, нахіліўся і выцягнуў з-пад 

лавы торбу. - А пакуль падсілкуйся. Невялікі ласунак, а ўсё ж 
лепш, думаю, чым у будане.

Ён з прыемнасцю паглядаў як смакуе колішняму выхаванцу 
свежы хлеб з роднай печы і дамовага вырабу вяндлінка, як пры- 
емна яму глынуць холоднага квасу з глінянай кварты.

- Гарачы ты хлопец, увесь у бацьку, - не то ўхвальна не то са 
шкадаваннем прамовіў пан Габрыэль. - Але ж таго нягодніка і 
забіць не грэх.

- Паскудны ягамосьць, ані гонару ані сумлення, - кіўнуў Раман.
- Такое выхаванне, - уздыхнуў пан Габрыэль.
Як па свайму блізкаму, гараваў па змарнаванаму шанцу мець 

годнага нашчадка, хай сабе і ня лепшаму з навакольнай шляхты,

Піліпу Катовічу.
- Дарэчы, стары можа і неўхваліць паводзінаў
сына.Тым больш, сведка ёсць, што неты ўсчынаў сварку. Але 

хопіць пра гэта.
Брычка якраз выкацілася з лесу на пагорачак і ў вечаровым 

асвятленні стаў відзён двор у атачэнні саду і палеткаў. Усё ды- 
хала спакоем, раз і назаўсёды заведзеным парадкам. Надзейны 
прытулак перад любымі нягодамі і пагрозамі. Раман міжволі 
паклаў сваю руку на лейцы, у маўклівай просьбе спыніцца. Пан 
Габрыэль нацягнуў лейцы. Абодва ў згодзе доўга сядзелі моўчкі, 
аглядаючы так блізкі сэрцу краявід.

- Як прыгожа і ціха, - прамовіў Раман.
- А што скажаш, як усё зацвіце? - азваўся пан Габрыэль. - Вы- 

браўмесца стары Няміра! Лепшага незнойдзеш. Восьадпачнеш, 
адаспішся, агледзіш палеткі. Статак маеш неблагі, патроху выга- 
няем у поле. He столькі з-за травы, а каб паволі ногі разміналі, 
- засмяяўся ён і злёгку сцебануў каня.

- He ведаю, ці выйдзе з мяне гаспадар, - усміхнуўся Раман.
- Чаму ж не выйдзе? Дапаможам. Пабудзеш дома - паедзем 

да Булата. Восьтам, на адлюддзі, сапраўды ціха! Папалюеш, па 
пушчы паблукаеш і забудзешся, што некуды з'яжджаў.

Раман слухаў, прыглядаючыся як родны двор усё бліжэй і 
бліжэй падступае да іх, бо кацілася брычка мякка, паволыза a 
дарога была ўкатаная і без аднае выбоіны ці камення.

- А не звалюся я пану Булату як снег на галаву? - сказаў Ра- 
ман, каб неяк адгукнуцца на гаворку пана Габрыэля.

- He кажы так, Рамане, і не думай, - папракнуў мякка пан Габ- 
рыэль. - Хто ж табе сябры, як не мы. Але вось мы і дома! Дзівіць 
усіх будзем заўтра, а сёння самі адпачнем ды пагамонім.

Калі, павячэраўшы, селі пры агні, дзе сухое смаллё паліла- 
ся так, што і свечка была непатрэбна, пан Габрыэль папрасіў, 
ўсміхнуўшыся нібы малое хлапчанё :

- Дык раскажы, браце, пра сваетулянні. Страх яклюблютакое

слухаць! Сам апрача Нясвіжа ды Вільні нідзе і не быў.
- He ведаю, ці здолею, але буду старацца.
Раман памаўчаў, збіраючы думкі, перабіраў падзеі таго далё- 

кага, нібы ўжо і не свайго жыцця.
-Як я трапіў да грандмушкецёраў, вы ведаеце. Каб не дзе- 

давы заслугі ды не дапамога яго колішніх камендантаў, то не 
быць бы мне ў тым рэгімэнце. Было там нас адусюль: і немцы, 
і курляндцы, і нашы з палякамі. Утрыманне добрае, сам кароль 
лічыўся за нашага генерала. Вучылі нас рознаму і па-рознаму. 
Адны афіцэры старанна, іншыя больш пра забавы думалі. He 
скажу, што нічога тая служба не дала, шмат даведаўся, але чу- 
жавата было. 3 такой мяшанкі таварыства стварыць цяжка. Тут і 
незаможныя, хоць і радавітыя, і немчура пыхлівая, на чым я і 
апёкся.

- Куды ні зірнеш, з гэтымі немцамі адны клопаты, - падтры- 
маў пан Габрыэль. - Шмат ад каго чуць давялося.

-Так і ў мяне, - кіўнуў Раман на знак згоды. - Меў я зваль- 
ненне з прычыны хваробы. Так, дробязь, але ані службы ані за- 
няткаў не мусіў наведваць. Стаю ля вакна і чую смех на пляцы 
перад казармай. Выглянуў, аж трое нашых: двое курляндцаў і 
прыяцель іхні, немец. Гэты апошні сын ці то пляменнік нейкага 
прускага ці саксонскага пасла, адным словам, хлопец з сувязямі. 
Стаяць і ўтрох шчэраць зубы са старога, які да іх крочыць. Чала- 
век нявідны, стары шляхцюк, але карабэля пры пасе і крок яшчэ 
жаўнерскі, цвёрды. I тут чую, яктой немчыктак грэбліва: «Яму 
замест шаблі падыйшлі 6 граблі.” Другі навыперадкі: «Альбо 
цэп!» Ды ўсетроеў рогат, каб ітой пачуў. Стары павярнуў галаву, 
аж гэта дзядуля! Горача мне зрабілася, ён жа па нямецку не горш 
за гэтых мітаўскіх гансаў, самі ведаеце. Я кулём уніз па сходах, 
абняў дзядулю, прывітаўся, затым лерапрасіў і да тае тройцы.

-Я пакуль заняты, кажу, але лазней напомню вашмосцю, як 
ліцьвіны немцаў вучылі, рыхтуй шпагу. Той напыжыўся, як пе- 
вень: «Я з табой і без шпагі абыйдуся.»

-Утакім разе, адказваю, восьтабе на пачатак, каб не лераду- 

маў. I ляснуў яму ў храпу.
- Добрыя ў вас звычаі, гляджу, - хмыкнуў пан Габрыэль, не то 

дзівячыся, не то ўхваляючы. -1 што ж далей?
- Пакуль тыя прыяцеля падымалі, я дзядулю супакоіў, што 

такое ў нас часта і нічым мне не пагражае, тым больш, з афіцэ- 
раў ніхто не бачыў. Павёў дзеда ў астэрыю, пачаставаліся, пагу- 
тарылі, навінамі абмяняліся, так час і сплыў. I дзеду пара, 6о з 
людзьмі праездам, і мне ў казарму трэба.

- Ну і тыя ж з паядынкам пэўна чакалі? - напомніў удзячны 
слухач.

- Чакалі, - пацвердзіў Раман. - Толькі я з'явіўся, прыходзяць 
тыя курляндцы і патрабуюць, ці то ўгаворваюць прасіць у нем- 
ца прабачэння, і каб прылюдна. Я ім на тое, што прыяцель іхні 
павінен прасіць прабачэння ў дзеда, заслужанага ваяра, а пасля 
ў мяне, за пагрозу кулаком замест шпагі. Тады паспрабавалі пу- 
жаць, што супарат мой выдатна фехтуе, а маючы сувязі, можа 
падвесці і пад баніцыю.

- Аты не баяўся, штотак і падстрояць? - сказаў пан Габрыэль. 
- He разтакое здаралася. Магутныя не ідуць на сумленны паяды- 
нак, ім апроч гонару ёсць што траціць, не тое што нам, галоце.

Раман памаўчаў, прыпамінаючы, якза кароткі час мусіўузва- 
жыць і вырашыць, што з ім можа стацца і як павінен дзейнічаць. 
Дзядуля так ганарыўся, што здолеў уладкаваць унука ў гран- 
дмушкецёры! Горка яму будзе даведацца пра выгнанне з пачэс- 
нага рэгімэнту. Але ж і папусціць гэтым нахрапам нельга. Нельга 
менавіта з-за дзеда, з-за абразы яго жаўнерскага і шляхоцкага 
гонару. Ды яшчэ кім? He выключана, што сынкамі ўчарашніх 
кілбаснікаў!

- Баяўся ці не баяўся, а дараваць такое не мог, - прамовіў Ра- 
ман. - Пасмяяўся толькі, што не варта пужаць выгнаннем, калі 
спадзяецеся мяне забіць. Так і дайшло да паядынку.

- Бач ты! - толькі і ўставіў пан Габрыэль.
-У дамоўлены час сыйшліся. Я адзін пайшоў, 6о не хацеў 

нікога ўблытваць. Як прадчуваў бяду. 3тых адзін, дзеля правілаў, 

запрапанаваў сябе як майго секунданта. Я пагадзіўся, няхай буд- 
зе па правілах. Скінулі кафтаны і пачалі. Немец аразу ў наступ 
- я адбіў. Сам яго пагнаў - ён адбіўся. Паганялі так адзінь аднаго 
без выніку. Уцямілі, што не так лёгка будзе са мною зладзіць. Я 
таксама засяродзіўся, бо праціўнік моцны. I тут нейкім бакавым 
паглядам заўважыў, што секунданты нашы замест збоку стаяць, 
чамусьці ззадуапынаюцца. Чуў я пра пэўныя брыдкія звычкі, але 
самому сутыкнуцца не даводзілася. Папёр я чарговы раз на нем- 
ца і, робячы выпад, згледзеў, як у шчытку гарды ягонай шпагі, 
нібы ў люстэрку, нешта варухнулася. Бог, відаць меў мяне ў аба- 
роне, бо імгненна знайшоўся, нутром адчуў. Каб прамарудзіў, то 
не сядзеў бы зараз з вамі.

- Зайшлі, значыць, ззаду, злыдні! - здагадаўся пан Габрыэль. - 
Ад немца ўсяго можна спадзявацца. Кароль, бач, іхні, то і ўсе мы 
ўжо з вантробамі іхнія. Ну і якты з імі?

-To ўжо быў не фехтунак а карчомная бойка, - засмяяўся Pa
wan. - Адбіў я шпагу немца наводмаш і скочыў да яго ўшчыль- 
ную. Абхапіў, падсек нагою і шпурнуў штосілы насустрач кур- 
ляндцам. Проста шчасце, што ў немца гарда была паліраваная. 
Праўда такой і сляпіць супарата зручна. Ну а курляндцам адно 
хапіла спрыту адвесці рапіры, каб сябрук не нанізаўся, а далей 
зваліліся адзін на аднаго, бо немец быў няблага ўкормлены, a 
сілы я не пашкадаваў.

- Такое ў іх, значыць, разуменне правілаў! - зазначыў пан Га6- 
рыэль сярдзіта, нібы спадзеючыся, што негадзіўцы яго пачуюць.

-To і я пра правілы не думаў, - сказаў Раман. - Гэта ў вас пая- 
дынак, крычу, ці бойка? Дзе ж пашана да правілаў? А нехта з іх, 
з зямлі, - усміхнуўся Раман, - яшчэ верылі ў перавагу, выгуквае: 
«Адно ёсць правіла ў германца - знішчыць ворага!»

-Я ж кажу: ад немца чакай любога выбрыку, - чарговы раз 
папярэдзіў пан Габрыэль.

- Калі так, псяюхі, то я вам зараз дам малы Грунвальд! I пачаў 
іх аходжваць па чым патрапіў: па галовах, па спінах, па тлустых 
гарбузах. Вось вам за граблі! А гэта вам цэп! Уходаўся, як на таку, 

адно сачыў, каб не даць падняцца ды шпагі схапіць. Пасля кру- 
тануўся і бегма!

- Даў, значыць, навуку! - задаволена пацёр далоні пан Габры- 
эль. - Заслужылі, заслужылі! Ну і...

Аповяд яму вельмі падабаўся. Да чаго б ні вялі падзеі, 
ліцьвінскі шляхціц не папусціўся гонарам, не пракаўтнуў абра- 
зы, а яшчэ пасароміў пыхлівых немцаў, меўшых перавагу ў коль- 
касці, але не ўздольнасці.

- Далейусё проста. Панесла мяне плынь, яктой сарваны плыт. 
Прыбег у казарму і да паручніка. Добры камандзір і са сваіх, бо 
большасць і тут была саксонцы. А паручнік глядзіць на мяне як на 
здань: «Дыкты, - ледзь не шэпча, - жывы! Генрых цябе не забіў?» 
Суцешыў яго. Сам жывы і той зараз са сваёй хеурай тут будзе, калі 
здолеюць падняцца. Расказаў яму пра ўсё, яшчэ аддыхваючыся, 
а ён мне, што ўжо пагалоска ходзіць нібы забіў мяне Генрых, 6о 
пусціўся я на забаронены ў паядынках выпад і ўвогуле кінуўся 
на супарата да сігнала. Зразумеў я, што не будзе сумленнага 
разгляду, сапраўды пад суд падвядуць. Паручнік прызнаў мне 
рацыю. «Маеш, кажа, звальненне, то нібы і не дэзертырства. A 
мне пакінь просьбу на абшыт па сямейных прычынах, хто ведае, 
што далей спатрэбіцца.» Падзякаваў яму за спагаду, развітаўся, 
папрасіў засведчыць, што біўся я ганарова і не з адным, а трыма, 
гэта і па іх будзе бачна. Паручнік памаўчаў хвілю і кажа: «Бяжы, 
вашмосьць, забяры, што трэба ды скоч сюды, толькі жвава.»

- А цябе, мабыць, і падганяць не трэба? - паспачуваў пан 
Габрыэль. - Тых жа прага помсты паліць! Ды ганьба - утрох адна- 
го не адолелі!To ўсё-ткі не папаўся?

- Выслізнуў, - пацвердзіў Раман. - Забег у пакой, рушнік, грэ- 
бень там, колькі таго дабра ў жаўнера. А паручнік падрыхтаваў 
мне паперу да нейкага пана. Той на гвалт патрабуе двараніна з 
манерамі і элеганцыяй у любым строі і каб шпагі не баяўся. Едзе 
сам ці то з кім важным да Італіі. Божа! Лепшага ратунку не пры- 
думаеш! Бог вам аддзячыць, пане паручнік, за ласку! Даў ён мне 
колькі парадаў і выправіў другімі варотамі, зірнуўшы ў завулак. 
Так і перастаў я быць грандмушкецёрам.

Пан Габрыэль пацмокаў языком, нібы скаштаваўшы добрай 
медавухі. He спяшаўся падганяць, пакуль не нацешыўся пачу- 
тым. Тым часам з’явілася думка да высвятлення, істотная думка.

- He давялося, значыць стаяць ля труны караля, зямля яму 
пухам, хоць, шчыра кажучы, не заслужыў.

- He давялося, - засмяяўся Раман, здагадваючыся, што нешта 
важнае не здолее пацвердзіць альбо абвергнуць.

- Ці праўда, што ляжаў ён у труне чорны, як вугаль, як тыя 
мурыны афрыканскія? - запытаў пан Габрыэль.

- Кажуць, што так, але сам жа не бачыў, - вінавата прызнаўся 
Раман.

Цікаўнасць пана Габрыэля была няпростага роду.
- Відаць душа яго так распарадзілася. Спраўдзілася мянушка 

Караля-Д'ябла, - упэўнена сцвердзіў стары.
- He выключана, - паспяшаўся пагадзіцца Раман, каб хоць 

такім чынам надрабіць сваю недасведчанасць у важнай справе.
- Як успомніш тое саксонства, то не агледзішся як станеш за 

Ляшчынскім, нездарма ж у Гданьску, кажуць, яшчэ трымаюцца, - 
хмыкнуў пан Габрыэль. Раптам ён спахапіўся. - Прабач старому, 
хлопча, табе ж і адпачыць пара. Ды і на іншыя вечары нешта 
пакінуцьтрэба.

- Можа і так, - пазяхнуўшы, пагадзіўся Раман...

* * *

...Едучы палявымі дарожкамі, Раман не мог нацешыцца род- 
нымі краявідамі. А пан Габрыэль нястомна тлумачыў, паказваю- 
чы на палеткі:

-Тут будзе грэчка, там далей - збажына. Гарох за ўзгоркам, 
хутка пад'едзем. Вось і азіміна паказалася. Неблагую гаспадарку 
маеш, хлопча.

Гучала гэта для Рамана нават смешна, нібы не яму паказвалі, 
а ён сам вазіў пана Габрыэля па сваіх землях, каб пахваліцца.

- Як гэта вы адзін упраўляецеся з усім гэтым?
-Умець трэба, - з удаванай сціпласцю прамовіў стары. - A 

скажы ты мне, дзе ўсё прыгажэй выглядае: у нас ці ў іх? - ён неак- 
рэслена махнуў пугаю на лес, за якім недзе далёка хавалася тая 
славутая заморшчына.

- У нас, - неаспрэчна сцвердзіў Раман. - Бо наша!
- Гэта ты праўду кажаш, хлопча! - узрадаваўся пан Габрыэль. 

- Сваё заўсёды прыгажэйшае: і жонка і дзеці і ўвесь край. Рады 
я, што так адчуваеш, бо, шчыра прызнаюся, баяўся, ці вернешся. 
Хоцья і маладзейшы затвайго дзеда.але гады бягуць. Атутяшчэ 
закалоты, непарадкі. Сцерагчыся трэба, каб маёнткаў не страціць 
- ахвочыя знойдуцца.

- А вас не чапалі? Да слова, як тут гэтая вайна? Па дарозе ні з 
чым такім не сутыкнуўся.

Стары Лабут цмокнуў на коніка, падганяючы яго на чарговы 
ўзгорачак.

- He сутыкнуўся, то і дзякуй Богу. Няма пра што шкадаваць. 
Вайна ідзе. Што да мяне, то ў сядло я, сам ведаеш, няздатны. Ды 
ка6 і мог, не ведаю ці стаў бы на які бок. Таму жыву па прымаўцы: 
паміраць збіраешся, а жыта сей. Шмат хто так жыве.

- А паблізу канфедэраты ёсць?
Пан Габрыэль зірнуў на яго ўстрывожаны.
-Ты пра ваяроў? Ёсць, вядома, як і па ўсім Княстве. Ды як ім 

не быць? У нас жа ўсе стаялі за абраннем паляка і ні ў якім вы- 
падку не чужынца. А што адбылося?! Шляхта незадаволеная, што 
яе волю не ўлічылі і ўсё вырашылі сіламоць.

- Вялікія былі спрэчкі?
- Спрэчак ужо не было сэнсу разводзіць, як саксонца на трон 

улаштавалі. Знайшліся ахвотнікі і правадыр знайшоўся, харужы 
павятовы, неблагі гаспадар, дарэчы. Людзей у яго можа і не шмат, 
затое рухавыя. Але ці дасць гэта які вынік? Ці маюць шанец?

Пан Габрыэль спыніў брычку і прапанаваў злезці, агледзець 
сенажаці, што праляглі ўздоўж невялікай рэчкі, якая калісьці зда-

валася нават шырокай.
- Траўка яшчэ не вельмі, але паглядзіш на касавіцу - стагі як 

вежы стануць! - запэўніў стары, пагладжваючы рукою свежы вя- 
сенні мурог.

Брычка пакацілася далей. Пан Габрыэль маўчаў хвіліну. Кра- 
нуўшы каня пугаю, нібы пачасаўшы, дзе таму засвярбела, павяр- 
нуўся да Рамана.

- Пра ўсе гэтыя рэчы табе лепш Булат раскажа. Ён у такіх 
справах кеміць, на сойміках бывае, да Варшавы ездзіў. А я так 
мяркую: сілы ў іх мала, але ж нехта павінен нязгоду і незадаво- 
ленасць чынам засведчыць. Можа каралю што яснейшым стане, 
штурхне на якія змены, карысныя не толькі магнатам, якія яму 
абранне забяспечылі, але й простай шляхце. Можа саранчу тую 
маскоўскую адыйсці прымусяць.

-Даюцца ўзнакі?
-Даюцца, прыблуды! - плюнуў на сцяжыну стары. - Без іх 

здраднікам было б цяжка. He хацела шляхта чарговага немца на 
караля, і не кінулася на тых, хго стаў за караля Станіслава. А на 
маскалёў, што напаўзлі, увогуле коса паглядае. Толькі Катовічаў 
сын старэйшы, Дзяніс, чэлядзь сабраў, гайдукоў там ды галоту 
розную і вось у яго харугва, рушанне на смех курам. Толькі і 
ведаюць, што якую кантрыбуцыю з двароў здзіраць ды чэрава 
гарэлкай заліваць, каб аж з носа свіркала, - пан Габрыэль ізноў 
плюнуў.

Раптам Раману прыпомнілася, што ён так і не ведае з като- 
рым сынам Катовіча ямудавялося сугыкнуцца. Сцяпан неяк не 
ўпамінаў а самому і на розум не прыйшло пытацца. Пан Габ- 
рыэль, запытаны дзеля тлумачэння, паведаміў, што там быў на- 
пэўна малодшы з братоў, Апанас, бо старэйшы зараз у павятовым 
мястэчку. Там усе вайсковыя сілы гуртуюцца. Іхтаксама няшмат, 
крыху кампутовых, больш афіцэры, ведаеш сам, колькі той сак- 
сонец войска Княству пакінуў. Маскалямі сілкуюцца, ды яшчэ 
надворнымі ад магнатаў, што за Аўгуста Трэцяга.

- He жаўнер я, але ведаю, што надворнае войска толькі ў два- 

ры парады ды попісы рабіць. Таму і ганяюцца за тымі канфедэ- 
ратамі, як дурное шчанё за вераб'ямі.

Лёгка заўважалася, што неўмяшанне ў справы канфедэратаў 
выдатна спалучалася ў пана Габрыэля з непрыязнасцю да іх пе- 
раследнікаў.

- А як у канфедэратаў са шляхтай? - рашыўся ўдакладніць Ра- 
ман. Рана ці позна і яму давядзецца мець дачыненні з абодвума 
варагуючымі бакамі, вызначаць між іх сяброў і непрыяцеляў.

- Крыўды не чыняць, таму маюць і забеспячэнне і схованку. 
Пра здраду якую таксама не чуваць. Гэта добра пра людзей свед- 
чыць. I пра тых, што ў лес не пайшлі.

Вярнуўшыся дадому, селі да запозненага абеду пад нязлос- 
ныя але настойлівыя папрокі Васіліны, жонкі пана Габрыэля.

- За гэта сёння стары застанецца без казак, - як пра невядо- 
мага неслуха прамовіўтой. -Ты, Васілінка, лепш загадай падаць 
нам збанок медавухі, з тых удалых. Паніч пэўна засумаваў па ёй 
на заморскіх вінах.

- Сапраўды, нічога падобнага там не трапілася. Піва добрага 
шмат, а мядовага...

- Я ж і кажу!..
Выпіўшы першы кубак, ён падыйшоў да вялікай камоды 

і выцягнуў з верхняй шуфляды некалькі тоўстых самаробных 
кніжак.

- Ну вось, зараз можам інтарэсамі заняцца. Медавуха гэтаму 
не зашкодзіць. Ато жты не пытаеш, як гаспадарка ў справе пры- 
бытку, ці ёсць вольны грош.

-Ды неяк няёмка, - прызнаўся Раман. - Бадзяўся па све- 
це, тут людзі гаспадарылі, а я з'явіўся за тлумачэннямі? He 
выпадае неяк.

- Чаму ж не выпадае? Думаю, гаспадару ўсё ж цікава? - за- 
смяяўся пан Габрыэль.

-Тады найперш раскажыце, чаму вы тут і якдаўно.
Пан Габрыэль старанна расклаў свае кнігі на стале ў зразуме-



32
llllllllllllllll

лым яму парадку: відаць паказваў, што ўхіліцца пану ад ягонай 
справаздачы не ўдасца.

- He так і даўно. Як дзед твой занядужаў, то і прапанаваў 
мне пераехаць. Прадаў мне гэты дварок, каб я быў побач, але 
праўным земянінам, пазней тэстаментам загадаў мне кіраваць 
усім уладаннем. Паводле тэстаменту ты - спадкаемца, паперы 
ў мяне. Адпачнеш - паедзем у павет. Можа перад тым я і сам 
з'ежджу, пагаманю з тым ды гэтым. Можа якраз ты ў Язэпа пагас- 
цюеш. А пакуль тое, зоймемся, браце, інтарэсамі.

* * *

Канфедэрацыі, ваенна-палітычныя хаўрусы, былі неад'емным 
атрыбутам палітычнага жыцця Рэчы Паспалітай Абодвух народаў.

Канфедэрацыя стваралася, тады казалі - завязвалася, групай 
аднадумцаў, узначаленай уплывовымі асобамі для дасягнен- 
ня пэўных палітычных мэтаў. Аб'ядноўваліся дзеля барацьбы з 
каралём і ў яго абароне, дзеля вымушэння ўхвалаў Сойму, і ў 
падтрымку ўхваленых пастулатаў. Той жа Сойм мог аб'явіць сябе 
сканфедэраваным, калі адчуваў адказнасць за прыняцце вельмі 
неабходных дзяржаве рашэнняў. Такі Сойм адступаўся ад абавяз- 
ковай адзінадушнасці, вырашаў большасцю галасоў і не залежаў 
ад прымхі самалюбнага дурня, альбо магнацкага кліента, гато- 
вага сарваць прыняцце нязручных прынцыпалу законаў прос- 
тым воклічам «забараняю!».

Войска, зняверанае ў атрыманні належнай аплаты, вылучала 
на чало выбарных рэгімэнтараў і, завязаўшы канфедэрацыю, ад- 
маўляла паслушэнства гетману. Такія канфедэрацыі былі вельмі 
небяспечнымі і цяжкімі для навакольных гарадоў, вёсак і маёнт- 
каў, падпадаўшых пад бязлітасныя рэквізіцыі.

Найчасцей ідэя канфедэрацыі выспявала ў шляхецкай масе, 
якая мала думала пра агульнае дабро ці зло, але заўсёды з не- 
чым пагаджалася, нешта ўхваляла, а нешта адмаўляла, кагосьці 
хваліла а некага кляла. У чалавечым мурашніку ва ўсе часы 
было дастаткова людзей, якім было не ўсё роўна, што дзеецца 

ў сталіцах, якія дачыненні з навакольнымі дзяржавамі. У пэўныя 
моманты палітызацыя завастралася: гуляка і распуснік з высокіх 
сфер падаваўся якдзяржаўны муж, а звыклая ветрагонка як ахвя- 
ра вялікіх замыслаў і высакародных памкненняў. У палітычным 
чадзе людзей апаноўвала перакананне, што слова ёсць дзеянне, 
што прамовы і філіпікі здольны ўратаваць Рэч Паспалітую ад не- 
вылечных яе хвароб і прывесці да колішняй велічы.

Першымі на палкія словы адгукалася моладзь. У маладых 
душах узгаралася полымя супраціву ўсяму непрыймальнаму і 
непрыязнаму. Ва ўмовах сапраўдных і ўяўных пагроз правам і 
прывілеям народу-шляхты самым дзейсным сродкам абароны 
было згуртаванне аднадумцаў. Цяжка ўстрымацца слабейшаму, 
калі ў руках мушкет і шабля, а супрацьлеглы бок не лічыцца з 
тваім меркаваннем. Падпісанне акту канфедэрацыі накладва- 
ла абавязкі, але прыносіла адчуванне прыналежнасці да сілы, 
здольнай падтрымаць твае памкненні неадкладным дзеяннем, 
нават збройным.

Баранілі залатую вольнасць, змагаліся з магнацкім засіллем, 
падчас безкаралеўя і элекцый ваявалі за свайго прэтэндэнта на 
каралеўскі пасад. А ў апошнія часы існавання Рэчы Паспалітай 
ішла барацьба так за абарону незалежнасці, як, на жаль, і за про- 
даж яе пад выглядам абароны.

Сутнасць кіравання гэтымі неакрэсленымі ідэалагічна хаўру- 
самі часта зводзілася да навязвання вельмі простай формулы: 
«слухаць!». Слухаць рэгімэнтараў, што па неразуменню кідалі 
шляхту на бой з пераважнымі сіламі непрыяцеля без адпавед- 
най падрыхтоўкі. Слухацца правадыроў з іх цьмянымі выкладамі 
і запэўненнямі, ксяндзоў, якія прычыны ўсіх няшчасцяў дзяржа- 
вы бачылі ў занядбанні святой каталіцкай веры, у сапраўднасці 
нічым не сцесненай. Пад іх уплывам ідэалогія канфедэрацый 
набывала іншым разам адценні фанатызму і містыкі.

Але адначасна канфедэрацыі былі ўвасабленнем шляхец- 
кай дэмакратыі, сродкам забеспячэння яе ад абсалютыстычных 
замахаў, ад прыцяснення магнацкімі коламі, ад уціску іх бесса- 
ромнымі кліентамі і ўрадоўцамі, ад нахабнага бота няпроша- 

ных сумежных «дабрадзеяў». Менавіта апошняе сабрала ў дзве 
канфедэрацыі значную колькасць шляхты абодвух народаў. Гэта 
гатовасць стаць на абарону Айчыны, маючы мала людскіх і матэ- 
рыяльных сродкаў, без належнага палітычнага забеспячэння не 
можа не выклікаць павагі.

* * *
Пан Габрыэль стрэліў пугай не горш старога пастуха.
- Дзе ты там, старая качарэжка! Вылазь! - крыкнуў ён на ўвесь 

двор.
Забразгала клямка і дзверы ў сенцы адчыніліся, але выходзіць 

ніхто не спяшаўся.
- Зірні, каго я табе прывёз! - выгукнуў з гонарам пан Габры- 

эль, падступаючы да ганку. - Аты і насустрач не спяшаешся!
- А хто ж там з табою, што так лемантуеш? - пан Язэп Булат 

яшчэ жмурыў вочы, трапіўшы на сонца з цёмных сенцаў.
- He ўгадаеш і, думаю, не пазнаеш!
- Аты не думай, - параіў пан Язэп, ідучы да брычкі. Прыставіў 

далоньда ілба і пільна ўглядаўся ў невядомага госця. - Выстаўля- 
еш мянетакім недарэкам, а сам на пяць гадоў старэйшы.

- На тры, - удакладніў пан Габрыэль. - Ну, хто гэта па твойму?
Пан Булат, хітра пасміхаючыся, прыгледзеўся да сябрука. He 

спяшаўся адказваць, пацвельваючыся з пана Габрыэля, нарэшце 
прамовіў, якусім вядомае:

-Знайшоў загадку! Унук гэта Няміраў, вось хто. А зараз як 
зваць прыпомню.

- Раман! - крыкнуў пан Габрыэль, каб пазбавіць сябра другой 
перамогі.

- Раман, - пагадзіўся пан Язэп. - Здароў будзь, вашмосьць! 
Рады бачыць. Даўно чакаем.То хадзем у хату. Коніка хлапец даг- 
ледзіць, нетурбуйцеся.

Пакуль рыхтаваўся пачастунак для нечаканых але жаданых 

гасцей, пан Габрыэль з вялікім задавальненнем пераказаў рама- 
наву адысею ў найкарацейшым складзе і прапанаваў:

- Няхай, Язэпе, пагасцюе ў цябе трохі. Будзеш мець рэзідэнта, 
- не ўтрымаўся ад чарговага жарту.

-Але ж ты, браце, любіш слоўныя выкрунтасы, - засмяяўся 
пан Язэп. - Прыдумаў: рэзідэнту вясковай хаце.

Дамок пана Булата сапраўды быў невялікі, але меў надбудо- 
ву на пару пакояў і выглядаў тут, у лясным атачэнні схлюдна і 
ўтульна.

Пан Габрыэль ведаў, што прыяцель ганарыцца сваім домам, 
таму не даў яму прыбядняцца.

-Ты, васпане, не шыйся ў гарапашныя. Лепш скажы, дзе яго 
ўладкуеш.

- Няма клопату, зойме пакойчык наверсе. Такой парою там 
найпрыемней. Да працы і ад працы гнаць не буду. Захоча, хай 
па пушчы пахаджвае. Спадабаецца - з пчолкамі пазнаёмлю.

- А што! Гэта, браце, рамяство! - павярнуўся пан Габрыэль да 
Рамана.

Той не мог стрымаць усмешкі. Старыя паводзілі сябе так, нібы 
да іх вярнуўся іхні выхаванец, Раман-падлетак. Думалі і раіліся, 
чаму і як яго навучыць, каб у далейшым жыцці спатрэбілася. Ра- 
дасць сустрэчы адсунула кудысьці далёка доўгія гады расстання.

Пан Язэп апамятаўся першы і пачаў роспыты.
-Такі, відацьтвой крыж, хлопча, - спачувальна прамовіў ён, 

праслухаўшы раманавы прыгоды. - Бач і тут не ўсцярогся. Зна- 
чыць такое наканаванне. Але не шкадуй, - дадаў павучальна: - 
будзе чым на старасці нявестак ды ўнукаў забавіць.

Пан Габрыэль меў аднак іншы погляд:
- Але ж собіла на таго нягодніка натрапіць! Ліха іх ведае гэ- 

тых Катовічаў? He выключана, што захочуць папомсціцца.
Булат кіўнуў галавою.
- Гэта ў іх натуры. Але ж не схіляцца Няміру перад нейкім 

лайдаком. Зацным людзям дапамог, ці ж мог іначай! А мне, 

вашмосьці, такая думка стрэліла: няхай Раман будзе пакуль 
што маім віленскім пляменнікам. Урэшце не так гэта далёка ад 
праўды.Там пагасцюе, тут папалюе, па сапраўднай пушчы за- 
сумаваў хлопец, з лесу абцугамі не выцягнеш, - засмяяўся пан 
Язэп сваёй хітрасці.

Так і вырашылі.

* * *

- Можа табе цікава паслухаць, што тут дзеелася, пакуль ты 
блукаў-падарожнічаў?

Пан Булат акуратна складваў на паліцу пчалярскія прылады. 
Толькі што скончылася першая лекцыя ці не самага старажытна- 
га рамяства.

- Вось зараз чарпану мядочку і пойдзем да стала. He кара- 
леўскі, можа, але сам скаштуеш і вызначыш.

Пан Язэп прыгаворваў з выразным адценнем гонару. Раман 
не сумняваўся, што вытрыманы з часоў маладосці мёд пан Язэп 
мог назваць каралеўскім не толькі за тэрмін захавання, але за 
моц і смак.

He паспелі памыць рук і ўладкавацца, як з'явіўся ў адведкі 
пан Габрыэль. Ляснуўшы пугаю на ўвесь двор, як то меў у звы- 
чаю, напусціўся на сябра.

-Чалавек з ранку не прысеў, кроплі вады ў роце не меў, a 
яны, няробы, мядком ласуюцца! Няма ў свеце справядлівасці!

Выказаўшы скаргу, шпурнуў пугу на прызбу і кінуўся да абод- 
вух з абдымкамі.

- Якты тут, хлопча? He сумуеш?
Калі селі вакол стала з кубкамі ў руках, пан Язэп успомніў:
- Я тут збіраўся расказваць Раману пра Сойм ды іншае, але 

табе можа нецікава? - звярнуўся ён да прыяцеля.
- А чаму не паслухаць яшчэ раз, калі мёд там яшчэ застаўся?

- засмяяўся пан Габрыэль

Пан Язэп крыўдліва зірнуў на Рамана, просячы яго ў сведкі 
гэткай бессаромнасці, і пачаў сваё, напэўна некароткае апавя- 
данне.

- Пачну з таго, што мне пашэнціла трапіць на той цікавы 
Сойм.

- Гэта той, калі памёр кароль, - уставіў пан Габрыэль.
- Дык можа ты раскажаш? - сярдзіта запытаў Булат.
- Я ж там не быў, - прысароміўся той.
-Тады слухай. Сойм быў Надзвычайны, кружылі чуткі, што 

усё дзеля таго, каб даць вялікую каронную булаву галоўнаму 
рэгімэнтару Кароны, мазавецкаму ваяводу Станіславу Паня- 
тоўскаму. Кароль цяжка хварэў, таму спяшаліся, 6о ўсе мы ў руцэ 
Божай. Ну і напэўна ўсё было дамоўлена.

Сын дробнага шляхціца з Вялікага Княства Станіслаў Паня- 
тоўскі меў усе неабходныя якасці і рысы, каб стаць сапраўдным 
дзяржаўным мужам. Прыгожы, статны, жвавы і разумны, меў сла- 
ву ваяра, умеў прыцягнуць на свой бок людзей, нават не траця- 
чы на гэта грошай. Умеў звярнуць на сябе і каралеўскую ўвагу. 3 
волі Аўгуста Другога за тры гады - генерал-лейтэнант літоўскі, 
падстолі а затым падскарбі літоўскі. Як даўні паплечнік Міхала 
Сапегі, сына вялікага гетмана, і давераны з давераных магутна- 
га роду стаў на іх баку ў Алькеніцкай бітве. Цудам уратаваўся з 
сечы і разам з вялікім гетманам Казімірам Сапегам апынуўся ў 
Варшаве.

Калі, не атрымаўшы падтрымкі караля, Сапегі павярнуліся 
да шведаў, Панятоўскі апынуўся ў лагеры Карла XII як іх пасол 
ды так і застаўся пры асобе шведскага караля, уратаваўшы яго 
пазней, параненага падчас палтаўскай паразы. Карл XII, сам 
адважны, адкрыў у Панятоўскім не толькі смелага да зухвальства 
і здольнага камандзіра але і выдатнага дарадцу ў справах Рэчы 
Паспалітай. Панятоўскі стаў і тут незаменным і давераным. Умеў 
перацягнуць людзей на бок шведаў, у выпадку далучэння мог 
паабяцаць каралеўскія міласці і пасады. Умеў выбраць момант, 
каб шапнуцьпанам-братам, што АўгустДругі прапаноўваўшведу

падзяліць Рэч Паспалітую між Саксоніяй, Швецыяй і Масковіяй. 
Перажыў бурлівыя падзеі: кароткае панаванне Станіслава Ляш- 
чынскага, вяртанне Аўгуста Другога і служэнне яму нанова. I вось 
зараз ваявода і галоўны рэгімэнтар каронны.

- Вядома дамовіліся! - азваўся пан Габрыэль. - Вялікую була- 
ву знянацку недаюць.

Булат кіўнуў сцвярджальна і спачувальна ўздыхнуў.
-1 ўсё марна. Было такое меркаванне, што кароль меў свой 

інтэрас у тым Сойме. Нібыта надумаў сабраць подпісы значней- 
шых асобаў, што стануць за яго сынам на будучай элекцыі. Але, 
казалі, назбіралася не вельмі. Ведаеш сам, не любілі ў нас Аўгус- 
та Другога і было за што.

Было за што, калі адзін за адным зрываліся Соймы, а кароль 
і не дбаў пра гэта. За ўвесь час панавання ён не правёў на аб- 
шарах Рэчы Паспалітай і двух год. Затое ад 1707 да 1725 старанна 
арганізоўваў замахі на Ляшчынскага, а пры двары толькі і было 
размоў, што пра маскарады, чарговую метрэсу ды спадчынную 
карону. Нездарма яшчэ пры жыцці шляхта ахрысціла Міласці- 
вага Пана "Д’яблам.”Толькі год праз сто пасля смерці нямецкія 
гісторыкі назавуць яго “Моцным.” Высокі пасад Рэчы Паспалітай 
да крайнасці распаліў прагу Аўгуста Другога стаць заснаваль- 
нікам спадчыннай каралеўскай дынастыі Ветгынаў, але запра- 
цаваць на гэта права было не ў натуры самаўлюбёнага, хцівага, 
увесь час занятага забавамі караля. Ён не ведаў ані межаў, ані 
перашкод сваім прыхамацям. Памылкі ці паразы не служылі яму 
навукай, а толькі злавалі і штурхалі на чарговыя каштоўныя кар- 
навалы, балы, паляванні. Сабраць вакол сябе цэлую плойму блю- 
далізаў, прыгажунь і пахваляцца незвычайнай сілай, узносіць 
адзін за другім бясконцыя тосты і закончыць вечарыну быдлячай 
п’янкай - вось стыль паводзінаў Аўгуста Другога. Неміласэрна 
абдзіраючы сваю родную Саксонію, пнуўся дараўнаць бляскам 
двара самому Людовіку Чатырнаццатаму. He любіў нікога, быў 
выключна бязлітасным, нікому не дараваў нават ненаўмыснай 
крыўды і цярпліва спеліў помсту. Падпісаўшы загад кінуць на- 
бліжанага за краты, быў да яго выключна ласкавым, цешыўся 

адчаем і разгубленасцю сказанага. Адна была прага: паказаць 
сябе, выставіцца ва ўсім, ад спраў амурных да палітычных.Такога 
ўладара прызвалі на Рэч Паспалітую магнаты.

- Усе яны, прыблудныя, нашымі рукамі жар заграбалі. I з гэ- 
тым, баюся, тое самае мецьмем, - пан Габрыэль прыклаўся да 
кубка і пахваліў мёд, пазбегнуўшы такім чынам заўвагі апавя- 
дальніка.

Пан Габрыэль не моцна памыляўся ў сваіх прадбачаннях. Як 
і бацька, АўгустТрэці зтрыццаці год панавання прабудзе ў Рэчы 
Паспалітай агулам каля двух. Заўсёды з палёгкай будзе вяртацца 
ў Дрэздэн. Прысутнасць на Соймах што два гады ў Варшаве ці 
Гародні будзе ўважаць за адпрацоўку паншчыны. Ды і сам выбар 
персоны саксонскага курфюрста зацікаўленымі дварамі Аўстрыі 
і Расеі ў значнай меры тлумачыўся яго надзвычайнай тупаватас- 
цю.Такі сусед не справіць клопатаў і не стане супернікам.

-Лёгка, браце, за ўсе беды немца вінаваціць. He буду ба- 
раніць яго, бо не правіны бачу, а злачынствы з яго боку. Але не 
менш вінаватыя тыя, хто на яго элекцыі ў дзевяноста сёмым год- 
зе за адну ноч перакідваўся, перакуплены, ад аднаго да другога 
канкурэнта,- падхапіўпан Язэп. - Бяздумнае,страшнаезлачынс- 
тва чынілі, а дагэтуль не прызнаюць. Хто аддае свой лёс чужаку, 
павінен ведаць, што і карысць ад гэтага дастанецца таму чужаку. 
А здраднікі ды лёгкадумы стануць лёкаямі і будуць выконваць 
самыя агідныя і бязлітасныя загады прыблудаў. Але вернемся да 
нябожчыка. Вось і на гэты Сойм прыпёр з сабою процьму свайго 
саксонскага войска. Ані ступіць ані сесці за гэтай немчурою, ці 
хто там у яго наняты. Пачалі нават хапаць нязгодных. А шляхта, 
як убачыла тое жаўнерства, адразу шэпты, ці не збіраецца Мілас- 
цівы Пан хоць на схіле жыцця ўсталяваць нам сіламоць спад- 
чынную карону. Усе гэтыя прыхільнікі намераў Аўгуста Другога 
чаўплі пра нейкі лад ды парадак. Нібы не бачылі, што ва ўсіх га- 
радах, асабліва ў Кароне, запраўляюць саксонцы. Які там лад 
магла зладзіць гэта зграя, распушчаная, замілаваная ў сваіх 
інтрыгах, якая навыперадкі цягнула яму каханак, каб атры- 
маць каралеўскія міласці нашым коштам! He ведаю, чым такі 

парадаклепш за нашы непарадкі? He па мне гэты распусны 
абсалютызм!

Пан Язэп перадыхнуў хвілінку. Раман ведаў, што аповяд 
гэты прагаворваўся не адзін раз і пан Габрыэль мог 6ы на- 
пэўна пераказаць яго амаль дакладна.

- А кароль на той час ужо быў цяжка хворы, - Раман рашыўся 
ўставіць некалькі словаў. - У нас пра гэта шмат чулася.

- Здавалася, халера яго не возьме, - адгукнуўся пан Габрыэль. 
- Падковы гнуў, як абаранкі, коп'і крушыў, нібы чарот, але, бач, і 
на яго час прыйшоў. Чуў, нібы пліту мармуровую на нагу ўпусціў. 
Адтаго язва ўсё не гаілася. Напэўна і гады сваё бралі.

-Таму і стараўся сына ўладкаваць, пакульжывы, - пан Язэп пе- 
рахапіў стырно размовы. - Цяжка іх прыстроіць у малой краіне.

Аўгуст Другі роспачна шукаў слосабу ўсталявання сваёй ды- 
настыі ўжо амаль перад самай смерцю. Прапаноўваў прускаму 
каралю Курляндыю, Каронную Прусію і частку Вялікапольшчы, 
Расеі - частку Вялікага Княства але без Вільні, Аўстрыі менш, бо 
толькі Спіскае староства. За ўсе гэтыя шчодрыя падарункі тое, 
што заставалася ад Рэчы Паспалітай павінна было перайсці 
ў адзіную дзяржаву пад вечную абсалютную ўладу саксонскіх 
манархаў. Несумненна, даў бы Бог Аўгусту Другому даўжэйшае 
жыццё, ён працягваў 6ы гэтыя намаганні.

- Сваіх не прымаем, такая дурная завядзёнка, таму і лезуць 
у Рэч Паспалітую то шведы, то французы з саксонцамі, немцы 
розныя, - крэкнуў пан Габрыэль. - А ў іх сваё на розуме. Але пра 
той Сойм!

- Слухаем, слухаем, пане Язэп! - падтрымаў Раман.
Ён сапраўды слухаў з цікавасцю. Без ведання гэтых падзей 

цяжка вызначыцца са сваёй пазіцыяй. А вызначацца так ці гэтак 
давядзецца, асабліва ў ягоным становішчы.

- Ідзе Сойм сваім парадкам, як раптам кароль занядужыў, a 
першым днём лютага і памёр. Тут і ўзняўся вэрхал. Хворы то хво- 

ры, але такога не спадзяваліся. А наколькі не чакалі, зразумеў, 
трапіўшы да прымаса.

- Ого! Да самога прымаса! - усклікнуў Раман.
Архібіскуп гнезненскі Тэадор Патоцкі, прымас, адпаведна за- 

кону падчас безкаралеўя іменаваўся інтэррэксам і пераймаў усю 
ўладу ў Рэчы Паспалітай да абрання новага караля.

- Сапраўды - ого! Высокія парогі, як на мае ногі, - засмяяўся 
пан Язэп. - Пашэнціла трапіць з сенатарам. А там усе ўсхваля- 
ваныя, занепакоеныя. Трэба ж прывыкаць да думкі, што кара- 
ля няма. Усе абавязкі - на прымаса. Сенатарам свае клопаты: 
соймікі, канвакацыі, элекцыя, суды кагпуровыя. I ўсё гэта раптам, 
таму спрэчкі, крыкі, як на кірмашы ашмянскім. Паверыш, ледзь 
да бойкі не дайшло. Ліцьвіны супраць караняжаў!

- А што ж не падзялілі? - здзівіўся Раман. Спрэчкі паслоў абод- 
вух народаў не былі нечым выключным. Але каб у прымаса!

Пан Булат патрываў у маўчанні, як дасведчаны апавядальнік 
і працягваў:

- 3-за пасадаў пасварыліся яснавяльможныя! - здзекліва 
прамовіў ён. - Наш вялікі канцлер, ён жа галоўны рэгімэн- 
тар князь Міхал Карыбут Вішнявецкі, і так не баязлівы, а яшчэ 
больш нястрыманы, выпіў добра і папёр, як бык, на свайго ка- 
роннага адпаведніка.

- Як яго? Панятоўскага! - удакладніў пан Габрыэль.
- Ага, Станіслава Панятоўскага, таго самага. «Булавы, - 

крычыць, - вашмосьці захацелася! He выцягнуў бы Пана нашага 
да Варшавы такою парою, то жыў бы яшчэ нам!» А той ваявода 
мазавецкі маўчыць, церпіць. Пачалі за яго заступацца. «Што ж 
такое пан канцлер кажа! - жахаецца нейкі сенатар. - Хіба мож- 
на ў гэтым каго вінаваціць? Богам кожнаму час вызначаны.» A 
Вішнявецкі грыміць на ўвесь палац нібы Зявес: «Богто Бог, яс- 
навяльможны пане, але ж дзіцяці вядома, што хвораму чалавеку 
ў такую непагадзь трэба ў цяпле сядзець ды з лекарамі раіцца, a 
не на Сойм нефартунны ехацьтолькі таму, што некаму булава, як 
зорка, прысвечвае’ Пачакаць 6ы мог!». He сунімаецца князь і ўсё 

тут! А Панятоўскі то маўчаў, хоцьтварам пабялеў. He хацеў плётак 
непатрэбных. He хацеў і з Вішнявецкімі заводзіцца. He з апошніх 
род, як ведаеш, таму слухаў бедны Панятоўскі разам з усімі.

Усе трое разумелі Панятоўскага і ўхвалялі яго стрыманасць. He 
аднойчы нікчэмная сварка магутных асобаў прыводзіла да бяды 
шматлікую іх кліентуру, нават самую незаможную шляхту, крыжа- 
вала палітычныя намеры, развальвала згуртаванні, a то і вяла да 
праліцця крыві.

- Пачалі, браце, дзяліцца! - пан Булат нанова перажываўтыя 
важкія хвіліны. - Воленс-ноленс кожны далучаўся да спрэчкі. 
Вішнявецкі ж сваё цягне: «Не будзеш болей у Айчыне верха- 
водзіць!» А хто, скажы, мог бы яго суцішыць? Вішнявецкі ж! Я 
вунь Габрыэля не заўсёды здолею, - патлумачыў пан Язэп сваю 
няздольнасць памірыць сенатараў. - «Скончыцца вам гэта!» 
Брыдка было, Рамане, слухаць і бачыць. Нібы тыя Вішнявецкія 
абыйдзены пасадамі ды прывілеямі і самі, небаракі, за плугам 
ходзяць, а не мараць пра булаву.

- Вялікі кагал давялося нашаму Язэпу назіраць! - з водгукам 
зайздрасці сказаў пан Габрыэль.

- Вялікі. Кінуліся ў розныя пакоі нашы і каронныя, пачалі на- 
конт шабляў пакрыкваць.

Як часта ўтакіх абставінах, міратворцамі выходзілі святары. 
Прымас адчуў небяспеку і стаў між пасваранымі. He час, панове, 
узаемныя папрокі кідаць, не час пагрозамі сыпаць. Усе мы, дзеці 
Айчыны.толькі яе дабро павінны мець на сэрцы, падайма ж рукі 
адно аднаму і адкіньма прываты! Рук не падавалі, але спрэчкі 
прыгаслі. Станіслаў Панятоўскі, абураны знявагамі, ад'ехаў з 
палаца, а Вішнявецкі яшчэ доўга пеніўся, хоць не такі ўжо меў 
сантыментда таго караля

- Калі і было што добрае пры Аўгусту Другім, то спрэс за- 
крэслілася ягонымі саксонскімі міністрамі, - злосна сказаў пан 
Габрыэль. - Гэта ж колькі было нараканняў, што паўсюдна суюць 
нос у нашы справы. А тое адабранне ад вялікага кароннага гет- 
мана войска чужаземнага ўзору! Бач, флемінг лепш дагледзіць!

Бо саксонец? А наша так скараціў, што і са свечкай жаўнера не 
знойдзеш. Затое сваіх пеўняў нагнаў нам на карак!

Пан Габрыэль крэкнуў і пацягнуўся да збанка, але той быў 
пусты. Пан Язэп за каралеўскім мёдам хадзіўтолькі сам. Чакаю- 
чы на мёд, пан Габрыэль вырашыў не спыняць цікавае абмерка- 
ванне. Як не пакарыстацца наяўнасцю недасведчанага слухача.

- На маю думку, каб не саксонцавы інтрыгі, то і да Алькенікаў 
бы не дайшло.

- Але ж там была застарэлая варажнеча, - заўважыў Раман.
Алькеніцкая бітва (18 лістапада 1700 года) мела трагічныя 

вынікі для краіны. У распачатай дзеля ўласных дынастычных 
мэтаў Паўночнай вайне Аўгуст Другі выступаў як саксонскі кур- 
фюрст, а дзейнічаў з тэрыторыі нейтральнага Вялікага княства 
Літоўскага. Уся Рэч Паспалітая апынулася ў нявольніцкай ней- 
тральнасці, якую не шанаваў аніводзін з варагуючых бакоў, 
паколькі першым яе не ўшанаваў сам Аўгуст Другі. А ў Княстве 
ўжо каторы год трываў закалот між усёўладным родам Сапегаў 
і шляхтай, згуртаванай вакол радоў-супернікаў, паціху падсыч- 
ваны самім каралём. У той час, як у Княства ўрываліся шведы і 
маскоўцы, абодва бакі думалі пра збройнае вырашэнне заста- 
рэлай спрэчкі. Таму скліканае каралём дзеля аховы межаў пас- 
палітае рушанне сцякалася да Ашмяны пад штандары права- 
дыроў Віленскай канфедэрацыі А вялікі гетман літоўскі Казімір 
Сапега збіраў пад Гародняй не толькі падначаленае яму войска, 
але і прыхільную Сапегам шляхту. Ясна было, што шляхі згурта- 
ванняў перасякуцца далёка ад межаў. Разумеў гэта і кароль, які 
зрабіўусё, каб парушыць Аліўскі мір са шведамі і нейтральнасць 
Рэчы Паспалітай. Разумеў, але не перашкодзіў братазабойчаму 
сутыкненню. Шляхта была апанавана злосцю з-за безвыніковасці 
папярэдніх збройных сутычак, Canегі дбалі пра захаванне існую- 
чага стану і ніхто не думаў пра ворага звонку. Выспела дзікае ра- 
шэнне: спярша вырашыць справу між сабою, а пасля аглядацца, 
дзе і які ворагтопча Айчыну. На заходнім краі Рудніцкай пушчы, 
што на поўдзень ад Вільні, паблізу мястэчка Алькенікі сыйшліся 
ў змаганні тры тысячы сапежанскіх ваяроў і больш дванаццаці

канфедэрацкіх. Сеча доўжылася цэлы дзень. Добра сцямнела, 
калі паўтары тысячы ацалелых сапежанцаў на чале з канюшым 
літоўскім Міхалам Сапегам склалі зброю. Сам канюшы ў тую ж 
ноч стаў ахвярай раз'юшаных пераможцаў. Правадыры з-пад 
Алькенікаў неўзабаве ўзначалілі прарасейскае згуртаванне, a 
пераможаныя, але не знішчаныя Сапегі павялі сваіх прыхільнікаў 
да шведаў. Абодва бакі сталі дапамагаць ворагам сваёй дзяржа- 
вы. Алькеніцкая трагедыя абурыла ўсю Рэч Паспалітую. Шляхта 
абодвух народаў патрабавала склікання Сойму дзеля спынення 
братазабойчай барацьбы ў Княстве і пакарання вінаватыхза вай- 
ну са Швецыяй.

- Як бы там ні было, - разважаў пан Габрыэль, - Сапегі не былі 
самі сабе ворагамі. Але ўсё вокал гэтай спрэчкі стваралася, каб 
згубнай сутычкі не пазбегнуць. У выніку прайгралі ўсе, а выйграў 
кароль, але не Рэч Паспалітая.

- Каторы раз ужо заракаліся не выбіраць чужаземца... - пан 
Язэп увайшоў з поўным збанком, нібы і не перапыняў прамовы, 
- а ізноў маем немца ды яшчэ страляемся з-за яго! А ўсё чаму? Бо 
магнаты, замест думаць, як і каму стырно дзяржавы перадаць, на 
маіх вачах грызліся, каму пашэнціць, а каго міне шчасце пры тым 
каралі, які яшчэ невядома з каго будзе абраны і з чыёй падказкі.

ЛАМАЦКІ

Наблізіўшыся да ўскрайку лесу, Раман выбраў месца пад сас- 
ною і прысеў. Сцягнуў бот, разматаў анучу, вытрас няведама як 
трапіўшае шыгаллё і нават дробненькую шышку, якая, відаць, 
найбольш муляла. Паварушыў пальцамі, адчуваючы прыемны 
халадоктравы, і наважыўся ўжо сцягнуць другі ботды пасядзець 
так, даючы адпачынак стомленым нагам. Але раптам зводдаль, 
на дарозе, што з узгорка збягала ўпростда лесу, пачуліся крыкі і 
тупат мноства коней. Ляснуў стрэл, за ім другі.

Раман паспешліва накруціў анучу і ўссунуў бот. Падхапіў 
бандалет і торбу. Назіркам адолеў некалькі сажняў да закінутага 
поля, ці то колішняга расцяроба, клінам урэзанага ў лес якраз 
насупраць дарогі, па якой ужо ляцелі коннікі. Пярэдняя купа, 
невялічкая, відавочна ўцякала. Другая, шматкроць большая, не- 
слася ўслед на адлегласці мушкетнага стрэлу. Стралялі хутчэй за 
ўсё ў запале пагоні.

Уцекачы даімчалі да месца, дзе дарога раздвойвалася ў суп- 
рацьлеглыя напрамкі, але не павярнулі, а панесліся проста тым 
клінам да лесу. Паабапал поля расло дробналессе, падшытае 
кустамі, дзе коньмі не пралезці, але ў самым куце на ўзлесак вы- 
ходзіў некрануты колісь высокаствольны сасоннік. Туды, амаль 
проста на Рамана, і скіраваліся пярэднія. Ён хуценька шуснуў 
убок,дзебыло гусцей, прылёгза паваленайалешынай.Хацелася 
даведацца, што тут дзеецца.

- Коней углыб, а самі за дрэвы! - крыкнуў нехта, відаць ка- 
мандзір. - Астудзім іх крышку!

Яктолькі пераследнікі падляцелі на патрэбную адлегласць, 
насустрач грымнула шэсць мушкетаў. 3 каня ніхто не зваліўся, 
але ўся грамада ірванула назад і ў бакі, даючы абаронцам час 
набіць зброю. Пасля другога залпу нападнікі страцілі ранейшы 
імпэт і спешыліся. Падзяліліся і пачалі скрадацца ўскрайкамі 
поля, каб абхапіцьтых з 6акоў. Колькасная перавага не пакідала 
сумневу, хто пераможа, 6о шпаркі адыход з коньмі лесам быў не- 

магчымы. Раман ужо пачаў аглядацца, куды яму адпаўзаць, калі 
грымнуў чарговы залп і з лесу вылецеў коннік.

Ён панёсся па праваму крылу, частуючы шабляй кожнага, хто 
не здолеў нырнуць у кусты ці за дрэва. Адчайны вершнік пры- 
крываў адыход маленечкага войска. Зараз ён падлятаў туды, 
дзе стаяла купка людзей і вольныя коні. Нападнікі разгубіліся, 
аддалі колькі бязладных стрэлаў, але, баючыся трапіць у сваіх, 
больш не рашыліся. Да Рамана даляцеў крык:

- Бяром яго! Гэта ж Ламацкі!
Бліснулі шаблі. Хто конна, хто спешаны, усе кінуліся насуст- 

рач смеляку. Той, не трацячы імпэту, нібы на велізарнай арэне 
пагнаў па кругу, цягнучы за сабою хвост пераследнікаў. На гэта 
відовішча астатнія павыскоквалі з кустоў і беглі да сваіх коней. 
Пра тых у лесе забыліся думаць. Раман, затаіўшы дых, сачыў за 
няроўным паядынкам. Пачуў як гэты адважны ваяр, пралятаючы 
паблізу, пракрычаў сваім: «Адыходзьце, хлопцы! Адыходзьце!»

Ворагі ўжо акружалі яго, імкнучыся дастаць шаблямі. He часта 
такая забава прыпадае: самога Ламацкага зваліць. Пасля кожны 
можа хваліцца, што яго штых быў рашаючым. Але гэты Ламацкі 
відаць нездарма быў харужым у сваім павеце. Звон стаяў, як у 
збройнай майстэрні. He верылася, што супраць аднаго чалавека. 
Усё ж яго пасеклі б на капусту, каб не загадны крык, што пера- 
крыў звон і лямант:

- Жывым! Жывым яго браць!
Услед іншы голас пракрычаў:
- Здавайся, Ламацкі! Усё адно наш будзеш!
- Можа ваш, але не твой! - прагучала гэтак жа голасна і ўслед 

рэхам аддаўся прарэзлівы крык.
Кінуліся ў бакі коні, даючы мажлівасць аднаму вылецець з 

гурмы, несучы ў сядле бязвольна павіслае цела. Але і змагар ужо 
быў няздольны да бою, паволі спаўзаў з сядла. Нехта падхапіў 
яго і недаўзваліцца ўніз галавою.Усе маўклівым паўкругам сталі 
вакол пераможанага непрыяцеля.

Перамога тая выглядала неяк незнакаміта, вунь іх колькі, 
а ён не спужаўся. Адзін з тых, што не прымалі ўдзелу ў сечы, 
наблізіўся і нешта спытаў. Голас чамусьці падаўся Раману непры- 
емным, хоць ён ні слова не разабраў. Можа, што быў наўмысна, 
роблена сцішаны. Хтосьці схіліўся над Ламацкім, падняў яму га- 
лаву і кіўнуў на знак адказу, але што гэта азначае, было не паз- 
наць. Прагучалі загады і ўвесь атрад парамі скіраваўся на дарогу, 
забраўшы з сабою параненых Ламацкім і палеглага.

Апроч, як зразумеў Раман, камандзіра, засталося трое. Адзін 
выглядаў на афіцэра, двое нагадвалі ўшчэнт занядбаную шлях- 
ту, але хутчэй за ўсё былі звычайнымі гайдукамі. Яны навязалі 
коней, падхапілі параненага пад пахі і павалаклі да разгалістага 
дрэва непадалёк раманавай схованкі. Каб лепей чуць, ён ціхень- 
ка пасунуўся бліжэй да таго клёна. Цікаўнасць прыглушыла голас 
асцярожнасці, але ён даслаў кулю ў шырокае жарло бандалета 
паверх шротавага зараду. Дзеля большай пэўнасці памяняў no
pax на палічцы. Лежачы было нязручна, але стаць безабаронным 
перад гэтымі было б глупствам.

Гайдукі тым часам пасадзілі палоннага, прыхінуўшы спіною 
да камля, далі глынуць з пляшкі. Чалавек пакрысе прыходзіў да 
свядомасці, мабыць напамінак браць жывога ўратаваў яго ад смя- 
ротнага ўдару. Раман заўважыў, што адзін з гайдукоў завіхаецца 
нават старанна. Ці то, каб дагадзіць камандзіру, які відавочна не- 
цярплівіўся з допытам, ці ад дабрыні душы. Другі стаяў панура, 
нібы чакаў, куды яго штурхнуць. Камандзір відаць палічыў стан 
палоннага адпаведным і ступіў бліжэй да клёна, а тым і да Рамана. 
Цяпер гэты нібьіта пешчаны голас быў добра чутны.

- Ну што, пан на Вышках?
Палонны маўчаў. А Раман пахаладзеў ад яшчэ няпэўнай зда- 

гадкі: «Вышкі! Гэта жхутчэй за ўсё тыя! Няўжо ён зтых Ламацкіх?»
Камандзір прайшоўся некалькі крокаў туды-сюды перад 

Ламацкім.
- Маўчыш? Памаўчы, памаўчы крыху, набярыся сілы, яна табе 

хутка спатрэбіцца, вельмі хутка.

Раман не ведаў чаму, але ўзненавідзеў гэтага задаваку, як гад- 
зюку. Нахапаўся, нягоднік, ад некага «маніраў», нават і голас гэты, 
як у знясіленага веліччу князя, у кагосьці падгледзеў і наследуе, 
псяюха. Але вялікапанскай вытрымкі хапіла не надоўга.

- Маскевіча ссек і маўчыш, падла! - ён замахнуўся лазіною, 
якой пасцёбваў па халяве, і перацяў 6ы палоннага па твары, калі 6 
другі афіцэр не перахапіў руку.

-Ты што! - напомніў сярдзіта. - Ён жа паранены, можа 
памірае.

- Ну і што, як паранены! - раз'юшана адкрыкнуў камандзір, 
вырываючы руку. - Маўчыць, бачыш! Нічога, у Катовіча загаво- 
рыць!

Глядзі ты, падумаў Раман, хапае дыхавіцы гарлаць. Шанцуе 
мне на Катовічаў! Але прынамсі зразумеў, адкультая падсвядо- 
мая нянавісць.

- Маскевіча ссеклі ў сумленнай бойцы. I ворагу належыць 
прызнанне мужнасці, - стрымана заўважыў афіцэр.

- Чхаць мне на яго мужнасць! Хай кажа, дзе грошы і здыхае, 
калі не выжыве.

-Трасцу табе, а не грошы, тхор смярдзючы! - слабым, але 
чутным голасам азваўся Ламацкі.

-Загаварыў! - усклікнуў здзекліва Катовіч. - Дык ці скажаш, 
дзе канфедэрацкая каса? Дабром пакуль што пытаю.

- Адчапіся, брыда. Няма ў мяне аніякай касы.
- Гэта ты дзецям сваім байкі будзеш расказваць. Калі паба- 

чыш іх яшчэ, - пагрозліва прасычэў Катовіч, ізноў забыўшыся 
на свой ціхманы голас. Цяжка яму было ўтрымлівацца ва ўлю- 
бёным вобразе.

Ламацкаму было лягчэй. Раман з вялікім спачуваннем пры- 
глядаўся, як ён, адольваючы знямогу, не дае ворагам пазнаць, 
якія мукі душы і цела даводзіцца цярпець.

- Mae дзеці, Катовіч, за бацьку саромецца не будуць, ■■ раз- 
пораз пераводзячы дых, прамовіў палонны. - А цябе, тарбахвата 

з павятовага тракта, нават конь твой саромеецца.
Словы пра конскі сорам страшэнна раз'юшылі Катовіча.
- Бяры бізун, Пахом! - крыкнуў ён гайдуку. Той крануўся ўжо 

да каня, але стаў, спынены раптоўным воклічам афіцэра:
- Пачакай, Пахом!
- Ты маімі людзьмі не камандуй! - узарваўся Катовіч.
- He буду, - супакоіў яго афіцэр, - але і ты не гарачыся. Ён, 

як і мы - шляхціц. Я на такое не пагаджаюся, - сцверджанне 
гучала рашуча.

Відаць і Катовіч завагаўся. Магчыма яго ўлада не была для 
афіцэра бясспрэчнай, а збіццё шляхціца, ды яшчэ параненага, 
бізуном напэўна не пройдзе па-за ўвагай бліжэйшага сойміка, 
не кажучы пра помсту радні ды сяброў. Усё гэта не залежыць ад 
спраў канфедэрацыі ці якой іншай палітыкі.

- Аты што прапануеш? - агрызнуўся камандзір, не жадаючы 
адразу прызнаць слушнасць падначаленаму.

- Найперш даставіць яго да лекара, а там няхай начальства 
вырашае.

Катовіч зірнуў на свайго афіцэра як на вар'ята. Раман быў 
пэўны, што не памыляецца. Відавочна намеры Катовіча не пра- 
дугледжвалі якога-кольвек удзелу начальства ў справе палонна- 
га канфедэрата.

- Яшчэ чаго! - усклікнуў Катовіч. - He дзеля таго я ўсіх вы- 
правіў, каб з гэтым цёгацца. Ёсцьу яго шанец на паратунак: ад- 
даць грошы і застацца тут.

Нахабства камандзіра здзівіла нават паслухмянага гайдука. 
Прынамсі нешта прамільгнула на яго пысе. Дзіця не ўспрыняло 
6 усур ез аніводнага слова Катовіча, падумалася Раману. Як жа 
аддаць тыя грошы, не кранаючыся адсюль? А што чакае пакіну- 
тага тут параненага, як не смерць. Відаць, на гэтым і залежыць 
Катовічу. Але перад усім вырваць падказку, у каго захоўваюцца 
немалыя, відаць, грошы.

- Слухай пане Ламацкі, Алесь, здаецца, - парушыў агульнае 

маўчанне Катовіч. Вярнуў сабе нарэшце спешчаны голас. - Дык 
вось, пане Алесь Ламацкі, пан на Вышках ды іншае, мне абрыдла 
з табою вэждацца, - ён стараўся выказаць, якая пагарда пера- 
паўняе яго стомленае сэрца. - Ды і час не ранні, зірні на сонца. 
Пахом, нясі аркан.

Пахом затаптаўся ў нерашучасці. Магчыма разлічваў на чар- 
говую нязгоду, што пазбавіць яго ад катоўскага занятку. Урэшце, 
калі дойдзе да разбору, то напэўна ён будзе першы вінаваты.

- Што ты зноў прыдумаў? - раздражнёна запытаў афіцэр.
-Зараз пабачыш. Ведае ён, дзе грошы, калі яны не ў яго. - 

злосна кінуў Катовіч.
- Ну што з тых іхных грошай! - афіцэр са злосцю плюнуў. - 

Для скарба гэта ж кропля, а звесткі ён мог бы даць нашмат больш 
каштоўныя.

Пагляд Катовіча не хаваў пагарды.
- Дураньты, васпане! Дасюль, бачу, не скеміў, чаму я ўсіхадас- 

лаў. Табе што, грошы не патрэбны? Альбо хлопцам? - ён махнуў 
лазіною на гайдукоў. He дзеля князя Радзівіла я за шаблю ўзяўся. I 
ты, пане Куніцкі, мне толькі за сведку патрэбны, разумееш?

Па крыху збялеўшым твары афіцэра было ясна, што той па- 
чынае разумець, у якое сіло трапіў і крыху палохаецца. Яно і не 
дзіва. Раман бачыў, што з чатырох двое выканаюць кожны загад 
Катовіча. А на тры дзяліць яшчэ прасцей. Асабліва ў лесе, дзе 
страляюць.

Тым часам Пахом прынёс аркан і спрытна леракінуў адзін ка- 
нец церазтоўстую галіну.

- Паслухай, Катовіч, - ізноў паспрабаваў угавораў Куніцкі. - 
Мы ж афіцэры, а не каты. Дапытвай, калі табе так карціць тое 
золата, але ж іншае...

- Аты паслухай, што я скажу! - зазлаваў Катовіч сваім звычай- 
ным голасам. - Калі пан Куніцкі такі далікатны, то няхай паду- 
мае, куды забярэ сваю маці, як пакладу перад ім усе вэксалі, бо 
маёнтак жа ўраз стане маім.

-Ты гэтага не зробіш, - дрыготкім голасам прамовіў афіцэр, 
ціто просячы, ці спадзеючыся на спагаду.

Катовіч зірнуў на яго, потым на пятлю аркана, што злёгку па- 
гойдвалася амаль над самай зямлёю. Моўчкі паляпваў лазіною 
па халяве. Раман нечакана для сябе заўважьгў, што ў гэтага Ка- 
товіча халявы ў належным парадку.

- Яшчэ як зраблю! - запэўніў ён Куніцкага. - Мне патрэбны 
грошы неадкладна. Вось давай і забірай сабе гэтага змагара, - 
кіўнуў ён на палоннага.

- Нашто ж ён мне, - разгублена адгукнуўся Куніцкі. - Ды і гро- 
шай у мяне няма, сам ведаеш.

Ён відаць страціў надзею перашкодзіць здзекам над безаба- 
ронным чалавекам і не ведаў, што рабіць.

Катовіч палічыў далейшыя спрэчкі непатрэбнымі і ўладчым 
рухам рукі паказаў памагатым цягнуць палоннага пад вяроўку. 
Калі гайдукі падхапілі Ламацкага пад пахі, Раман заўважыў рас- 
паласаваны рукаў жупана і скрываўленую бель сарочкі. Пара- 
нены застагнаў і абвіс на руках катаў. Стала бачна, што шаблі 
пераможцаў дацягнуліся і да спіны. Магчыма ўдар некага спрак- 
тыкаванага пазбавіў смеляка прытомнасці раней, чым іншыя за- 
бралі яму жыццё.

- Пятлю на рукі, Пахом, - загадаў Катовіч. - He там! Ля самых 
далоняў.

Рука Рамана ўжо даўно сціскала прыклад бандалета. Ён пе- 
раводзіў кароткую рулюто на Катовіча, то на гэтага жахліва пас- 
лухмянага Пахома. 3 такой адлегласці не дасі маху і з бандалета, 
але ж зарад толькі адзін. Няма ані пісталета ані шаблі, толькі 
стрэліць і наўцёкі! Ясна, што ўсё выказанае пры палонным не 
дазваляла Катовічу пакінуць яго жывым. Невядома, што здарыц- 
ца і з гэтым афіцэрам. Хіба што поўная ўлегласць волі крэдытора 
ды страх апошняга не вярнуць пазыку ўратуе гэтага Куніцкага ад 
выпадковага стрэлу ў спіну.

Пахом лена, але дакладна выканаў загад і стаяў, чакаючы, 
што далей. Палонны ляжаў ніцма. Катовіч падыйшоў і мыском 

бота павярнуў яму галаву, хацеўупэўніцца, ці ўсведамляе ахвяра 
сваё становішча.

- Ну што ж, нездарма ён пан на Вышках. Цягні, Пахом.
- Дзяніс, пабойся Бога! - ледзь не ўмольна выгукнуў Куніцкі.
-Змоўкні, ацан! - уладна раўнуў Катовіч і махнуў гайдуку, 

што ізноў замарудзіў. - Цягні, халера, бо сам завіснеш!
Гайдук пачаў паволі выбіраць другі канец аркана. Ён нібы 

спадзяваўся, што ўсё гэта, каб напужаць, а да здзекаў не дойдзе. 
Катовіч заўважыў ваганне і скочыўда Пахома.

-Ты што, сілу страціў? - ён сам ірвануў за вяроўку, што меў 
сілы.

I тут грымнуў стрэл. Катовіч схапіўся за грудзі і асунуўся на 
дол побач са сваёй ахвярай.

- Падай - крыкнуў Куніцкі, сам даючы прыклад.
Як на іх бяду, зброя апроч шаблі Куніцкага была пры сёддах 

і да яе было не дастацца. Ляжалі ў жаху, чакаючы чарговых стрэ- 
лаў, але замест залпа прагучала:

- He страляць!
Раман кінуў загад свайму ўяўнаму войску, паспешліва 

набіваючы бандалет. У галаве імгненна саспела неблагая заду- 
ма.

- Дык што далей? - крыкнуў тым ляжачым. - Ці маем скон- 
чыць справу адным залпам?

- Паддаемся, хлопцы, - азваўся афіцэр. - На ваш гонар!
Раман памаўчаў для прыліку і адказаў паважна:
-Так, мабыць, лепей, хоць нам вас дзець некуды. Забірайце 

свайго нядошлага ката і спехам адсюль, пакуль мы лагодныя, - 
насмешліва закончыў ён.

Усе трое, яшчэ баючыся падману, усталі і наблізіліся да Ка- 
товіча. Відаць было і Раману, што той мёртвы.

-Коней абыйдзіце, калі жыццё мілае, - папярэдзілі з 
гушчару.

Двое падхапілі забітага падпахі, трэці за ногі і, цяжка ступаю- 
чы, пакрочылі да дарогі.

Раман чакаў пэўны час нават пасля таго як тройца знікла, па- 
вярнуўшы налева. Кіруюцца да блізкага фальварка, зразумеў ён.

* * *
Перамога не прынесла Раманузадавальнення. Становішча 

было незайздроснае. Несумненна, сюды хутка з'явяцца і часу 
няшмат. Найперш трэба было заняцца ўратаваным. Раман 
адрэзаў пятлю аркана і асцярожна вызваліў рукі. Дрэпін і па- 
рэзаў было шмат, але на большасці кроў запяклася. Пакуль 
трэба адыйсці глыбей у лес. Абы з вачэй. Мала хто сунецца 
ў лес пасля страляніны. Раман узваліў Ламацкага на плечы 
і аж крактануў, устаючы: хлопец быў не зломак, ледзь не ў 
сажань ростам ды і ў плячах адпаведны. Мужны твар з моц- 
ным падбароддзем і густымі вусамі быў чыста паголены яшчэ 
сёняшнім ранкам. Але зараз ён быў абсыпаны пылам і ў рагах 
поту. Ухапіўшы параненага за здаровую правую руку і вопрат- 
ку, панёс яго ў сасоннік. Ішоў пакуль хапіла духу, затым асця- 
рожна паклаў на мохавыя купіны, павярнуў на бок. Вярнуўся 
і сабраў на шнурок чатырох коней, дзякуючы Богу, што пад- 
пусцілі чужога. «Ну, вось разжыўся здабычай, а куды з ёю?» - 
хмыкнуў, аглядаючы зброю, што вісела пры сёдлах. Пакідаць 
ўсё гэта не хацелася. Самому можа спатрэбіцца.

Схаваўшыся, лягчэй стала думаць, што далей. Раман выцяг- 
нуў з похваў паляўнічы нож і пачаў разразаць, дзе трэба, адзежу 
параненага, які ўсё яшчэ не ачуньваў. Са шкадаваннем глянуў на 
ладна дапасаваны жупан, жоўгага пад апалы ліст колеру, падпе- 
разаны чорным шырокім пасам, пры якім так і заставаліся пара- 
хоўніца і нож. «Нарабіў бы ён клопату тым злыдням і з нажом, 
каб не пакроілі шаблямі,» - падумаў Раман, Ніжэй пояса ран, як 
быццам, не было. Шаравары тонкага чорнага сукна былі кры- 
ху запэцканыя зямлёю, але крыві, а галоўнае парэзаў, не было 
відаць. Раман адзначыў сапраўды афіцэрскую спраўнасць свайго 
падапечнага. Ад вопраткі толькі злёгку патыхала дымком ляс- 

нога вогнішча. Відаць, часцей начуюць па маёнтках. Адразаючы 
палосы ад сарочкі, мусіў павярнуць Ламацкага і можа ад болю 
той адкрыў вочы і зірнуў на Рамана.

- Дзе я? - запытаў ледзь чутна.
- Як бачыш, усё яшчэ ў лесе, - Раман як раз корпаўся ў сваёй 

торбе. - Нічога не бойся. На вось глыні.
Раман прымусіў яго пракаўтнуць некалькі глыткоў гарэлкі. 

Паклаў яму ў рот кавалак хлебнага мякіша.
-Жуй, браце. Зараз дагледзім твае раны ды паедзем, нельга 

нам тут сядзець.
- Адзе ж гэты... Катовіч?
- Перахітрыў ён цябе, - бесклапотна адказаў Раман, - уцёк на 

той светадтваёй помсты, але пра гэта пазней.
Раз-пораз падаючы яму кавалачкі хлеба, рыхтаваўтаварыша 

нядолі да чарговага выпрабавання. Перавязаўшы, як далося ле- 
пей, раны, запытаўся:

-Утрымаешся ў сядле? А можа ўпоперак цябе замацую, спе- 
радуў цябеўсё цэлае?

- Утрымаюся, - супакоіў Ламацкі.
-Тады, браце, давай!
Раман абхапіў яго за стан і падвёў да каня, Ламацкі нават 

не застагнаў, хоць было бачна, чаго каштуе яму кожны крок. 
Спыніўшыся ля каня, шапнуў яму нешта ў вуха і той, на здзіўлен- 
не Рамана, апусціўся на калені.

- Скажы, які разумнік! - у захапленні ўсклікнуў Раман. - Вось 
чаму цябе так доўга не маглі адолець!

- Дык ты ўсё бачыў, - здагадаўся Ламацкі, калі Раман зама- 
цоўваў яму ногі ў страмёнах і прыладжваў повад.

- Усё бачыў, але пра гэта пазней. А пакуль, падстаў дзюбу,
Гэтым разам быў шматок вяндліны.
-Жуй і трымайся - дзве табе задачы. Напрасткі пойдзем, 6о 

баюся дарогаю.

Раман праверыў зброю. Два набітыя пісталеты ад сёдлаў 
сунуў сабе за пояс, два ў ольстры параненаму, замяніўшы 
выстраленыя.

- Пазней усе наб'ем, - ён узяў каня пад цуглі. - Рушылі!
Пайшлі, выбіраючы зручныя прагалы і палянкі. Выбіліся на 

стары дукт і прайшлі ладны кавалак, каб схаваць след. Затым ізноў 
павярнулі ў гушчар, дзе ўжо былі пэўныя сякой-такой бяспекі.

- Тут пакуль спынімся, - вырашыў Раман.
Ён рассядлаў двух здабычных коней, з гунек зрабіў пасланне 

на высокіх мохавых купінах. Падаслаўшы моху і папараці, вы- 
масціў з сядла падгалоўе.

- Давай, вашмосьць, на часовую кватэру.
Сцяўшы зубы, Ламацкі споўз з сядла на рукі Раману і з яго 

дапамогай уладкаваўся на пасланні. Уздыхнуў з нехаванай па- 
лёгкай.

- Дзякуй табе, браце. Скажы хоць, каму дзякую.
- Раманам зваць. Мабыць гэтага даволі. А тваё імя я ад тых 

чуў, так што знаёмцы, - усміхнуўся Раман, захутваючы Ламацка- 
га ў пелярыну, што знайшоў ля афіцэрскага сядла.

Пакорпаўшыся ў сядзельных торбах, сабраў нейкі падмацу- 
нак. Усё паклаў зручна для параненага.

-Ляжы тут, пакуль не вярнуся з фурманкай. Можа - за- 
баўлюся, але чакай. Коней забяру. На тваім сам паеду, а тых 
адвяду далей, каб выпадкам цябе не здрадзілі. Нікога не кліч, 
калі пачуеш, а я сам азавуся.

-Так і зраблю, - Ламацкі, напэўна, быў шчаслівы перадых- 
нуць пасля ўсіх турботаў,

- Ёсць у цябе прытулак, каб схавацца? - запытаўся Раман, 
падцягваючы страмёны пры сядле Ламацкага на свой рост і 
звычай.

- Дадому нельга, - у роздуме прамовіў Ламацкі. - А ты часам 
не канфедэрат? - запытаўся ён.

- He, - матлянуў галавою Раман, - я сам па сабе. Паляўнічы.

- Значыць гэта быўтвой стрэл, - як неаспрэчнасць сцвердзіў Ла- 
мацкі і запэўніў, - Пакуль вернешся, я падумаю, куды нам дзецца.

* * *

Пан Габрыэль быў моцна здзіўлены нечаканым з'яўленнем 
Рамана на чужым кані. Яшчэ больш здзівіўся ўсяму здарэнню.

- Шанцуе табе на гэтых Катовічаў! - забедаваў стары, выво- 
дзячы каня. - Мабыць, сапраўды такое тваё наканаванне, як той 
Язэп кажа.

Яны ўдвох хуценька запраглі каня і паклалі саломы, сабралі 
ежы і біклажку з вадою. Раман быў рады, што пан Габрыэль аніко- 
лечкі не спалохаўся і, здаецца, зусім не вінаваціў Рамана.

- Хлопца не возьмеш?
- He, самупраўлюся. Нетрэба лішніх вачэй.Толькі пана Язэпа 

паведамце, 6о не ведаю, куды паедзем.
- Добра, пачакай хвілінку.
Пан Габрыэль пачлэпаў у хату і вынес невялікую берасцянку.
-Лекі, - патлумачыў, падаючы Раману, - ад бабкі засталіся. 

Можа і самому, не дай то Бог, спатрэбяцца, але таму чалавеку ў 
сам час. Сцеражыся, каб не пазналі, асабліва з параненым.

- Буду ўважаць, пане Габрыэль, - запэўніў Раман. - Бывайце 
здаровы!

- Едзь з Богам, сыне!

* * *

Калёсамі не паедзеш так як конна, і Раман паганяў коніка, 
каб да цямна знайсці закінуты дукт.Там ужо па вядомых прыкме- 
тах дабраўся да патрэбнага месца. Ступіў у гушчар, не тоячыся, і 
пачуў, як пстрыкнуўузведзены курок.

- Гэта я! Раман! - гукнуў прыцішана і, ступіўшы некалькі кро- 
каў, апынуўся ля параненага.

- Адпусці курок, зрабі ласку, адной рукою не здолею, - Ла-

мацкі падаў пісталет.
- Якты тут? He баяўся?
- Ды не, - усміхнуўся той. - Нават заснуў. А можа страціў пры- 

томнасць, не ведаю. Спавіў ты мяне, як немаўлятка, то цёпла 
было.

- Калі прыдрамаў, то вельмі добра. Па голасе чую, што лепей, 
- Раман паклаў яму руку на лоб, - гарачкі, здаецца, няма. Есці не 
хочацца?

-Толькі піць, калі ёсць.
Раман наліў кубак і дапамог напіцца. Праверыў павязкі і 

ўсцешыўся, што сухія.
-Тут мяняць не будзем, - папярэдзіў і запытаў. - Дык куды 

едзем?
- За раку. Праз паром. Падыходзіць?
- А чаму ж не! - адгукнуўся Раман. - Восьтолькі з коньмі будзе 

клопат.
- Дамо рады, - супакоіў яго Ламацкі. - Тут блізка ваколіца. 

Чаркі завецца, можа ведаеш. Нам патрэбна другая хата з канца. 
Яны і зоймуцца.

Раманузваліўся каменьздушы. Весці за возам чацвёра коней 
было б вар'яцтвам, а кінуць - недаравальным марнатраўствам.

...Калі ён дастукаўся да той другой ад канца хаты, з дзвярэй 
паказаўся дзяцюк год дваццаці з нечым.

- Я ад каменданта, - паведаміў Раман, як навучыў Ламацкі. - 
Аты ці не будзеш Казімір?

- Я і ёсць.
- To ён просіць падыйсці. Сам не можа, ларанены.
Нават у прыцемках было бачна, як узрадаваўся хлапец. Ад- 

разу памкнуўся да воза, але прыпыніўся, засаромеўшыся сваёй 
нястрыманасці, якую незнаёмы чалавек мог палічыць за ня- 
ветлівасць.

- Як жа вырваўся?

- Пашэнціла, - адказаў Раман, - едзем у схованку.
Размова ля воза была кароткай. Раман трымаўся здалёк, каб 

не ствараць няёмкасці. Разумеў, што чутка пра сутычку ў лесе 
ўжо дайшла да гэтай ваколіцы, але ўратаванне Ламацкага было 
не абы якою навіною для яго паплечнікаў.

- Падыйдзі сюды, браце, - пазваў Рамана Ламацкі.
Голас яго быў слабы, але словы гучалі выразна. Мажліва не 

хацеў выглядаць бездапаможна перад падначаленым. А што пе- 
рад Ламацкім падначалены, было відавочна. Словы яго ўспры- 
маліся як загад.

- Запомніце адзін аднаго, вашмосьці. Ты, - зірнуў на Рамана, 
- у кожнай патрэбе тут дапамогу знойдзеш. А зараз, Казік, вазьмі 
тут сёдлы, зброю лішнюю і неадкладна ідзі за коньмі. Прыхавай 
іх, пакуль не спатрэбяцца нам ці гэтаму чалавеку, дарэчы імя яго 
будзе для ўсіх - Алесь. Ну і жонцы маёй перадайце, што крыху 
падрэпаны, але жывы. Бывай, хлопча.

- Бывайце, пане каменданце. Памагай вам Бог! - хлопец па- 
вагаўся, але прапанаваў, - А можа ўзялі 6 Антося. Аднаму на па- 
роме нязручна.

- А што з паромшчыкам? - занепакоіўся Ламацкі.
- Акуратзлёг. Ля парома нікога.
Ламацкі задумаўся. Раман таксама прыкідваў, як гэта будзе: 

звесці воз на паром, замацаваць, перацягнуцца на той бок і там 
управіцца. Цяжкавата. Ламацкі, відаць, думаў пра тое самае.

- Разумна раіш. Кліч брата.
Антось мала саступаў брату і ў паставе і па веку. Ладны, руха- 

вы, моцны дзяцюк. Ён адразу скочыў на воз і ветліва але рашуча 
забраў лейцы.

- Я сам, пане.
- Бяры, ты тут лепш управішся, - згадзіўся Раман.
- А вы, пане, таксама з намі? Бо я вас не ведаю, - па нейкім 

часе запытаўся хлопец.
- Гэта залежыць, як далёка ты з намі выбраўся, - смеючыся

адказаў Раман.
- Жартуеце, пане, а я сур'ёзна, - пакрыўдзіўся Антось.
Раман усміхнуўся. Падумаў, што з такімі маладымі змоўшчы- 

камі жартаваць у справах патаемных небяспечна. Глядзіш, 
палічаць абразай.

- He крыўдуй, браце. Дзень у нас такі сур езны, што хоць на- 
нач пажартаваць варта.

- Мне Казік казаў, - ціхенька сказаў Антось, - сапраўды ка- 
лаўрот! Аж дзіва, як гэта пан Ламацкі ўратаваўся.

- Бог дапамог.
Антосютакога тлумачэння было мала. Богто Бог, але шабля 

была ў руцэ пана Ламацкага.
- Гэта праўда, што ён адзін на тых кінуўся, каб хлопцаў 

прыкрыць?
Антось пытаўся ледзь чутна, відаць, баяўся пакрыўдзіць адваж- 

нага пана Ламацкага сваім пытаннем. He меў сумневу ў яго сме- 
ласці, але карціцьусё выведацьад сведкаў. Неаднойчы пачуеш пра 
гэта размовы. I як жа дарэчы будзе ўставіць сваё важкае слова.

- Праўда, - пацвердзіў Раман. Разумеўхлопца і расказаў, што 
лічыў мажлівым. Размаўлялі ціхенька, бо Ламацкі здаецца ізноў 
задрамаў пад скрып колаў на мяккіх пясчыстых каляінах.

* * *

Паромная пераправа была ўсталявана звычайна. Таўшчэзная 
ліна, перакінутая цераз раку, адным канцом мацавалася за ўка- 
паную наўскос палю, другім - да калаўрота. Паслабіўшы канат, 
можна правесці над ім віціну, чаўны з капою сена ці плыты з 
буданамі. На абодвух берагах - вымасткі для ўз’езду-выезду, не- 
вялікія буды ад дажджу, крытыя чаротам з паблізкага старыка. 
Антось агледзеў мацаванні парома.

- Вада якраз, што трэба. Вымасткі ўпоравень з паромам. - то- 
нам знаўцы паведаміў Раману. - Абы конь не заўпарціўся.

Асцярожна завялі каня на хісткі насціл. Загарадзілі гладкай

ад частага ўжытку жэрдкай прагал для ўезду.
- Ну, вось і ўсё! Добры конік, паслухмяны, - Антось паляпаў 

гнядка па шыі.
Ён спраўна паслабіў чалкі і паскідаў петлі з берагавых паляў.
- Бярэмся, пане, аднаму гэта цяжкавата.
- Бярэмся! - падхапіў заклік Раман, намацваючы надзейную 

апору для ног. Яму вельмі падабалася выконваць загады быва- 
лага ва ўласных вачах Антося.

- Р-раз! - напружаным уздыхам закамандаваўтой.
Нязграбнае судзенца з двух шырокіх пляскадонных чаўноў 

павольна кранулася з месца. Забулькатала вада, зарыпелі колцы 
на петлях, што трымалі паром на ліне.

- Р-раз! - перахопліваючы рукі, выгукваў Антось і паласа вады 
між паромам і берагам няспынна пашыралася.

Азірнуўшыся на Рамана, ён раптам замёр і паказаў рукою на 
бераг.

- Зірніце! - сцішана сказаў ён.
He выпускаючы ліны з рук, Раман павярнуў галаву. На яснай 

паласе неба чарнелі постаці трох вершнікаў, што мерыліся спус- 
кацца да пераправы.

- Стой! Гэй, стой! - даляцела адтуль.
- Налягайма, пане! - падагнаў Антось. - Напэўна гэта за намі.
- Mary паверыць, - выціснуў з сябе Раман, тужачыся з усяе 

моцы. Рукі з непрывычкі пашэрхлі і гарэлі, але ж скардзіцца не 
выпадала.

Паром пайшоў шпарчэй, але адлегласць ад берага была 
невялікая.

- Плыньда берага прыціскае, - патлумачыўзадыханы Антось.
- Ад сярэдзіны лягчэй пойдзе.

Ён , відаць, лічыў абавязкам падбадзёрыць Рамана, а заадно 
можа і сябе.

- Гэй, на пароме! Вяртайцеся назад! Ці страляцьмем? - даля- 

цела з берага. Коннікі ўжо былі ля самай вады.
- Антось, гані назад, забярэш нас! - крыкнулі зноў. - Гэта жты, 

блазнюк, ведаю! He ўдавай глухога! - папярэдзілі пагрозліва.
- Пацалуеш ты мяне... - прасычэў хлопец. - Р-раз, ды яшчэ 

р-раз!
Паром ужо быў на сярэдзіне ракі.
- Што ты яго ўгаворваеш! - рыкнуў іншы голас. - Вызвалі ка- 

лаўрот, хай боўтаюцца пасярод ракі, пакуль сюды не прыб'е!
Антось таксама занепакоіўся, што знясе сапраўды чорт веда- 

ма куды, і выказаўся рашуча.
- Пужануць іхтрэба, калі сунуцца да калаўрота.
Раман узяў мушкет, зручна абапёрся на градку воза, зла- 

жыўся і стрэліў у чорны зарыс будкі, перад якой і месцілася тое 
прыстасаванне.

- Ані кроку да калаўрота, - папярэдзіў гучна, - я і ў цемры 
бачу як кот. А мушкетаў тут хапае.

Разлік быў правільны. Удар кулі ў дошкі будана падзейнічаў. 
Пераконвацца, ці то выпадкова, ці не, ахвотнікаў не было. I хутка 
стала ясна чаму.

- Дык гэта жтой, што паклаў пана Катовіча! - прагучаўтой жа 
рык. - Па голасе пазнаю!

Значыцьздагадаліся паслаць раз'ездда парома, але на шчас- 
це спазніліся, падумалася Раману. Няўжо зразумелі, што Ламац- 
кага ўратаваў нехта адзін?

- Усё роўна вас зловім, - абвесцілі з берага, разумеючы, што 
здабыча выслізнула з рук. - А табе, Антось, мала не будзе!

- Гэта мы яшчэ пабачым, - прасоп той, налягаючы штосілы.
Цяпер, калі Раман мусіў стаяць на старожы, цягнуць да- 

водзілася аднаму. Добра, што мінавалі стрыжань і паром ішоў 
па ціхаводзе.Тузін перахопаў і ён цяжка прыціснуўся да масткоў, 
зарыпеўшы ўсімі злучэннямі і споінамі.

- Патрымайце, пане, я зараз.Тыя ўжо нічога не зробяць.

Антось увішна накінуў чалкі на берагавыя палі і, моцна аб- 
цягнуўшы, замацаваў. Плынь шчылыза прыціснула паром да ма- 
стка. Антось адкінуў жэрдку агароджы і толькі тады зірнуў на той 
бераг. Тыя ўсё стаялі, але страля ць не наважыліся. Залежала ім 
мець уцекачоў жывымі.

- Бродам паедуць, - патлумачыў Антось. - Паром тут, човен 
таксама на гэтым беразе. А бродам - ладны крук.

- Вось мы і далей разам! - засмяяўся Раман.
Але гэтым разам хлопец не пакрыўдзіўся. Яктолькі вывелі 

воз, жвава скочыў да лейцаў і цмокнуў на коніка. Колы затурка- 
талі па карэннях вербалозу.

- Як гэта яны цябе пазналі? Ты ж не азываўся? - запытаўся 
Раман.

- А хто яшчэ з ваколіцы ноччу паром пагоніць? - з гонарам 
у голасе запытаў Антось і патлумачыў: - Тут жа і вадзяніцы 
здараюццца.

Пярэчанняўу Рамана не было.

* * *

За ракою Раман паспакайнеў. Небяспека трапіць у рукі ва- 
рожага боку значна зменшылася. Ён разумеў, што пасля забіцця 
Катовіча і вызвалення з палону правадыра тутэйшых канфедэ- 
ратаў, лёс яго звязаны з чалавекам, які ляжыць зараз на саломе 
за яго спіною. Застаецца толькі маленькі шанец захаваць сваё 
інкогніта і не ўмяшацца ў спрэчкі і збройную барацьбу. Гэта калі 
не думаць пра звычайны пераслед за ўчыненае забойства.

- Якты там, вашмосьць? - павярнуўся ён да Ламацкага. - Ато 
мы на цябе зусім забыліся ў сваёй кампаніі.

- Нічога, - адгукнуўся той. - А восьты з-за нас усётрапляеш у 
клопаты.

- He зважай на гэта, - махнуў рукою Раман. - Каб за мною 
сям'я ці старыя якія стаялі! He могжа я спакойна пазіраць, як не- 
людзі з чалавека здзекуюцца. Караля яны бароняць, нягоднікі

- Толькі тым і суцяшаюся, - уздыхнуў Ламацкі. - Бог справіў, 
што ты там апынуўся, але абараніць цябе перад помстай мы 
не можам.

Раман ведаў гэта і сам, але прыемна было чуцьтакую шчы- 
расць і адкрытасць. He фанабэрыцца чалавек, не ўдае з сябе 
вялікага правадыра. А Ламацкі звярнуўся да свайго маладога 
паплечніка.

- Ты, Антосік, пазнаў тых?
- Двух, пане, што зяпы разяўлялі. Адзін то Пахом, а другі, ры- 

кала дурное, Захар. Абодва - збіры замастоцкія.
Хлопец плюнуў на знак поўнай пагарды,
- Такая ўжо іх вёска, - дадаў ён, каб канчаткова прыпячатаць 

свой прысуд.

* * *

За схованку Ламацкі выбраў невялікі фальварак, укрыты на 
ўзлеску нібы леснічоўка. Дом стаяў да лесу ўшчыльную. Гас- 
падар нават зараснікаў не павысякаў. Надворныя пабудовы: 
хлявы, павець стаялі зводдаль адным злітным шнурам, нібы 
гаспадару больш адпавядаў водар пушчы, чым стайні ды або- 
ры. Гумно высілася яшчэ далей. Дабраліся туды яшчэ ў цемры. 
Антось выбраў шлях, каб не трапілася насустрач нават выпад- 
ковае вока.Уладкавалі параненага, дагледзелі з дапамогай гас- 
падара стомленага коніка і, ушчэнт здарожаныя, паваліліся ў 
стайні на сена...

Калі Раман абудзіўся, сонца ўжо стаяла высока. Пад саламя- 
най страхой пацвірквалі ластаўкі, залятаючы праз адкрыты шчыт 
да гнёздаў, што ляпіліся ля жардзяных латаў. Аніякіх гукаў знад- 
ворку. Ранішнія працы праспалі, зразумеў Раман. Паляжаў колькі 
часу, прыплюшчыўшы вочы, павярнуўся да Антося. Той таксама 
прачнуўся, але не варушыўся, баючыся патрывожыць суседа.

- Адаспаліся, пане?
- Як мядзьведзь, - весела адгукнуўся Раман, пацягнуўшыся

да хрусту ва ўсіх ставах. - На паляванне пайшоў ледзь золак, 
цэлы дзень на нагах, ды і ноч, бачыш таксама. He дзіва, што 
зваліўся, як сноп.

- Я так не здолеў 6ы, - прызнаўся Антось.
-Адкуль ведаеш? На мой поглядты шмат на што здатны. He 

ўяўляю, як 6ы я без цябе на тым пароме. Ну, то вылазім з берлагу?
- Вылазім! - падхапіў Антось, задаволены пахвалою.
Павітаўшыся з гаспадарамі, Раман скіраваўся да Ламацкага. 

Той ляжаў пераапрануты ў чыстае і выспаны выглядаў значна ле- 
пей. Адпачынак даў сваё.

-Добры дзень, браце, - прывітаў Рамана першы, падаўшы 
руку.

-Якты?
- Значна лепей.
- Павязак не кранулі?
- He, папрасіў без цябе не чапаць. Ты спачатку паснедай. 

Мяне ўжо пакармілі. He баліць, - супакоіў канефедэрат свайго 
ратавальніка.

Раман бачыў, што баліць, але змаўчаў. Пасля сняданку Ан- 
тось сабраўся дадому аб'ездам, каб вярнуць калёсы пану Габры- 
элю і адтуль кіравацца да сваёй ваколіцы. На развітанне пап- 
расіў Рамана:

- Пры нагодзе не абмінайце нашай хаты.
-Ды ўжо ж. Рады буду сустрэцца, - зычліва адказаў Раман і 

напомніў -1 ты ж, хлопча, асцерагайся.
- Дам рады! - зухвала кінуў хлопец. - Шкода, зброі няма.
- А хацеў 6ы мець? - Раман зразумеў, што можа ашчаслівіць 

чалавека, не справіўшы сабе клопату.
- A то не? - пытаннем на пытанне адказаў Антось.
У вачах яго свяцілася нявыказаная надзея на цуд. Раман 

усміхнуўся. Сам некалі вось гэтак марыў пра ўласную зброю. Абы 
якую, але ўласную.

- Вернешся - выберы сабелепшы мушкетзтых, што пакінулі. 
Скажаш брату, я дазволіў і Ламацкі згодны.

Твар Антося расцвіў удзячнай усмешкай.
- Вось пашэнціла мне з вамі паехаць! - усклікнуў ён. - Дзякуй 

вам, пане!
- Едзь з Богам! - Раман сам быў крануты радасцю юнака.
Пастаяў, гледзячы ўслед. На паваротцы Антось азірнуўся і 

весела замахаў шапкай, пабачыўшы, што Раман яшчэ стаіць ля 
веснічак.

- Добры хлопец, - сказаў Раман, завітаўшы ў хату.
- Уся сям'я такая, - адказаў Ламацкі. - Ва ўсім можна палягаць. 

Але стане толькі за прыстойным.
Раман не стаў дапытвацца, як тая сям'я вызначае прыстойны 

бок у змаганні двух каралёў за трон, 6о ведаў, што і сам Ламацкі 
кіруецца не вельмі яснымі ўяўленнямі. Неаспрэчным быў бадай 
што адзін довад: другая элекцыя адбылася з нахабным умя- 
шаннем чужога войска і парушэннем законаў і традыцый. Але 
ж і бок Ляшчынскага клікаў чужынцаў на дапамогу. Усе на гэты 
конт развагі праходзілі праз сіта тутэйшых дачыненняў і ўжо ў 
такім выглядзе збіралі прыхільнікаў. I чым ніжэй на грамадскай 
лесвіцы месціўся чалавек.тым цяжэй яму было вызначыцца. Але 
не лягчэй было іншым разам застацца збоку.

Мабыць, і сям'я Казіка з Антосем трымаецца пэўных рамак 
сумленнасці, сяброўскай ды сваяцкай адданасці, вернасці слову, 
усяму, што разумеецца як шляхецкі гонар і годнасць. Палітыч- 
ную арыентацыю шарачковай шляхты звычайна вызначала най- 
больш дасведчаная і ўплывовая асоба з найбліжэйшага кола.

* * *

-Дык зоймемся лекарскімі справамі, - прапанаваў Раман 
гаспадарам. - Ці маеш, васпане, моцную гарэлку?

Гаспадар скеміў, што госцю не на кілішку залежыць і выцяг- 
нуў з шафы пляшку.

- Гарыць! - пахваліўся стрымана, але пераканаўча.
- Гэта добра. А пані папросім гарачай вады ў місе, чысты 

ручнік ды самую рукі памыць, ка6 дапамагчы мне.
-А ў мяне рукі чыстыя, - крыху пакрыўджана заўважыла 

гаспадыня.
Раман усміхнуўся як мог зычлівей.
- Тут, пані, адмысловая чысціня патрэбна, - патлумачыў мяк- 

ка, - не варта крыўдаваць.
3 дапамогаю гаспадароў распрануў Ламацкага і, асцярожна 

абмыўшы раны гарэлкай, змазаў бабінай маззю, старанна зама- 
таў палосамі кужэльнага палатна, ахвяраванага гаспадыняю.

- Дзе ж пан гэтак налаўчыўся? - у захапленні запытала жан- 
чына. - Гэта ж ніводная баба пану не дараўнуе!

Раман сам з задавальненнем агледзеў вынікі сваёй працы.
-У мушкецёрах меў разумнага выхавацеля, - Раман не пера- 

пыняў агледзін, займаючыся дрэпінамі ды сіньцамі, якіхтаксама 
было ўдосталь на целе гаротніка. - Той чалавек увесь час да- 
водзіў, што з ваярамі зашмат валтузні, каб дазваляць ім паміраць 
ад марнай раны. А трэба зазначыць, што гэта часта здараецца. 
Вось ён і вучыў нас, як сабе альбо таварышу дапамагчы ў бядзе, 
пакуль медыкус з'явіцца.

- Разумны чалавек, - пагадзіўся гаспадар.
Раман кіўнуў і паказаў на хворага. Удвох зручна ўладка- 

валі Ламацкага на пасланні, асцярожна падаткнуўшы коўдру і 
падбіўшы падушку. Раман сабраўусё прыладдзе і паказаў гаспа- 
дарам, што можна прыбіраць. Зірнуў на Ламацкага і зніякавеў.

- Што ты так пазіраеш, васпане? Я ж не дзеўка.
- Гляджу і думаю.Учоратолькі звёў нас лёс, а сёння, сапраўды, 

як братты мне. Павер на слова, пакуль чынам не змагу давесці, 
- расчулена прамовіў Ламацкі.

- Ну, нічога, яшчэ надарыцца нагода, - пажартаваў Раман і 
нечакана для Ламацкага зарагатаў. - Калі і маю нейкія цноты, то 
табе імі абавязаны, - патлумачыў, супакоіўшыся.

Ламацкі неўразумела пазіраў на яго. Гэтая разгубленасць 
яшчэ больш развесяліла Рамана.

- Маці-нябожчыца ўвесь час казала, што няма ў наваколлі 
хлопчыка больш гжэчнага і стараннага, чым Алесік Ламацкі. Я 
не ўзненавідзеў яго толькі таму, што не верыў у яго існаванне. 
Аж во ён ляжыць перада мною і вачамі лыпае!

- Адкуль жа яна мяне ведала?
- Дык жа яе сям'я - вашай суседзі.
- Ролічы!
- Ролічы, - кіўнуў Раман.
Ламацкі здзіўлены пакруціў галавою наколькі дазваляў стан. 

Злёгку пакрывіўся.
- Асцярожна будзь! - напомніў Раман.
- Скажы, як склалася, - прамовіў Ламацкі. - Вялікі свет, а на 

зямлі цесна. Але скажы мне, што думаеш рабіць?
- Па шчырасці, то не ведаю, - прызнаўся Раман. - Усё знянац- 

ку звалілася. He ведаю ці ёсць рызыка дома аб'явіцца. Гэта ж у 
мяне другі выпадак з Катовічамі.

Раман расказаў, як сутыкнуўся з першым Катовічам, нават не 
ведаючы, што гэта за ён. Ламацкі задумаўся.

-Трэба перачакаць, - пачаў ён па пэўным часе. - Распытаць, 
ці хто цябе пазнаў-згледзеў. А самім ад разгалосу тваёй сла- 
вы ўстрымацца, хоць мне такога гаварыць нібы не выпадае, - 
усміхнуўся ён. - Разумна табе на нейкі час з вачэй знікнуць.

-1 я так лічу. Калі не буду замінаць, хацеў 6ы табе дапамаг- 
чы, бо гаспадары твае маладасведчаныя. Хіба што маеш каго 
паклікаць? - запытаўся Раман.

Ламацкі сумна ўсміхнуўся.
- Нажаль некага. Выпадковаму чалавеку не даверышся. He 

пра мяне аднаго мова, - сказаў ён, - Гаспадарам, хто ўкрывае, 
таксама не даруюць. I ты не спяшайся рызыкаваць. Спадзяюся, 
разумееш, што, трапіўшы ў лапы ўладам, калі не будзеш паліча- 
ны за канфедэрата, абвесцяць звыклым забойцам. А тут месца 

надзейнае.
- Згодны, - кіўнуў Раман, - Удвох весялей хавацца.
Пацяклі дні, запоўненыя доглядам за параненым, сціплым 

удзелам у гаспадарчых клопатах, што адвыкламу Раману пры- 
носіла вялікае задавальненне. Дапамог паваліць і папілаваць на 
дровы некалькі сухадрэвін, з ахвотаю ўзяўся чысціць калодзеж, 
чым ледзь не да слёз ўзрушыў гаспадыню. Гаспадар, не менш 
узрадаваны, аглядаўся ці няма яшчэ якой справы для нечакана- 
га памочніка. Вечарамі, пасеўшы вакол ложка Ламацкага, слу- 
халі бясконцыя аповяды дзе, што і калі бачылася, чулася альбо 
перажылося. Прывычны парадак колькі разоў перабівалі сваім 
з'яўленнем маладыя хлопцы, кур'еры. У такіх выпадках гаспада- 
ры выходзілі з хаты, а Раман увогуле знікаў, памятаючы пра заха- 
ванне сваёй недатычнасці. Ламацкі нічога Раману не тлумачыў. 
Затое ахвотна размаўляў пра апошнія Соймы, пра элекцыі і не 
таіўся, што схіліла яго да подпісу акта канфедэрацыі.

- Мы, каб ведаў, пачалі турбаваць маскалёў адразу, як толькі 
яны з'явіліся. Канфедэрацыя пазней завязалася, але ж гэта, разу- 
мееш, не галоўнае. Важна, каб людзі былі настроены.

Раману ўсё гэта было малавядома, таму цікава. Што-нешта 
яму расказваў пан Язэп, крышку пан Габрыэль, а вось паслухаць 
навочнага сведку, шмат у чым удзельніка падзей, гэта зусім 
іншае. Ламацкі лічыў, што і карысна для такога бывалага чала- 
века як Раман.

* * *

- Можа я і не ўмяшаўся б у гэтую куламесу, каб не трапіў на 
Канвакацыйны Сойм, - пачаў аднойчы Ламацкі.

...Яшчэ не пачаўся Сойм, а падавалася як неаспрэчная праўда, 
што цэсар Карл VI і расейская царыца Анна Іаанаўна дамовіліся 
збройна перашкодзіць абранню Станіслава Ляшчынскага на 
трон Рэчы Паспалітай.

Памежныя дзяржавы цікавіліся справай наступніка Аўгуста 
Другога яшчэ да яго смерці. Хваробы шляхецкай рэспублікі былі



69
llllllllllllllllllllllllllllllllllllllllll

ім добра вядомыя. Велізарная дзяржава, хоць і федэратыўная, 
але з выразнай і ўсё ўзрастаючай перавагай польскага элементу, 
з бяспраўнай Украінай, з Вялікім Княствам, чыёй аўганоміяй - 
даволі значнай - злоўжывалі магнаты-караляты, пасля Паўноч- 
най вайнь; трапіла ў залежнасць ад суседзяў і сталася полем 
чужых палітычных гульняў. Абранне каралём французскага фа- 
варыта азначала б змену палітыкі Рэчы Паспалітай на карысць 
Людовіка XV, асабліва ў дачыненнях з Турцыяй. Каб запабегнуць 
прэтэнзіям Ляшчынскага, расейскі дыпламат Карл Лёвенволь- 
дэ ў снежні 1732 года прапанаваў тайны тракгат. Аўстрыя, Расія і 
Прусія забавязваліся выставіць на межах Рэчы Паспалітай войскі, 
каб захаваць «вольнасць выбару» ад уплыву францыі, Турцыі, 
Швецыі. Тры чорныя арлы, што пры выпадку былі не супраць 
дзеўбануць адзін аднаго, гэтым разам мелі агульныя інтарэсы і 
шукалі прэтэндэнта, паслухмянага іх волі. Адпаведным здаваўся 
партугальскі прынц Мануэль, але смерць вывела яго з канкурэн- 
цыі. Увага трохбаковага хаўрусу перакінулася на сына Аўгуста 
Другога - фрыдрыха.

А сярод шляхты народу-выборцы панавала схільнасць да 
караля-нечужынца. «Усе» былі згодны, што ім павінен стаць 
Станіслаў Ляшчынскі. Хто думаў іначай, мог трапіць у бяду. 
французскія грошы спрыялі аднадушнасці.

-Але былі і нязгодныя, - Ламацкі асцярожна паправіўся на 
пасланні, задаволены, што не даводзіцца ўжо сціскаць зубы пры 
такіх рухах. - Ім нельга было адмовіць слушнасці. Разумелі ўсе, 
што ў вайне з Масковіяй ды Аўстрыяй шанцаў, не тое што на пе- 
рамогу, на абарону вобмаль.

- Так, - пагадзіўся Раман. - Супраць двух, ды яшчэ Прусы...
- Крывёю захлынулася б наша Рэч Паспалітая, - падтакнуў 

Ламацкі. - Магнаты, вядома, найперш пра свае страты думалі, 
але ж і астатніх не пашкадуюць! Спрэчкі ішлі гарачыя. Адно мяне 
бянтэжыла: ну што ўтаропіліся ў аднаго Ляшчынскага?! Калі та- 
кая вакол яго асобы нязгода, чаму не азірнуцца за кім іншым? 
Калі не падабаецца Якуб Сабескі, дык Чартарыйскія, несумненна, 
даўно да кароны прымяраюцца, Патоцкія, Вішнявецкі, рэгімэн- 

тар наш, напэўна не адмовіўся 6... Ці мала такіх, што лазнанска- 
му ваяводу не саступаюць у прыдатнасці.

- Ну, а тыя, хто супраць Ляшчынскага, не адмаўляліся ад вы- 
бару караля-нечужынца? - запытаўся Раман.

- Восьтут і цвік! - горка ўсміхнуўся Ламацкі. - Плявацца хочац- 
ца, якуспомню! Каб пазбавіць хітрых магчымасці перакідвацца 
туды-сюды, узнікла патрабаванне на агульным паседжанні Сена- 
ту і паслоў прысягнуць на адлучэнне чужаземца ад прэтэнзій на 
трон, калі нехта такі аб'явіцца.

-Тут, мабыць, і закіпелі жарсці, - здагадаўся Раман.
Правы залатой вольнасці не заўжды ішлі на карысць іх аба- 

ронцам і карыстальнікам. Часта яны білі па надзённых патрэбах 
дзяржаўнай палітыкі. Так здарылася і на Канвакацыйным Сойме 
1733 года. Ледзь было абвешчана пра неабходнасць прысягі, як 
падляскі ваявода Міхал Юзаф Сапега, пляменнік вялікага гетма- 
на літоўскага, закрычаў, што гэта парушэнне вольнасці і такая 
прысяга не можа быць важнай па закону. На нязгоднага ўзняўся 
лямант. Але ваявода стаяў на сваім, бо быў вельмі прыязны сыну 
Аўгуста Другога. Усё ж 23 травеня дзеля захавання згоды паддаў- 
ся ўгаворам і прысягнуў з засцярогаю вольнасці голасу і элекцыі. 
Міхал Юзаф адзіны з роду Сапегаў ад пачатку стаў на саксонскі 
бок, атрымаўшы з Дрэздэна восемдзесяць тысяч талераў на под- 
куп шляхты на перадэлекцыйных сойміках. Граміў станіслаўцаўу 
Сенаце за змову з Вэрсалем, даводзіў, што абранне Ляшчынскага 
выкліча інтэрвенцыю Расеі, а на французскую дапамогу разліч- 
ваць не варта.

Прысяга не стрымлівала шмат каго ад размоў пра хуткі пры- 
ход Масквы і вялікую адтаго шкоду. Адзіным ратункам падавалі 
абранне саксонскага курфюрста Фрыдрыха-Аўгуста, сына кара- 
ля-нябожчыка.

французская, яктады вымаўлялася, «факцыя», сваім парад- 
кам, з вялікай прыемнасцю нагадвала, што Людовік XV абяцаў 
пайсці вайною на таго, хто паспрабуе перашкодзіць яго цесцю 
Ляшчынскаму атрымаць карону, а турэцкі султан нагадаў цару 

Пятру Першаму пра трактат, якім той забавязаўся не мяшацца 
ўтронныя справы Рэчы Паспалітай. Але калі Масква трымалася 
дамоваў? Калі Вэрсаль чужыя беды ставіў вышэй сваіх клопатаў?

Сойм пачаўся 24 красавіка, але толькі ў апошні дзень месяца 
пачалі галасаваць за маршалка. Тыдзень звялі на валтузню, на- 
рэшце абралі аднагалосна, 6о выматаліся на дэбатах.

Амаль праз тры тыдні змаглі сабрацца паслы і сенат.
- Слухаем прамову маршалка, ім дарэчы стаў наш пісар лі- 

тоўскі Масальскі Міхал, і чуем, што паслы жадаюць генераль- 
най канфедэрацыі, каб напэўна выключыць з прэтэндэнтаў 
немца ці іншага чужынца. Прапануецца прысягнуць на гэта. 
Калі забыўся на чужыне, то напомню, што сканфедэраваны 
Сойм прымае рашэнні не аднадушна, а большасцю, ды і сар- 
ваць яго не так лёгка і вельмі рызыкоўна. Пасля маршалка 
выступіў прымас, князьТэадор Патоцкі і было ясна, што кан- 
федэрацыю і прысягу ён ухваляе. Я думаю, гэта была яго за- 
дума, з той канфедэрацыяй.

- Прымасу, як інтэррэксу, залежыць давесці справу да элек- 
цыі, - заўважыў Раман. - У сканфедэраваным Сойме гэта лягчэй.

- Вось і я пра гэта, - сказаў Ламацкі. - Пасля прымаса, хоць і 
былі выкрунтасы, але аспрэчваць ніхто не асмеліўся.

Да прысягі дайшлі толькі праз дзесяць дзён. Невядома як 
бы пайшло з прысягай, але князь-прымас вырашыў усё адным 
махам. Узяў і прысягнуў тэкстам з соймавай канстытуцыі, не ча- 
каючы на які іншы. Біскупы, ксяндзы пайшлі за сваім іерархам, за 
імі сенатары і ўрадоўцы Кароны і Княства. Услед за маршалкам 
прысягнулі паслы. Падобным чынам абыйшоўся інтэррэкс з ак- 
там канфедэрацыі. Прымас і маршалак напачатку прапанавалі 
паслухаць, каб пасля ўнесці прапановы. Але яктолькі чытанне 
скончылася, князь-прымас узяў пяро і тут жа склаў подпіс. Нату- 
ральна, што ўсчынаць дэбаты і падаваць прапановы пасля гэтага 
не выпадала, як не выпадала і ўхіліцца.

Восьтак і апынуліся падтым актам подпісы тых, хто пазней 
прывёў на трон чарговага саксонца. Рашучасць прымаса вельмі 

раззлавала гэту нешматлікую, але магутную групоўку. Каб паз- 
бегнуць спроб перагледзець навязаную ім працэдуру, пры- 
мас назваўся хворым і паехаў дадому. За ноч былі сабраны ўсе 
подпісы, ранкам адспявалі падзячнае Богу «Те Deum Laudamus», 
a 24 мая Канвакацыйны Сойм закончыўся.

- Ну і ты думаеш, запанавала аднадумства? Думаеш, нязгод- 
ныя падпарадкаваліся большасці і захавалі вернасць прысязе? 
Дзе там1 Радзівіл ды іншыя ад пачатку былі супраць Ляшчынска- 
га. Перамаўляліся з прымасам дзеля пашаны ды, каб перакінуць 
адказнасць за ўсё, што рыхтавалі, на станіславаўскі бок. Маўляў, 
змушаны яны на цапу-лапу хапацца за таго, каго прапануюць, бо 
апроч Ляшчынскага з-за ўпартасці нікога не падабралі. Нібы сак- 
сонец зваліўся, як снег на галаву, выпадкова. Вось і ганяецца за 
намі той самы Радзівіл, які прысягаў не дапускаць да элекцыі чу- 
жынца. Восьтабе і брат-канфедэрат! - з'едліва закончыў Ламацкі.

КАНСПІРАТАР

Надыйшоў дзень, калі Ламацкі сам сказаў, што яму палепша- 
ла. Бачыў гэта і Раман.

- Але да сядла, браце, яшчэ далёка.
- Усе лекары так кажуць, - засмяяўся Ламацкі. - He збіраюся 

пярэчыць. Ведаю, пачну шабляй махаць, то ўсе твае з Кацярынай 
старанні намарна пойдуць.

Памаўчаў, думаючы пра нешта сваё.Турбавала нейкая невы- 
казаная трывога. Раман за час хваробы ўжо навучыўся разумець 
стан свайго падапечнага.

- He ведаю, як і пачаць, Раман. Хачу, каб ты мяне выручыў 
яшчэ раз у вельмі важнай справе.

- Дык кажы. Калі магу, то ахвотна.
Ламацкі не памкнуўся тлумачыць сваю просьбу. Мабыць, 

прыкідваў з якога боку да яе падступіцца. Па ўсім выглядала, 
што справа не абы якая.

- Магчы, то можаш, а вось з тою ахвотаю, не ведаю, як будзе, 
- усміхнуўся Ламацкі.

- Няўжо думаеш, што пабаюся? - з ледзь улоўным адценнем 
крыўды запытаў Раман.

Ламацкі зірнуў на яго ўважліва і, не тоячыся, засмяяўся. Гэты 
шляхецкі страх, што нехта не верыць у тваю смеласць! У вір гала- 
вой, у полымя без хвілі вагання, але давесці ўсім увогуле і неда- 
верку ў прыватнасці, што адвагі аж надта, дай Бог іншым гэтулькі!

- He мне, Рамане, так думаць, - паважна прамовіў Ламацкі. - 
Але тут не зухваласць патрабуецца. Пачну з таго, што табе трэ- 
ба, прынамсі нейкі час, хавацца, а з'яжджаць кудысьці, сам казаў, 
няма ахвоты.

- Так. Абрыдла тулянне.
- Вось і хачу прапанаваць спосаб знікнуць з вачэй. Ідзі замест 

мяне ў атрад!

- У атрад?! Камендантам?!
Ламацкі чакаў менавіта такіх узрушэнняў. Даў Раману час 

звыкнуцца з нечаканай прапановай, не налягаў з довадамі, не 
падганяўз адказам. Баяўся неразважным словам выклікаць ра- 
шучую адмову. Яму залежала на згодзе.

Нарэшце Раман адгукнуўся.
- Людзі ж мяне не прызнаюць!
Да нявыказанай радасці Ламацкага словы Рамана прагучалі 

запаведдзю блізкай згоды.
-Якраз і прызнаюць, таму што нічый. Тут і са старых цябе 

амаль ніхто не ведае, то і не пазнае, што ж пра маладых казаць. 
Прысланы генеральнасцю і вось вам камендант.

- Так проста? - усумніўся Раман.
- У нас жа не каралеўскі палац, - засмяяўся Ламацкі. - Адна ў 

нас хвароба: амаль кожнаму здаецца, што ён сама адпаведны на 
камандзіра. Лепш мець чалавека збоку: ніхто нікому дарогу не 
перабег і канец суперніцтву.

Раман задумаўся. Пасля размоў з Булатам, з Ламацкім ён не- 
заўважна для сябе стаў на бок гэтых адважных, хоць і слабейшых. 
Падабалася іх зухваласць, няўлоўнасць, тое, што за імі безліч 
бяднейшай, больш яму блізкай, шляхты. Але стаць на чале? 
Узяць на сябе штодзённы клопат пра бяспеку, пра ежу і фураж, 
пра зброю і коней? Урэшце пра восьтакіх параненых?

- А што, у цябе няма якога заступніка? Я ж і да акту канфедэ- 
рацыі не далучаўся.

-У поўным сэнсе намесніка не было. Ёсць здольныя па- 
мочнікі. А каб узначаліць - досвед малы і послуху мець не 6у- 
дуць. He войска - канфедэрацыя! I так доўга без каменданта. 
Баімся, каб не рассыпаліся, альбо не трапілі ў пастку.

Раман адзначыў гэта «мы». Значыць, Ламацкі не сам адзін 
выбраў яго, раіўся са сваім начальствам. Раман чуў ад пана Язэ- 
па, што на чале канфедэратаў Княства стаяць віцебскі ваявода 
Марцыян Агінскі і стражнік літоўскі Аляксандр Пацей. Што за 

людзі, якія маюць здольнасці і чаму сталі на бок Ляшчынскага, 
дакладнага ўяўлення не атрымаў. Пэўна і сам пан Булат яго не 
меў, што і не дзіва, зірнуўшы на яго леснічоўку.

-Ты не думай, што я цябе ў канфедэраты хачу зацягнуць, - 
ізноў загаварыў Ламацкі. - Проста твая згода была 6 абодвум 
бакам на карысць: атрад атрымае галаву, пакуль я падлячуся, a 
ты нейкае апірышча. А вырашыш з'ехаць, то вольны чалавек. Вя- 
дома, можна і тут перасядзець ліха.

- Навошта ж людзям лішні клопат на галаву сцягваць, - ска- 
заў Раман і для Ламацкага гэта прагучала ўжо амаль як згода.

Так яно і было. У Рамана заставаліся апошнія невысветленыя 
пытанні.

- Можа я і прыдаўся 6, але не ўсведамляю з якой мэтай сабра- 
ны гэты атрад.

- Пакуль не памірацца вярхі, б'юцца ўнізе. Ці ж не так? - за- 
пытаўся Ламацкі.

- Але ж надта няроўныя сілы, каб перамагчы.
- Я на гэта і не разлічваў, калі даў згоду ўзначаліць, - шчыра 

прызнаўся Ламацкі. - Ведаў, што моладзь пойдзе ў лес хоць бы 
дзеля прыгоды. А як чужацкае войска пачне свае выбрыкі, тым 
болей. А што пачне, сумневу не было

- Мне ўжо расказвалі, - адгукнуўся Раман.
-1 што? Злажылі б хлопцы галовы ў першай сутычцы, бо дос- 

веду вобмаль. А каму карысць ад гераічнай смерці? А вось па- 
значыць супраціў і невялікая сіла здольна. Тады і вярхі мусяць 
даходзіць да нейкага паразумення. Гэтым я кіруюся, - даводзіў 
Ламацкі. - Мець волю выстаяць!

- Што ж, меркаванне слушнае, - прызнаў Раман. - Але не з 
маёй натурай сядзець у лесе бясчынна.

Ламацкі паціснуў плячыма:
-Хто ж кажа, што трэба сядзець? Мы ад пачатку не сядзелі, 

пэўна чуў тое-сёе, - ноткі крыўды чуліся ў голасе канфедэрата. 
- А як царыцыны дзеці налезлі, то я і вагацца перастаў. Калі яны 

каму і мілыя, то хіба князям ды сенатарам, 6о ў тых шмат за- 
станецца і пасля царыцыных рабункаў. Наватдробныя прыхадні 
да нашых фальваркаў ды маёнткаў прыглядаюцца. - усклікнуў 
Ламацкі.

Гэта было даспадобы Раману. Гурт зухаў мог няблага пры- 
служыцца тутэйшай шляхце, а гэта пераважна радня ды суседзі, 
можна лічыць на спачуванне і ўдзячнасць. Як на пацверджанне 
яго думак Ламацкі патлумачыў:

-Я так раблю. Дзе толькі бачу спробу рэквізыцыі, лічы ра- 
бунку, раблю пару рэйдаў, адбіваю ахвоту туды лезці. З'яўляюц- 
ца значнымі сіламі - лячу туды, дзе іх паменела, і наступаю на 
хвост. Такувесьчас.

- Разумна. А што там у вярхах?
Ламацкі не стаў ухіляцца ад шчырага адказу.
- Гэтага не ведаю. Наўпрост, разумееш, не звязаны. Хочацца 

думаць, што нашы высілкі не будуць марнымі. Дык на чым па- 
годзімся?

- Падумаю, - адказаў Раман.

* * *

Вось ён, дом з белымі аканіцамі! Неблагі дамок, з лепшых у 
мястэчку! Раман прыслухаўся. Начную цішу парушаў толькі ад- 
далены сабачы брэх. У гэтым двары сабакі, відаць, не трымалі. У 
мястэчку ён нетак і патрэбен, а ўтакім доме пагатоў, падумала- 
ся Раману. Скрозь шчыліны аканіц з аднаго вакна прабівалася 
святло. Раман наблізіўся і пастукаў, як належала. Па нейкім часе 
бразнулі дзверы ў сенях і жаночы голас запытаў:

- Хто там?
- In nomine Domini aperiantur portaefidelium - праскандаваў 

Раман, старанна вымаўляючы кожнае слова.
- Імем Госпада ды адчыняцца вароты веруючых, - прагучаў 

патрэбны адказ і забразгала клямка.
- Ці не блюзнерым мы гэткім паролем? - весела гукнуў Раман,



77
llllllllllllllllllllllllllllllllllllllll

ступіўшы ў добра асветленыя алейным ліхтаром сені,- Ліхтар не 
карабельны?

Засляпіўшыся, зрабіў некалькі крокаў і спыніўся, каб пры- 
выклі вочы. He адразу ўсведаміў здзіўлены вокліч жанчыны:

- Божа! Няўжо Раман!
Раман расплюшчыў вочы і павярнуўся на голас. На яго гляд- 

зела, усё яшчэ трымаючыся за клямку вонкавых дзвярэй, мала- 
дая жанчына: відаць, збіралася зарыгляваць дзверы, але неча- 
канасць і здзіўленне спынілі яе руку. Раман прыціснуў пальцамі 
павекі і зрок нарэшце праясніўся. Цяпер і ён глядзеў на гаспады- 
ню з не меншым здзіўленнем. Знаёмы твар, тыя ж шэрыя вочы, 
густыя русявыя валасы ў двух косах, пушчаных па дамашняму на 
грудзі. Смуклая постаць, але не дзявоцкая, хударлявая, а налітая 
спелай жаноцкасцю.

- Агата?! Тут?!
- А дзе ж мне быць? Гэта мой дом, - адольваючы замяшанне, 

прамовіла жанчына. - Аты ж Раман, - сцвердзіла нарэшце, пра- 
ганяючы рэшткі няпэўнасці.

- Ахто жтады? - Раман засмяяўся крыху роблена, разумеючы, 
што яму першаму належыць ачомацца. - Што ж не запрашаеш? 
Пароль належны?

- Пароль? - разгублена перапытала яна, нібы не разумеючы 
пра што мова. - Ага, пароль. Заходзь, Раман.

Агата старанна зарыглявала дзверы, забрала з сяней ліхтар і 
правяла ў пакой. Зірнула на яго, як нанова пазнаючы, агледзела 
пакой, нібы шукала госцю адпаведнае месца.

- Сядай. Сядай, дзе зручна, - запрасіла яна.
Нялёгка ёй давалася адолецьузрушэнне. Раман бачыў, але 

не ведаў, як дапамагчы. Памянуў са злосцю Ламацкага, але 
апамятаўся. Адкуль той мог нешта ведаць пра яго і Агату? Для 
яго гэта месца сувязі і не болей.

- Каго спадзявалася, але не цябе. Дзе ж ты быў? - яна 
раптам спахапілася. - Ой, што гэта я дапытваю! Такая з мяне 

змоўшчыца, - засмяялася яна, злёгку пачырванеўшы. - А ты ж 
пэўна есці хочаш?

Яна кінулася да стала, выбегла да кухні. Раман хацеў за- 
пярэчыць, але скеміў, што Агаце гэтыя турботы патрэбны. Вы- 
конваючы пры стале прывычныя чыннасці, наліваючы і на- 
кладваючы стравы, яна адчувала сябе звычайнай гаспадыняй 
дому, што частуе запозненага нечаканага госця.

Ежаз печы была не гарачай.алеяшчэ невыстыла.Запрасіўшы 
частавацца, села насупраць і замілавана назірала, як ён есць.

-Смачна! - каб нешта сказаць, прамовіў Раман. - Амаль як 
дома, - і дадаў нечакана для абаіх, - адна жывеш?

Пытанне атрымалася нясціплае, але Агата знайшлася.
-Адна, - адказала яна. - Так зручней. Удзень прыходзіць 

дзяўчына. Колькі туттае працы.
- Даўно адна?
- Каторы год, - яна не стала ўдакладняць.
- Кахала яго? - Раман стараўся гаварыць як пра справы буд- 

зённыя, хоць давалася гэта цяжкавата.
Агата не вагалася з адказам. Адчулася, што пра гэта шмат ду- 

малася-перадумалася.
- He! - рашуча прамовіла яна. - Ды якое можа быць каханне 

пры такой розніцы ў гадах?
Выказванне падалося ёй занадта рэзкім, таму, мабыць, дадала:
- Паважала яго, шкадавала.
- Шкадавала? - здзівіўся Раман. - 3-за чаго?
- Адзін ён застаўся. Сына страціў з-за гэтага праклятага сак- 

сонца. Дапраўды - кароль-д'ябал! Інфлянты яму спатрэбіліся! 
3-за іх хлопец загінуў.

- Ясна, - уздыхнуў Раман. - Пэўна таму і гэты кароль не пада- 
баецца?

- А ты думаеш лепшы будзе? - задзірліва кінула яна. - Яблык 
ад яблыні...

Раман усміхнуўся, назіраючы яе жарлівасць. Сапраўдная кан- 
федэратка!

- Але ж ты, спадзяюся, не лічыш мяне яго прыхільнікам.
Агату ўсё ж непакоілі думкі пра больш блізкае, сваё. Што ва- 

рожыць уварванне Рамана ў яе жыццё? Ці вось дачакаецца тут 
правадніка і знікне зноў надоўга а мо' і назаўсёды. Пойдзе, і як 
не было гэтага спаткання.

- Я доўга адбівалася, - загаварыла яна, гледзячы ў стол, нібы 
чытала там сваю гаротную споведзь. - Але як мама злягла і па- 
чала гараваць, што я не ўладкаваная... Mae старыя ўслед за тваім 
дзедам знемагліся. Спачатку тата, а неўзабаве і маці... Плакала 
ды плакала і слабела на вачах. Як свечка гасла. Зламалася я, сас- 
тупіла, можна сказаць, дзеля яе супакаення. А пан Ярэміч галавы 
мне не тлуміў, не назаляў сабою, не лез з дабрадзействамі, як то 
бывае са старымі, што да дзяўчат сватаюцца. Заслаў сватоў - я і 
пагадзілася.

Жанчына прымоўкла. He падымаючы вачэй, запыталася, ці не 
падаць яшчэ чаго. На Раманаву падзяку кіўнула, але прыбіраць 
са стала не спяшалася.

Выгаварыўшыся, яна паспакайнела. Выраз насцярожанасці 
сыйшоўзтвару.

- Я, Раман, доўга чакала. He дзеці мы абое - можам проста 
гаварыць. Адчувала я сэрцам, штотабе падабаюся. Дзедтвой пе- 
раказваў, пра што яму пішаш. Разумела, спадзяецца бачыць нас 
разам. Але, бач, абое не дачакаліся! - Агата горка ўсміхнулася.

-Ты не думай, Агатка, я разумею, - сказаў Раман. - A то ты 
нібы апраўдваешся, - дадаў ён з мяккім дакорам. - He мела ты 
перада мною абавязку, не заручалі ж нас.

Раман працягнуў над сталом цяжкую руку і прыкрыў сва- 
ёй зграбную далонь Агаты. Яна прыціснулася да яго рукі ілбом і 
зайшлася несуцешным плачам. Раман гладзіў яе па валасах нібы 
малое дзіця і суцяшаў нейкімі словамі, якіх і сам не мог бы паз- 
ней прыпомніць. Выплакаўшыся, пачала перапрашаць:

- Даруй, Раман. Разрумзалася, як малое, - яна сапраўды, як у 

дзяцінстве, выціралася рукавом кафтаніка.
Устала і выйшла ў суседні пакой. Заплюскала вада. Вярнулася 

адтуль, ужо цалкам авалодаўшы сабою.
- Прабач жанчыне! Ты ж не дзеля маіх скаргаў пад паролем 

прыйшоў, а я пра тваё жыццё нават не запытала.
Раман адчуў напружанасцьу яе голасе. Ласпяшаўся адказаць 

як мог бестурботна.
- Туляюся, Агатка, па свеце, 6о з мушкецёраў мяне немцы вы- 

перлі.
- А дзед жа так ганарыўся, што ты там служыш, паблізу кара- 

ля! - заўважыла Агата.
- Яму было ў радасць, што заслугі яго такім чынам ушанава- 

ны. Але, не маючы сувязяў, далей ганаровай варты пры нечыяй 
труне падобны мне не мог пасунуцца. Што да караля, - хмыкнуў 
Раман, - дык ён у Варшаве амаль не бываў, больш у сваім Дрэз- 
дэне. He шкадую, што ўцёк. Навошта мне Саксонія.

-Уцёк! - Агата нарэшце ўсміхнулася. - Але жты і дома не быў 
забіякам. Дзед лічыў, што з табою абыйшліся несправядліва.

Раман лаціснуў плячыма:
- Мабыць так, але чамусьці штораз у нешта ўблытваюся, як 

восьзаразу ваш хаўрус.
- Дыкты не ў канфедэрацыі? - здзівілася Агата.
- Можа ўжо і канфедэрат, калі на патаемную сустрэчу з'явіўся, 

- пажартаваў Раман. He хацеў казаць пра сваё нечаканае пры- 
значэнне.

- Але ж ты не за немцам стаіш?
Раман зарагатаў весела і бестурботна. Чамусьці гэты агацін 

клопат падаўся яму вельмі забаўным.
- Я ж з-за немцаў і з мушкецёраў збег, а ты падазраеш! - па- 

пікнуў ён Агату, усё яшчэ смеючыся.
Ён устаў з-за стала і перахрысціўся на кут, даючы да зразу- 

мення, што вячэру скончыў. Падзякаваў.

- На здароўечка, - прыгаварыла Агата і пачала прыбіраць са 
стала. - Нешта другі госць позніцца. Значыць, як збег, то і слых 
пра цябе знік, - вярнулася яна да таго, што яе найбольш зараз 
цікавіла.

Раман, як мог смяшней пачаў расказваць сваю гісторыю. Ха- 
целася развеяць смутак папярэдняй размовы.

- ...а там трапіў на чужыя войны, нечым жа мусіў заняцца. Ад- 
туль, каб і напісаў які ліст, Бог ведае з кім і як пераслаць, - сказаў 
ён. -1 так аж пакуль....

Стук у вакно падкінуў Агату з лаўкі. Яна выскачыла ў сені, за- 
чыніўшы за сабою дзверы. Адтуль даносілася бразганне клямкі і 
прыцішаная размова. Слоў было не разабраць.

- Але ўсё-ткі змоўшчыца! - усміхнуўся Раман.
Дзверы тым часам адчыніліся і, апярэджваючы Агату, у пакой 

ступіў... пан Язэп.
Ад нечаканасці Раман не павітаўся. Другі раз за вечар неча- 

каная сустрэча - прамільгнула ў думках нібы прыпеўка.
- Вось і сустрэліся, - гучна зарагатаў стары, згледзеўшы рама- 

наву разгубленасць. - А ты лічыў, што ўцёк і не знойдуць?!
- Але ж з пана змоўшчык! - папракнуў Раман. - Век 6ы не зда- 

гадаўся, - прызнаўся ён.
-Так і павінна быць! - павучальна ўзняўшы палец, прамовіў 

пан Язэп. - Вучыся.хлопец. Дарэчы сябра сардэчны Габрыэль пра 
ўсё хіба толькі здагадваецца. Разумееш?

Ён, не скідаючы світкі, прысеў і павярнуўся да Агаты:
- Аты, маладзічка, госця частаваць не збіраешся? Ці на мала- 

дога ўсё пайшло?
- Ой! Даруйце! Разгубілася! Вам чаго, мацнейшага ці сла- 

бейшага?
- Смачнейшага! - запатрабаваў стары. - Але, зразумела, не 

есці, а піць!
Расседжвацца часу не было. Пан Язэп чамусьці сам падхапіў 

раманаву торбу і хуценька выйшаў да брычкі. Агата падала руку.

Раман асцярожна ўзяў яе далонь у сваю.
- Прыйдзеш калі-небудзь? - запытала яна нясмела. - He рас- 

казаў жа ўсяго.
- Прыйду. Абавязкова прыйду. Ты толькі чакай.
- Столькі чакала, то дачакаюся.
Агата сілілася на жарт, але давалася ёй гэта цяжка. Тым не 

менш, для Рамана яе словы прагучалі як прырачэнне.
- Да пабачэння, Агатка, - ён схіліўся над яе рукою.

* * *

- Ну, здаецца, выбраліся, далей можна не баяцца, - сказаў пан 
Язэп, калі яны праехалі лесам некалькі вёрстаў. - Прынамсі маска- 
лёў. Поначы яны сюды не сунуцца. Ды і свае не рызыкнуць.

Для Рамана гэта «свае» ў дачыненні да непрыяцеля гучала 
яшчэ нязвыкла. У поцемках ён аніяк не мог запамятаць шляху, хоць 
з'ездзіў некалі гэтыя мясціны ўздоўж і ўпоперак. Раптам адчуў, як 
гэта было даўно і якўсё тут перамянілася: зараслі паляны, пазнікалі 
гаі, з'явіліся расцяробы там, дзе шумеў залатаствольны бор.

- Далёка нам яшчэ? - запытаў пана Булата.
- He вельмі. Нас сустрэнуць. Гэта, так скажам, твае афіцэры. 

Надзейныя хлопцы, але, сам разумееш, не вайскоўцы.
- Ну і ўляпаўся я! - крэкнуў Раман. - He раўнуючы, як з тымі 

французамі!
- 3 якімі французамі? - не зразумеў пан Язэп.
Раман не хацеў пра тое ўспамінаць. Яшчэ адзін неразважны 

ўчынак, але там не йшло пра дабрачыннасць.
- Было аднойчы. Раскажу пры нагодзе, - паабяцаў ён, каб не 

выглядаць нягжэчным. - Хачу сказаць, што не марылася стаць 
канфедэрацкім генералам.

- А што ўтым благога? - крыху пакрыўджана запытаў пан Булат.
Раман пашукаў мякчэйшага тлумачэння, але не знайшоў і 

вырашыў выказацца прама. Перад сваім выхавацелем хітраваць 

ды таіцца не выпадала.
- Благога не бачу, але і добрага для мяне таксама. Вяртаўся 

дадому, а трапляю на тулянне. А натуляўся я ўдосталь.
Пан Язэп моўчкі ківаў на знакувагі і разумення.
- Сам вінаваты, - працягваў Раман. - Натура падвяла. А зараз 

баюся, што тая ж натура зацягне і назад дарогі не будзе.
- Нічога, не гаруй! - паспрабаваў суцешыць пан Булат. - Ніхто 

з нас табе злога не зычыць. Каб не пагроза, што цябе нехта паз- 
наў ці пазнае, Ламацкі 6 цябе не стаў угаворваць, хоць дасведча- 
ны камендант нам край як патрэбны. Але я твайму прызначэнню 
аніяк не спрыяў, павер на слова, хоць стары змоўшчык і з тваім 
дзедам па лесе гойсаў. Таксама, браце, натура! - уздыхнуў ён, як 
над кім іншым.

«Стары змоўшчык» сцебануў каня. Дарога пайшла лепшая і 
вызірнуў месячык.

- Во, хутка наша месца, - паказаў ён пугаю на нейкі, вядомы 
яму, знак.

Сапраўды, праз якія паўвярсты крута павярнулі направа і 
праз прагал між дрэў выкаціліся на паляну, старую высечку аль- 
6о знішчаную сялібу.

-Тр-р-р! - спыніў каня пан Язэп.
На паляне было пуста і ціха. Пан Язэп прыклаўдалоні да вус- 

наў і тройчы правухкаў амаль як сапраўдны пугач. Адразу ж зне- 
далёку пачуўся падобны адказ, а затым трэск галля пад нагамі 
людзей, што не мелі патрэбы асцерагацца. 3 цемры паказалася 
некалькі постацяў.

- Позніцеся, хлопцы! - пан Булат не мог, каб не пад- 
ражніцца.

- А мы ад пана ў гушчары хаваліся! - прагучаў юнацкі голас. 
- Думалі, ці не заблудзіцца разам з камендантам!

Канфедэраты падыйшлі да брычкі.
- Добры вечар! Добры вечар! - віталіся, пільна ўзіраючыся ў 

незнаёмага чалавека.

- To ноч у вас з раніцы пачнецца? - засмяяўся пан Язэп і дадаў 
ужо сур'ёзна. - Вось вам, хлопцы, новы камендант!

- А як там пан Ламацкі? - пытанне было не зусім на месцы, 
але пан Булатзрабіў выгляд, што гэтага не заўважыў.

- Добра, дзякаваць Богу, але давядзецца паляжаць. Вам усім 
ад яго прывітанне. Варта зазначыць, што вось гэтага пана Алеся 
ён і прапанаваў як свайго заступніка.

Раман напомніўсабе прывыкацьда новага імя.Такяны наду- 
малі разам з Ламацкім. Няхай звонку здаецца, што той на сваім 
месцы. Раман саскочыў з брычкі, абыйшоў яе і пачаў вітацца са 
сваімі новымі паплечнікамі.

- Алесь - Янак!
- Алесь - Стась!
- Алесь - Лявон, Казімір, Мацей ...
Высокі, моцны дзяцюк ступіў крок з грамадкі.
- Каб ведалі, пане каменданце, не хацелі мы ўцякаць, але ж 

такі загад быў!
Відаць было, што тая прыгода яшчэ непакоіць падначаленых 

Ламацкага.
- Разумна зрабілі, паслухаўшыся. Так і належыць у войску, 

- Раман свядома даў зразумець, што лічыць атрад вайсковай 
адзінкай.

- Ну, вось і перазнаёміліся, - перапыніў пан Язэп непрыем- 
ную для хлопцаў гаворку. - Удзень свайго каменданта лепей 
разгледзіце, а пакуль скажу, што чалавек дасведчаны, генераль- 
насць яго ўхваліла, думаю і вы прымеце. Ідзіце за коньмі, а я 
шапну яму колькі словаў ды дадому.

Раман пайшоў услед за ім да брычкі. Пан Язэп дастаў з-пад 
л аўкі торбу.

- Раздасі хлопцам, спіс у Янака. Што застанецца захоўвай, як 
табе зручней, гэта на розныя выдаткі. Вось за чым яны палявалі, 
- ён трасянуў торбай. Там зашамацела і дзвынгнула. - He паду- 
малі на мяне, старога!

Пан Язэп абхапіў Рамана за шыю і прашаптаў:
- Беражыся, сынку. Адзін ты ў нас з Габрыэлем. А калі што 

якое, то ведай, у Барташах...

* * *

Невялікі атрад каменданта Алеся блукаў па лясных даро- 
гах, шукаючы ратунку. На пачатку ліпеня ў складзе трох тысяч 
сканфедэраванай шляхты выправіліся на дапамогу абложана- 
му расейцамі Гданьску, дзе знайшоў прытулак і абарону кароль 
Станіслаў. Але па дарозе заспела іх вестка пра капітуляцыю го- 
рада. Дзівіцца альбо наракаць не было падстаў. Горад пратры- 
маўся чатыры месяцы перад шматкроць большымі, чым ягонае, 
войскамі пад абстрэлам цяжкой артылерыі, давезенай з Расеі ме- 
навіта з-за адсутнасці поспехаўу штурме. Каб не быць прычынай 
большых няшчасцяў, кароль пакінуў горад і схаваўся ў Прусіі.

Ліцьвінскія канфедэраты складваць зброю не збіраліся. 
Раман выбраў шлях, здавалася б, адпаведны, але неўзабаве 
ар’ергард заўважыў пагоню. Гэта былі аддзелы войскаў каню- 
шага літоўскага князя Міхала Радзівіла і расейскага палкоўніка 
Лунёва. Пераследнікі настойліва адцяснялі канфедэратаў ад 
пушчы да Нёмана.

Можа і пашэнціла б згубіцца на незлічоных лясных дарогах, 
сцежках і дуктах, калі б не варожы праваднік. Той сабачым па- 
чуццём пазнаваў, куды яны павернуць, дзе зладзяць нанач свой 
няўтульны бівак, да якога двара памкнуцца за ежай ці фуражом. 
Прыдадзеныя «польскому православному» казакі слухаліся яго 
амаль як камандзіра, хоць сталася так не адразу.

Спачатку на правадніка глядзелі з падазрэннем і не заўсёды 
слухаліся яго парадаў, спадзеючыся на сваё маладзецтва. Пера- 
лом у думках замацаваўся пасля таго, як насуперак яго мерка- 
ванню, сунуліся, куды не раіў, і прывезлі палову свайго раз'езду 
ўпоперак сёдлаў.

Нявядома было, што рухае гэтым чалавекам. Азарт паляўніча- 
га, нянавісць да свавольнай шляхты, што і ў світцы ды апорках, 



86
llllllllllllllll

а без хвігі ні да носа? Можа смяртэльная абраза альбо крыўда? 
Ці тое, што да размовы з ім паніжаліся сам яснавяльможны і 
маскаль-палкоўнік? Нельга было здагадацца, пра што ён думае, 
калі, ціскаючы шапку і пазіраючы ўбок, нетаропка адказваў на 
пытанні афіцэраў, альбо выказваў свае заўжды дарэчныя пара- 
ды. Вось і зараз ён прыглядаўся, як афіцэры князя і палкоўніка 
Лунёва, тыцкаючы пальцамі ў самаробную карту, намаляваную з 
яго слоў, зацята спрачаюцца, што рабіць далей.

Дазоры нідзе не наткнуліся на канфедэратаў. Па ўсім выгля- 
дала, што яны нарэшце ў мяшку. Дно і бакі мяшка - нёманскае 
русла, а гарлавіну - некалькі вёрстаў зараснікаў, старыкоў і ба- 
лотцаў надзейна перакрылі жаўнеры князя і хаўруснікі (калі не 
гаспадары) - салдаты і казакі генерала Ізмайлава, галоўнага над 
маскоўскімі войскамі ў Княстве.

Але афіцэрам цяжка было дайсці да паразумення. Калі ў га- 
ловах расейцаў падрабязнасці аперацыі па знішчэнню «шайкі 
злоумышленніков» укладаліся даволі ясна, то сам князь, не ка- 
жучы пра ягоных афіцэраў, не адчуваў вялікай прагі змагання 
на смерць.

Ці ж можа масковец зразумець, што такое канфедэрацыя! Ці 
ж нехта можа прысягнуць, што не давядзецца самому апынуцца 
ў якой-небудзь? Канфедэрацыя заўсёды - выказ вольнасці вы- 
бару тых, хто да яе далучаецца. Вядома, у барацьбе за яе мэты 
можа дайсці да вялікай зацятасці, як некалі пад Монтвамі аль- 
6о Алькенікамі, дзе паляглі тысячы, але ж звычайна лютасці не 
бывае, 6о па абодва бакі свае людзі, паны-браты, a то і сваякі. 
Разагнаць слабейшых па засценках ды дварах і квіта! Ну, можа 
прыхапіць з тых двароў штокольвечы.

Камендантканфедэратаўтаксама не квапіўся да бітвы Зтакой 
перавагай рэгулярнага войска не пазбегнуць поўнага разгрому. 
Таму, большую частку атрада скіраваў самым берагам ракі, дзе 
непрыкметнымі грэблямі цераз балота яшчэ можна было высліз- 
нуць з пасткі, пакуль нехта адцягне ўвагу непрыяцеля. Каманд- 
зір з невялічкай купкай таварышаў манеўраваў на той прасторы, 
што ямузасталася.удаючы пошукслабога месца ўланцугу абло- 

гі, каб прарвацца. Залежала на тым, каб пераследнікі лічылі, што 
перад імі ўвесь атрад, ды марнавалі час на падрыхтоўку бітвы. 
Для сваёй купы спадзяваўся якой-небудзь памылкі ворага ды 
кавалка шчасця, на які лічыць кожны, хто ідзе на вайну. Заўсё- 
ды застанецца шанец пераплысці Нёман з коньмі, хоць рака тут 
шырокая, а брады, як на бяду, вышэй і ніжэй месца, дзе давяд- 
зецца мець апошні рубеж абароны.

Гэтыя не надта вясёлыя думкі Рамана перапыніў хлопец, які 
вярнуўся з выведкі:

- Пане каменданце, там на рацэ плыты, ладная гонка!
- Што ты кажаш! Ля нашага берагу?
- Проста пад абрывам, за намі. Відаць толькі зачаліліся.
Раман скочыў на ногі, аглядаючыся за сваімі хлопцамі.
- Янак, - гукнуў, - бяры чатырох бліжэйшых і захапі плыты. He 

дай, каб уцяклі! Гэта наш ратунак.
- Зараз зробім!
У голасе Янака прагучала ўжо знаёмая Раману вера ў ка- 

мандзірава шчасце, што цвёрда замацавалася ў атрадзе амаль 
ад першага дня.

Зарослымі яркамі канфедэраты спусціліся да самай вады і 
подбегам апынуліся ля плытоў, перш чым плытагоны ўцямілі, 
што свеціць.

- Дзядзькі, ані руху! - закамандаваў Янак. - Плыты нашы!
-Як гэта - вашы? - не зразумеў адзін, відаць старэйшы над 

плытнікамі. - Плыты панскія, бо з яго лесу. Але ж вашмосьць не 
наш пан!

Янак бестурботна засмяяўся:
- Гэта праўда, пане рэтман, хоць 6ы таму, што не маю гэтулькі 

лесу. Таму плыты толькі пазычым. Пакатацца!
Ён паставіў сваіх па канцах звязкі і штурхнуў аднаго да ка- 

менданта. Стары плытагон, задаволены тытулам «пана рэтмана” 
быў нясхільны да жартаў ды яшчэ з боку маладзёна.

- Як гэта пазычым! Плыты ж грошы каштуюць!
- Пазычым разам з плытагонамі, - зарагатаў хлопец, цешачы- 

ся з непаразумення. - Зараз нашы кампіліёны пад'едуць, заладу- 
емся і паплывем разам, пакуль не надакучыць. Дык не марнуйце 
часу, рыхтуйцеся.

- To іншая справа, - нешта зразумеўшы, адзначыў рэтман. - У 
каго зброя, той і загадвае. Абы рабунку не было.

Ён кінуўся падганяць сваіх плытагонаў, бо канфедэраты ўжо 
сыходзілі даволі зручным, хоць і крутым, ярам, што наўскос ура- 
заўся ў круты бераг ад вузкага жвірыстага прыплёску. На абрыве 
застаўся камендант з трыма таварышамі. Хлопцы пачалі асця- 
рожна ўзводзіць коней на плыты, мосцячы пад ногі галлё, дроб- 
нае ламачча, каб, барані Бог, капыты не саслізнулі між бярвен- 
няў. Коні трывожна паводзілі вачамі, ступалі па хісткаму насцілу 
якадранцвелымі нагамі, нібы разумелі, што зламаная нага азна- 
чае смерць. Але абыйшлося.

Чацвёра на абрыве крыліся за вялізнымі камянямі, якіхтам 
хапала. Пільна выглядалі: ці не пакажацца не ў часе варожы 
раз'езд, альбо што значнейшае.

- Сцеражыцеся, хлопцы! - папярэджваў камендант. - Нам па- 
раненыя зараз вельмі недарэчы.

Вершнікі паказаліся ў зарасніках, калі апошні конь ступаў на 
плыт. Раман знакам насцярожыўзасаду і пачакаў, каб не спудзіць 
каня ў цяжкую для таго хвіліну. Яшчэ раз азірнуўся і крыкнуў:

- Агонь!!!
Чатыры мушкеты плюнулі агнём і дымам. Дазор ірвануў пад 

аслону лістоты. Атрымаў каторы ці не, невядома, ды й неістотна.
- Уніз, хлопцы! Зараз уся зграя тут будзе.
Кулём скаціліся на бераг і ў момант былі на плыце, Канфе- 

дэраты, не занятыя пры конях, разабраўшы шасты, стаялі ўздоўж 
плытоў, гатовыя адпіхнуць увесь воз ад берага. Цяжкія шрыгі - 
завостраныя бярвенні, што, утыркаючыся ў дно, трымаюць доўгі 
ланцуг павязаных між сабою плытоў-лавак, былі ўжо выцягнуты.

Ля вялізных вёслаў спераду і на канцавым плыце стаялі стыр- 
навыя. Гонка трымалася толькі барбаркай, тоўстым канатам, за 
дрэўцы на беразе.

- Аддай! - прагучала з гонкі і двое хлапцоў на беразе спрыт- 
на выбілі калкі з петляў 6арбаркі. Падхапіўшы канат, скочылі на 
плыты. Усе наляглі на шасты і гонка пачала адсоўвацца ад бера- 
га. Варухнулася магутная апачына, стырнавое вясло на пярэдняй 
лаве і паласа вады між берагам і плытамі пашырэла. Плынь пад- 
хапіла гонку і пакуль яшчэ павольна панесла ўніз.

-Рушылі, - з палёгкай выдыхнуў камандзір і ўсміхнуўся 
рэтману.

Павярнуўся да абрыва, ці не паказаліся пераследнікі. Даў бы 
Бог далей ад берага ды шпарчэй уніз. Вада паглыбела і шасты 
ўжо не дапамагалі, уся надзея на раку.

- А ці нельга далей на сярэдзіну? - запытаўся ў рэтмана ка- 
мандзір.

- Нельга, пане. Я разумею ваш клопат. Нам таксама кулі - не 
жалуды. Але так, як ідзем - найлепей. Калі да таго берага падацца, 
якраз на рапу вынесе. Атады нас, як качак, можна перастраляць.

Усе, і канфедэраты і плытагоны, хіба апроч засяроджаных важ- 
най працай стырнавых, неадрыўна ўглядаліся ў пакінуты бераг. 
Пагоня выскачыла не там, дзе спадзяваліся. Магчыма ніжэй па 
плыні знайшоўся лепшы даезд. Пакуль з'явіліся толькі афіцэры. 
Двое стаялі крыху зводдаль. Усе махалі рукамі, паказвалі адзін 
аднаму на раку, гарцавалі па беразе. Ніжэйшы з двух, напэўна 
галоўных, нешта крыкнуў да афіцэраў. Адзін з іх крутануў каня і 
пагнаў галопам.

- Паслаў падагнаць жаўнераў, - сказаў Янак. - Чакаць будуць.
Ён паказаў на голы кавалак берагу, адкуль плыты будуць да- 

сягальныя для мушкетнага стрэлу.Туды ўжо паскакалі афіцэры, a 
за імі двое старэйшых.

- Але ж калі яны нас, то і мы іх дастанем! - крыкнуў нехта з 
канфедэратаў, уладкоўваючы мушкет на сядле. Іншыя пайшлі за 
яго прыкладам.

- Паскубем трохі тых паўлінаў!
Плыт набліжаўся да небяспечнай рысы павольна але 

няўхільна. Стары рэтман трымаўся на дзіва спакойна, хоць вы- 
датна разумеў, да чаго рыхтуюцца людзі на беразе. Відаць, звыч- 
ка да небяспекі на рацэ выпрацавала ў простага селяніна ці не 
галоўную рысу верхавода: здольнасць крыцца з уласнымі трыво- 
гамі. Ён чамусьці ўглядаўся не столькі ў тых на беразе, колькі ў 
раку наперадзе. Нешта вырашыўшы ці згледзеўшы, павярнуўся 
да Рамана, ведаўужо, хто галава ў гэтых адчайных панічоў.

- Нетрывожцеся, пане, пашыюцца яны ў дурні, - стары кіўнуў 
галавою на бераг. - He пойдзем мы стрыжнем, як ім здаецца,

Раман зірнуў наперад, але нічога там не ўбачыў.
- He разумею, - прызнаўся ён.
- Вось і яны не разумеюць, - задаволена рагатнуў рэтман.
Клікнуў аднаго са сваіх і нешта прыцішана патлумачыў. 

Плытагон, спрытна прабягаючы паклёсамі, доўгімі бярвеннямі, 
што злучаюць між сабою плыты ў гонку, заспяшаўся да канца- 
вой лавы. Рэтман кінуў нейкія каманды пярэднім і толькі тады 
палічыў патрэбным дацьтлумачэнні.

-Там далей выспа і пратока. Хто не ведае, то адсюль і не 
заўважыць. Па такой вадзе, то там прайсці цяжкавата, але як 
мусіш... - стары памаўчаў і загадаў Раману: - Скажыце, пане, 
хлопцам пакласці стрэльбы ды ўзяцца за шасты.

Раман не марудзіў ані хвілі. Другі раз на дзень Бог пасылае ша- 
нец. Хоць і здзіўленыя, але хлопцы падпарадкаваліся, раманава 
школа вайсковых парадкаўдавала плён.

Раптам рэтман гучна пракрычаў:
- Увага пры шастах! Дапамагайце плыту, каб не лёг на водмель.
Раман не чакаў ад старога такога голасу. Плыт якраз 

набліжаўся да берага, дзе чакаў непрыяцель. Драгуны расейскай 
царыцы ўжо рассыпаліся ўздоўж берага гатовыя да палявання. 
Яшчэ колькі хвілін і гонка расцягнецца пад прыцэлам іх мушке- 
таў. А пакуль што плыты ішлі па стрыжню пад ярыстым берагам, 

на шчасце нязручным для засады. Раман разумеў, што рэтману 
замінаць не павінен, і сачыў за тымі на беразе. Што атрад не 
ўсцераглі, ім ўжо ясна. He выключана, разаслалі людзей на по- 
шукі, таму і драгунаў малавата і радзівілавых не бачна. Хоць на 
нашай жменьцы папомсціцца і то радасць!

- А хто ж гэта там? - здзіўлена прамовіў Раман.
- Дзе? - адгукнуўся Янак.
Раман выдзеліў з двух начальнікаў нечым знаёмую постаць. 

Пазнаў. Сам яснавяльможны! Гонар - мецьтакога супарата!
Але маючы на думцы тытул, а не ваярскія здольнасці. Іншыя 

былі ў Міхала Радзівіла схільнасці: ласкі каралёў, бляск Нясвіжа, 
веліч роду, сямейныя клопаты. Змушаны палітычнымі меркаван- 
нямі клану Радзівілаў, цесна пераплеценымі з маёмаснымі спра- 
вамі, ганяўся пры шаблі за канфедэратамі па ўсяму Княству ўжо 
каторы месяц. А тыя, не маючы сілы на адкрытую 6ітву, рассы- 
паліся, як гарох, па лясах ды пушчах і не даюць спакою. Хоць бы, 
ліха на іх, каралі неяк дамовіліся. Радзівілы паладзяцьз кожным, 
як і каралі з Радзівіламі. Бо няма магчымасці згрэбсці той гарох 
у нейкія жорны ды перамалоць, каб мець нарэшце спакой. Вось 
і гэты клапатлівы атрадзікужо здавалася, у невадзе, а выслізнуў, 
нібы ўюн, і дзе яго шукаць? Шэльма-камендант, які хутчэй за ўсё 
на плытах, зноў іх збярэ і пачне джаліць, яктой сляпень.

Наяўнасць маскоўскіх хаўруснікаў давала ўпэўненасць на вы- 
падак бою, але не прыспарала прыхільнасці шляхты і не забяс- 
печвала поспеху ў пераследах. Салдафонская самаўпэўненасць, 
што саступала хіба толькі прускай, рабіла маскоўцаў вельмі не- 
прыемным і клапатлівым дадаткам амаль у кожным двары і вёс- 
цы. Выбрыкі жаўнераў Пятра Першага, малахольнага цара, яшчэ 
моцна сядзелі ў памяці.

Хапае, вядома, і такіх, што кідаюцца ў абдымкі, спадзеючы- 
ся нешта мець за сваё халуйства. Князь ставіў сябе па-за гэтай 
хеўрай, 6о лічыў наяўныя і чаканыя прывілеі неад'емнай часткай 
побыту Радзівілаў. Ліслівасць князёў не больш як даніна этыкету, 
і то да асоб каранаваных.

Ліха на яе, гэту падвойную элекцыю, але ж і выйсця не было! 
Сядзеў бы зараз у Нясвіжы, да Міра паехаў, альбо ў Альбу. Сям'я 
ўвагі патрабуе! Далёкі думкамі ад вайсковай будзённасці князь 
не чуў, што яму бубніў палкоўнік. 3-за ўпартасці гэтага гусака 
страцілі некалькі гадзін, чым канфедэраты і пакарысталіся. A 
можа яно і да лепшага, аніводнага забітага ці параненага. Рап- 
там у вушы князю ўдарыў гучны вокліч: «ГАЛС!»

Перш чым з кустоўя ляснуў адзінокі стрэл, князь пляснуўся на 
грыву свайго каня, абхапіўшы яго шыю рукамі. Палкоўнік Лунёў 
ускрыкнуў і схапіўся за плячук. Стрэл узбаламуціў ад'ютантаў. 
Афіцэры сыпанулі з пісталетаў па кустах, над якімі яшчэ віўся 
дымок. Кінуліся з сёдлаў, але непралазныя зараснікі шыпшыны і 
звалы камення стлумілі іх імпэт. Пакуль пралезлі, замаховец знік 
і следу не пакінуў. Незнайшлі нічога апроч патаптанайтравы ды 
папяровага пыжа.Толькі тутуспомнілі пра плыты.

Рамантаксама схамянуўся. Ну, крыкнуўтаму Радзівілу, сам не 
ведаючы чаму, але ёсць і важнейшае, Гонкі якраз адыходзілі на 
сярэдзіну ракі і звычайным шляхам павінны былі прайсці проста 
пад драгунскія стрэлы. Між іх ужо пачаўся рух, выбіралі зруч- 
нейшую паставу, улаштоўвалі мушкеты на фаркетах, падпорках 
з рагулькамі, альбо прымяраліся да якога каменя. Але здарылася 
нечаканае. Заварушыліся стырнавыя, забегалі хлопцы з шастамі, 
нешта пакрыкваў стары, хутка пераходзячы ад краю да краю 
плыта. Увесь вялізны воз бярвення пачаў збочваць з ранейшага 
напрамку і нібы ўцягвацца ў супрацьлеглы бераг. Так, прынамсі, 
здавалася драгунам, але і Раман са здзіўленнем разглядаў не- 
шырокую пратоку, што ўбірала ў сябе плыт за плытам, хаваючы 
іх за густым дробналессем і кустамі, дзякуючы якім і была зусім 
незаўважнай. Услед прагучалі запозненыя і дарэмныя стрэлы.

* * *

Але князь занепакоіўся:
- He страляць! He страляць! Палкоўнік, загадайце сваім! - 

крыкнуў ён.

- He страляць! - крывячыся ад болю, крыкнуў Лунёў, хоць і не 
разумеў прычыны такой каманды.

Апошні плыт знікаў у пратоцы. «Віват, яснавяльможны!» - да- 
неслася адтуль.

Князь, усё яшчэ агаломшаны выпадкам, павярнуўся да пал- 
коўніка. Двое афіцэраў, разрэзаўшы сурдут, перавязвалі яму плячо. 
Радзівіл назіраў са спагадай, адчуваючы сябе чамусьці вінаватым. 
Палкоўнік гэта заўважыў:

- Ерунда, князь. Слегка зацэпіло. А вот зазевайся вы на мгнове- 
нье - получілі бы пулю в грудь, a то і прямо в сердце.

-1 ўсё ж з-за мяне вы пацярпелі...
- Полно, ваша светлосць! Мы ведь на войне. А вы - молодецдак 

угадалі!
Князь падумаў, што маладзец нехта з плытоў. Страляўто напэўна 

не канфедэрат, не пакідалі б яны чалавека на такую рызыку. Свой 
нехта спрабаваў. А вось уратаваў канфедэрат. Няўжо праз столькі 
год пазнаў і пашкадаваў? Смерць князя паслужыла 6 найперш ім, 
але ж папярэдзіў! Пытанне аднаго з афіцэраў вывяла яго з задумы:

- А мы уж думалі, ваша светлосць, что та пуля вас сразіла. А что 
это крічалі с плота?

- Сігнал мне далі, - ніякавата ўсміхнуўся князь.
- Какой такой сігнал? - здзівіўся палкоўнік. - Оттуда? - ён кіўнуў 

на раку. - Я, прізнаюсь, не всё по вашему улавліваю.
-«Галс» крыкнулі. А для мяне гэта як сігнал, як загад 

прыгнуцца.
Палкоўнік пакруціў галавою. Такога тлумачэння яму было не- 

дастаткова. Радзівіл і сам разумеў гэта.
- Чудно всё у вас, - сказаў Лунёў. - Стрелял ведь кто-то із 

этой шайкі.
-He, панове! - князь звярнуўся да ўсіх афіцэраў. - Уво- 

гуле, страляў не канфедэрат. Я ў гэтым перакананы. Больш 
скажу: пачынаю здагадвацца, хто ў іх камендант. На пастоі 
пра гэта пагаворым.

-Охотно послушаем, - адазваўся палкоўнік. - A то карты 
пріелісь. Последнее я, кстаті, понял: віват, ясновельможный, - 
пахваліўся ён.

* * *

Калі князь дзівіўся, чаму яго ўратавалі, то і сам ратавальнік 
гэтага не разумеў. Раман стаяў на апошняй гонцы і глядзеў на- 
зад. Чаму ён крыкнуў? He мог спакойна назіраць скрытнага за- 
бойства, як ні кажы, знаёмага чалавека. Мерыўся той у Радзівіла, 
бо палкоўнік быў за ім.

- Увага, хлопцы! Прывальваем! - гукнуў на сваіх рэтман.
Канфедэраты прывычна схапіліся за шасты, не чакаючы 

асобнай каманды. Плытагоны моцнымі рухамі стырнавых вёслаў 
зганялі воз да берага.

- Міхась, дзыгай на барбарку!
Рухавы хлапец скочыў на бераг, цягнучы за сабою тоўстую ву- 

жаку 6арбаркі. Другі спяшаўся ўслед з дубовым гартолем, моц- 
ным вострым калом. Нацягнулася прыбітая да зямлі барбарка, 
вастрыё гартоля, трыманага дужымі рукамі хлапцоў, арала мяккі 
бераг, але гонка запавольвала рух і прылягала да берагу.

- Кідай шрыгі!
Плюхнулі вастрыём уніз цяжкія бярвенні. Спачатку канца- 

вое, за ім пярэдняе, заглыбіліся ў пясчыстае дно. Некалькі хвілін 
хапіла, каб плыт прылёг да берага, нібы тут і стаяў. Раман з заха- 
пленнем назіраў за спраўнай працай сплыўшчыкаў.

- Ну, пане каменданце, вось і даехалі. Хтосьці з вашых хацеў 
пакатацца, то ці задаволены? - засмяяўся рэтман.

- Задаволены, дзядзька, - адгукнуўся Янак, - тым больш, што 
без страляніны.

Канфедэраты пачалі выводзіць коней з плытоў. Раман звяр- 
нуўся да плытагонаў:

-Дзякуй вам, людзі, выратавалі нас! Калі што, кажыце, што 

прымусілі. Мы лепш хочам для ўсіх, для вас таксама.
- He нашага розуму справа, пане. Богусё рассудзіць, - адка- 

заў рэтман. - Абыйдзі вас бяда. Дрэнна, калі чужынцы па нашых 
людзях на нашай рацэ страляюць.

- Вось вам да нашай падзякі, - Раман усыпаў старому ў руку 
жменьку манет. - Тут з паўсотні асмакаў на пачастунак. Бывайце!

- Дзякуем, пане, - паважна пакланіўся рэтман.
Плытагоны неадкладна заняліся сваім знараддзем. Рамана- 

вы хлопцы з берагу дапамаглі шастамі, затым шпурнулі іх на 
плыты і пайшлі да коней. Скочылі ў сёдлы, памахалі ўслед возу 
шапкамі і рушылі ў прыбярэжны лес. Выспа ўсё яшчэ хавала іх 
ад непрыяцеля.

Калі спадае напружанне, людзі робяцца гаваркімі. Вось і за- 
раз разгарэліся спрэчкі.

- А шкода, што князь прыгнуўся. Хай 6ы і ссадзіў яго той 
стралец!

- Але ж няблага, што і маскаль атрымаў!
- Разумна баеш, - важна азваўся Янак. - 3 князя жаўнер марны 

і рэгімэнтар нікчэмны. Хай лепш ён за намі ганяецца, чым хто 
здальнейшы.

He мог Янак ведаць, што напрыканцы наступнага года 
здзейсніцца мара князя, і ён стане польным гетманам літоўскім. 
He таму, што пераможа канфедэратаў, 6о гэта зробіць хто іншы 
праз год, і не ў Вялікім Княстве, дзе канфедэраты суцішацца 
толькі пасля Пацыфікацыйнага Сойму і амністыі ў 1736 годзе. 
Міласцівы кароль ведаў, што Міхал Радзівіл не Януш і не Багус- 
лаў, але памятаў, як грудзьмі стаў за яго абранне. Стаў, бо баяўся 
рабунку сваіх маёнткаў расейскімі хаўруснікамі саксонскага прэ- 
тэндэнта. Трэба сказаць, што пашэнціла не толькі князю з паса- 
дай, але і войску, 6о не дасведчыла на сабе яго ваяцкіх здоль- 
насцяў. Але менавіта ён упершыню распрацаваў і ўвёў у войску 
Княства мундуры.

He спяшаючыся, ехалі раманавы хлопцы па вузкай лясной

дарозе, пакрысе даходзячы да ладу-спакою.
-А што гэта вы крыкнулі такое, пане каменданце, што той 

наверсе да каня прыпаў? - не вытрымаў нехта з маладых але 
спасцярожлівых.

- Скеміў, бачу, - ухвальна сказаў Раман. - Каманду такую 
крыкнуў, якой мы некалі разам вучыліся.

-Дык гэта ён па камандзе нашага каменданта такі артыкул 
выкінуў! - разрагаталася грамада. - Мусіў, каб кулю не атрымаць! 
Няўжо гэта сам князь?

-To вы з Радзівіламі знаецеся? - не паверыў пачутаму Янак.
-Толькі з адным, - засмяяўся Раман. - Менавіта з гэтым, але 

даўно і далёка, а вось сёння лёс звёў.
Выбіліся на лепшую дарогу. Раман прыпыніў каня.
- Вядзі, Янак, хлопцаў і чакай там астатніх. Адпачніце не 

менш як дні тры. Вярнуся, раскажу пра князя.

РАДЗІВІЛ

Рэгімэнты Радзівіла і палкоўніка Лунёва займалі недалёкі 
двор, таму дабіраліся туды нядоўга. Князь і палкоўнік з усімі 
ад'ютантамі размясціліся ў палацыку, афіцэры ў афіцыне, a 
жаўнеры ў шатрах на блізкім выгане. Пры палацыку мелася 
толькі нешматлікая ахова.

Пасля вячэры князь і афіцэры, дапушчаныя да яго стала, пе- 
райшлі ў гасцёўню. Падалі карты і некалькі пляшак з келіхамі. 
Размова паступова сыйшла на выпадак над Нёмнам.

- Мошеннік! Новый сюртук іспорціл. Ізволь сейчас ходіть в 
старье, - палкоўнік абтрэпаў рукаў добра зношанага сурдута, - a 
всё вы, полякі, віноваты, - засмяяўся ён.

- Мы не палякі, пан палкоўнік, я ўжо вам тлумачыў, - незада- 
волена напомніў Радзівіл. - Ліцьвіны мы, іншы народ.

Палкоўнік задумаўся, нібы прыпамінаючы тыя тлумачэнні.
- В этом уж мы с полякамі віноваты, - рашуча паведаміў ён. - 

Вы ведь совсем, как мы. Говоріте только неправільно.
- А можа гэта вы «неправільно», пан палкоўнік? - з ветлівай 

усмешкай запытаў малады радзівілаўскі ад'ютант.
- Как же, юноша, мы ведь московітяне, істінно православ- 

ные, століца наша третьім Рімом об'явлена, - пыхліва прамовіў 
Лунёў. Усіх, крыху маладзейшых палкоўнік меў звычку клікаць 
«юношамі». - А у вастут і католікі, і православные, і уніаты, і эці, 
как іх, кальвіны. Зачем это?

- А што ў тым злога? - князь успомніў, напэўна, што ў яго ра- 
даводзе знойдуцца і першыя, і другія, і ўсе астатнія аж да кальві- 
наў.

Лунёў з паклонам прыняў поўны келіх і патлумачыў:
- Непорядок это, господа. В умах сумятіца. Вот у нас дворян- 

ство нікогда бы не поделілось для войны. Матушка- імператріца 
такого не допустіт!

- Ну што не б'ецеся, можа яно і добра, - памяркоўна зазначыў

князь, рухам галавы адмаўляючы ўдзелу ў картах. He было сёння 
на іх ахвоты, ды і справы яшчэ нявырашаныя застаюцца. - Але 
пад яе скіпетрам не так утульна, як пад дахамі нашых палацаў, 
якіх нам кароль адабраць не можа.

- Вот как заберём вас под монаршую руку і у вас порядок 
будет. Панов вашіх главных под ключ взялі... Цепер думаю уж 
недолго...

Дэпешы аб затрыманні ў Гданьску і Варшаве князя прыма- 
са Патоцкага, Чартарыскіх, шмат якіх ваяводаў і сенатараў, што 
пакінулі Варшаву разам з Ляшчынскім, здагналі калону на мар- 
шы. Якім бачыцца іх лёс, натуральна, не паведамлялася, але ча- 
каць можна ўсяго, калі нават французскі пасол і той затрыманы.

- Будзе вам клопат! - хмыкнуў радзівілавец.
- Это как понімаць? - не зразумеў Лунёў.
- Хлопот не обероцесь, пан палкоўнік! - патлумачыў той.
Палкоўнік, відавочна, пярэчанняў не чакаў. Дабрадзействы 

«матушкі-імператріцы» ў яго разуменні былі марай усіх «окрест- 
ных» і безумоўна спрадвеку «істінно рускіх» зямель. Несумнен- 
на, нязгода - вынік польскай інтрыгі і «проісков» каталіцтва.

- Совладаем, юноша! - упэўнена адказаў ён. - Солдатушек у 
нас хватіт. Ну да ладно, это своім порядком. А что мы далыле, 
ваша светлосць? Сегодня в вечеру да к ночі начінаць что-лібо 
было бессмысленно. Прохвосты эці, поді, черт-це куда унеслісь!

Князь кіўнуў пацвярджальна. Яму залежала, каб менавіта 
палкоўнік пачаў размову, што далей. He зычыў сабе чутак 
пра няўдалы пераслед і смеху вартую спробу паланіць альбо 
знішчыць гэты атрад. Добра, калі задумы пойдуць ад гэтага са- 
мазадаволенага Цэзара. Радзівілу хопіць сваіх заслугаў, тым 6о- 
лей, што рашэнне будзе яго.

-1 заўтра іх не варта шукаць, - нядбала кінуў князь. - Яны ўжо 
напэўна адпачываюць у пушчы. Дзень перадыхнем, затым ру- 
шым далей. Паручнік Будрэвіч паведамляе, што гэта Ламацкага 
людзі, - павярнуўся ён да сваіх афіцэраў. - Наведаем і яго павет, 
Па ўсім выглядае, што Ламацкага замяніў здольны заступнік.

- Несумненна, яснавяльможны пане, - азваўся ад'ютант. - He 
мог Ламацкі так хутка акрыяць, былі ж надзейныя сведкі, што 
пацярпеў моцна.

-Так вы полагаеце, ваша светлосць, что разгадалі этого 
удальца с плотов? - запытаў лунёўскі капітан. - А кто таков этот 
Будревіч?

Царскія афіцэры ўжо не дзівіліся блізкаму знаёмству вара- 
гуючых камандзіраў, хоць часта гэта выклікала ў іх падазрэнні і 
апасенні здрады. Князь не хацеў спыняцца на першай тэме. Сам 
яшчэ не ведаў, ці варта варушыць з чужымі старыя ўспаміны. Да 
таго ж прыемныя ўспаміны, юнацкія.

- Будрэвіч? - перапытаў ён, спадзеючыся на здагадлівасць 
афіцэра. - Ёсць у нас такі адмысловец, - пралаза, якіх мала, - 
усміхнуўся князь.

- Лазутчік? - здагадаўся капітан.
- Хутчэй галоўны над імі. Ну а пра таго «удальца» іншым раз- 

ам, - князь пазяхнуў, перапрашальна прыкрыўшыся далонню. - 
Пара і нам адпачыць.

Але, не гледзячы на стому, князь Міхал доўга не мог заснуць. 
He ішла з галавы прыгода з плытамі і няўдалым, дзякаваць Богу, 
замахам. Хто ж страляў? Хто наважыўся, калі навокал было поўна 
жаўнераў? Няўжо хто-небудзьз набліжаныхспрыяўтаму стралку? 
Думка за думкай, прыпомніўся леташні ліпень... Так, дакладна 
на шаснаццаты дзеньтое здарылася... He ў Налібоцкай пушчы, 
не ў якім дзікім лесе, а пад самым, лічы, Наваградкам...

...Залп з прыдарожных кустоў ляснуў, як пярун з яснага 
неба. Зазвінела пабітае шкло, трэснулі пад кулямі дошкі карэт, 
зайшліся іржаннем коні. Ахова і шляхта адказала агнём. Пачуліся 
ўскрыкі, затрашчала галлё, відаць не ўсе кулі пайшлі міма. Спеш- 
на набіўшы зброю, разанулі па абодва бакі дарогі. Занепакоены 
дваранін падляцеў з канём і, глытаючы словы, падганяў:

- Княжа! Хугчэй, пане! Хутчэй!
У хваляванні забыўся чалавек на ўсе тытулы, не да таго было 

і князю. фарэйтары спехам абсякалі пастронкі забітага каня і ад- 

цягвалі набок. Другі конь ляжаў на ўзбочыне. Магло быць горш, 
6о заселі з абодвух бакоў дарогі. Але Бог вызначыў справядліва- 
га і нападнікі мелі чатырох падстрэленых, а мы аніводнага...

* * *

Нетаропкім маршам калона пайшла прынёманскімі даро- 
гамі, рассылаючы перад сабою і па баках дазоры і патрулі. Кан- 
федэраты як скрозь зямлю праваліліся.

- Нічево, найдём і под землёй! - бадзёрыў сваіх палкоўнік.
Радзівілаўцы на гэта толькі хмыкалі і падкручвалі вусы з 

выглядам людзей, якім шмат што вядома, але такога, што не 
для ўсіх вушэй. Князь тлумачыў Лунёву, што пасля капітуляцыі 
Гданьска і ўцёкаў Ляшчынскага да Прусаў, канфедэраты, калі не 
разгубіліся,то збіты зтропу і мусяцьагледзецца і вырашыць, што 
далей. Напэўна не ўсе яшчэ вярнуліся ў месцы сталай дыслака- 
цыі, таму не выключаецца нечаканы напад ззаду, асабліва на 
абоз. Па Лунёву было не пазнаць: усведамляе ён гэта, ці палягае 
на сваіх «солдатушках».

Праз пару дзён выбраліся да павятовага мястэчка, блізу якога 
дзейнічаў Ламацкі. Па галоўнай вуліцы войска прайшло пад гукі 
пішчалак, сурмаў і барабанаў. Ад'ютанты з шумам вызвалілі ад 
непатрэбнага люду лепшы заезд пад галоўную кватэру, усё та- 
варыства папалуднавала, добра адпачыла, а пакол ькі да вечара 
было яшчэ далёка, занялося стратэгічнымі справамі.

Вышэйшыя начальнікі запатрабавалі ад афіцэраў гарнізона 
рапартаў, пастрашылі іх мажлівай інспекцыяй з Вільні, суцешылі, 
што змен ніякіх не чакаецца, але пільнасць загадалі падвоіць 
і патроіць. Расейскую частку палкоўнік пужануў магчымым 
з'яўленнем генерала Ізмайлава. Леў Васільевіч жартаваць не 
будзе, асабліва ў экспедыцыйнай аперацыі. Пасля афіцыйнай 
працэдуры размова пайшла бліжэй да надзённых спраў.

Камендант паведаміў, што апошнім часам канфедэраты 
раззухваліліся. Сарвалі некалькі рэквізыцый у дварах радні 
«мажлівых» канфедэратаў. «Напэўна заможных,» - падумаў 

князь. Нельга выслаць раз'езд, каб на іх не наперціся. «Мабыць і 
раз'езды перастаў высылаць,» - зрабіў ён выснову.

- Павінен сказаць, яснепане, - пахіліў бычыную шыю камен- 
дант, - ёсць тут пан Піліп Катовіч, сын мае харугву, то атрымалі 
папярэджанне, што маёнтак пусцяць з дымам, калі не суцішацца.

- Аў чым жа сутнасць?
- Суворы гэты малодшы, Апанас, калі быць шчырым, да ўсіх.
- Сквапны, мабыць. Тады так і кажы, васпан, - запатрабаваў 

князь Міхал.
- Шляхта вельмі незадаволеная, - прызнаў камендант. -А Ка- 

товічы патрабуюць ад мяне жаўнераў дзеля аховы маёмасці.
Радзівіл зірнуў на яго здзіўлены.
- У іх жа, кажаце, харугва!
Камендант ізноў завагаўся, але пад хмурным паглядам 

яснавяльможнага начальніка апамятаўся і рашыўся нічога не 
ўтойваць.

- He палягаюць на ёй, яснавяльможны пане, - пачаў ён. - 
Злавілі іх раз'езд у адным двары, то пусцілі дадому, перапрашаю 
моцна, без портак.

- Без портак! - зарагатаў князь, а за ім і ўсе прысутныя. Смя- 
яўся і камендант, бо не цярпеўтых Катовічаў усім сэрцам.

- Дадам, што папярэдзілі, калі не возьмуць сказанага на ро- 
зум, наступным разам пойдуць, якАдам па раю, голымі.Такі ска- 
заў, нягоднік.

Князю падалося, што «нягоднік» прагучала хутчэй са 
здзіўленнем, чым наганай.

- А хто гэта такое паабяцаў? - засмяяўся князь.
Клопаты і ганьбы самаробных местачковых харугваў яго мала 

краналі, хутчэй забаўлялі.
- Новы канфедэрацкі камендант, нейкі Галс. Мабыць немец, 

прозвішча вельмі ж не наша. А можа мянушка?
Радзівіл утаропіўу каменданта нейкі дзіўны позірк.Той нават 

разгубіўся, не разумеючы, у чым зрабіў прамашку. Можа што не 
так з тымі Катовічамі? He дзіва, калі і зараз прыбягуць са скарга- 
мі на яго абыякавасць, a то і спрыянне канфедэратам. Але князь 
перавёў погляд на палкоўніка і шматзначна падміргнуў.

-Абагналі яны нас, пан палкоўнік!
- Полагаеце?
- Несумненна. He выключаю, што гэта не Ламацкага атрад, 

а яшчэ адзін, - сказаў Радзівіл. - А як вы мяркуеце? - запытаў ён 
каменданта.

Камендантхвілінку збіраўся з думкамі і прызнаўся:
- Заблыталі яны нас. Ламацкі знік паранены, ці то забіты, але 

атрад застаўся пад камендантам Алесем. Ламацкі таксама Алесь 
і паранены, ясьнепане, моцна, дакладна ведаем. Было прыціхла, 
а пасля ізноў. Страляюць і не лянуюцца, - сумна пажартаваў ён і 
адразу ўдакладніў: - Страты невялікія, больш параненыя.

3 няўзрушанасцю вялікага палкаводца князь пакінуў па-за 
ўвагай страты і засяродзіўся на галоўным.

- Ці ёсць на іх скаргі мясцовай шляхты?
- Апроч Катовічаў то і няма, - з палёгкай паведаміў камен- 

дант. - Вось надоечы выказаў незадавальненне, што яго людзей 
пагналі з сенажаці.Там ад зімы заставалася пара стагоў.

Князь сярдзіта хмыкнуў. Якімі справамі даводзіцца займацца 
Радзівілу! Стагі сцерагчы! Ліха на іх усіх: і канфедэратаў, і шлях- 
ту, і Катовіча нейкага!

- Але сенажацьтая не яго, а пана Мусіча. Атой здаўяеўдзяр- 
жаву пану Валадковічу, зацнаму чалавеку і маетнаму, дадам.

Князя пачынала нудзіць. Ён заварушыўся ў крэсле, жэстам 
пакідаючы каменданту пакуты штодзённых зносін з маетнымі і 
незаможнымі, сквапнымі і прыстойнымі, з канфедэратамі яўнымі 
і патаемнымі. Уздыхнуў і спачувальна глянуў на афіцэра.

-Трэба неяк палепшыць сітуацыю, - сказаў ён, звяртаючыся 
да ўсіх. - A то, бачу, гэтыя Галсы з Катовічамі вас з глузду звядуць. 
Можа маеце якія прапановы?

- Калі дазволіце, яснавяльможны пане, выкажу думку, - няс- 
мела адказаў камендант.

- Чаму ж не дазволю! Разумныя думкі толькі і дапамогуць.
-Думка не мая, - прызнаўся камендант, дапускаючы, што 

яна можа і не спадабацца начальству, - а паручніка Рэкуця. - Ён 
паказаў на мажную постаць свайго бліжэйшага падначаленага. 
- Пан паручнік прапануе высунуць пляцоўку ў мястэчка Лубень, 
каб перакрыць дарогі з пушчы. А паручнік Будрэвіч дадае, што і 
двары шляхоцкія будзем мець на воку.

Камендант, не хаваючы спалоху, чакаў, як будзе расцэнена 
іх агульная смеласць. На суцяшэнне нагадаў сабе, што аніякіх 
спроб здзейсніць прапановы не рабілася.

Князь задумаўся. Узважваў, ці варта пра гэта размаўляць, ці 
запатрабаваць яшчэ якіх меркаванняў. Як ні кажы, вайсковая на- 
рада, а тыя ў пушчы не дрэмлюць. He так страшныя тыя забітыя 
і параненыя, як вэрхал якога заядлага шлягона на сойміку, a то і 
ва ўладах.Так і застанешся канюшым. А што скажа матуля?! Пал- 
коўнік рашыўся парушыць маўчанне.

-Дело юноша предлагает, ваша светлосць! - ён - ухвальна 
зірнуў на каменданта гарнізона.

Некалькі год перавагі веку дазвалялі палкоўніку залічыць і 
таго да «юношаў».

- Як я разумею, - азваўся ў сваю чаргу князь, - вашмосьці 
прапануюць змясціць там нейкі рэгімэнцік? Скажам, з дзеся- 
так нашых, ну і пан палкоўнік сваіх падкіне, - ён павярнуўся 
да Лунёва.

Камендант, асмелены падтрымкай маскоўца, заківаў:
- Як з вуснаў маіх выцягнулі тыя словы! - спужаўся ці не за- 

смела разыйшоўся і прыціх у чаканні.
Радзівіл абвёў вачамі “рыцарскае кола", нешта прыкідваючы

і вырашыў, зірнуўшы на Рэкуця:
- Будзеш, вашмосьць, рэгімэнтарамутой Лубені, раз гэта твая 

задума. Разам з гэтым паручнікам, - ён кіўнуў на Будрэвіча.

-А я пошлю с німі капітана Хвостова. Подходяшчій юноша. 
Глаз імеет і всётакое...

* * *

Вечарам палкоўнік атрымаў запрашэнне князя завітаць пас- 
ля вячэры. Калі ад’ютант правёў яго, князь, не шкадуючы гас- 
падаровых свечак, нешта пісаў. Зірнуўшы мімабегам, палкоўнік 
са здзіўленнем сцвердзіў, што гэта не ліст і не рапарт. Радзівіл, 
папярэджваючы непазбежнае пытанне, бо палкоўнік распытваў 
пра ўсё незразумелае, а такога было шмат, патлумачыў:

- 3 даўных год вяду дыярыюш. Слова ад лацінскай, азначае 
запісы падзей жыцця і гісторыі. Але ж прашу сядаць!

Князь старанна склаў паперы і адсунуў на край стала. Туды 
ж адставіў чарніліцу і сабраў пёры ў прыгожы, арэхавага дрэва 
пёрнік. Уся ўвага госцю.

- А кому это інцересно, ваша светлосць?
- Нам жа цікава, што пісалі рымляне, іншыя старажытныя.
-Такто рімляне! - крыху сумеўся палкоўнік, не прызнаючы- 

ся, што не чытаў ніякіх "старажытных.”
Князь падумаў, ці чытаў палкоўнік што-небудзь увогуле, але 

вырашыў паспрабаваць з іншай бочкі:
- У рымлянаў шмат цікавага па вайсковых справах...
- He думаю, что в нынешніх войнах это сгодітся, - адгукнуўся 

палкоўнік. - Уж больно времена далёкіе.
Князь мог 6ы прывесці прыклады, калі менавіта наследванне 

рымлян прынесла вайсковы поспех, але не выпадала Радзівілам 
займацца адукацыяй расейскіх палкоўнікаў. А Лунёва, чалавека 
па свойму дапытлівага, зацікавіў княскі дыярыюш.

- Осмелюсь спросіць, ваша светлосць, - сарамліва ўсміхаю- 
чыся, запытаўся ён. - Неужелі, всё подробно запісываеце?

- Вядома не ўсё! - засмяяўся князь. - He ўсё варта, а іншае не 
хочацца. Вось зараз праглядаў леташняе...

...He ўсё хочацца запісваць, альбо расказваць. Вось хоць бы 
пра тое матуліна ўзрушэнне. Княгіня Ганна з Сангушкаў Рад- 
зівілава, канцлерыха вялікалітоўская, была моцна абурана.

- Як гэта, сыне, дазваляеш рознай нэндзе з сябе гэткія жарты 
строіць?! - сердавала яна, даведаўшыся, што нейкі там Незабы- 
тоўскі ўзнімае вэрхал супраць яе Міхасенькі.

- Нетакая ўжо нэндза кашталян наваградзкі, - асмеліўся за- 
пярэчыць князь Міхал.

- Няхай так, але ж не Радзівіл, каб на страляніну наважыцца! 
Гэта ўсётыя Чартарыскія, яго прыяцелі! - не сунімалася княгіня. - 
Глядзі як распаношыліся на тых сойміках! Папомняць яны мяне!

Жах пры адной думцы, што яе Міхасенька мог быць пад- 
стрэлены ці, Божа барані, забіты, не даваў ёй спакою ад той 
першай страшнай хвіліны. Што не раз стралялі і нават забівалі 
радзівілаўскія людзі - гэта іншая справа. Ведама ж: кароль з дэк- 
рэтам, а Радзівіл з мушкетам. Прымаўка не мерзіла яснавяль- 
можную пані, але яна, здаецца, ёю не злоўжывала.

- Ці варта вам, матуля, умешвацца, здароўе псаваць,- мякка на- 
гадаў князь Міхал.

- Калі так пра маё здароўе дбаеш, то сцеражы, вашмосьць, го- 
нар родубольш рашуча!

- Дык і мая партыя за шаблі хапалася і на сгрэлы адказала, не 
марудзячы, - рашыўся апраўдацца князь.

Княгіня грэбліва махнула рукою.
- На гэта дурняў заўсёды хапала. А я не шабляй працую, а розу- 

мам. Урэшце, хто што мае! - княгіня не хавала кпінаў. - Вось паве- 
дамлю ягамосьцю маршалку...

Родны брат княгіні Ганны князь Сангушка, маршалак надворны 
літоўскі, валодаў ці не найвялікшай ва ўсёй Рэчы Паспалітай аст- 
розкай ардынацыяй і мог кінуць на падтрымку самай складанай 
справы немалыя грошы ітакія жуладныя паўнамоцтвы. Княгіня не 
збіралася марудзіцьз помстай неразумнай наваградскай шляхце.

- Загадай, Міхасенька, няхай прыйдзе сюды мой сакратар.

- Пісаць каму хочаце?...- запытаўся князь, хоць адказу не 
патрабаваў.

- А як жа! Хіба не паслухаецца зяць свае цешчы? Хай паспра- 
буе! - засмяялася княгіня, гарэзліва прыжмурыўшы вока.

- Вам 6ы, матуля, войскам камандаваць, - не то ўхвальна не 
то крыўдліва кінуў князь, выходзячы.

Ён не сумняваўся, што ў матулі ані каманду не адабралі 6 ані 
харугваў не распусцілі аніякія каралі. Але не бываюць жанчыны 
гетманамі. Можа і дарма? He было сумненняў, што швагер, га- 
лоўны рэгімэнтар вялікалітоўскага войска князь Міхал Карыбут 
Вішнявецкі зробіць для сваёй цешчы ўсё, што тая лапросіць, a 
дакладней, загадае. А калі ўспомніць, што ён яшчэ і канцлер...

- Стань, васпане, да сэкрэтэра ды выберы паперыну з найлеп- 
шых, - прыязна, але рашуча загадала княгіня.

Сакратар і не думаў марудзіць. Спрактыкаваным рухам пад- 
няў вечка срэбнай чарніліцы, праверыў на святло вастрыё пяра і 
застыў у чаканні, павярнуўшы твар да прынцыпалкі. Першы ліст 
будзе да брата.

- Шаноўны і каханы браце...
Ліст да князя Мікалая павінен быў узрушыць не гэтулькі 

князя, які самой датычнасцю да рода Радзівілаў залічваўся да 
супрацьстаніславаўскай партыі, колькі яго здольную, разумную і 
жвавую жонку Барбару з моцнага роду Завішаў.

Як бы ні ставілася княгіня да зяця, ліст павінен сведчыць на- 
лежнае пасадзе шанаванне.

- Яснавяльможны мосьціпане канцлер, мой мосьціпане Bpa
pe, - павольна прамаўляла яна, назіраючы за рухам спрактыка- 
ванай рукі сакратара...

Радок за радком клаліся на паперу клопаты радзівілаўска- 
га роду, узнімаючыся да ўзроўню палітычных задач вышэйшых 
урадавых асоб Вялікага Княства.

- Уяві, вашмосьць, - прамаўляла княгіня Ганна, пакуль сакра- 
тар старанна пакаваў лісты, лакаваў і прыбіваў пячаткай. - Уяві, 

кажу, як гэта галота кінецца да Нясвіжа, калі маскоўская саран- 
ча пачне іх маёнткі пустошыць. Хіба толькі ў непавазе да кня- 
зя Міхала справа? Калі царыца сваіх калмыкаў сюды напрэ, то 
і нашы радзівілаўскія добры спустошаць, як мышы свіран. А хто 
іх, скажы, не пусціць? Зяць мой няўрымслівы са сваім лялечным 
войскам? - яна зняважліва хмыкнула. - Уся яго жвавасць пойдзе 
на тое, каб уцячы на час.

Сакратар слухаў падобнае не першы раз і, ведаў, што не 
апошні. Трэба ж і яснавяльможнай пані перад некім выгаварыц- 
ца без цырымоніяў і этыкету. А з сакратаром амаль як з мурава- 
най сцяною, яснепані ведае.

- Сапраўды, яснавяльможная пані, на царскую арду мы сла- 
баватыя.

- Слабыя! А ў нас нават Януша Радзівіла на сёняшні дзень няма!
Княгіня з гонарам зірнула на сцяну, дзе сярод іншых вісеў 

абраз славутага ваяра, здольнага са жменькай войска стаяць суп- 
раць велізарнай маскоўскай сілы.

-Дык навошта дражніць мядзведзя? - працягвала княгіня 
прамову, вартую соймавай залы. - Францыя дапаможа! Як мёрт- 
ваму казань!

Княгіня памаўчала хвілінку і загадала ўжо спакайней- 
шым тонам:

-To раздай, васпане, лісты кур'ерам і няхай выпраўляюцца 
неадкладна. ...Ці не старанні матулі справілі мне сёняшнія тур- 
боты, падумалася князю. А вось Галс!...Так, Галс!... Гэта ж ён мяне 
ўратаваў. Благім стральцам такія справы не даручаюць, напэўна 
не лрамахнуўся 6! Варта зазірнуць у запісы, як вярнуся да Нясві- 
жа. Як гэта там... «Развітаўшыся з усімі на яхту электара сеў...» 
Тады ён і натрапіўся, той маладзён... Ды і сам быў не старэйшы...

Князь акуратна паклаў вастрыё пяра на край чарніліцы.
-Дык хочаце паслухаць, як я спаткаўся з тым Галсам? Але 

аповяддоўгі, 6о каротка нецікава ані расказваць, ані слухаць.
-А куда нам спешіць? - адказаў Лунёў. - Я co всем нашім 

удовольствіем. У вас всё-такі многое іначе і, прізнацься, весьма 
занімацельно.

Князь вызваніў служку і загадаў падаць віна, добрага, але не 
надта моцнага. Ведаў сваю слабасць і не хацеў упіцца, не скон- 
чыўшы аповеду. А пачацьтрэба было здалёк...

* * *

Звычаем заможных сямей маладзёнаў пэўнага ўзросту пас- 
ля навукі дома альбо ў калегіюме выпраўлялі за мяжу. Людзей 
паглядзець, звычаям павучыцца, мовы засвоіць, знаёмствы 
займець. П рацягласць падарожжа і кола знаёмстваў залежалі 
ад уласных і бацькоўскіх тытулаў і пасад, ад маёмаснага стану і 
набліжанасці да каралеўскага двара.

Дзевятнаццацігадовы князь Міхал Казімір Антоні Базыль 
Радзівіл, дома проста Міхасенька, пазней вядомы як «Рыбань- 
ка,» выправіўся ўдарогу ў 1721 годзе. Падоўгу гасцюючы са сваімі 
дваранамі, пажамі і ксяндзом у Берліне, Дрэздэне і Празе, у самы 
росквіт вясны апынуўся ў Вене.

3 Вены да Мюнхена трапілі ўжо ў канцы траўня, амаль як у 
лета. Спеху не было, прагасцявалі амаль увесь чэрвень, і вы- 
браліся ў Гэйдэльберг і Мангейм. Электар тамтэйшы, вельмі мілы 
стары, затрымаў гасцей з далёкага княства на цэлы месяц. А як 
настала пара развітацца, ён вазьмі і прапануй сваю яхту!

- Ого! Даже так!
- Электару, як і каралю адмаўляць не выпадае. А мне і самому 

такое ў навіну. Можа хто з майго двара і пабойваўся нязвыклага 
спосабу падарожжа, але змоўчаў.

- Полагаю не хуже чем в кареце. Самому не доводілось.
- Нашмат зручней, пане, нібы ў доме седзячы. А што крыху 

цеснавата, то ізноў жа не так як у карэце, дзе і ног не выпраста- 
еш, каб суседа не патурбаваць.

Яхта электара сапраўды нагадвала ўтульны плывучы дом, 
калі не маленечкі палацык. Збудаваная на ўзор распаўсюджа- 

ных тады галандскіх герэн-яхтаў, што значыць - яхта для пана, 
мела пукаты моцны корпус з пляскім днішчам, прыдатным на 
неглыбокіх водах. Над сярэдняй, самай шырокай часткай узніма- 
лася невысокая надбудова.такзваны павільён.Там - нешырокія, 
але зручныя, канапы, абцягнутыя прыемнай у дотыку і вясёлай 
для вока тканінай. Зручны стол з бакоў акантаваны ліствамі, 
каб не саслізгваў посуд, а на сценках некалькі бліскучых мяд- 
зяных лямпаў. Адразу за павільёнам месца, дзе можна сядзець, 
не замінаючы абслузе. Тут і шкіпер стаіць пры даўжэзным рум- 
пелю. Якраз пад ім - невялікая камора для гаспадара. На гэты 
раз там месціўся ганаровы госць і шкіпер, бо людзей на судне 
было шмат. Матросы спалі на самым перадзе, там жа і кухарскае 
абсталяванне. На трэць даўжыні ад носа, перад самым павільё- 
нам узнімалася высачэзная мачта, абвешаная прыладдзем дзе- 
ля мацавання і абслугі шматлікіх ветразяў. Каб судна магло ісці 
наўскос ветру, апроч рудля, па баках дзве вялікія плашчыны з 
моцных дошак, як велізарныя пялёсткі. На мялізнах іх можна па- 
дымаць. Карабель быў можа і велікаваты на вярхоўе Рэйну, але ж 
электар адпачывае не на адзіноце ды і не нашча. Патрэбна мес- 
ца і дзеля гасцей і на прыпасы. Гасцінны гаспадар выправіў да 
яхты шасціконную фуру ласункаў і падмацункаў, дай Бог з'есці.

-3 тою фурай і з'явіўся вось гэты Галс, - князь усміхнуўся 
нечаканай мянушцы, аніяк не ўспаміналася імя ані прозвішча 
ладнага маладога шляхціца. -Так здарылася, што паж мой ехаў 
з элекгаравым дваранінам услед за тою фурай. Тут і чуе, як не- 
хта крычыць сярдзіта па-нашаму: "Што ты, нячыстая сіла, з жы- 
вёліны здзекуешся! Злазь ды зірні пад колы!» Паж мой, вядома, 
здзівіўся, пад'ехаў і бачыць маладзёна. Апранутага, скажам так, 
не вельмі вытворна, але пры шаблі. Відацьадзлосці пачаў лаяць 
фурмана не па нямецку, а можа і не ўмеў. А лаяць было за што. 
Смагаў фурман коней бізуном, а ў коле кавалак галіны развілкам 
заклінаваўся і фура ні з месца. Паж, хлопец смяшлівы, земляку 
і крыкні: «Апамятайся, вашмосьць, ты ж не на слуцкім тракце!» 
Парагаталі хлопцы ды і з'явіліся да мяне разам. Слова да слова і 

апынуўся той шляхціц пры маім двары. Жвавы дваранін заўсёды 
прыдасца. Адразу ж фуру разладаваць ад падарункаў узяўся.

Шкіпер са сваімі матросамі здолеў усё размясціць так, што 
няведама дзе і пахавалася.

У сталіцах нямецкіх княстваў і на цэсарскім двары нашчадак 
аднаго з наймацнейшых і заможнейшых радоў Рэчы Паспалітай 
меў найцяплейшы прыём і ласкавыя провады. He дзіўна, што 
ў верасні 1723 года ён меў гонар прысутнічаць пры каранацыі 
цэсара Карла VI на чэскі трон, а затым атрымаў месца ў сойме 
Імперыі. Радзівілы даўно дамагаліся такога вызначэння. Князь 
быў цікавай партыяй і для шлюбнага дывана. Пад час падарожжа 
яго сваталі за двух князёўнаў і адну каралеўну, але не паддаўся 
спакусе і на радзіму вярнуўся кавалерам.

А пакуль што сядзеў на гладкай лаве і ўсімі грудзьмі ўдыхаў 
рачную прахалоду з лёгкім пахам берагавой плесні, што даля- 
таў з ветрам. Вецер быў лёгкі, але дастатковы, каб яхта пад усімі 
ветразямі абганяла плынь і слухалася руля. Іншай хвіляй здава- 
лася, што не яхта рухаецца, а зялёныя берагі праплываюць міма, 
праносячы перад вачыма бясконцыя краявіды. He менш цікава 
было назіраць рух на самой рацэ. Мноства суднаў ішло насу- 
страч і ўслед з ветрам, плынню і коннымі запрэжкамі, асабліва 
блізу гарадоў. У гарадах караблі, чаўны і плыты аблягалі берагі 
ўшчыльную, іншы раз у два, тры рады. Грузілі, выгружалі, пад- 
возілі і адвозілі поўныя фуры рознага тавару.

- He раўнаць нашу Свержань, нават на збажовай выправе, 
- прамовіў Радзівіл з адценнем зайздрасці. - Нёман, канешне, 
меншы, але гандаль у немцаў мацнейшы і да вады льгне.

- Прі вашем богатстве можеце повліяць, - паважна зазначыў 
Лунёў.

Думаў і пра такое малады князь, паглядаючы на нямецкія 
прыстані, зручныя, з махінамі дзеля пагрузкі-выгрузкі, з брука- 
ванымі пад'ездамі.

... Князь павёў поглядам і заўважыў постаць на самым носе. 
Апошні набытак яго двара. Собіла ж сустрэцьземляка такдалёка.

Але дзе іх не стрэнеш! А гэты Раман натрапіўся ў сам час, што 6 
ні бурчэлі дваране...

Затое шкіперу ён спадабаўся адразу. Пачуўшы імя, запытаў: 
«Ты ёсць кроат?» Даведаўся, што ліцьвін, суайчыннік князя, і 
больш ні пра што не дапытваўся. Узяў яго хлопец цікавасцю 
да рамяства. Толькі ступіўшы на карабель, пачаў распытваць, 
што да чаго і як рухаецца гэта цудоўнае стварэнне. Маўклівы 
з выгляду немец ахвотна тлумачыў не толькі пра сваё судна, 
але і сустрэчныя. Слухаючы, князьтаксама пачаў адрозніваць 
адны ад другіх.

Вось вялізны кан, што апроч звычайнага ветразя з распорай 
мае спераду некалькі трохкутных, а ў дадатак вялікі як прасціна 
брыфок на папярэчнай райне, падвешанай на мачце. Цягне такі 
ветразь як добрая запрэжка быкоў, толькі каб вецеруслед. Авунь 
сціплыя працаўнікі ліхтэры ўпарта адольваюць плынь коннай 
цягаю з берага. Але найбольш розных аакаў.

«Рур-аакэн», - паказваў шкіпер свайму вучню судна, аб- 
шытае так, што дошкі перакрывалі краем адна другую. Пляс- 
кое днішча наўскос падымалася з вады, як санны полаз. Пад 
круглымі покрывамі люкаў хаваліся тавары рурскай правінцыі. 
«Бёндэр-аакэн», - прыгажун з двума мачтамі і густым павуцін- 
нем канатаў наставіў пад вецер свае шматлікія ветразі. Здава- 
лася гурма аблокаў лягла на ваду і суне насустрач. Нэкар-аакэн, 
дорстэнш-аакэн, само-аакэн, не было пераліку тым, аакэнам. I 
ўсе з каляровымі вымпеламі і штандартамі. Чаму 6 віцінам не 
насіць нашы барвы?

- Вось, мінаючы адзін такі аакэн, я і даведаўся, што такое 
галс, - усміхнуўся сваім успамінам Радзівіл. - Шкіпер не здага- 
даўся нас павучыцьзагадзя.

- 1нцересно! Вот ведь откуда слово прілецело.
- Шкіпер сам стаяў ля рудля. Вецер спрыяў, ішлі мы шпар- 

ка. Рака выводзіла прыгожую луку і якраз тут выпадала абагнаць 
даволі ладны карабель, нейкі з аакэнаў, чорт іх усіх упомніць. 
Нечым ён быў цікавы і шкіпер паказваў гэта майму двараніну. 

Ну і мяне пацягнула глянуць. Толькі падняўся і ступіў бліжэй, як 
пачуў: «Галс!» і ў той жа момант быў збіты на дошкі палубы, a 
нада мною праляцела тоўсценькае бярвенца, да якога мацуецца 
галоўны ветразь. Прадаваў я разяваку, пане! Каб не зваліў мяне 
мой новы дваранін, то змяло 6 мянг да ракі, як пушынку, бо ў 
ветразя і дрэўца з жалезнымі акуццямі сіла немалая. Пазней пе- 
рапалоханы шкіпер прызнаўся, што пры тым ветры і плыні вы- 
лавіцьмянебыло 6 надзвычай цяжка, а можа і немагчыма.Утакіх 
выпадках спадзяванне на плывацкія здольнасці, а ў мяне іх неза- 
шмат. Так што, лічы, мне ўратавалі жыццё. Шкіпер запатрабаваў 
прысягнуць, што паддамся навуцы пад тую каманду «галс», бо 
яна падаецца пры паваротах, калі ветразь з усімі прыстасаван- 
нямі перакідваецца на другі бок. Двор мой прысягнуў, што не 
высуне галоў з павільёну падчас руху, але мне такое не прыста- 
ла. Раман, мой новы дваранін, пайшоў за маім прыкладам. Вось 
і пачалі мы на вокліч шкіпера «Галс» прысядацьды гнуцца дзеля 
весялосці ўсіх кампільёнаў. Затое не баяўся я аніякіх эвалюцый і 
мог любавацца ўсім, чаго душа запрагне. Ксёндз мой перакон- 
ваў, што ўратаваўся я, дзякуючы яго заступніцтву перад маімі 
святымі, а па праўдзе заслуга належала дваім: шкіперу і Раману, 
а вось прозвішча гэтага шляхціца, забі, не магу прыпомніць.

- Полагаеце, ваша светлосць, он на цех плотах оказался? Вот 
ведь чудеса какіе случаются - второй раз вас выручіл.

-Трэці, пане палкоўнік! He ведаю каму ў гэтым шанцуе: мне 
ці таму чалавеку, - засмяяўся Радзівіл.

- He зря, ваша светлосць, говорят: Бог тройцу любіт!
-Тут дакладна не магу сцвярджаць, але як падумаць... На 

такім доўгім шляху не маглі ўсе дні быць бесклапотнымі. Адной- 
чы, блізу горада Бона пачало хмурыцца, нагнала хмары, рака 
закіпела белай пенай. Шкіпер наш затрывожыўся, чакаў буру. На 
рацэ то яна не тое, што на моры, магу параўнаць, бо скаштаваў 
і марской, ледзь жывы вярнуўся. У мяне, мушу прызнацца, вант- 
роба на гойданку занадта чуллівая. Ад дзяцінства туды-сюды на 
арэлях і вось я ўжо хворы! Так і тым разам: вецер завыў, хвалі ў 
карабель нібы мяхамі з зямлёю малоцяць, кідае нас як шкарлупі- 

ну. Нудзіць мяне пачало адразу. Стаў я азірацца ці не шуснуць у 
тую шкіпераву камору, што ззаду, але спахапіўся. Калі ўжо па- 
цягне на вымёты, думаю, то лепш у раку, чым, людзям жытло 
брудзячы, сарамаціцца. Прайшоў наперад за павільён і лёг на 
дошкі ля самай балюстрадкі, каб заставалася толькі галаву вы- 
сунуць у выпадку латрэбы. Ляжу, вочы заплюшчыўшы, пацеры 
шапчу, каб сунялася праклятая гойданка. Карабельчык наш аж 
уздрыгвае і такі здаецца маленечкі! А вецер раптам як ламане, 
як завіхурыць! Зверху нешта затрашчала і на мяне покрывам 
апаў ветразь. Тузануўся я вырвацца, а мяне яшчэ шчыльней 
ахапіла і прыціснула да бар'еркі як у мяшку. А звонку крык , 
тупаніна, усім не да мяне. Шкіпер нешта выкрыквае і раманаў 
голас пазнаю ў гэтым гармідары. Як пазней даведаўся, несла 
нас на каменне, бо яхта ходу не мела і рудля не слухалася. I 
што было 6 без ліцьвіна? Бо дваранін мой, Раман, не разгубіў- 
ся. Схапіў нейкі шост і ветразь падхапіў на распору. Дужы хло- 
пец, то так і трымаў, пакуль матросы падскочылі на дапамогу. 
Хоць не тое, што трэба, але судна займела ход і пачало слухац- 
ца стырнавога, Шкіпер і скіраваў да берага, а я ў той момант 
выслізнуў з палону ды ў люк, што для матросаў. Там і пачуў, як 
зашаргацеў жвір пад сподам і перастала гойдаць, хоць вецер 
шалеў. Яхта на бераг ўспаўзла ледзь не да паловы. Пасля даве- 
даўся, што мяне вельмі проста магло вываліцьда ракі.Такія ў 
мяне з гэтым ветразем прыгоды! - засмяяўся князь. - Затое маю 
чым госця забавіць, калі цікава.

- Весьма занімацельно, - азваўся палкоўнік. - Да і полезно, 
еслі вдумацься. I что же дальше?

- Направілі мы шкоды і, аглядаючы безліч мясцін, напры- 
канцы жніўня трапілі нарэшце да Амстэрдама. Каб на сёння не 
зацягваць, пра гэта іншым разам. Як памінаў мімабегам, наме- 
рыўся наведаць Англію, ды, бураю выматаны, мусіў вярнуцца ў 
Галандыю, дзе трапілі мы ў тарапаты, пра што як-небудзь асоб- 
на...Тады і прапаў мой дваранін. Невядома чаму і невядома як. 
Баяўся я, што ў непапраўную бяду трапіў. Аж вось, жывы, дзякуй 
Богу. Але я менавіта на такое спадзяваўся. Можа ў войску чыім

служыў, альбо пры двары, чалавек спрытны.
- Но ведь вернулся, поцянуло в оцечэство.
- Мабыцьтак. Разумееце, што не могя дазволіць страляць па 

гэтаму чалавеку.
- Пожалуй і я на вашем месце поступіл бы подобно вашей 

светлосці. Человек несомненно благородный, злом плаціць та- 
кому - грех смертный!

- Вось і я так лічу! Дадам яшчэ, што нічым жа я яму не аплзя- 
чыў. Думаў, зраблю пазней, як вернемся, баяўся абразіць. Адно 
- апранулі прыстойна, дык гэта ў любым выпадку двараніну 
Радзівілаў належала.

СТУДЫЁЗУС I ПАРУЧНІК

Паручнік Рэкуць, пачуўшы загад яснавяльможнага князя 
Радзівіла, спачатку разгубіўся. He жарты, калі цябе заўважыў 
сам яснавяльможны. Паручнік дагэтуль не меў нагоды да сама- 
стойных дзеянняў. He вабіла мяняць павятовую сталіцу на ней- 
кае мястэчка, дзе і шынкі не тыя, і адпаведнага таварыства не 
знойдзеш. Ды яшчэ гэты шпег Будрэвіч увесь час будзе побач. 
Але тытул рэгімэнтара, якім яго ласкава, няхай і жартам, надарыў 
князь, прыемна высвятляў новае становішча. Як ні глянь, будзе 
мець пад апекай паселішча з усімі насельнікамі. А калі пад апе- 
кай, то і пад уладай! Гэтак спаконвеку. Няхай паспрабуе хто не 
паслухацца паручніка Рэкуця! Але чаму паручніка? Рэгімэнтара! 
Слова прыліпла да сэрца, амаль выцесніўшы дагэтуль прывабнае 
“паручнік”.

Капітан Хвастоў, які меў вока і «все такое», яго пакуль не ці- 
кавіў, як не цікавілі ўсе гэтыя хаўруснікі. Ад дзеда з бацькам ат- 
рымаўзасцярогу да маскоўскага «сяброўства». Цары ды царыцы 
аніяк не маглі змірыцца, што нехта жыве вальней і дастатней. 
Служу князю, а не яго прыяцелям - так акрэсліў Януш Рэкуць свае 
абавязкі ад самага пачатку і не збіраўся іх пераглядаць. Князь 
павядзе войска на Гародню, там з генералам кінуцца лавіць 
пана Пацея, дарэчы таксама рэгімэнтара, толькі канфедэрацка- 
га. Няхай ловяць, рэгімэнтар Рэкуць з падначаленымі мае іншае 
прызначэнне.

Паселішча, куды трэба было пану рэгімэнтару, увесь час 
спрачалася са сваімі жыхарамі. Калі насельнікі сцвярджалі ўсім 
і паўсюдна, што жывуць у мястэчку, то яно сваім выглядам, звы- 
чаямі і наваколлем пярэчыла: гэта вёска! Але ж мы здаўна мелі 
свой кірмаш! Але як перастаў ён збіраць людзей, то і сыйшла 
Лубеньда вясковага стану.

Найбольш патрыятычныя спасылаліся, што тут некалі вала- 
дарыў свой князь пакуль не высветленага радаводу і страчанага 
ў бездані часу імені: як сведчанне выстаўлялі чатыры курганы, 

нібыта з-пад чатырох вежаў замка. Але паколькі менш патрыя- 
тычныя спакон веку бралі з тых курганоў гліну, то бліжэйшы знік 
дашчэнту, а на тры вежы пагаджаліся толькі самыя паблажлівыя 
слухачы. Сапраўды, што гэта за жытло на тры куты!

Павятовая сталіца мела неаспрэчную перавагу і не бачыла 
пагрозы свайму статусу, а навакольны свет быў да спрэчкі абыя- 
кавы. Вырашэнне яе належала далёкай будучыні. Пакуль жа ўва- 
га жыхароў перакінулася на гарнізон і паноў афіцэраў, што ата- 
барыліся на другім паверсе карчмы старога Шлёмы, назваўшы 
яе галоўнай кватэрай.

Гарнізон складаўся з двух дзесяткаў радзівілаўскіх драгунаў і 
пяці афіцэраў, адзін з іх масковец. Гэтага суправаджалі пяцёра сал- 
датаў, якіх яшчэ звалі грэнадзёрамі, хоць целам яны мала адбягалі 
ад укормленых местачковых падлеткаў. Кемныя людзі сцвярд- 
жалі, што гранат ім не далі з-за маласілля, каб, кідаючы, самі сябе 
не паўзрывалі. Па першым часе мяпэчка не вельмі пацярпела ад 
нечаканых зменаў. Дзе-нідзе прападала якое дурное парасё, што 
не трымалася падворка, альбо знікаў з лужыны занадта ганарлівы 
гусак. Пабегаўшы, гаспадары супакойваліся, згледзеўшы, якзавіха- 
юцца жаўнеры ля катла над вогнішчам. Дабро не прапала ў чэраве 
ваўка ці ліса, а пайшло на карысць хрысціянскага войска.

Што да афіцэраў, то ніхто не цікавіўся, з кампутовага яны войска 
ці з радзівілаўскага надворнага. Самы з іх важны, казалі, рэгімэнтар, 
але хто там заглядаў у яго паперы. Карчмар іх чынамі таксама не 
цікавіўся. Вызначыў кожнаму мяжу крэдыту, да якога вайскоўцы так 
ахвочыя, ды запамятаў, хто галоўны, каб ведаць каму скардзіцца, 
калі патрабаванні перавысяць мажлівасці іх задаволіць.

Вайсковых дзеянняў пакуль не прадпрыймалася і гэта ўсім 
падабалася найбольш. Пан рэгімэнтар акуратна праводзіў на- 
рады, якія называў рыцарскім колам і наладжваў штотыднёвыя 
попісы свайго войска, прыносячы прысмак святочнасці ў жыццё 
Лубені, асабліва яе наймалодшых жыхароў.

Нельга было папракаць пана рэгімэнтара ў нядбальстве ці 
ляноце. Штодзённа па наваколлю выпраўляліся раз'езды на чале 
зафіцэрам альбо вахмістрам. He вызваляўсябе адтакога абавяз- 

ку і пан рэгімэнтар. Паручнік Будрэвіч, спасылаючыся на свае 
адмысловыя задачы, больш гойсаў па дварах, за кожным навед- 
ваннем аднатоўваючы пачутае і падгледжанае ў сваіх цыдулках. 
Канфедэраты сядзелі ў патаемных сховішчах і прыглядаліся да 
новай пагрозы, а можа палічылі за лепшае разыйсціся па хатах, 
пакул ь цэлыя.

* * *
Падчас Паўночнай вайны, у якую Аўгуст Другі уцягнуў Рэч 

Паспалітую, вярхі яе не дапусцілі правакацыі альбо зачэпкі ў 
дачыненнях з Расіяй, не звязаліся хаўрусам ні з адным яе сусе- 
дам, але занадта паспадзяваліся на суверэннасць, якая існава- 
ла ўжо толькі тэарэтычна, бо не магла быць нічым абаронена. 
Ці варта дзівіцца, што Рэч Паспалітую пазбавіў самастойнасці 
не ўсходні вораг, а ўсходні хаўруснік. Палітыка Аўгуста Другога 
перад еўрапейскімі дварамі, яго згода аплаціць падтрымку ва 
ўсталяванні наследнай манархіі землямі Рэчы Паспалітай, не 
магла не прывесці навакольных уладароў да задумы падзелу 
Рэчы Паспалітай. Амаль афіцыйна яны ўсё больш нахабна ўме- 
шваліся ў яе справы.

3 вайны краіна выйшла ў цяжкім стане. Заняпалі гарады, раз- 
валілася гаспадарка, вываз збожжа на захад Еўропы праз пар- 
товы Гданьск зменшыўся ўдвая. Рэч Паспалітая больш не была 
самастойным удзельнікам еўрапейскай палітыкі, сыйшла да 
прадмету міжнародных таргоў.

Нават групоўкі вакол найбуйнейшых старых магнацкіх 
радоў, пачалі разумець неабходнасць змен. Іх звалі "рэспуб- 
ліканцамі” альбо “гетманскімі”. Мянушка ў значнай меры тлу- 
мачылася змаганнем групоўкі за вяртанне гетманам кароннага 
войска чужаземнага ўзору, перададзенага каралём пад каман- 
ду саксонца Якуба флемінга. Вялікі гетман літоўскі Людвік Па- 
цей хітрыкамі ўхіляўся ад выканання каралеўскага загаду, але 
мусіў паддацца. У Вялікім Княстве рэспубліканцаў узначальвалі 
смаленскі біскуп Багуслаў Гасеўскі, вялікі гетман Людвік Пацей, 
а пасля "нямога” Сойму 1717 году і польны гетман Станіслаў

Дэнгоф. У Кароне "гетманскую” групоўку ачольвалі Патоцкія: 
кіеўскі ваявода Юзаф і прымасТэадор.

"Рэспубліканцы” альбо "гетманцы” ўвасаблялі сілы выразна 
кансерватыўныя. Адстойваючы традыцыі непарушнасці шля- 
хецкай дэмакратыі, яны вызначаліся непрыйманнем любых 
новаўвядзенняў. Утаропленыя ў мінулае, перакананыя ў моцы 
Рэчы Паспалітай і слушнасці ейнага дзяржаўнага ладу, яны ве- 
рылі, што сёння будзе так, як было даўней, трэба толькі най- 
дакладней аднавіць былыя парадкі. Думаць іначай было для іх 
актам здрады.

Магчымасць маніпуляваць галасамі паноў-братоў з сярэд- 
няй і бяднейшай шляхты забяспечвала верхаводам "гетман- 
цаў” поўны кантроль над Соймам і незалежнасць ад караля. 
Яны ўпарта не пагаджаліся з абмежаваннем правоў гетманаў: 
пазбаўленнем свабоды ў фінансавых пытаннях, забаронай 
займацца замежнай палітыкай і ўжываць дзяржаўнае войска ў 
прыватных мэтах. Ідэалам "рэспубліканцаў” была шляхецкая 
дэмакратыя на чале з намінальным манархам.

Іх правадыры спадзяваліся пераадолець палітычную за- 
лежнасць, у якую трапіла Рэч Паспалітая, з тым ладам, які быў. 
"Рэспубліканцы” былі гарачымі прыхільнікамі выбарнасці ка- 
раля і пры тым толькі пасля смерці папярэдніка. Дачыненні ка- 
раля з Рэчай Паспалітай павінны будавацца на падставе своеа- 
саблівага кантракту. Лібэрум вэта на іхдумку- надзейны сродак 
супраць карумпавання Сойму, бо, маўляў, заўсёды знойдзецца 
хоць адзін сумленны дэпутат, які ўратуе вольнасць ад небяс- 
пекі. Армія, як магчымая зброя караля, у ягоным імкненні да 
абсалютызму, патрэбна мінімальная. Край абароніць шляхта ў 
паспалітым рушанні. Пасады павінны раздавацца не каралём 
па свайму жаданню, а Соймам і соймікамі. Каралеўшчыны на- 
лежыць забраць у дзяржаўны скарб, тады знікне галоўная пры- 
чына карупцыі.

* * *

Кракаўскі студыёзус Адам Барташэвіч спрабаваў адшукаць у 
памяці ўзор рыторыкі, які дапамог 6ы пераканаць апанента ў 
маючым адбыцца дыспуце. На шчасце не за тытул імператара 
альбо эмулюса Акадэміі, а за прыемнейшыя ўзнагароды.

- Бабуля, я хацеў бы ў вас на тыдзень адпрасіцца.
Бабуля, пані Ганна Барташэвіч, не хавала незадаволенасці.
-Тыдзень, як прыехаў і ўжо ўцякаеш, - I куды ж гэта? He на 

паляванне, часам? - яна з падазрэннем угледзелася ў хлапца.
- А што вы так да таго палявання, - адказаў Адам. - Што ў ім 

такога страшнага?
Пані Ганна пляснула рукамі ў спалоху:
- Ай! I не ўсламінай пры мне, Адасік! Пры адным гэтым слове 

сэрца заходзіцца.
Адам замоўк у нерашучасці. Навука рыторыкі была тут неда- 

рэчы. Лепш выкарыстаць болыл прыземленыя спосабы.
-Я не пра паляванне, бабуля, - супакойваючы, прамовіў 

Адам. - Хочацца наведаць прыяцеля, таксама студыёзуса. Ціка- 
ва на вакацыях сустрэцца, тым больш ён з Віленскай акадэміі. Я 
лішняе не забаўлю, абяцаю.

Пані Ганна ведала, што пагодзіцца, хацела толькі выгаварыць 
найкарацейшую адсутнасць унука, якога нарэшце дачакалася з 
адведзінамі на цэлыя вакацыі.

- Калі ўжотакдамаўляліся,то што ж зробіш, - уздыхнула яна. 
- А на каго той паніч выйдзе? Таксама на лекара?

- He, юрыспрудэнцыя яго больш займае. Па судах праца, ва 
ўрадах, у палестры.

- Неблагі занятак, нічога не скажу, - пагадзілася пані Ганна. - 
Але, на маюдумку,для вучонага чалавека няма лепшага занятку 
як святар. Можа ты, Адасік, усё ж падумаў? - у голасе бабулі гуча- 
ла кволая надзея.

Адам ведаў, што размовы пра яго жыццёвы шлях найпрыем-

нейшы занятак бабулі і ахвотна спрыяў гэтай яе схільнасці.
- Разумееце, бабуля, святару можна займацца лячэннем, але 

дзеля гэтага трэба мець шмат часу. А вы ж не прызначыце мяне 
адразу біскупам, альбо ігуменам, да таго ж я хачу сям'ю мець, 
дом родавы ажывіць.

- Ой! Блюзнерыш, хлопча! - жахнулася пані Ганна. - Але на- 
контдома праўду кажаш. Вось і сама не ведаю, чаго болей хо- 
чацца, - прызналася яна.

Адам надаў сабе паважнасць універсітэцкага патра, выклад- 
чыка філасофіі, найважнейшай з навук будучых тэолагаў.

- Хіба што, каб адно з другім пагадзіць, сям'ю ды святарства, 
варта на вунію перайсці.

- Табе абы са старой падражніцца, - засмяялася бабуля. - Але, 
сваім парадкам, яшчэ прадзедтвой быў праваслаўны.

На шчасце вальнадумнага студыёзуса бабуля не была заця- 
тай у справах веравызнання і не вяла з ім размоў у гэтай матэрыі. 
Затое ахвотна разам з ім марыла, як будзе ля дома вялікі сад з 
лекавымі раслінамі. Слухала, як шмат іх тутэйшай гадоўлі, і не 
трэба лекі прывозіць здалёк, 6о свае могуць быць прыдатней- 
шыя. Паступова постаць здольнага лекара пачынала адцясняць 
так прывабную дагэтуль святарскую.

- Ну, і лекар можа ажаніцца! - па дзявочаму гарэзліва 
ўскліквала пані Ганна. - А маючы татку-лекара ўсе дзеткі будуць 
здаровыя і род наш ажыве!

- Бачыце, якія выгоды! - падтакваў ёй унук. - А вы ўсё не мо- 
жаце вызначыцца.

- Кім наважыў, тым і станеш, - пагаджалася бабуля. - Адно 
добра, што не ў войску. Я на гэта ваярства як і на паляванне гляд- 
жу. I ты, Адасік, не лезь у гэтыя закалоты ды бойкі.

-He хвалюйцеся, не цягне мяне палітыка. Нешта не так у 
дзяржаве пабудавана, калі ўсё гэта паўтараецца раз-пораз.

Пані Ганна адклала на бок сваё гафтаванне, чарговую з 
незлічоных сурвэтак. Справы палітычныя патрабавалі болылай 

абазнанасці, і спадзяванне было на кракаўскі досвед. Можа не 
так шмат у той палітыцы цікавага, але ж будзе не адна размова з 
кім заезджым, з гасцямі, прыемна будзе спаслацца на меркаван- 
не вучонага ўнука.

-1 чаму гэта так? У вас жа там шмат людзей асвечаных, абаз- 
наных, што яны кажуць?

- Можа і не паверыце, але і яны не ўсё здольныя патлума- 
чыць. Вось двух каралёў абралі, войска чужое на сваю галаву 
сцягнулі. I заўважце, другі раз пазвалі панаваць немца, хоць за 
першым гэтулькі нягод мелі. Відаць, нечым законы дрэнныя, 6о 
не запабягаюцьтакім выпадкам. А вэрхал узнікае якраз міжтых, 
хто законы ўхваляе, між сенатараў, паслоў. За дзесяткі год не 
скемілі відавочных заганаў? Мабыць не хацелі. Зручна магнатам 
мець караля слабога, а шляхту пасва ра ную. Так атрымоўваецца.

Пані Ганна згодна кіўнула галавой. Відавочна яе меркаванні 
поўнасцю пацвярджаліся думкамі ўнука.

- А як наверсе сварка, то і ўнізе аддаецца, але мы з табою, 
Адасік, гэтага не пераробім. Дык калі ты думаеш ехаць?

- А хоць заўтра, калі ёсць ваша згода. He сумуйце, разам буд- 
зем усё лета.

Пані Ганна ўсміхнулася. Гэта лета ўяўлялася ёй суцэльным 
святам. Прыезд Адама на працяглы час перабіў нудоту амаль 
адзінокага бытавання ў аддаленым ад мястэчка маёнтку. Ды 
будзьтое мястэчка бліжэй, не вельмі туды пацягнула 6. Гады ўжо 
не тыя.

-Ты ж, Адасік, вазьмі з сабою Марку. Ён чалавек надзейны, 
хоць і з ветрам у галаве. I ўсё вазьміце, што трэба. Час, бачыш, 
які, - пані Ганна не сказала ўзброіцца, але Адам разумеў, што 
крыецца за тым «што трэба».

- Чуў, пэўна, пра нейкага Галса? Зухвалы, відаць, чалавек. 
Будзь асцярожны,, - яна нібы выпраўляла малога Адася на 
коўзанку.

Прызначэнне старога Маркі ў спадарожнікі адпавядала на- 
мерам Адама як найпаўней. Ён ужо напэўна не раз пабыў, дзе

трэба, і падрыхтаваў усё для некалькіх дзён прывольнага лясно- 
га жыцця. Богдаруе падман мілай бабці. Няхай не трывожыцца, 
уяўляючы жахі і небяспекі паляўнічага занятку, а яны вернуцца 
дадому, як абяцана, са сціплымі трафеямі, упаляванымі выпад- 
кова па дарозе і ўсе будуць шчаслівыя.

* * *

Марка папрацаваў старанна.
-Ой, дзядзька Марка, вас і не перахваліш! - у захапленні 

выгукнуў Адам, аглядаючы іх часовы прытулак.
Будан быў перакрыты свежым лапнікам, так што і моцны 

дождж не праб'е. Побач невялічкая паветачка, дзе і ў слату 
можна раскласці цяпельца і згатаваць штось гарачае. Там жа 
смаллё і сухія бярозавыя паленцы. У будане два ўтульныя 6ар- 
логі і даволі месца на рознае дабро.

-Дагадзіў панічу? Га? - весела пытаўся Марка, задаволены 
ўражаннем ад сваёй рупнасці.

- Пэўна год будзе сніцца, як паеду! Але гэта яшчэ далёка, - 
задаволена адзначыў Адам.

Рассядлалі коней, перанеслі збрую ў будан. Туды ж і ючныя 
торбы з пітвом і ежаю.

-Зараз размесцімся ды пройдземся па наваколлі, - прыга- 
ворваў Марка. - Мо' якога зайца ўпалюем, ці птушыну, а там і 
за чым буйнейшым разгледзімся.

...Пачалася доўгачаканая лясная прыгода. Цэлымі днямі, 
дзе конна, дзе пешкі кружылі яны па пушчы, вяртаючыся да 
будана надвячоркам, калі са здабычай, калі з пустымі рукамі, 
але заўсёды задаволеныя. Адам ззяў, як хлапчук, а Марка быў 
шчаслівы, што здолеў усё абставіць як найлепей. Дзесьці на 
трэці ці чацверты дзень вырашылі зрабіць адпачынак. Марка 
заняўся гаспадарчымі справамі ды ўпарадкаваннем учараш- 
няй здабычы.

- А вы, паніч, праедзьцеся паблізу, што тут са мною сядзець.

Да ракі скочце, на паплавы. Там каню раздолле, засумаваў ён на 
лясных сцежках.

Адам паслухаўся. Узяў торбу з прыпасамі і скочыў у сядло. 
Выбіўшыся на дарогу, конь сапраўды прыспешыў і ледзь крануты 
абцасам ірвануў галопам. Дарога была даволі шырокая і галіны 
не пагражалі. Адам не стрымліваў каня і хутка апынуўся на сухім 
выгане, што пралёгда самай рэчкі.

Раптам побач гайдануліся кусты і ледзь не пад капыты выска- 
чыла казуля. Чамусьці не гайсанула назаду гушчар, а паімчала 
краем выгана, ледзь аціраючыся аб кустоўе. Паляўнічы азарт 
штурхануў Адама ўслед. Казуля даімчала да невялікага ручая, 
прыгожым скокам перасягнула яго і, не трацячы імпэту, па- 
неслася далей. Адам разумеў, што страляць не будзе, што гоніц- 
ца, каб налюбавацца непаўторнай грацыяй і спрытам. Далей, 
дзе лес падступае да ракі, казуля знікне. Ужо стрымліваючы каня, 
Адам пачуў крык: «Памажыце! Людзі! Памажыце-е-е!» Крычалі 
ад рэчкі. Адам тузануў повад, падляцеў да ракі і ўбачыў, што за 
пару сажняў ад берага ў вадзе загрузла невялікая карэта. Засела 
відаць моцна, калі запрэжка чацверыком не магла яе вырваць 
на сухое. 3 вакна карэты выглядала жанчына, а юнак-фурман, 
прыставіўшы далоні да вуснаў, лемантаваў на ўсю ваколіцу, не 
злазячы з козлаў. Заўважыў вершніка і закрычаў яшчэ мацней:

- Памажыце, пане! Паненка топіцца!
Карэта, сапраўды асядала адным бокам і пад напорам вы- 

сокай пасля дажджоў вады магла перакуліцца. Марудзіць было 
нельга. Адам крыкнуў хлапцу:

- Дык што ж ты сядзіш, як певень на седале?! Скоч у ваду ды 
адчыні дзверы, пакуль вада дазваляе!

-Але ж, пане, я ў вадзе не раўнуючы як цагліна, - ледзь не 
зарумзаў фурманок. - Плаваць не навучаны, а тут ужо глыб!

- Чаго ж пёрся сюды, а не праз мост? - сярдзіта сказаў Адам, 
паціху падганяючы каня ў ваду.

- Гэта я, васпане, вінавата, - плачлівай скаргай даляцела з 
карэты і з вакна высунулася маладзенькая дзяўчына. - Зрабіце 

што-небудзь, вашмосьць, Рыгорка зусім разгубіўся.
Напалоханая не менш за свайго фурмана, яна ўсё ж старала- 

ся не паказваць свайго страху.
- He бойцеся, - супакоіў Адам, - я зараз. Аты не сядзі, як пень, 

а вызваляй коней! - падагнаў ён фурмана.
Конь ўжо асвойтаўся з вадою і, асцярожна ступаючы па 

мулкім дне, пайшоў да карэты. Адам, не злазячы з сядла, упёрся 
нагою ў карэту і пацягнуў дзверы. Ірвануў раз і другі. Рама вак- 
на трэснула, але вытрымала. Адам з цяжкасцю расчыніў дзверы, 
заграбаючы ваду нібы вяслом, і плынь адразу п рыціснула іх да 
сцяны.

- Хто тут яшчэ з вамі? - ён паспрабаваў зазірнуць у карэту.
- Я адна.
- Рэчы якія ёсць? Але хутчэй!
- Няма нічога, толькі я.
Адам працягнуў рукі, ашчаперыўшы як наймацней каня 

нагамі.
- Давайце сюды! - загадаў ён.
Дзяўчына стала на парозе і кінулася ў абдымкі, абхапіўшы 

Адама за шыю. Уладкаваўшы яе перад сабою, асцярожна павяр- 
нуў каня і скіраваў на бераг. Па вачах дзяўчыны, што ўзіраліся 
ў чорную тонь ракі было бачна, як яна напалохалася. Пакуль 
апынуліся на беразе, фурман дадрэпаўся па дышлю да першай 
пары, вызваліў аднаго каня і ўжо займаўся другім.

- А як жа карэта, пане? - задыхана запытаў Адама, разумею- 
чы, хто тут зараз галоўны.

- Спачатку давай уратуем коней, - адказаў Адам і, зірнуўшы 
на раку, абмёр. - Хутчэй, хлопча! Плыт ідзе!

Зверху сплываў ці то плыт, ці сарваны мост, а можа бярвенні, 
змытыя з затопленага руму. Наляціць на карэту праз лічаныя 
хвіліны.

- Рэж усё, не час разблытваць! - крыкнуў Адам, скочыў да ко- 
ней і пачаў паласаваць нажом, вызваляючы іх ад вупражы.

фурман не спужаўся, хоць бачыў пагрозу. Лежачы на кон- 
скай спіне, як толькі мог дапамагаў Адаму. Так упоперак спіны 
чацвертага каня выбраўся на бераг ледзь не ў апошнюю хвіліну. 
Плыт налёг на карэту ўсёй сваёй вагою. Пачуўся трэск сухога 
дрэва і лёгкі кораб перакасіўся, нібы дзіцячы дамок. Плыт злёг- 
ку ўздыбіўся, пад напорам вады лёг на крохкую будыніну, пра- 
поўз, зграбаючы яе ў блізкі вір, і сплыў далей. Дробныя хвалькі, 
пакінутыя ім, паступова згладжваліся ў цёмную чыстую паверх- 
ню. Усе трое, як зачараваныя, утаропіліся туды, дзе толькі што 
стаяла прыгожая, з каляровымі гербамі, крытая лакам карэта.

-Яе ўжо нельга было ўратаваць, - павярнуўся Адам да 
дзяўчыны.

- Божа мілы! Гэта ж і мы былі б там, каб не пан! - прашаптала 
дзяўчына збялелымі вуснамі.

Відаць толькі зараз усведаміла, чым усё магло скончыцца. 
фурман Рыгор выглядаў не лепей і раз-пораз хрысціўся. Адам 
успомніў пра свае абавязкі. Дастаў з торбы пляшку і драўляны 
кубачак. Наліў віна і падаў дзяўчыне. Бачыў, што намоклі толькі 
чаравікі з панчохамі ды падол спадніцы, але можа і застудзіцца.

- Выпіце. Хоць і лета, але варта.
Дзяўчына завагалася, запытальна зірнула на Адама і, атры- 

маўшы патрабавальны ківок, узяла кубак.
- Табе то не варта даваць, - засмяяўся Адам да фурмана, - 

амаль сухі, але вазьмі для папраўкі духу.
Той ахвотна прыклаўся да панскага пітва і двойчы падзякаваў 

за шчодрасць. Апошнім пачаставаўся і сам паніч.
- А зараз паспяшайце, - прапанаваў ён рашуча. - Бачу на тым 

коніку сядзельца фарэйтарскае. Паненка ўтрымаецца?
- Здолею, - кіўнула дзяўчына.
-To і добра. Вёска непадалёку, а там якая каламажка 

знойдзецца. Вы ў госці ці з гасцей? - запытаўся Адам.
- 3 гасцей. Зусім блізка, адразу за рэчкай.
- Во, вазьміце, - ён падаў кавалак смажанай дзічыны і хлеб.

- Падсілкуецеся па дарозе. А мне, прабачце, таксама пара. Бы- 
вайце здаровы, васпанна, і ты, хлопча!

Адам скочыў у сядло, пакланіўся на развітанне і пагнаў па 
дарозе, што наўскос паднімалася ад нефартуннага броду. Вы- 
браўшыся на выган, пераскочыў праз ручай і адразу павярнуў 
у лес. На першай палянцы злез, раззуўся, азірнуўшыся, зняў 
нагавіцы і споднікі, старанна выкруціў і кінуў на галіны. Пакуль 
усё трохі абветрыцца, можна падсілкавацца, напакаваў Марка 
на пяцярых. Чакаць, пакуль усё добра высахне, падалося смеш- 
ным, яшчэ хто падгледзіць. Апрануў вільготнае, нацягнуў боты 
і рушыў да будана. «Скажы, якая прыгода», - думаў ён. - «Дас- 
талося б нам ад бабулі за такія Ашмяны»! Адам ведаў, як хутка 
разносяцца весткі па дварах і фальварках, таму не дакараў сябе 
за недахоп гжэчнасці: не назваўся паненцы і пра яе не запытаў.

Дзяўчыну тым часам грыз сорам, што ў сумятні і сполаху 
не даведалася нават, хго яе збаўца. Дзівілася, што такі ахвярны 
паніч адначасна такі нягжэчны. Роспыты Рыгоркі не далі нічога. 
Ён больш дбаў пра коней ды пра тое, як апраўдацца перад па- 
нам за карэту. Гэта ж не жартачкі! Паненка таксама пра карэту не 
забывалася. He церпіцьтатка самавольства, а самавольства яна, 
як ні глянь, учыніла. Нешта трэба прыдумаць, прыкідвала яна.

- Слухай, Рыгорка, - вырашыла яна. - He трэба казаць пану 
пра гэтага паніча. Самі загрузлі і, як змаглі, выкараскаліся.

Яна сама не магла патлумачыць, чым гэта лепей. фурману 
было лягчэй.

-Добра, паненка, але мяне і пытаць не будуць. Так ці гэтак 
пачастуюць бярозавай кашай, - уздыхнуў ён, пагаджаючыся з не- 
пазбежным.

- Татка хоць і суровы але справядлівы, - напомніла дзяўчына. 
- Я цябе змусіла бродам ехаць. Як-небудзь перацерпім таткавы 
грымоты.ты толькі маўчы пра гэтага паніча.

Рыгор не разумеў, чым гэта дапаможа ў справе з бярозавымі 
дубцамі, але пярэчыць не мог.

- Пра пана, то праўда, - гаварыў ён, ведучы пад цуглі каня з 

паненкай. Трое астатніх крочылі на шворках услед. - Але ж лей- 
цы 6ылі ў маіх руках. Ледзь не давёў паненку да згубы.

Фурман перахрысціўся, нібы просячы разграшэння.
- He думай пра гэта. Што было, то прайшло, - суцешыла яго 

паненка. - Я ва ўсім вінаватая.
Суцяшэнне мала што давала. Рыгор спадзяваўся, што карэ- 

ту пазней вызваляць, хоць направа спатрэбіцца грунтоўная. 
Можа і з бярозавай кашай неяк абыйдзецца, але ў фурманах 
красавацца ўжо не давядзецца. He даверыць пан свае дачушкі 
такому лёгкадуму. Добра, калі ў стайні пакіне. Панесла нялёг- 
каятым бродам!

Панская дачка тым часам знаходзіла ўсё больш прычын не 
ўспамінаць пра выбавіцеля. Па строю відаць, што на паляванні, 
але чаму на таткавых гонях? Ці не гнаўся за якім зверам? А каб 
таткаў палясоўшчык надарыўся? Ізноў бы якая сварка-бойка 
ўсчалася. Хоць і сорамна, што падзякаваць не даўмелася, але 
нельга яшчэ які клопат на яго галаву сцягваць. Раптам сустрэне, 
тады і выправіць свой хіб, суцяшала сябе дзяўчына...

Адам, пераапрануўшыся ў сухое, расказваў Марку, што яго 
напаткала.

- Кажаце, герб на карэце? - перапытаў стары. - Дык гэта 
пана Валадковіча карэта, суседа вашага, хоць і незычлівага. Тут 
паблізу толькі адна карэта з гербам. Ганарысты пан.

У размовах з панічом Марка, як адораны даверам, дазваляў 
сабе значную шчырасць.Тым болей, што колішнія ўладары пера- 
далі Барташэвічам разам з маёнткамі сваю застарэлую варажне- 
чу да суседа. Яна моцна прыгасла, перайшла ў непрыхільнасць, 
але не знікала нямаведама чаму.

- А хто ж тады тая паненка? - пацікавіўся Адам.
- Калі пекная тварам, то няма чаго думаць - дачка яго! - як 

неаспрэчнае паведаміў Марка. - Рэгінай зваць.
- Прыгожая, - сказаў Адам. Падумаў, што пад той момант 

неяк не адзначыў гэтага.

-1 сэрцам добрая. Да службы ўсёй, да пакаёвак. Хроснікаў у 
яе ці не цэлы тузін, а мо' і больш і пра ўсіх памятае. Уся ў пані- 
нябожчыцу. Адзіная ў бацькі, то ён з яе вока не зводзіць.

- Любіць дачку?
-Любіць і беражэ. Можа з-за вялікага кахання да жонкі, што 

памерла падчас народзін паненкі.Такі гаротны лёс, - уздыхнуў 
Марка. - Так удаўцом і жыве. I дачку не хоча выдаваць за абы 
каго, бо ахвотнікаў, баюць, было і ёсць нямала.

Марка паварушыў вуголлі пад ражном з дзічынай, зняў шап- 
ку і, асцярожна памахваючы, каб не ўзнімаць попелу, паддзімаў 
жар, Пра навакольных паноў ён мог гаварыць гадзінамі. Адам 
быў слухач адпаведны, бо ў тутэйшых дачыненнях амаль не 
абазнаны. Але ведаў, што пан Валадковіч ці не самы маетны ў 
ваколіцы, калі не ў павеце, таму мог падкінуць Марку адпавед- 
нае пытанне, каб не здавацца няўважлівым.

- Напэўна і пасаг спакушае, не толькі прыгажосць?
- Вядома! - ускінуўся стары. - Калі дачка адзіная, а добраў 

не змерыць! Кляштарам не адпіша, бо ў веры, кажуць, вельмі 
вальнадумны. Так што ўсё ёй! Вальнадумны і суворы! - пад- 
крэсліў Марка. - Вось апавесціў некалі і шляхту і сялян, што 
як зловіць каго на паляванні па той бок Крываўкі, пакарае без 
літасці. Добра, што ў пару адтуль з'ехалі ды ніхто не бачыў, як 
за казуляю гналіся.

Адам пагадзіўся, што пашанцавала, 6о зусім не збіраўся стра- 
ляць па той казулі, а мог трапіць у клопаты.

- А чаму Крываўка? Вада ж чысцюткая, як з крыніцы.
- Здаўна клічуць. 3-за межаў некалі над ім кроў пралілася. Так 

што лепей за той ручай не ездзіць,- зрабіў выснову Марка.
Але думкі Адама займала не спрадвечная бойка ці бітва, a 

тое, як даверліва тулілася дзяўчына да ягонага пляча, абхапіўшы 
яго за шыю. Яктам з усімі цнотамі, намаляванымі добрым Мар- 
кам, а прыгажуню такую не часта сустрэнеш!

Усё прыемнае мае свой пачатак і канец, надыйшла пара 

вяртацца дадому. Каб пані Ганна не ўнюхала дымнага паху, 
завіталі ў невялікі заезд суседняга павету. Добра памыцца, па- 
мяняць пракураную дымам вопратку, пагаліцца і наваксаваць 
боты. За дзень ледзь упораліся і Засталіся нанач.

* * *

Пазіцыя "рэспубліканцаў” прымушала караля гуртаваць 
сваю партыю. Яшчэ пры Аўгусту Другім асновай яе сталі сак- 
сонцы, шукальнікі пасад і фартуны. Цесна звязаныя з кара- 
леўскім дваром, дапамагалі яму праводзіць не палітыку Рэчы 
Паспалітай, а саксонскую. Часам да дворскай групоўкі далу- 
чаліся і тыя, хто бачыў сваю будучыню не толькі ў служэнні 
Ветгынам, але не меў сілы дзеля ўласнай палітыкі.

У пэўны момант падтрымкі каралеўскай "дворскай” партыі 
шукала згуртаванне названае “фаміліяй”. Кіравалі ім браты 
Чартарыйскія: Міхал - падканцлер Вялікага Княства, Аўгуст - 
ваявода рускі ІТодар - познанскі біскуп.

Род Чартарыйскіх з Вялікага Княства, не менш старажытны 
за Радзівілаў, не меў іхняга багацця і не адыгрываў вялікай 
ролі ў Рэчы Паспалітай. Толькі на пачатку XVII стагоддзя, дзя- 
куючы атрыманню велізарнай спадчыны роду Сеняўскіх, яны 
імкліва ўзбагацелі і запэўнілі сабе выхад на сенатарскія паса- 
ды. "фамілія” бараніла "залатую вольнасць”, але жыццё пе- 
раканала яе ў неабходнасці рэфармавання дзяржаўнага ладу. 
Раз за разам зрывам Соймаў “рэспубліканцы” перашкаджалі 
Чартарыйскім атрымаць ад караля спадзяваныя вакансіі. А не 
маючы пасад, было немагчыма ажыццявіць палітычныя мэты 
згуртавання.

Праграма “фаміліі” прадугледжвала скасаванне лібэрум 
вэта, падначаленне незалежных дагэтуль міністраў Сойму, пе- 
радачу ад караля Сойму і соймікам прызначэння на пасады 
і шэраг іншых змен. Пасля "нямога” Сойму барацьба згурта- 
ванняў за ўладу і ўплывы набыла новага імпэту, а яшчэ больш 
абвастрылася напярэдадні і пасля смерці караля.

Ужо аднойчы пазбаўлены трону на карысць Ляшчынскага, 
Аўгуст Другі перапалохаўся, калі той стаў цесцем французскага 
караля. Думаў не толькі пра сябе, але і пра сына. На падтрымку 
Радзівілаў, Патоцкіх, Тарлаў і Пацеяў не разлічваў. Асабліва Па- 
тоцкіх, бо жонка Юзафа, галавы роду, была з Ляшчынскіх.

У пошуках прыхільнікаў супраць "рэспубліканцаў” кароль аб- 
рынуў на Чартарыйскіх струмень ласк. Групоўка "фаміліі” была 
нешматлікай і не магла моцна ўплываць на магнатэрыю, але 
вакол яе гуртаваліся светлыя людзі і гэта надавала "дворскай” 
партыі больш вагі і аўтарытэту. У сваю чаргу, набліжанасць да 
манарха фармавала грамадскую думку на карысць "фаміліі”.

Але імкненне Аўгуста Другога забяспечыць карону сыну не 
адпавядала мэтам Чартарыйскіх. Яны схіляліся да Ляшчынс- 
кага, каб у будучым выкарыстаць яго падтрымку дзеля ўлас- 
нага кандыдата. У такім напрамку "фамілія” вяла перамовы з 
французскім паслом дэ Манці. Перамовы вялі і рэспубліканцы. 
Заклік абраць "караля-Пяста” аб'яднаў вярхі і нізы абодвух ва- 
рагуючых згуртаванняў.

Большасць шляхты не звязвала надзей на ўздым дзяржавы з 
дынастыяй Ветгынаў і падтрымала Ляшчынскага насуперак на- 
хабнаму ўмяшаннюзамежных двароў, менавіта ў супрацьстаянні 
кандыдатуры чужынца.

Але знайшлася і меншасць на чале з Любамірскімі і Вішня- 
вецкімі, якая з нянавісці да Патоцкіх стала за саксонцам і пры 
дапамозе расейскіх і саксонскіх войскаў узвяла на трон Аўгус- 
та Трэцяга. Барацьба груповак перайшла ў іншы расклад. Шмат 
каму спатрэбілася перагледзець свае пазіцыі.

У першы час пасля падвойнай элекцыі агул шляхты быў 
збіты з тропу. Сенатары-правадыры не служылі прыкладам, a 
толькі заклікалі стаць у абароне Ляшчынскага. У гэтай сітуацыі 
прыхільнікі, якія не паспелі адыйсці разам з ім, больш былі за- 
клапочаны абаронай сваіх маёнткаў, чым палітычнымі наступст- 
вамі раздваення. На дапамогу нерашучым бацькам прыйшло се- 
натарскае патомства. Менавіта сыны сенатараў ніжэйшага рангу 
сталі на чале супраціву ў канфедэрацыях Кароны і Вялікага 

Княства. А пад іх начала ішла шляхта, што не сподлілася падоб- 
на магнатэрыі і не хацела падпарадкавацца гвалту над яе пра- 
вам выбару. Недасведчаная ў дзяржаўных справах, яна тым не 
менш разумела, чым пагражае ўмяшанне чужынцаў, не жадала 
жыць пад расейскім ці нямецкім ботам. Узнялося не згуртаванне 
прыхільнікаў Ляшчынскага, а паспалітае рушанне таго, што за- 
хавала гонар у спанявераным краі.

Абранне саксонца дадало да соймавых і палацавых інтрыг 
пераслед незадаволеных, людскія страты ў няміласэрна бамбар- 
даваным Гданьску, збройную барацьбу ў Кароне і Княстве. Сваю 
долю турбот па змаганню з ворагамі караля ўзяў на сябе і сціплы 
гарнізон Лубені на чале з мужным камендантам Рэкуцем.Трываў 
на пасту будзённа, ціха. I раптам усё памянялася ў адзін дзень!

* * *

Раніцою, сеўшы ў сядло, Адам адчуў невыгоду. I страмёны 
не на тую даўжыню і ўвогуле не адчувалася прывычнай утуль- 
насці: не ўтым месцы мякка, неўтым штось выпірае. Аз выгля- 
ду нібы сваё. Марка спачатку здзівіўся: іншых сёдлаў не было. 
Адам саскочыў на зямлю. Сядло рыхтык адамава, але не яго. 
Несумненна таго ж майстра, 6о і аздобы і тавар тыя самыя. Пак- 
лікалі карчмара і зразумелі. Позна ноччу завітаў чалавек, пе- 
радрамаў крыху і на золку выправіўся далей, хоць і сам і конь 
былі моцна здарожаны.

Пасмяяліся над здарэннем, але што парадзіш, давядзецца 
прывыкаць. Ужо добра ад'ехаўшы, Адам няведама нашто сунуў 
руку ў пустую ольстру і намацаў невялікі скрутак. Паверх скрутка 
нейкіх папер была шчыльная абгортка, добра заклееная і па кан- 
цах залітая чырвоным воскам з выразнымі адбіткамі пячатак.

- Восьтабе маеш! - усклікнуў Адам, паказваючы Марку неча- 
каную знаходку. - Нейкая пошта. Як жа чалавек зблытаў! Відаць, 
сапраўды, ушчэнт падбіўся.

Ён агледзеў пакунак. Надпіс на абгортцы пазначаў: «Маёнтак 
Шалашы, пану Максіму Вярыгу, пану на Шалашах».

- Ну, во! Пашанцавала! Завітаем у Шалашы і вернем сядло. 
Здаецца нетак і далёка?

Марка падумаў, прыкідваючы магчымую страту часу, пац- 
вердзіў, што ехаць недалёка, калі напрасткі.

-Заадно і чалавеку прыслужымся, - сказаў ён. - Можа што 
важнае страціў і зараз у роспачы, дзе шукаць.

Стары ўсё сваё жыццё некаму дагаджаў, лічыў гэта сваім пры- 
значэннем і, мабыць, не чакаў, што і яму належыць ад каго-не- 
будзь падзяка. Зрабіць нешта добрае для яго было патрэбай на- 
туры. Адам вельмі любіў старога за гэта, 6о ніколі ўтакіхучынках 
не адчувалася ліслівасці і лёкайскай прыніжанасці.

Пан Вярыга сустрэў іх ветліва, але насцярожана. Выслухаўшы 
апавяданне і агледзеўшы даручаную пасылку, увачавідкі супа- 
коіўся і адтаў. Асабліва падзейнічалі некранутыя пячаткі і шчы- 
расць маладога студыёзуса, які бачыў у здарэнні толькі смешны 
выбрык лёсу. Пан Вярыга падзяляў яго погляд цалкам і бясс- 
прэчна. Высветлілася, што кур'ер спыніўся ў недалёкім фальвар- 
ку і злёгу гарачцы.

- Проста шчасце, што пан зрабіў ласку і давёз паперы. Вельмі 
патрэбныя каштарысы на рамонт млына. Ужо збіраўся сам ехаць 
у белы свет, але ж куды кінуцца? - казаў пан Вярыга, частуючы 
Адама півам свайго ўласнага вырабу.

- Цяжка было б нас сустрэць, - Адам патлумачыў, што паля- 
валі патаемна ад бабулі, таму пазбягаюць сустрэч і размоў.

Пан Вярыга весела зарагатаў і прызнаўся, што фартэль яму 
добра знаёмы, бо ў моладзі заўсёды ёсць таямніцы ад старэй- 
шых.

- Шкода, што мой студыёзус таксама недзе лётае, - сказаў 
пан Вярыга. - Добра было 6 пазнаёміцца. Так што запрашаю пры 
кожнай нагодзе...

Развітваліся сардэчнымі прыяцелямі. Калі Адам падыйшоў 
да каня, Марка сказаў:

- Я вам, паніч, сваё сядло паклаў. Можа зручней будзе.

Адам запярэчыў, але стары аб’явіў, што не хоча слухаць, як 
панічу не сядзіцца. He паведаміў, што гаспадар сам-насам пап- 
расіў неадменна пакінуць сядло з-пад Адама на фальварку, за- 
браўшы любое лепшае, калі свайго раптам не застануць. Добры 
гаспадар нават сунуў нешта ў кішэню за турбсты.

- Паніч твой усё адно не возьме, а табе, чалавеча, прыдасца.
Марку падалося, што пан Вярыга не сцярпеў 6ы адмовы.

- Дзякую, пане. Калі ўжо ў кішэні, то няёмка вымаць, хоць не 
дзеля гэтага стараліся, - патлумачыў стары.

Здагадваўся ён, што не пра млын тыя лісты з пячаткамі, калі 
да сядла такая прывязанасць. Чуе чалавек тое-сёе, калі не дур- 
ны. Паны ўжо ледзь не год ваююць, у кожнай вайне без дэпешаў 
не абыйсціся, а на кур'ераў заўсёды палююць. Ратавацца мусяць, 
як зайцы, толькі ўцёкамі, 6о паперыну і на мёртвым забраць 
можна. Абы паніч не западозрыў! Хай адпачне ды едзе здаровы 
да навукі.Такі досвед вынес стары Марка з нядоўгага, дзякаваць 
Богу, побыту ў войску.

Ехалі, не стамляючы коней, але Марка ўсё адставаў і адста- 
ваў,у сваю чаргу наракаючы на сядло. Ён трухаў добра такі ззаду, 
калі Адама з абодвух бакоў абскочылі ўзброеныя людзі.

- Стой! He рухацца! Зброі не руш! - сыпаліся вокрыкі.
А з кустоў выграмольваліся яшчэ і яшчэ. Свае і ўжо прывыч- 

ныя воку мундзіры расейцаў.
- Што вамтрэба?!-абураназапытаўАдам,адшукаўшы вачамі 

афіцэра.
- Вашмосьць арыштаваны, - патлумачыў той. - Аддай зброю!
- Няма ў мяне нічога апроч стрэльбы ды нажа, з палявання 

еду, - сказаў Адам.
- Слова гонару?
- Слова гонару! - прысягнуў Адам, спадзеючыся, што неўза- 

баве ўсё высветліцца.
Але з ім не жартавалі. Папярэдзілі рашуча і без 

выкрунтасаў:



134llllllllllllllll

- Звязваць не будзем, але не важся ўцякаць - падзіравім на 
рэшата!

-А навошта мне ўцякаць? I з-за чаго арышт? - дабіваўся 
Адам.

- Пазней даведаешся! - пагрозліва паабяцаў другі афіцэр, 
наблізіўшыся да Адама. - Адзін - на паляванне? - з'едліва дадаў ён.

Чалавек па ўсім выглядала недаверлівы і злосны.
- He на паляванне, а з палявання, а з кім і куды, то, па- 

праўдзе, не панскі клопат, - паціснуў плячыма Адам.
Афіцэр крута павярнуўся да жаўнераў:
- Вы трое, - нядбала ткнуў пальцам. - Гайда назад! Можа там 

яшчэ хто пляцецца.
Але Марка быў хітрэйшы за паручніка. Як толькі згледзеў, 

што паніча схапілі, крутануў каня і знік у лесе.
-Трасцу вы мяне зловіце! Марка вам не студыёзус!
Чакалі паляўнічыя зайца, ды ўпалявалі нетаго! Аддаваць сяд- 

ло гэтым з маскалямі аніяк нельга. Панічутолькі горш зробіш. 
Лепш тым, хто яго згубіў, можа і панічу неяк дапамогуць, з-за іх 
жа трапіўутарапаты.

Дзе гушчаром, дзе сцежкамі дабраўся ён да фальварка. 
У густым ельніку навязаў каня, зняў і надзейна схаваў сядло, 
наламаў лапніку і прылёг чакаць цямна. Калі добра сцямне- 
ла, узяў стрэльбу, праверыў ці лёгка вымаецца з похваў нож і 
скіраваўся да забудоваў. Ад самага ўзлесся да іх цягнулася зба- 
жына. «Але ж палае мяне гаспадар», - думаў Марка, адхінаючы 
пругкія сцябліны.

He заўважалася аніякіх знакаў пастою войска. «Хіба і сабакі 
не трымаюць»,- здзівіўся Марка і пабразгаў у невялікае вакенца 
хаты. На дом гэта сціплае жытло не выглядала. Калі мужчынскі 
голас запытаў: «Хто?», Марка адказаў сцішана:

- Ад пана Вярыгі. Да гаспадара з даручэннем.
- Чакай, - прагучаў адказ.
Зашоргала завала і на парозе паказаўся чалавек у споднім, з 

кажухом на плячах. У руцэ паблісквала нейкая зброя.
- Хто тут?
Марка хуценька паведаміў, што яго прывяло поначы да не- 

знаёмых людзей. Здалося, яму паверылі, бо гаспадар загадаў ча- 
каць пакуль ён апранецца. Стары прысеў на прызбе, паклаўшы 
стрэльбу на калені, і пільна слухаў. Навокал панавала ціша. 
Толькі з хаты далятала прыглушаная гамана, нейкія стукі і шор- 
гаты. Нарэшце з'явіўся гаспадар, апрануты і з сядлом у руках.

- Во ваша сядло. Вядзі, чалавеча.
- He сярдуйце на мяне, пане, - перапрашальна прамовіў 

Марка, - але я краўся жытамі, баяўся засады.
- Разумна рабіў, невялікая шкода. Сумленныя вы з панічом 

людзі, дапамаглі нам.
- Ой, ратуйце яго, паны, ён жа ні ў чым не вінен!
Арандатар уздыхнуў з разуменнем.
- Я мала што магу зрабіць, але перакажу вышэй, - запэўніў ён. 

- А цябе, чалавеча, прашу маўчаць, у што выпадкам ублыталіся. 
He да вас папрок - кур'ер усяму вінен, але ж лічы ў непрытом- 
насці прыехаў.

- 3 кожным можа здарыцца, - паспачуваў Марка. - А наконт 
таямніцы будзьце пэўныя наконтнас абодвух.

Удвох асядлалі каня, гаспадар забраў сваё.
- Шчасліва ехаць! Асцярожна будзьце!
- Заставайцеся з Богам! - адказаў стары і крануў каня. 

* * *

Пакуль Марка туляўся па лесе і чакаў цямна, яго паніча да- 
везлі да мястэчка і адразу прывялі ў карчму, дзе атабарыўся пан 
рэгімэнтар Рэкуць са сваімі прыбочнымі. Галоўны начальнік 
без доўгай цяганіны пажадаў сам зірнуць на важнага арыштан- 
та. Адама па ранейшаму не звязвалі, абыходзіліся без абразаў, 
хоць непрыязна. У пакоі, куды яго прывялі, Адам убачыў за ста-

лом мажнага, з моцным бычыным каркам афіцэра. Мяркуючы 
па стаўленню прысутных, гэта і быў начальнік размешчаных у 
мястэчку ваяроў. Апроч яго сядзелі яшчэ трое: двое з патруля 
і нейкі масковец. Сесці не прапанавалі, мабыць, каб адчуў сябе 
сапраўдным арыштантам. Пацякла даўжэзная хвіліна маўчання.

-Так! - нарэшце цвёрда прамовіў галоўны, утаропіўшы вочы 
ў Адама.

На думку афіцэра пагляд павінен быў змусіць затрыманага 
выкласці ўсё, што той ведаў, чуў і нават пра што здагадваўся. Але 
чараў не адбылося, 6о будучы медыкус, сваім парадкам пазіраю- 
чы ў вочы афіцэра, прыкідваў, ці далёка таму да дэлірыюм трэ- 
менс з прычыны празмернай схіл ьнасць да моцнага пітва. Суро- 
вы камандзір іначай разумеўувагу арыштанта.

-Так, - паўтарыў лагодней. - He палохайся! Выкладвай па па- 
радку.

- Найперш хачу ведаць з кім маю гонар... - пачаў Адам. - За- 
тым патрабую тлумачэнняў наконт бяспраўнага затрымання. 
Толькі пасля гэтага задам наступнае пытанне.

Адам выказаўся без перашкод, толькі дзякуючы поўнаму ас- 
лупенню ітакой жа раз'юшанасці пана рэгімэнтара. Невядома на 
што 6 ён наважыўся, каб не ўспомніў пра сваю высокую пасаду. 
Прыкладам яснавяльможнага князя, свайго пана, стлуміў злосць 
і агледзеў падначаленых, ці не заўважыў каторы яго слабасці. 
Падначаленыя, як ніжэйшыя рангам, не мусілі стрымлівацца.

- Во! - здзіўлена выгукнуў самы малады, начальнік патруля.
Ягоны калега, хударлявы, невысокі паручнік са злосным тва- 

рам віскліва крыкнуў:
- Тут пытанні задаем мы! Зірні на яго, капітан!
Капітан-масковец зарыпеў крэслам. Відаць зразумеў словы 

Адама, але не азваўся. Сядзеў крыху зводдаль, ці то госць, ці 
сціплы назіральнік, але выраз твару меў самаўпэўнены і ўладчы. 
Начальнік апанаваў сваё незадавальненне, перачакаў віск па- 
ручніка і, звёўшы бровы, узняў вочы на арыштанта.

- Перад вашмосьцем рэгімэнтар Януш Рэкуць! - паведаміў ён 
напышліва і, баючыся блытаніны, удакладніў: - Гэта я! Затрымалі 
васпана, 6о маем падазрэнні. Гэтага дастаткова ў ваенны час.

Такі грунтоўны адказ патрабаваў адпаведнага стаўлення.
-А я, Адам Барташэвіч гербу Грыф, заяўляю, што аніякіх 

падстаў на затрыманне ў вас няма і патрабую неадкладнага 
звальнення.

- Бачты! - не стрымаўся местачковы рэгімэнтар. - Лепш кажы, 
вашмосьць, дзе лісты і выкладвай усё, што нас будзе цікавіць. A 
цікавіць нас будзе ўсё! - падкрэсліў ён і зарагатаў, задаволены 
ўласным досціпам.

Прысутныя падтрымалі весялосць начальніка, а затрыманы 
меў час падумаць.

- Дзе быў, каго наведаў? - дадаў сярдзіты паручнік. - Кур'еру 
ёсць што расказаць.

Незаўважна для сябе афіцэр дапамог арыштанту ўсведаміць, 
што здарылася.

- Выкладваць мне нечага, - спакойна адказаў Адам. - У Кра- 
каве вывучаю медыцыну, прыехаў на вакацыі, выбраўся на паля- 
ванне. Дзе, з кім, куды і чаму, ягамосьцяў не датычыць. Аніякіх 
лістоў не маю і не меў, таму і аддаваць нечага. Дарэчы, калі 6 
былі, то аддаў 6ы толькі па прызначэнню, а не цікаўным да чу- 
жой перапіскі ягамосцям.

- Лістоў, значыць, няма? - прамовіў рэгімэнтар. - Мог 
выкінуць, а можа і не было, але кур'ер дзеля шпацыру не 
ездзіць. Значыць, мае паведамленне на словах! Кажы, ваш- 
мосьць, якое і каму!

- Што вам узбрыло ў галаву лічыць мяне кур'ерам? - абурыў- 
ся Адам. -Утакім разе чыім? Прафесараў Акадэміі? - насмешліва 
запытаў ён.

Яму ўсё яшчэ здавалася, што бязглуздая размова ўрэшце 
скончыцца калі не перапросінамі, то няёмкім мармытаннем гэ- 
тых местачковых інквізітараў. Дазнаўцы былі іншай думкі. Пера- 

большанае ўяўленне пра хітрыкі і вынаходлівасць канфедэратаў 
падагравала іх недавер і жаданне неадкладна мець лоспехі на 
сваёй дзялянцы. Выпусціць з рук магчымага кур'ера між карон- 
най і вялікалітоўскай канфедэрацыямі, а можа і з самім Ляшчын- 
скім, што атабарыўся з паплечнікамі ў Караляўцу, было б неда- 
равальным глулствам і навек пакрыжавала 6 жыццёвы поспех. 
Таму трэба настойліва і цярпліва...

- Нам вядома, кім ацан пасланы і да каго! - зазначыў рэгімэн- 
тар Рэкуць, - Даем мажлівасць прызнаннем палепшыць свой не- 
зайздросны лёс.

-He ўсведамляе свайго становішча! - узвіўся паручнік. - 
Думае, калі некалькі дзён выслізваў, як уюн, то і зараз выкру- 
ціцца. He разлічвай, ацан! Затрыманы са зброяй, у абшары 
вайсковых дзеянняў...

- He пляці бздуры, ацан, - не хаваючы знявагі, перапыніў яго 
Адам. - He ў абшары вайсковых дзеянняў мы зараз, а ў звычай- 
ным павеце. Рэч Паспалітая ні з кім не ваюе. А калі чалавек з 
паляўнічай стрэльбай ды дзесяткам зарадаў так для вас небяс- 
печны, то князь дарма вас трымае на службе.

Сам не ведаючы, Адам траліў паручніку ў балючае месца. 
Вайсковыя забавы, парады і попісы - адно, а перастрэлка - гэта 
зусім іншае. Ніколі не вабіла пана паручніка чынная служба ў 
першых шэрагах.

- He распускай язык, ацан! - паручнік аж збялеў ад злосці. - 
Маем спосабы на зухвалых студыёзусаў!

Адам павярнуўся да начальніка:
- Пан рэгімэнтар, не я распачаў гэтую камедыю, не мне яе 

і заканчваць, але пагрозы, бязглуздыя пытанні і беспадстаўныя 
абвінавачанні слухаць не жадаю, - заявіў ён. - Я патрабую суст- 
рэчы з павятовымі ўладамі.

- А канцлера ці вялікага гетмана табе не паклікаць? - за- 
роў высокі начальнік, забыўшыся на ўсе прыклады нясвіжскіх 
князёў.

Яго велізарны як камень кулак грымнуў у стол. Самапавага і 

смеласць гэтага вучонага фірцыка злавала яго больш, чым ад- 
мова прызнавацца. Бач, набраўся шыку ды спрыту, пакуль ён, 
паручнік Рэкуць дні і ночы бараніў Айчыну па лясах ды балотах!

-У лёх яго, нягодніка! Няхай пасядзіць ды з пацукамі па- 
раіцца!

У маленькай каморцы ў сутарэнні карчмы Адам прылёг на 
спехам зладжанае пасланне і перабраў у памяці ўвесь допыт. 3 
неасцярожных выказванняў дамарослых пракуратараў няцяжка 
было здагадацца, што яго прынялі за іншага чалавека, якога не 
ўсцераглі. He выключаў ён, што менавіта з ім памяняліся сёд- 
ламі. Ані пра наведванне Шалашоў, ані пра Марку ім невядо- 
ма. Дапамагаць гэткім нахрапам было б супраць прыстойнасці. 
3 гэтай думкай ён і заснуў, яшчэ не адвыкшы ад сціплых выгод 
паляўнічага будану.

* * *
Вечарам за фараонам не-не ды ўспаміналі пра безвыніковы 

допыт. Тым болей, што таварыства папоўнілася не толькі вай- 
скоўцамі. Да грамады паноў афіцэраў меў доступ і пан гродзкі 
пісар, вялікі знаўца і майстра картачнага стала. Меў і грошы, каб 
прайграваць, але здаралася гэта рэдка.

- А можа яму, сапраўды нечага казаць, - усумніўся паручнік 
Кубліцкі. - Урэшце толькі з Кракава.

- Дык ты што, лічыш, затрымаў выпадковага? - маўклівы па- 
ручнік Якуб Доўнар старанна тасаваў калоду, пададзеную піса- 
рам. Ён вельмі насцярожана ставіўся да шчаслівай зоркі пана 
пісара.

- Шчыра кажучы, так, - прызнаўся Кубліцкі. - Той жа знік, як 
у ваду. А гэты едзе, спяваючы, ані чхне, што навокал дзеецца, 
стрэльба не зараджана, без пісталетаў. He пасуе ён на кур'ера, 
тыя хлопцы бітыя-стрэляныя.

- Можа і так, - няпэўна падтрымаў Доўнар, - ператрэслі, па- 
паролі, а нічога не знайшлі.

Пан рэгімэнтар палічыў магчымым падаць голас. He пярэчыў 
свабодным выказванням, але прызнаць свае дзеянні памылко- 
вымі падстаў не бачыў.

- Заняцца ім варта менавіта таму, што з Кракава! - паведаміў 
ён стратэгічную задачу вышуку. - He выключана, што намацаем 
сувязь нашых канфедэратаў з самім Станіславам. Там жа, у Ка- 
раляўцы, з ім і нашых, ліцьвінаў некалькі сядзіць. Уявіце, ваш- 
мосьці, што нас у такім разе чакае!

Іхмосьці пачалі старанна ўяўляць, пазіраючы ў карты, нібы 
там і малявалася светлая будучыня. Нават пан пісар не ўтры- 
маўся ад спакусы дапамагчы змаганню з непакорлівымі, а заад- 
но бліснуць лацінай перад гэтымі пыхліўцамі:

- А я думаю, veritus veritatem, ісціна з ісцін, што даручана 
штосьці перадаць на словах, - пан пісар падкрэсліў сваё мерка- 
ванне ветлівым пахіленнем галавы да праніклівага начальніка 
гарнізона.

Капітан Хвастоў па свойму бачыў іх клопаты, пра што і паве- 
даміў вельмі дакладна:

-Удівляюсь я вам, паны. У нас 6ы такого упрямца сейчас на 
дыбу, і к утру всё бы уж зналі. Разве такого беседой проймеш?

Кубліцкі павярнуўся да капітана:
- Але ж мы не маскавіты, пан капітан.
- Ex ungue leonem, пазнаю ільва па кіпцюрах, пане Кубліцкі! 

- усклікнуў пісар і, наляпіўшы на твар перапрашальную ўсме- 
шачку, лісліва праекатаў: - Можа таму і не атрымліваецца, што 
далёка нам да маскавітаў.

Нават пан рэгімэнтар зірнуў на яго з пагардай. Каб не картач- 
ная пазыка, выправіў 6ы паддізу з пакоя. Палічыў неабходным 
высветліць становішча, a то напляце маскаль у сваіх рапартах...

- Чаго быў бы варты кляйнод шляхецтва, калі 6 ён гонар і 
годнасць не забяспечваў! Было б як у вас, у маскоўцаў, а што ў 
тым добрага? - Януш Рэкуцьу гэтай матэрыі меў дакладныя і не- 
аспрэчныя для яго меркаванні. - Наш арыштант - шляхціц і мае

правы і прывілеі, хоць я ахвотна адлупцаваў 6ы гэтага шкаляра.
Пан рэгімэнтар успомніў, як бясстрашна вытрымаў шкаляр 

яго праніклівыя пагляды, здольныя замарозіць цэлую харугву, і 
наліўся злой чырванню.

- Трымаць шляхціца - немалая рызыка, 6о парушэнне закону, 
- патлумачыў ён. - А мы да таго ж не кампутовыя, а надворныя. 
Чынім гвалт імем князя, а яму гэта можа не спадабацца. Меў 6ы 
хлопец шмат радні, то і твае, капітан, салдаты не дапамаглі 6. 
Але вам, маскавітам гэта цяжка зразумець.

Капітану Хвастову, уладзімірскаму двараніну, зразумець гэта 
было немагчыма.

- Но ведзь бунтоваць-то он не смеет, - назідальна абвесціў ён.
- Бунт яму яшчэ давесці трэба, пан капітан, - злосна ўставіў па- 

ручнік Будрэвіч. - Схапіць нецяжка, а вось на дыбу яго не возьмеш! 
Забіць прасцей, - хмыкнуў ён, - але тады пра помсту памятай.

- Да, много у вас, как глянеш, неурядіц, - спачувальна пра- 
мовіў капітан. - А всё оттово, что нетТайных Пріказов. Оні всё же 
способствуютуваженію к власці і готовносці прізнаць віну.

Якуб Доўнар паклаў карты на стол і парухаў плячыма, разга- 
няючы кроў. Паўглядаўся ва ўсіх, скончыўшы на пісару.

- А я вось, слухаючы, падумаў, колькі гэта дыбаў з'явіцца, як 
хаўруснікі канчаткова ў нашым доме атабарацца, - не хаваючы 
з'едлівасці, прамовіў ён.

Капітан пакрыўдзіўся за нязгоду з маскоўскімі парадкамі.
- Во всяком случае у нас такое нгвозможно, что шляхта 

протів государя бунтует, а іменіямі тем временем пользуется. Іх 
блізкім также нікакого ушчемленія. Бунтовшчікі в стаі сбіваются 
і доходы от своіх земель во зло государю іспользуют!

- Ну, маёнткі іншы раз і ў нас можна страціць за гэткі вось 
бунт, - заўважыў Сабін Будрэвіч.

- Ага! Значіт і у вас кое-что понялі!
- Ды ўжо ж, - хмыкнуў Доўнар. - Маючы такі прыклад побач!
Пан Юркоўскі, як гродзкі пісар, палічыў карысным паднесці



142
llllllllllllllll

панам афіцэрам што-кольвечы з галіны палестры.
- Прашу прабачыць, пане паручнік, - звярнуўся ён да Доўна- 

ра, - на маю думку варта нагадаць, што яшчэ ў 1623 годзе Вальны 
Каронны Сойм ухваліў канстытуцыю, якая вызваляла ад пакаран- 
ня за забойства канфедэрата, скажам так, par pari, вока за вока, a 
ўсе добры забітага аддавала ў рукі спраўцы. Пастанова, магу вас 
запэўніць, пазнейшымі Соймамі не адмянялася.

-Але і не выконвалася, наколькі мне вядома, - азваўся Буд- 
рэвіч, - і колькасці канфедэрацый не зменшыла.

- Можа таму, што прэцэдэнту не было, - тонам рэчазнаўцы 
пацвердзіў пісар. - Але гэта не азначае, што ён не можа быць 
створаны ізноў, iterum, у пэўных абставінах.

- Сродак прыемны для лекара не заўжды адпавядае хвораму, 
- буркнуў Доўнар.

-Але ж, ex opposite, прычынай такой жорсткай пастановы 
былі злачынствы Львоўскай канфедэрацыі, кароль мусіў неяк 
гэтаму запабегнуць, - пан пісар быў рады паказаць сваю абазна- 
насць у старых актах права.

- Гэта так, пане пісар, - пагадзіўся паручнік. - Акттой заслу- 
гоўвае ўпамінання хоць бы з-за наяўнасці яшчэ аднаго важнага 
пункта.

- Якога ж? - пісар аж прыпадняўся ў здзіўленні.
Ён зусім не чакаў, што пачуе нейкія меркаванні наконттае 

канстытуцыі апроч ухвальных. Тым менш ён чакаў цытавання 
нейкіх пунктаў гэтым сціплым паручнікам..

-Ды таго, васпане, якім усе львоўскія канфедэраты былі 
прызнаны невінаватымі, - напомніў Доўнар і патлумачыў дзеля 
яснасці, - Ухвала цікавая, таму запомнілася ў нейкай размове.

He лічыў патрэбным расказваць, як, трапіўшы ва ўслужэнне 
ляному радзівілавічу, наведваў за яго лекцыі ды калёквіюмы ў 
Віленскай Акадэміі. Атрымаў незаможны шляхціц грунтоўныя 
веды ў юрыспрудэнцыі, можа спатрэбяцца на старасці.

- Ці не бароніш, пане-браце, тых лайдакоў з пушчы? - не то 

жартам не то ўсур'ёз прамовіў Будрэвіч да Доўнара.
Якуб Доўнар не збіраўся бараніцца ад падазрэнняў калегі, як 

не збіраўся збягаць да пушчы. Проста з цікавасцю назіраў спро- 
бы калегаў злавіць сваю маленькую рыбіну ў каламутнай вадзе 
ўсялітоўскага вэрхалу. Вунь і маскоўскі пацук вушы натапьірыў.

Капітан Хвастоў, сапраўды, прыслухоўваўся да размовы з 
вялікай цікаўнасцю.

- А што, у этого арестованного тоже угодья есць?
- Немалыя, - пацвердзіў пісар. - На маёнтках пакуль бабка 

сядзіць, каб хлопец навуку скончыў. А так яму ўжо дваццаць 
адзін стукнула.

- Вот как! - прамовіў капітан і над нечым моцна задумаўся.

* * *

фараон заўсёды заканчваўся добрай выпіўкай, таму назаўтра 
твары афіцэраў выглядалі не лепш, чым у арыштанта. Можа на- 
ват горш, 6о маладосць і шкалярскі побытлёгка адолелі часовыя 
невыгоды, і нават галіцца штодзень яшчэ было неабавязкова, 
Следчыя, мяркуючы па азызлых тварах, занадта часта перапы- 
нялі гульню дзеля келіха. Каб не ўсведамленне абавязку ды 
цікаўнасць, то яшчэ храплі 6, як салому прадаўшы. Злыя, невы- 
спаныя і не еўшы, 6о ад усяго нудзіла, адразу ўзяліся за старое:

- Дык дзе схаваў лісты? Каму іх вёз? - гыркнуў рэгімэнтар. - 
Успомніў?

Адам паціснуў плячыма.
- Нічога не вёз, таму і хаваць не было чаго.
- А мы і так усё ведаем! Пад чыю каманду і дзе збіраеце адд- 

зелы? - кулак ізноў грымнуў у стол.
- Калі ўсё ведаеце, то навошта чэпіцеся да чалавека, які не ве- 

дае нічога? - Адам прымусіў сябе засмяяцца весялей, чым мог.
Сабін Будрэвіч не так моцна пацярпеў ад Бахуса і быў больш 

стрыманы. Апроч таго пачаў сумнявацца ў прыналежнасці сту- 
дыёзуса да канфедэрацкай канспірацыі

- Мова пра тое, вашмосьць, - пачаў ён тонам пераканання, 
- што чалавек іншым разам можа выпадкова ведаць нешта істот- 
нае, нават не здагадваючыся пра гэта. Менавіта тактрэба ўспры- 
мацьсловы пана рэгімэнтара.

Адам адзначыў, што з «ацана» ўзняўся да «вашмосьці» і 
зрабіў выгляд, што падзяляе такі падыход. 3 юначай бестурбот- 
насцю верыў, што прыгода хутка скончыцца ганебнай паразай 
гэтых тупаватых жаўнераў, таму не мог адмовіць сабе прыем- 
насці падражніцца.

- Прымаеце мяне за кур'ера канфедэрацыі? - запытаў ён па- 
мяркоўна, зірнуўшы на афіцэраў амаль спачувальна.

Гэтым разам прысутнічалі і Доўнар і Кубліцкі. Рэгімэнтар быў 
упэўнены, што ноч з пацукамі зломіцьупартасць студыёзуса і ха- 
цеў мець сведкаў бліскучага дазнання. Капітан Хвастоўз налітым 
крывёй тварам прывычна парыпваў крэслам, але сёння прыгля- 
даўся да маладога арыштанта з большай цікаўнасцю.

- А каторай з канфедэрацый? Можа скажаце? - сгудыёзус, ма- 
быць, сапраўды пачынаў паддавацца.

Але пытанне было толькі на першы погляд нескладанае. Ап- 
роч двух канфедэрацый супраць Аўгуста Трэцяга, існавала трэ- 
цяя, у яго падтрымку. Завязаная яшчэ на элекцыйным полі кем- 
нымі ў такіх справах людзьмі, мела добрую арганізацыю і свае 
ўласныя мэты, якія шмату чым не адпавядалі намерам караля. 
Прыхільнікі гэтай варшаўскай канфедэрацыі марылі кіраваць ка- 
ралём, рассылалі кур’ераў па ўсёй Рэчы Паспалітай і не квапіліся 
разгалошваць свае сувязі. Але наступаць на хвост іхняму кур’еру 
было б, як найменш, неразумна.

Будрэвіч прыкідваў, ці не зрабіць які крок насустрач, але 
надзеі на паразуменне развеяліся, якдым. Студыёзус плюнуў са 
злосцю:

- Божа мілы! - усклікнуў ён. - Ну якія з вас следчыя! Гора, калі 
з вас гэткія ж афіцэры. Трэба быць, прабачце, ёлупнем, каб ду- 
маць, што нехта даверыць важныя звесткі на словах! Дзеці ве- 
даюць, што тое робіцца пад шыфрамі, невядомымі найперш 

кур'еру. Вы сваімі бязглуздымі пытаннямі больш мне паведамілі, 
чым дазналіся.

Прысутнасць сведкаў стрымала праведны гнеўпана рэгімэн- 
тара і раз'юшанасць паручніка Будрэвіча. Першы адчуў у злых 
выказваннях арыштанта горкую праўду, якую вінаваты не стаў 
6ы выказваць Другі прыкідваў як лепш выкруціцца з нязручнага 
становішча без страт на рэпутацыі.

- Я табе, вашмосьць, усё адно не веру, - голас пана рэгімэн- 
тара траціў ранейшую пэўнасць. Ён перамолваў у задуранай га- 
лаве пачутае і здагадваўся, што хуткага поспеху ў следстве не 
прадбачыцца.

Будрэвіч паспяшаўся з дапамогай стомленаму абавязкамі на- 
чальніку.

- Мы ўсёроўна іх разаб'ем! - выгукнуў ён ваяўніча. - Навошта 
табе, студыёзусу, з імі звязвацца?

Адам быў задаволены. Непрыяцель не толькі не перамог, але 
перайшоў да абароны.

- А мне ўсё адно, ці яны вас, ці вы іх. Але я не думаю, што 
апошняе пад сілутакому Ганібалу, як васпан, - паціснуў плячыма 
ўпарты студыёзус.

Рогат пана рэгімэнтара пакаціўся па пакоі, як гром.
- Га-га-га! - заходзіўся ён у весялосці. - Значыць, Ганібал у 

маім рэгімэнце! А мы і не ведалі! Го-го! Дык гэта ж ад "ганьбы”! - 
здагадаўся рэгімэнтар. - Як ён цябе, браце!

Так ці гэтак арыштант адвёў увагу ад вышэйшай асобы і ас- 
мяшыў ніжэйшую, няхай ужо ідзе ў сваю камору, бо пара галовы 
палячыць, а там і палуднаваць...

* * *

Януш Рэкуць зазірнуўда капітана дамовіцца наконтудзелу грэ- 
надзёраў у вартах і здзівіўся, што той нешта старанна крэмзае на 
аркушы паперы.

- Заході, пан. Садісь, в ногах правды нет. Очень кстаці заглянул.

- Можа перашкодзіў? А скажы, выходзіць ваша праўда ў тым, на 
чым сядзіш? - пан рэгімэнтар зарагатаў.

-Скажеш тоже! Всё у цебя, как это по-вашему, жарцікі, - па- 
крыўдзіўся Хвастоў.

Здзіўлены неразуменнем ягоных нескладаных жарцікаў, пан 
рэгімэнтар толькі паціснуў плячыма.

- А што грызмоліш? Бачу шмат паперы перавёў?
- Такое дело, - важна патлумачыў капітан. - Его п ревосходзі цел ь- 

ству реляцыю составляю!
- Самому генералу? - здзівіўся Рэкуць.
- Я ведзь к вам от него пріставлен, - капітан нават выпрастаўся 

ад усведамлення такога вызначэння. - Ему і докладываю, таково 
пріказаніе.

Пан рэгімэнтар пахмыкаў, памаўчаў, прыкідваючы, хто ж тут 
важнейшы, калі гэты мачыморда маскоўскі самому генералу піша.

- А навошта я табе? Кажаш, кстаці заглянуў.
- Совет нужен, - адказаў Хвастоў, хвілінку падумаў і дадаў шчы- 

ра: - Докладываць-то, по справедлівосці, нечего.
Супраць гэтага пярэчыць немагчыма, падумалася Рэкуцю. За 

дарогамі сочым, мястэчка ахоўваем, але, калі ціха, то можа без нас 
было 6 яшчэ цішэй. He пісаць жа, што ў пушчу хлопцаў бізуном не 
загнаць, сноўдаюцца па ўзлессю ды варон пужаюць.

- Я воточемхотелспросіць,-асцярожна пачаў капітан, - неука- 
заць лі мне, что схвацілі мы важного гонца, чем пресеклі пісьмен- 
ные сношенія между головкой бунтовшчіков і месгнымі главарямі?

Пан рэгімэнтар задумаўся. Калі даведаецца генерал, то будзе 
ведаць і князь. А ідзе на тое, што генерал мае ўлады ўсё больш, а яс- 
навяльможны - усё меней. He зашкодзіць, калі абодва зразумеюць, 
што ў мяоэчку надзейна забяспечваецца парадак і паслушэнства 
ўладам. Ну і першым збрэша гэты маскаль,так што будзе на кручку, 
Але пэўныя рэчы не давалі спакою.

- Але якз доказамі?
- Успел унічтожіць! - дакладна акрэсліў капітан.

- Што ж, можа быць, - пагадзіўся Рэкуць. - Давай, пішы!
- А ешчё вот о чём хоцел посоветовацься, - капітан падбіраў 

словы, баючыся вострай адмовы, a то і абразы. - Можетты мне пе- 
редашь этого арестанта? Нету вас страха перед власцью. У меня он 
сразу заговоріт. Появятся і доказацельства.

Капітан з надзеяй зірнуў у вочы рэгімэнтару. Але не заўважыў 
там іскры ўзаемаразумення.

- Што не, то не, судар! - рашуча адмовіў Рэкуць. - Узялі яго мае 
хлопцы, справа не завершана, а ён, успомні, шляхціц.

- Ох, кругом это ваше шляхецтво, - уздыхнуў Хвастоў. - У меня 
всё было 6ы прошче, ну да пусць.

Капітан не надта налягаў. Разумеў, што валтузня з шляхоцкімі 
арыштантамі - непрыемны клопат. А вывозіцьу павет- пасварышся 
з хаўруснікамі, сабе горш.

- А как ты на такое: просім, мол, содействія в непременном со- 
держаніі под стражей упомянутого Адама Бартошевіча. Ато нале- 
цят заступнікі, под залог ілі ешчё как начнут требоваць. He знаю 
всех вашіх порядков. Мудрено это, когда малый человек норовіт 
законамі воспользовацься!

Пан рэгімэнтар на такую прапанову прыстаў нават з ахвотаю. 
Прыкрыўшыся якой генерал ьскай паперай, будзе лёгка спасылацца 
на выкананне загаду, а тым часам хлопец памякчэе, ды і Будрэвіч 
пастараецца.

- Згода! - заявіў Рэкуць. - Патрымаем, нешта высветлім.
- Вот іменно! Так і укажем: ддя выясненія всех связей злокоз- 

ненной шайкі! - радасна падхапіў капітан. - К чему нам лазіць по 
болотам, еслі пріманка в руках? А сілок мы умело наставім.

- Маеш рацыю! - кіўнуў задаволены Рэкуць. - Вінаваты ці не - 
няхай сам даводзіць. А мы тым часам будзем даводзіць, што кругом 
вінаваты.

- Віжу, мысль мою ухваціл, - адзначыў капітан. - Можно ведь і слу- 
шок пусціць, что пташка нам всё нужное пропела. Тогда і те в лесу 
поверят, что школяр важная пціца. На этомтожэ хорошо сыграць.

НЯПРОШАНЫЯ ГОСЦІ

Надвор'е ў дарогу не вабіла, сыпаў надакучлівы дожджык з 
ветрам, затым крыху праяснялася, і зноў пачынала імжыць. Але 
пан рэгімэнтар менавіта гэты дзень прызначыў на паведамленне 
пані Ганне Барташэвіч пра лёс яе ўнука. Малапрыемны абавя- 
зак усклаў на паручніка Будрэвіча, падкрэсліў, што гэта справа 
гонару ўсяго гарнізона. На здзіўленне Рэкуця вызваўся ехаць і 
капітан Хвастоў. 3 падказу паручніка ўгаварылі пана пісара, што 
ўсё ніяк не мог развітацца з гасціннымі панамі афіцэрамі. Усе 
згодна палічылі, што прысутнасць пана Юркоўскага паспрыяе 
дэпутацыі: ёсць і цывільны ўрадовец з павету...

- Мы да вас, шаноўная пані Ганна, з прыкрай, вельмі прыкрай 
нагоды, але што ж, калі служба, - пачаў Будрэвіч пасля прывітан- 
ня і рэкамендацыі ўсіх наведвальнікаў.

-Так, служба! - падхапіў пан пісар, надзімаючы свае ружовыя 
шчокі дзеля належнай судовай асобе значнасці. - Salvo honore, 
аберагаючы гонар! Перапрашаем!

- Што ж гэта за служба ў вашмосьцяў у суправаджэнні замеж- 
нага войска? - пасміхнулася пані Ганна.

- Час такі, шаноўная пані, - прымірэнча прамовіў пісар.
Ён не вельмі разумеў сваю ролю ў гэтай дэпутацыі. Найперш 

зычыў сабе захаваць звычайныя памяркоўныя дачыненні з пасэ- 
сыйнай уладальніцай. Аўладальніца нават не лічыла патрэбным 
трымацца абавязковага этыкету ў размове з гасцямі.

- Ці не дзякуючы няпрошаным абаронцам, ён такім стаў, - 
сказала яна. - Але што за прыкрая справа пагнала вас у непа- 
гадзь?

Раззлавалі пані Ганну паводзіны капітана Хвастова, які 
пакінуў сваіх салдатаў пад дажджом і ветрам.

- Служба у ніх такая, сударыня, - патлумачыў ён абуранай 
гаспадыні.

- У вас можа такія звычаі, а ў маім двары іншыя, - аб'явіла яна 

рашуча. - Ідзі, вашмосьць, загадай схавацца ў клець, а коней - 
хоцьу старую стайню!

Тон пані Ганны не дапускаў пярэчання, і капітан, буркнуўшы 
нешта, падпарадкаваўся. Урэшце, горш ім там не будзе, калі гэта 
ліцьвінка так ерапеніцца. Будрэвіч разумеў, што пачатак для 
размовы неспрыяльны, але так ці гэтактрэба было пачынаць.

- Шаноўная пані, - асцярожна пачаў ён. - Пан Рэкуць, рэгімэ- 
нтар драгуніі яснавяльможнага князя Радзівіла, упаўнаважыў нас 
паведаміць пра затрыманне вашага ўнука Адама Барташэвіча, як 
асобы, умяшанай у дзеянні супраць законных уладаў.

Паручнік выцер узмакрэлы лоб, самае цяжкое было выказа- 
на. Ён вельмі баяўся якой-небудзь бяды, раптам бабуля самлее, 
альбо сэрца разарвецца. Што тады? Але бабуля не толькі не 
бразнулася на падлогу, а перайшла ў наступ.

- Што гэта васпан кажа?! - усклікнула яна сярдзіта. - Якія такія 
дзеянні маглі адбыцца ў вашым заняпалым мястэчку? Свінні ў 
лужынах патапіліся? Гарэлка ў карчме скончылася? Дык мой хло- 
пец тут ні пры чым, 6о пару тыдняў не прайшло, як прыехаў. 
Апроч як да Ашмяны, нікуды не адлучаўся.

Будрэвіч цярпліва знёс нечаканую атаку і тройчы пракляў 
Рэкуця за ганаровае даручэнне.

- Змушаны пані паправіць, - як мага лагодней перапыніў ён 
гаспадыню дому. - Пан Адам затрыманы не на дарозе да Ашмя- 
ны, а зусім на іншай. Дарэчы пра Ашмяну нават не ўспамінаў на 
допытах.

Паручнік угрыз сябе ў язык, але позна. Вочы пані Ганны 
бліснулі зусім не слязьмі.

- На якіх такіх допытах?! За якія такія злачынствы?!
- Прашу хвіліначку, шаноўная пані! - узмаліўся паручнік. 

- Адну, аднюсенькую! Пан Адам затрыманы, 6о ёсць падставы 
падазраваць яго ў сувязях з канфедэратамі, што шастаюць па на- 
ваколлю. Натуральна, з ім вядуцца размовы, але іх нельга лічыць 
допытамі.

- Я хачу, нарэшце, пачуць, дзе мой унук і што з ім?
- У гэтым няма таямніцы. Ён пад вартай. Умовы, разумееце, як 

пад вартай, але мае ложак, ежу і пэўныя зручнасці. Здароўю яго 
нішто не пагражае.

Пані Ганна пачала разумець, што ўнук трапіў у бяду. Якую, 
пакуль невядома, але адолець яе будзе на пэўна цяжкавата.

-1 дакуль вы яго будзеце трымаць?
Будрэвіч скрушна ўздыхнуў:
-А гэта, шчыра вызнаю, залежыць найперш ад самога пана 

Адама. Ён нічога не вызнае, не тлумачыць сваіх ваяжаў. А доказы 
віны, паверце, неаспрэчныя.

Паручнік стараўся, як мог, надаць голасу так неабходную пе- 
раканаўчасць. Другой такой размовы з пані Ганнай ён сабе не 
зычыў.

- 3 панскіх пакручастых словаў я зразумела, што вы мардуеце 
хлопца бязглуздымі пытаннямі, на якія ён не дае патрэбных вам 
адказаў.

- Няхай будзе і так, шаноўная пані, - пагадзіўся Будрэвіч, - 
Але вы моцна спрасцілі нашы намеры. Мы - войска, і падлягаем 
загадам начальства, адтуль патрабуюць высвятлення праўды. 
Дапамагаючы нам, пан Адам мог 6ы разлічваць на вызваленне 
пад слова гонару.

Пані Ганна глянула на паручніка вельмі ўважліва. Гэты мала- 
ды афіцэр усё менш ёй падабаўся і ўсё больш насцярожваў.

-1 што ён усклаў 6ы на сябе тым словам? - запыталася яна.
- Вельмі няшмат! He пакідаць маёнтка без дазволу вайско- 

вых уладаў ды паведамляць ім пра магчымыя візіты ягоных 
хаўруснікаў, адтаго моманту, безумоўна, былых.

- А калі прасцей, ён павінен стаць шпігуном, - з'едліва ўдак- 
ладніла пані Ганна і ўскінула галаву, зірнуўшы на паручніка як 
быццам зверху: - Між Барташэвічамі такіх не было і не будзе! - 
падкрэсліла яна з гонарам.

Пан Юркоўскі паспрабаваў дапамагчы паручніку выбрысці з 

клапатлівага становішча. He хапала яшчэ чутак, што пан пісар 
схіляў некага да шпегавання за канфедэратамі. Абражаная гер- 
бовая не палянуецца раззваніць на ўсю ваколіцу.

- Пані замоцна акцэнтуе пэўныя неістотныя рэчы, - пан пісар 
зірнуў на яе з мяккім дакорам. - Да таго ж варта ўлічыць, што 
клопаты паніча могуць мець прыкрыя наступствы і для вас.

- Няўжо і мяне вы бачылі з мушкетам?
- Ахвотна прыняў 6ы ваш жарт, але ў іншых абставінах, - уз- 

дыхнуў пісар, ледзь не са слязою ў голасе. - Мова пра тое, што 
над кожным канфедэратам павісае прывід канфіскацыі, ео ipso..., 
самі ведаеце, да чаго вядзе. Але можа пра гэта іншым разам?

Пані Ганна не спалохалася. Нямала было на яе жыцці кан- 
федэрацый і амаль у кожнай быў нехта з радні. He грэбаваў імі 
ані бацька, ані муж-нябожчык. Каб не навука, то няхай бы і ўнук 
забаўляўся, калі мае ахвоту. Але зараз гэта не ў пару і недарэчы. 
А гэтыя пужаць надумалі!

-Заўважу вашмосьцям, што маёнткі ў маіх руках па праву. 
Невядома ці пажадаю аддаць іх Адаму, пакуль Бог да сябе не 
пакліча, таму не турбуйцеся пра маё ўтрыманне.

Гаварыць больш не было пра што. Пасланцам пана рэгімэн- 
тара засталося толькі развітацца, што яны і зрабілі з вялікай па- 
лёгкай.

* * *
Па дарозе да мястэчка капітан паказаў Будрэвічу, што хоча 

з ім пагутарыць. Пакінуўшы пана Юркоўскага ў таварыстве 
вахмістра, адскочылі некалькі крокаў наперад і перайшлі на 
спакойную ступу стрэмя ў стрэмя.

- Скажу прямо, Сабін, начальнік твой мне совершенно непо- 
няцен. Отчего было не послаць с запіской хоць 6ы этого верзілу? 
- Капітан паказаў вялікім пальцам за спіну.

- Што ў ім незразумелага? - адказаў паручнік. - Апроч службы 
пан рэгімэнтар, а па-сапраўднаму, паручнік, нічога не бачыць і 

не імкнецца. Яснавяльможны яго цэніць якраз за гэта. Зараз яму 
залежыць на тым, каб выперці з павета атрады Ламацкага ды гэ- 
тага невядомага Галса. А мара яго, як і мая, дарэчы, злавіць абод- 
вух і даставіць князю. Але ён патрабуе, каб усё было ганарова, па 
рыцарску. Разумееш?

Будрэвіч засвоіў: дзе мова пра рыцарскасць, альбо нешта па- 
добнае, капітан Хвастоў перастае разумець, таму пытаўся толькі 
дзеля ветлівасці.

-Хітрасць, падман пан Рэкуць дапускае, алетолькі вайсковы, 
без страты сваёй і нават ворага годнасці. Бо інакш для яго не 
перамога. Гэта вельмі цяжка, калі ваюеш са сваімі ж, - уздыхнуў 
паручнік. -Тутбез інтрыгі немагчыма.а ён якбык!

Хвастоў памаўчаў, думаючы над складанасцямі вайны з бун- 
таўшчыкамі пры захаванні нейкіх абмежаванняў, і запытаўся:

- А что, сам князьтоже рыцарь?
Паручнік пачуў адценне насмешкі.
- Як кожны шляхціц, - пачаў ён, прыкідваючы далейшыя тлу- 

мачэнні. - Натуральна, у сечу ён не кідаецца, тытул, пасада да 
гэтага не абавязвае. Але князю імпануюць афіцэры без плям на 
гонары. Яснавяльможны ўмее знайсці шлях да сэрцаў асоб на 
самым версе, а такое рэнамэ ў гэтым вельмі спрыяе. Ясна я пат- 
лумачыў?

Капітан няпэўна кіўнуў, і Будрэвіч не стаў набівацца на паг- 
лыбленне яго ведаў у шляхоцкіх традыцыях. Пасля некалькіх 
хвілін маўчання той прамовіў:

- Хорош у этого Барташевіча маёнток!
Паручнік насцярожыўся. Адчуў, што гэта і ёсць прычына раз- 

мовы. Яшчэ надоечы ён заўважыўледзь не хваравітую цікаўнасць 
Хвастова да спадчыны Адама Барташэвіча. 3усіх размоў паручнік 
выснаваў, што капітан, як і ён сам, служыць у войску, 6о не мае з 
чаго жыць. Слаба прыхаваная зайздрасць свяцілася ў яго вачах, 
калі наведвалі маёнткі нават сярэдняй заможнасці. He таіў, што ў 
яго мясцінах слабей і бядней.

- Пра выкуп падумаў? - прама запытаў Будрэвіч.
Пытанне для Хвастова было нечаканым.
- А что, выкуп - тоже неплохо! - усклікнуў ён, нібы ад удалай 

знаходкі. - Но я не про это. Ежелі, как вы все говоріце, можно 
іменіе подвесці под конфіскацыю, то нельзя лі его какім то об- 
разом переняць во владеніе?

Будрэвіч здзіўлена зірнуў на капітана. «Але ж і апетыт у мас- 
каля! - падумаў ён. - Яшчэ краіны не захапілі, а ўжо маёнтак на- 
гледзеў!»

Паручнік быў дастаткова абазнаны ў палітыцы, каб разумець, 
што з'яўленне царскага войска тлумачыцца не братэрскімі па- 
чуццямі і не намерам абараніць залатую волынасць, але сам 
схіляўся да дынастычных мэтаў пасвараных еўрапейскіх двароў. 
Аж вось такі захудалы афіцэрык збіраецца нас каланізаваць!

- Кожны не дурань, каб было так лёгка, - прамовіў ён хутчэй 
сам сабе, чым капітану. - Чужынец, прыкладам, ты, зямлі купіць 
не можа. Да таго ж грошы патрэбны немалыя. А проста захапіць 
- не з нашымі пасадамі і не пры нашых законах.

- А заставіць продаць всё-такі мы можем? - капітан, па ўсім 
відаць, падступаўся да справы не на жарты.

- Мабыць, змаглі 6, але тутэйшаму. Ліцьвіну, русіну, паляку, 
толькі абавязкова тутэйшаму. Але думка твая цікавая! - адзначыў 
паручнік.

Пытанні капітана разбудзілі яго ўласныя мары пра даходны 
маёнтак і ўтульны двор. 3 аканомам, з нешматлікай але старан- 
най дворняй. Дагэтуль мара звязвалася толькі з удалым ажэнкам, 
аж вось...

- Пачакай! - спыніў ён капітана, які памкнуўся нешта дадаць. 
- Нешта мільганула. А што, калі перадаць ва ўладанне альбо 
арэнду некаму, каму канфіскацыя не пагражае?... Родзічу якому... 
Атой родзіч мог бы аддзячыць належнай мерай, альбо дзяліцца 
прыбыткамі, каб усё не ўсплыло?...

Калітан затаіў дых і слухаў, як паганец замову. Паручнік меў

тут перавагу, 6о кеміў у законах і парадках.
- Спакуса вялікая, - працягваў паручнік свой выклад. - Але 

ў выпадку Барташэвічаў трэба неаспрэчна давесці яго віну, a 
найлепш здраду каралю. Маю на думцы Аўгуста Трэцяга, - удак- 
ладніў ён.

- Я полагаю, добычі хваціло бы не то, что на нас двоіх, - ус- 
тавіў капітан.

-Дык ты ўсур'ёз? - паручнік усё яшчэ разглядаў справу як 
спа кусл івую мару.

Звычайна канфіскаты траплялі да караля, а той, калі і разда- 
ваў, то не паручнікам з капітанамі.

- Послушай, Сабін, і усвой, - Хвастоў перайшоў на тон загаду. 
- Еслі дела у вас пойдут і дальше подобным образом, то здесь 
нашіх столько налезет, что на могілу трі аршіна не получіш. 
Всё расхватают, кто повыше. Потому, раз мы первые, надо вос- 
пользовацься. Цебе одно прошче, мне другое позволіцельно. 
Я вашімі гонорамі і годносцямі не связан, да і начальство моё 
далеко. Ясно я говорю? Еслі надо, ешчё кого позовем, хоць бы 
этого, - капітан ізноў тыцнуў пальцам назад, дзе ў ціхай размове 
з вахмістрам ехаў пан пісар. - Но, чтоб мы верховоділі! Эх, мне 
бы в рукі этого Адама!...

У даверлівай таварыскай размове час прайшоў незаўважна. 
Коні шлэпалі па лужынах галоўнай вуліцы месца дыслакацыі.

- Сейчас переодецься да в шінок! - весела ўсклікнуў капітан. 
- Я угошчаю! Ато давеча обыграл вас как децішек.

- Што ж, гэта будзе справядліва, - адгукнуўся паручнік не 
столькі на словы Хвастова, колькі сваім прыхаваным думкам.

* * *

Як толькі няпрошаныя госці ад'ехалі, пані Ганна паклікала 
старога Марку і пачала грунтоўныя роспыты.

- А якое ліха вас панесла ў другі 6ок? Ехалі 6, як намерыліся і 
не спаткалі 6 гэтых янычараў.

На справядлівыя папрокі Марка могтолькі мармытаць нешта 
неўразумелае, каб не здрадзіцца, барані Бог, з паляваннем і ўсім, 
што здарылася пасля. На шчасце дапамога прыйшла з нечака- 
нага боку.

- Ізноў якую руіну захацелася паглядзець? - сярдзіта запы- 
талася пані і, не чакаючы адказу, паведаміла: - Адзін усё яшчэ 
дзіцё, хоць вусы растуць, а другі ўжо даўно здзяцінеў!

Выказаўшы гэта неабвержнае меркаванне, загадала:
- Возьмеш, што трэба з бялізны, ежы, што з лепшага. Хлеба 

свежага абавязкова. Паедзеш да Адама. Яктам сабе хочаш, але 
каб хлопец усё атрымаў. Дам грошай. Дзе не трэба, ты кемны, 
- папікнула яна старога. - To хоць раз ужый сваю кемнасць з ка- 
рысцю.

- Зраблю, пані. Я ўжо сам хацеў прасіцца...
- Адзін ужо адпрасіўся, - перапыніла яна Марку, - а зараз пад 

вартай сядзіць!
Заўважыла, што той усё ж хоча нешта прапанаваць і даз- 

воліла.
- Я параіў бы, пані, дзічынкі якой узяць. Усе гэтыя вайсковыя 

на яе вельмі ласыя.
- Час не церпіць, - запярэчыла пані Ганна, - Дзіця можа там 

галоднае і ў брудзе сядзіць.
- Дык у нас жа вэнджанае ёсць, назапашанае, - нагадаў Мар- 

ка.
- Бяры, калі лічыш патрэбным, - дазволіла пані. - Можа дзеля 

гэтага і барылку якую? Жлукгы між гэтымі жаўнерамі пэўна зной- 
дуцца?

-1 шукаць не давядзецца! - заківаў Марка. - Скрозь цагляную 
сцяну ўнюхаюць!

- Добра! Лішняга не раздавай, але дзеля Адама ашчаджаць 
не належыць. Зразумеў?

Марка схіліўся ў паклоне. Рады быў, што так спрытна ўхіліўся 
ад хітрых пытанняў і зараз будзе мець перад сабою ясную мэту:

дапамагчы панічу, а там можа і вызваліць.
- Знялі мне, пані, цяжар з сэрца! - уздыхнуў ён удзячна. - 

Абодва мы не вінаватыя, але як старэйшы векам.то на мне і грэх, 
- Марка змоўку скрусе.

- At! He распачай! - нядбала адмахнулася пані Ганна. - Кож- 
ным летам грашыш, па восені каешся.

Словы пані Ганны моцна пахіснулі веру старога ў іх з 
панічом хітрасць.

* * *

Трапіўшы ў Лубень, Марка ўладкаваўся ў добрых людзей і 
адразу пайшоў на выведкі. Карчму знайшоў прывычна, а вось 
загаварыць з вартай не меў аніякай магчымасці. Афіцэры бе- 
галі туды-сюды, а вартавыя натапырвалі вусы і вырачвалі вочы 
так, што сама думка пра нейкі з імі гешэфт падавалася страш- 
най. Пахадзіўшы і паназіраўшы здаля, пайшоў шукаць дапамогі 
ў іншым месцы...

Калі карчмар наліў невялічкі келішак, Марка выклаў на пры- 
лавак больш, чым належала.

- Навошта так шмат, - сказаў карчмар, адсоўваючы лішняе.
- Добрая рада, ацан, таксама каштуе, - ветліва патлумачыў 

Марка, пасунуўшы грошы назад.
- Што ж, калі здолею... - пагадзіўся Шлёма, неўпрыкмет на- 

крыўшы грошы рукою. - А ў чым панскі клопат?
Карчмару спадабаўся наведвальнік, які разумее гешэфты, які 

звяртаецца праз «ацан». Чаму ж не назваць такога панам, хоць 
бачна адразу, што мужык. Марка распавёў пра сваю бяду і запы- 
таў, як падкаціцца да той варты,

- Нават вельмі лёгка, скажу я вам, - адказаў Шлёма. - Толькі 
мяне ласлухайце. Вось зараз яны палуднуюць, а пасля іхні 
вахмістар прыйдзе сюды. Хвіліначку! - карчмар палічыў на паль- 
цах, мармычучы па свойму. - Так, сёння з абеду ён вольны, таму 
будзе шукаць, хто б яго напаіў. А жлукціць, скажу я вам, як сас- 

мяглы жарабец. Мой у тым клопат, каб на той час тут нікога ап- 
роч вас не было, ды людзі самі разбягаюцца, хто паспее.

Марка ўлёт скеміў карчмарову задуму і прызнаў яе прастату і 
лрыдатнасць. Адно ці паддасца той жаўнер на ўгаворы?

- Паддасца, - супакоіў Шлёма. - Вы сядзіце сабе з чарачкай - 
а тут ён! He мне, скажу я вам, дасведчанага вучыць. Mae васпан 
розум, каб ведаць да каго звярнуцца і шчодрасць, каб за атры- 
манае заплаціць.

Сапраўды, бліжэй да абеду бывальцы, пачуўшы нешта ад 
карчмара, выпівалі свае кілішкі ці кварты і сыходзілі. Марка не 
выключаў, што звычай належаў да будзённых, але яго патрэбам 
адпавядаў як найлепей.

- Ідзе! - ціха папярэдзіў Шлёма і засяродзіўся на нейкім за- 
нятку за прылаўкам.

Вахмістр прывычна стаў у дзвярах, перакрываючы шляхі ад- 
ступлення магчымым ахвярам, заадно выглядаючы найбольш 
адпаведную. Чалавек меў сумленне і не засяроджваўся на адных 
і тых жа. Але ахвяра мелася адна і не вельмі прывабная. Позірк 
ваяра патух, у ім была разгубленасць і няпэўнасць. Карчмар 
перастаўляў свае конаўкі, кварты ды кілішкі, паказваючы, што 
ўхвалены панам рэгімэнтарам крэдыт даўно вычарпаны. Жывы 
чалавек, хоць і гой, але ж калі ўсіх ратаваць, то і на мацу не за- 
працуеш. Ну, сёння сухім не пойдзе! Шлёма кінуў на сціплага 
мужыка вымоўны позірк і закрычаў:

- Прша! Дзе тытам, нячыстая сіла!
Схапіў нейкую пасудзіну і вылецеў за дзверы.
- Шаноўны пане, можа прысядзеце да былога жаўнера? He 

пагрэбуйце сціплым пачастункам! - не разгубіўся Марка.
Запрашэнне ў такіх умовах ды яшчэ былым ваяром не магло 

быць адрынута. Вахмістр шпаркім крокам адолеў малую адле- 
гласць і, падхапіўшы палаш, грукнуўся на лаву, аж затрашчала.

- Рады вітаць таварыша зброі! - прагрымеў яго голас. - У якой 
харугведавялося?

- У почце панцырнага таварыша, петыгорцы, - адказаў Марка 
згодна з праўдай. - Але даўно, як разумееце, і нядоўга.

Марка шчодрай рукой напоўніў кубак, што акуратмеўся пад 
рукою і пасунуў да вахмістра. Сабе наліў кілішак.

- Тады за перамогі, што былі, што ёсць і што будуць! - урачы- 
ста выгукнуў жаўнер і ледзь не ўкінуў кубак у пашчу.

Далей пайшло само сабою. Апаражняючы кубак за кубкам, 
вахмістр палічыў мажлівым пацікавіцца, што занесла былога 
ваяра ў гэта нявартае назвы мястэчка. Жаўнер жаўнеру і дапа- 
магчы павінен, калі можа. Марка толькі гэтага чакаў. Са слязьмі 
ў вачах расказаў пра нядолю пана-панцырніка і яго беднага 
ўнука, што сядзіцьзараз голы, галодны і брудны, не памінаючы 
пра чарку якога пітва. Сам Марка баіцца, што наведае яго прывід 
пана паручніка і спытае, чаму не паможа любаму яго ўнуку. Жа- 
ласная гісторыя выціснула слязу і на мужны твар пана вахмістра, 
што і не дзіва, успомніўшы колькі выпіта. Пасля чарговага кубка 
ён зжаліўся над старым небаракам:

- Я табе дапамагу, чалавеча!

* * *

Раман трымаў на выцягнутых руках маток нітак, пакуль Агата 
зматвала іх у вялікі клубок.

- Во, бачыш, наколькі хутчэй, чым адной.
-Дык рыхтуй гэты занятакда маіх прыездаў, - пажартаваў 

Раман.
- Вельмі ж рэдка гэта здараецца, - уздыхнула жанчына.
Успомнілася Раману іх другое спатканне. Даўгавата давялося 

чакаць ад часу першага.
- А мне казалі прыйдзе нейкі Галс? - Агата была яўна ўзрада- 

вана такой нечаканай зменай,
- Ён і прыйшоў, - засмяяўся Раман, - прымай, гаспадыня, калі 

не забылася пра запрашэнне. Мянушку мне такую прыляпілі, - 
патлумачыў ён.

3 тае пары карыстаўся кожнай нагодаю, каб трапіць у дом з 
белымі акяніцамі.

- Шмат каму з нашых і гэтулькі не ўдаецца, - сказаў Раман.
- He бяруць іх каханыя ўдзелу ў змаганні! - знарочыста пра- 

скандавала Агата. - А так з'яўляліся б да іх па загады і паведам- 
ленні.

Кожнае з'яўленне Рамана ў мястэчку апроч радасці спаткан- 
ня прыносіла абаім немалую трывогу. Небяспека была нежар- 
тоўная. Паручнік Будрэвіч ужо расстараўся на ўласных шпегаў.

- А што з Ламацкім? - Агата пакінула жартоўны тон.
- Вярнуўся, - адказаў Раман. - Але на каня яшчэ нельга, так 

што я нібы ў намесніках. Хоча пакінуць мне некалькі хлапцоў з 
тых, смялейшых.

- Дзеля зухвальства! - няўхвальна адзначыла Агата. - На злом 
галавы!

- Чаму ўжо на злом? - запярэчыў Раман. - Мы ж з глузду не 
з'ехалі.

- Баюся я за цябе, Раманік, так баюся!
- Горш даводзілася, але, бачыш, ацалеў. I тут не прападу, - ён 

паспрабаваў супакоіць каханую.
Агата нічога не адказала. Гняла яе неабходнасць крыцца са 

сваім пачуццём, са сваім неспадзяваным шчасцем. Але не спра- 
бавала заводзіць гаворкі пра ўцёкі куды-небудзь на Украіну, ра- 
зумела - дарэмна. Ды і сама не ўяўляла, як гэта зрабіць. Што з 
усім здабыткам?

- Раман, - спахапілася яна, - а ты ведаеш, што Рэкуць трымае 
ў карчме маладога паніча? Я выпадкова даведалася. Завітала да 
мяне дачка пана Валадковіча, Рэгіна. Пабалбаталі, як гэта ў нас, 
дзяўчату звычаі пра строі ды аздобы, - Агата бліснула вачамі на 
Рамана, - ды пабеглі да крамкі.

- Там і даведаліся! - падказаў Раман.
- He перапыняй, блазнюк! Справа сур'ёзная. - прыструніла 

яго Агата. - Ідзем мы, а насустрач арыштанта вядуць. Я спало-

халася, раптам хто з нашых. Вакол яго збройныя і гэты задрыпа 
Будрэвіч з важнай пысай!

Раман ужо не жартаваў. Калі ахова ды з афіцэрам, то затры- 
малі некага значнага. Але ні пра што такое не чулася.

- Хто ж то мог 6ыць? Хоць разгледзела які з твару? У што ап- 
ра нуты?

- Пачакай, усё раскажу. Я то нічога, прыглядаюся. А дзеўка 
мая, як згледзела таго маладзёна, збялела і ледзь не бразнулася 
ў непрытомнасці!

Агата перавяла дух. Апавяданне было нетолькі тлумачэннем 
дзеянняў войска, але хвалюючай навіной, якой не з кожным пад- 
зелішся.

- Родзіч які ці што? - запытаўся Раман.
- Ат! Недарэка з цябе, Раман! Які родзіч? Пра родзіча яна ве- 

дала б. Аморы тут, а ён лра нейкага родзіча!
Агата, па ўсім відаць, была нават задаволена някемлівасцю 

каханага, цікавей расказваць.
- Упадабала хлапца, бо ён яе з вялікай бяды на рацэ ўратаваў. 

Адзін раз убачыла, і ёй хапіла! Зразумеў? - у захапленні ад не- 
звычайнага «амору» Агата змоўкла.

- Цяпер зразумеў, - паслухмяна прызнаў Раман. - Рэдкі выпа- 
даку наш час.

- Ну што такому расказваць! - роспачна ўсклікнула Агата. - 
Але, калі пачала... Дык вось, падтрымала я Рэгінку, дала ачуняць 
ды назад, дахаты. Тут і распытала з чаго такая расчуленасць. A 
потым на мястэчка і, што змагла, выведала. Студыёзус гэта. 3 
Кракава. Зваць Адам Барташэвіч. Два тыдні як прыехаў на вака- 
цыі да бабулі.

- Пані Ганны з Барташоў?!
-Ты яе ведаеш?
- Як не ведаць! - кіўнуў Раман, - але кажы, што з хлопцам.
He верылася, што ўнук пані Ганны можа быць нейкім важ- 

ным у канфедэрацыі. Зусім неверагодна, што ў гэты малазначны 

куток кіруюць весткі з Кароны. А тады якую службу можа несці 
кракаўскі студыёзус?

- Дапытваюць яго, - адказала Агата. - Патрабуюць, каб у не- 
чым прызнаўся, але той ані руш не саступае і зноў ідзе ў камору 
пад варту. Падслухалі, як патрабаваў суддзі альбо маршалка.

- Разумна патрабуе.
- А я баюся, каб не прышпілілі хлопцу чужую віну ды не лад- 

вялі пад шыбеніцу, альбо аддадуць маскалям, - занепакоілася 
Агата. - Бо яшчэ чулі, што лічаць яго кур'ерам.

-Трапіў ён у бяду! - паспачуваў Раман. - Пераблыталі яго 
з іншым чалавекам ваяры нягеглыя. Можа павалтузяцца ды 
адпусцяць?

Агата ў сумненні паківала галавой. Крыху прыгледзелася да 
афіцэрскага складу гарнізону. Да капітана Хвастова з яго грэнад- 
зёрамі, да залішне ўвішнага Будрэвіча.

- Баюся, што не. Ім жа неяк выслужыцца трэба. Hi Ламацкага 
ні Галса схапіць не могуць, то хоць шкаляром пакарыстаюцца, 
- яна скрушна ўздыхнула. - А хлопец прыемны. I Рэгіне запаў у 
сэрца!

- Ой! У яе гады не дзіва. Ці так ужо шмат яе на руках насілі! - 
засмяяўся Раман.

-Атрымаеш ты на арэхі, Рамане! - папярэдзіла Агата. - Ты 
смяешся, а Рэгіна выдала сваю таямніцу стрыечнаму брату, так- 
сама шкаляру. Той пастанавіў вызваліць калегу. Ужо нават ездзіў 
да пані Ганны і раіўся з яе дваровым. А мне што рабіць са смар- 
качамі? - паскардзілася яна.

Раман крыху разгубіўся. Смаркачы сапраўды трапяць у бяду і 
таму вязню не дапамогуць.

- Ведаютаго дваровага. Паляўнічы, якіх мала. А што ты дума- 
еш наконт маршалка?

Агата пагардліва пакрывілася.
- 3 гэтага гусака ані пер'я ані мяса. Ён, бачыш наследуе кара- 

лю Аўгусту! Толькі ў павятовым абсягу. Балі, паляванні, рэдуты!

Такі нібы Радзівіл! Ёсцьу яго дамок паляўнічы непадалёк. Больш 
ні пра што не дбае.

- Збанкрутуе, калі занадта захапляецца, - засмяяўся Раман.
Слухаючы яе, не мог стрымаць усмешкі. Там над дзесяткам 

жаўнераў аж рэгімэнтар, тут «павятовы кашталян» на жыдоўскім 
мястэчку. Ці то гэтыя людзі ўрадоўцы, ці ў нейкую гульню за- 
баўляюцца?

- А як жа той ратавальнік збіраецца дзейнічаць? - Раман пе- 
равёў гутарку на іншае.

-Хоча з'явіцца ў мундуры з паперамі і забраць вязня да вы- 
шэйшыхуладаў.

- Спосаб неблагі, але не для аднаго. Патрэбен эскорт, іначай 
не павераць, асабліва Будрэвіч. Атрымае двух студыёзусаў пад 
ключ. А мундур адкуль? - пацікавіўся Раман.

- Нібыта дзедаў з войска замежнага, але навюткі і прыгожы.
Раман над нечым задумаўся. Прайшло некалькі хвілін перш 

чым ён азваўся.
- Ведаеш што,звядзі мянезтым братам, - папрасіў ён. - Бо калі 

звязуць...
- Нешта прыдумаў? - нецярпліва запыталася Агата.
- Думаю, - усміхнуўся Раман,-1 прыдумаю. А пакуль што знімі 

гэты маток, - узмаліўся ён, выпростваючы рукі.
Ціхі стук у шыбу перапыніў размову. Раман хутка падняўся і з 

пісталетам у руцэ ступіў да дзвярэй.
- 3 чым прыехаў? - запытаў ганца, калі той скінуў плашч і сеў 

ля стала.
-Усё з тым жа: клічуць на збор, - адказаў той, стомлена 

адкінуўшыся да сцяны. - Прачытаеш сам.
Раман разгарнуў паперу, прачытаў раз і другі, паднёс да свечкі, 

кінуў на талерку, паварушыў, каб згарэла. Цяжка ўздыхнуў.
-Далася ім тая вальная бітва! Разаб'юць жа ўшчэнт! - пра- 

мовіў са злосцю.

- Нібы пра бітву гаворкі не было, - няўпэўнена запярэчыў ганец. *
- Гаворкі можа і не быць, а бітва адбудзецца, як толькі збя- 

рэцца значная колькасць нашых, - Раман патлумачыў сваю 
думку. - Нам яе навяжуць. Адзіная наша перавага - магчымасць 
манеўру. Сабраўшыся ў адным месцы, страцім яе і непрыяцель 
гэтым неадкладна пакарыстаецца незалежна ад намераў нашай 
генерал ьнасці.

Ганец, крыху маладзейшы за Рамана, не пярэчыў, адчувалася 
звычка слухаць старэйшых рангам.

-Хочацца засведчыць і нашу сілу, - заўважыў ён, - a то ўсе 
расцярушаны па лясах...

-Але ж выбрацца адсюль - не трактам праехаць! Дарогаю 
напэўна частку людзей страцім, а на значную сілу нарвемся - 
рассеюць на пыл.

- Ёсць у гэтым праўда, - пагадзіўся ганец. - Ледзь праслізнуў 
да вас: дзе не радзівілаўскія, там маскалі. А заўзятыя! Шныпа- 
раць па ўсіх кутках!

Раман кіўнуў на пацвярджэнне.
- Пра гэта і мова. А тут мы дома і зможам доўга, хоць і не 

бясконца, звязваць іх значныя сілы. Сыйдзем - яны вызваляцца 
і накінуцца на іншыя атрады. Пісаць шмат не буду, паведамлю, 
што лістатрыманы і застаемся тут. Ламацкі той жа думкі. Да сло- 
ва, хутка возьме каманду. Аты адразу далей ці заначуеш?

- Еду. Тут мне рызыкоўна, шмат знаёмых.
- Разумна, - пахваліў Раман. - Перахапі чаго, пакуль я на- 

грызмолю сваю рэляцыю.
Калі ганец, падзякаваўшы за пачастунак, развітаўся і знік у 

цемры, Агата вярнулася ў пакой.
- Ізноўтое ж?
- Ваююць іхмосьці на мапах! Забыліся пра паразу пад Сяль- 

цом! Мала там ад маскалёў дасталося? - сярдзіта адказаў Ра- 
ман.- А якая сіла ў нашых атрадаў і не цікавяцца. Давялося 
мне стаяць супраць рэгулярных. Цяжкое выпрабаванне. Яны ж 

і зброю набіваюць хутчэй за нас і залпам як касой рэжуць і з 
канём прывычней.

Беларускі шляхціц лёгка мяняў капоту і плуг на кальчугу і 
шаблю, сядлаў каня і спяшаўся на месца збору паспалітага ру- 
шання альбо канфедэрацыі, гатовы бараніць Айчыну ці правы 
«залатой вольнасці». Войны загартоўвалі здольнасць вытрываць 
у самых невыносных умовах. Але такім узброеным фармацыям 
нехапала вывучкі, паслушэнства камандзірам, пэўнасці, што су- 
сед у шыхце не пачне дзейнічаць сваім адумам. А вымуштраваць 
іх было цяжка як з-за недахопу часу, так і дзеля неразумення 
такой патрэбы.

- А ты што адказаў?
- Застаемся тут і зброі не складзем.
- Зловяць цябе, як усіх разбойнікаў лавілі: на кручок з кахан- 

кай за прынаду, - горка пажартавала Агата.
Раман прытуліў яе да грудзей, правеў рукою па валасах.
- Ці не загадваеш мне не з'яўляцца тут? - падтрымаў невясё- 

лы жарт.
- Можа так і давядзецца. Але жты не падпісваў акту, а кажаш 

Ламацкі вяртаецца...
Недагаворанае не было для Рамана таямніцай. He аднойчы 

марылі разам, як наладзяць свой дом, як павядуць гаспадарку, на 
якім маёнтку атабарацца. Падкрадаючыся ў цемры да агацінага 
дому, не раз думаў як было 6 добра, каб чакала яго Агата не з 
лесу, а з якога кірмашу ці сойміка. I не адна, а з парай малых.

-Трэба патрываць, Агатка. Паручыліся за мяне людзі, нельга 
ім здрадзіць. Сама мяне паважаць перастанеш.

- Даруй, родны. Гэта я ад страху. За цябе, за нас абодвух. He 
бедныя абое, але як прысудзяць на баніцыю, то ўсё зрабуюць.

-Таму і таюся. Добра, што ад пачатку ні з кім знаёмым не 
спаткаўся. He век жа быць гэтай канфедэрацыі! На нейкі канцэпт 
павінна выйсці.

* * *

Януш Рэкуць разгладжваў на стале паперыну, якую толькі 
што ў злосці пакамячыў.

-Здаецца, Сабін, перастараліся мы, просячы падмацавання, 
- пан рэгімэнтар ласкава кіўнуў на крэсла. - Сядай, параімся.

Апошнім часам абодва камандзіры даслалі ў вярхі некалькі 
рапартоў, дзе адзначалі важнасць сваёй пляцоўкі і абгрунтоўвалі 
неабходнасць павелічэння гарнізону Лубені. Мелася на мэце 
нагадаць пра мужных афіцэраў з пярэдняй лініі, а папаўненне 
прасілі, бо, па шчырасці, былі пэўныя, што яго не дашлюць. I 
вось, калі ласка!

Лістом паведамлялася, што дзеля ўзмацнення наступальнай 
моцы фарпоста павятовых збройных сілаў у бліжэйшы лепшы 
дзеньда Лубені скіруецца частка харугвы пана Апанаса Катовіча. 
Рыхтуйце, пан камендант, кватэры і адпаведную колькасць фу- 
ражу.

- Гэта ж мы будзем мець аднаго ворага ў пушчы, а другога 
тут! - жахнуўся Будрэвіч, пачуўшы навіну.

- А я чаго ўзлаваўся? Бач, гэты пройда Апанас хоча выглядаць 
на ваяра! У першы вечар не за карты сядзем, а з шаблямі будзем 
бараніць местачкоўцаў ад яго зграі! За тыдзень курыцы жывой не 
ўбачыш, не тое што гусі! Тарбахваты як прыйдуць, так і сыйдуць, 
а нам што рабіць у пустым паселішчы?

Сталы недахоп грошай у скарбніцы Рэчы Паспалітай, 6о 
шляхта на Соймах штораз не ўхваляла падаткаў, а слабасць 
цэнтральнай улады дазваляла можным не плаціць іх увогу- 
ле, вёў да велізарнай і непераадольнай запазычанасці выплат 
войску. Агаладалы жаўнер азіраўся за чым-небудзь паблізу: 
войска ішло на самапас, не дбаючы, свая зямля ці чужынская. 
У чужой ваколіцы нават харугвы паспалітага рушання часта 
паводзілі сябе як захопнікі, што ўжо казаць пра наёмных.

-3 Дзянісам былі вечныя клопаты, добра, канфедэраты 
прыбралі, - Будрэвіч перахрысціўся на кут, дзе нічога не вісе- 
ла, - а з гэтым зусім зладу няма! He дзіва, калі пачне задзірац-

ца з хлопцамі ды свой левы замах паказваць.
- Божа барані! - Сам Рэкуць стаў 6ы да паядынку з кім хо- 

чаш.толькі ж ганарова, па правілах.
Але ва ўмовах лагеру паядынак недапушчальны! 3 каго за- 

пытаюць, як заб'юць каго ці пакалечаць? 3 рэгімэнтара!
-Дык гэта што, непазбежна? - запытаў Будрэвіч, бо пан ка- 

мендант даваць лістдругой асобе гарнізона не спяшаўся.
- Дзеля таго і паклікаў цябе. Калі не запратэстуем, гэта хеўра 

прыпрэцца не сёння, дык заўтра.
Рэкуць памаўчаў, каб рашэнне прагучала важка.
- Ліст слаць - можа быць позна. Паедзеш туды, Сабін, і патлу- 

мачыш каменданту. Мне, сам разумееш, пакідаць гарнізон нель- 
га, іншых ён слухаць не будзе.

Паручнік уявіў, як пойдзе тая размова і не ўзрадаваўся. Калі 
камендант усё вырашаў сам - паўбяды. А калі па загаду звер- 
ху - марная спроба! Праўда, можна пакарыстацца аказіяй ды 
выведаць штокольвек пра Барташэвічаў: ці не маюць застаўле- 
ных маёнткаў альбо фальваркаў, якія прыбыткі, што з арэндамі. 
Гродзкія хлопцы налэўна не заўпарцяцца, калі не паскупіцца 
на пачастунак.

- Скажаш каменданту, што ўсё бярэм на сябе, выстаім! Няхай 
хоць устрымаецца, пакуль, маўляў, узгоднім з княскай канцы- 
лярыяй. Націсні, што нас сам яснавяльможны прызначыў, даў 
пэўныя дыспазіцыі. Бяры пару хлапцоў і едзь неадкладна!

Да мястэчка паручнік даехаў без прыгод, камендант вітаў 
яго як афіцэра першай лініі, дзе пах пораху і крыві належаць 
да будзённых, але гэта не спрасціла перамоў наконт прапанава- 
най падмогі. Будрэвіч амаль адразу здагадаўся, што камендант 
згледзеў зручны спосаб пазбыцца нежаданых і клапатлівых па- 
мочнікаў. Турнуць гэту плойму хоць крыху далей, прэч з шынкоў 
і вуліц павятовага мястэчка.

Камендант не столькі патрабаваў, колькі захвальваў і ўгавор- 
ваў. Паручнік у сваю чаргу пужаў начальніка стратай баяздоль- 

насці лубеньскага гарнізона як найменш утрая, калі яго пасіляць 
хлопцамі Катовіча. Саступіў каменданттолькі пасля таго, як Буд- 
рэвіч запатрабаваў дзесятак драгунаў і шапнуў пра намер Рэкуця 
звярнуцца з адноснай просьбай у канцылярыю князя.

Назад паручнік вяртаўся задаволены.Тарбахваты не з'явяцца, 
у гродзкім судзе таксама час недарма правёў, у шынку няблага 
забавіліся. Яшчэ да цямна павінны быць дома. Але чалавек мяр- 
куе, а Бог вызначае...

* * *
Свядомасць вярталася паступова. Спачатку адчуў пах сухой 

травы, пасля казытанне ў шчаку. Захацелася павярнуцца і легчы 
ямчэй, але страшэнна забалела галава. Замлелі рукі і ламала ў 
плячах. Рукі звязаны спераду, а ляжыць ён у нейкім будане. Ніко- 
га побач,звонкудалятаюць галасы і пырханне коней, мабыцьтут 
жа, за сцяною ўвязаных. Будан вялікі, нават вогнішча пасяродку 
цепліцца, разганяе вячэрнюю прахалоду і змрок, бо ўжо добра 
ссутонела. Што ж здарылася? Паручнік паспрабаваў успомніць, 
але пачуў крокі, заплюшчыў вочы і замёр. Лепш нешта падс- 
лухаць, чым распытваць сваіх вязніцеляў. Ішоў адзін чалавек. 
Наблізіўся, паглядзеў, памацаў гузак над ілбом. Аддаліўся, вяр- 
нуўся і паручнік адчуў дотык вільготнага акладу на галаве.

- Ну, што тут наш палонны?
Пытанне задаў нехта другі, толькі-толькі завітаўшы ў будан. 

Голас выдаваў чалавека звыклага загадваць.
- Усё яшчэ самлеўшы, - адказаў першы, - але дыхае роўна, 

як у сне.
- He пашанцавала яму! - не то спачувальна не то насміха- 

ючыся, прамовіў другі. - To пабудзь ля яго, можа чаго папро- 
сіць, як ачуняе.

Паручнік падумаў, ці не пара падаць знак паляпшэння, Горш 
будзе, калі прыгледзіцца хго-небудзьдасведчаны, ад аднаго што 
ж падслухаеш. Ён ціха застагнаў, балазе, гэта ў яго стане было не 
цяжка, і крыху расплюшчыў вочы. Наглядчык, ці то лекар, павяр- 

нуўся на стогн і наблізіўся.
-Добры вечар, пане Будрэвіч!
У голасе хлапца не чулася кпіны. Відаць не ведаў, як іначай 

азвацца да чалавека ў падобным становішчы. Будрэвіч, сцяўшы 
зубы ад болю, усё ж перакаціўся на спіну, уладкаваўшы звязаныя 
рукі на жываце. Мокрая ануча спаўзла з галавы.

-Трэба паправіць, лягчэй будзе, - патлумачыў хлопец і ста- 
ранна прыладзіў анучу на месца.

3 ёю, сапраўды, было лягчэй. Будрэвіч нават рашыўся па- 
варушыць галавою, шукаючы мякчэйшага апірышча. Вартаўнік 
здагадаўся і асцярожна падбіў сухую папараць у падгалоўе.

- Гэта не наша віна, - сказаў ён. - Сам пан ілбом у дрэва, як у 
браму, уехаў.

Паручнік успомніў, як затрашчала яліна, адразаючы ім шлях 
уцёкаў, як прыгнуўшыся на грывы коней, ірванулі яны ўперад да 
збаўчага тракта...

- Драгуны вашы праскочылі... - хлопец гаварыў як на су- 
цяшэнне.

I гэта ўспомнілася... Бачыў, як абодва праляцелі пад дрэвам, 
што ападала ўпоперак дарогі... Пасля ўжо была толькі цемра...

- Кабылка ваша цэлая, стаіць тут, ля будана, - спяшаўся аб- 
радаваць хлопец. - Вершаліна на тым баку на бярозкі лягла, то 
кабыле нічога, а вы акурат галавою... Добра, што не на які сук.

У будан зайшоў чалавек у пелярыне з вялікім каптуром, 
накшталт манаскіх. Каптур хаваў у ценю ўвесь твар. Выслухаў 
рапарт вартаўніка, глянуў на палоннага, але нічога не сказаў і 
прысеў бліжэй агню. Вартавы падкінуў ламачча і прысунуў да 
вогнішча ладнае бярэмца, каб таму было зручней падкладваць. 
Чалавек у каптуры прыладзіў сабе на калені кавалак шырокай 
дошкі, дастаў з торбы патрэбнае і пачаў нешта пісаць. Займаўся 
гэтым даволі доўга. У будан заглядалі людзі і звярталіся да яго 
«пан камендант».

Будрэвіч не ведаў Ламацкага ў твар, але напэўна гэта быў 

не ён, калі верыць апавяданням. Гэты маладзейшы. Можа Галс? 
Спробы разгледзецьтвар нічога не далі. Паручнік рашыў не азы- 
вацца. Лепш перачакаць, агледзецца, ды і прыніжацца не хо- 
чацца, першым падаючы голас. Атой усё нешта пісаў, крэмзаў, 
закрэсліваў. Камячыў аркушы і кідаў у агонь, пачынаючы новыя. 
Мабыць складаў нейкі важны рапарт. Хлопец часам выходзіў, 
але больш завіхаўся па гаспадарцы, не забываючыся мяняць па- 
ручніку халодныя аклады.

У адзін з такіх момантаў, павярнуўшы галаву, каб хлопцу 
было зручней, Будрэвіч згледзеў, як папяровы камяк праляцеў 
міма полымя і заваліўся між сухога ламачча. Ані камендант, 
ані хлопец гэтага не заўважылі. Пісанне неўзабаве скончылася 
і камандзір ўстаў. Сунуў паперы ў торбу і пацягнуўся, прастуючы 
замлелыя ногі. 3-пад каптура мільганула чорная бародка.

- Да раніцы мяне не чакайце, - звярнуўся ён да хлапца. - Гос- 
ця накарміць і ў мядзьвежую яму. Раніцой пагаворым.

- Ясна, пане каменданце, - паслухмяна адгукнуўся той.
Камендант кіўком загадаў хлопцу ісці за сабою. Паручнік 

прыслухаўся: ані крокаў ані галасоў не было чуваць. Глянуў, дзе 
заваліўся пакамечаны ліст. Ён бялеў між сучкоў і як зачароўваў 
паручніка. Зусім жа блізка. Які 6 ні чакаў лёс, Будрэвіч не верыў 
у сваю пагібель. А зазірнуць у думкі ворага заўсёды карысна, ды 
і ратунку можа паспрыяць. Ізноў прыслухаўшыся, перакаціўся на 
бок, каб апынуцца галавою да таго лаўжа. Соўгаючыся па змяіна- 
му, яму нарэшце ўдалося ткнуцца тварам у галлё. Заставалася 
толькі заплюшчыць вочы і разварушыць ламачча, каб ухапіць 
зубамі папяровы камяк. А зараз як мага хутчэй назад!

Вярнуўшыся ў будан, вартавы нічога не западозрыў. Выцер 
анучкай ўзмакрэлы твар паручніка і зноў паклаў аклад на месца.

- Хутка вячэра, - дабразычліва паведаміў ён.
- Як жа есці звязанаму? - першы раз азваўся паручнік.
Адзначыў сам сабе, што хлопец ані не крыўдаваў, калі вязень 

не адгукаўся на яго размову. А размова вялася, трэба прызнаць, 
спагадліва, а ведаюць жа, хто ён і чым займаецца.

- Дамо рады! - весела супакоіў паручніка маладзён.
Прынёс вялікую міску гарачай поліўкі і некалькі лустаў хле- 

ба, пакарыстаўся замест стала камандзіравай дошкай і на слова 
гонару развязаў вязню рукі.

- Смачна есці! - запрасіў паручніка.
Той расцёр занямелыя далоні, счакаў пакуль перастане ка- 

лоць у пальцах і ўзяўся за лыжку. Вартавы сядзеў насупраць і за- 
баўляў вязня размовай.

- Вежы ў нас няма, - засмяяўся ён, - то нанач апусцім вас у 
яму. Як у нас смяюцца - да мядзьведзяў.

- Да мядзьведзяў?
Хлопец ўсміхнуўся.
- Некалі быў мядзьвежы барлог, то мы раскапалі. Там нават 

лепей, - пераконваў ён, - бо чалавек не звязаны. Лапнік падас- 
ланы і кажух даем. He горш,чым у будане, абы не дождж.

Хлопец забраў пустую міску і стаў у дзвярах, некага выгля- 
даючы ў цемры. Будрэвіч імгненна сунуў пад сябе руку, схапіў 
папяровы камяк і сунуў за каўнер.

- Янак! - пазваў хлопец. - Янак! Дзе ты там?
- Іду! - пачулася ў адказ. - Чаго лопаешся?
Янак быў старэйшы і больш самавіты. Удвох яны вывелі 

Будрэвіча з будана, прыпынілі, пакуль прывыклі вочы і па- 
казалі, куды ісці. Яма была недалёка. Хлопцы апусцілі ў яе 
тоўстую жэрдку і патлумачылі паручніку як ямчэй спаўзці да 
свайго новага жытла...

* * *
...Невыспаны, галодны і без зброі, паручнік гнаў сваю пас- 

лухмяную кабылку ў напрамку Нясвіжа, пільна аглядаючыся за 
мажлівай пагоняй канфедэратаў. Непажаданай была і выпад- 
ковая сустрэча са сваімі. Асабліва пасля таго, як на досвітку, 
забіўшыся ў гушчар, старанна прагледзеў прыхопленую ў будане 
паперу. Ліст увесь пакрэслены, праўлены, асобныя сказы на па-

лях. Але галоўнае - змест! Менавіта змест падказаў іншы напра- 
мак уцёкаў... такі ліст у канцылярыі князя з рукамі адарвуць.

Пераканаўшыся, што будзе начаваць у яме без аховы, ад- 
разу пачаў думаць, як вырвацца на волю. Даскочыць да верха 
нічога не дасць, няма за што ўхапіцца. Жэрдку хлопцы кінулі 
нядбала, лягла ўпоперак ямы над галавой, але завысока. Буд- 
рэвіч стаў хадзіць уздоўж сцен, спрабуючы нешта намацаць. I 
яму пашанцавала.

У адным месцы пясчыстая глеба моцна асыпалася, але за цэ- 
лым дзірваном зверху гэтага не заўважылі. Паручнік накінуўся 
на сцяну, як на ворага. Спачатку дрэпаў і адграбаў рукамі, пасля 
здагадаўся сцягнуць бот, абцасам, пайшло шпарчэй. Атрымалася 
прыступка і, стаўшы на я е, ўдалося дацягнуцца да збаўчай жэрдкі. 
Удача не адвярнулася і далей. Мяркуючы па ўсім, людзей у лаге- 
ры засталося няшмат, можа ад'ехалі з камандзірам. Калі і быў які 
вартавы, то паручніку не трапіўся. Паўзком і назіркам дабраўся 
да будана, раптам там яшчэ стаіць яго кабыла. Гатовы кінуцца ў 
гушчар, супакоіў каняку і асцярожна павёў між дрэў, абы далей 
ад бівака... Гэта ж трэба, нават не рассядлалі, недарэкі.

Толькі 6 не трапіўся які раз'езд, нават свой. Давядзецца тлу- 
мачыць, дзе шукаць той бівак. Чорт яго цяпер у цемры знойдзе! 
А галоўнае, трэба самому данесці да княскай канцылярыі зда- 
бытыя звесткі. Чым раней, тым лепш. А раптам пашанцуе, і ў 
Нясвіжы акурат надарыцца князь! He абміне, каб самога ганца 
не распытаць! He жартачкі - пагроза самому Нясвіжу! Страшней 
шведскага патопу! Калі Ламацкі пад Нясвіжам, то блізка праўды, 
што Галс, ці хто гэта быў, выбраўся туды ж. Таму і ў лагеры ніко- 
га не засталося. Спяшаўся, таму і палоннага не дапытаў. А ра- 
парт напэўна дзеля таго, што збіраецца некалькі атрадаў. Тады 
Нясвіжу будзе горача. Горад мабыць не апануюць, але ваколіцы 
пацярэбяць, як мае быць. He ўзрадуюцца Радзівілы! Ды і кароль 
зірне на гэткі канфуз са здзіўленнем. Галоўны пераследнік кан- 
федэратаў сваю дзедзіну не ўсцярог!

КАРЫСНАСЦЬ СТАСАВАНЫХ НАВУК

На галоўнай, 6о адзінай, вуліцы Лубені валюхалася на вы- 
боінах і лужынах спраўная, свежафарбаваная брычка. Сама па 
сабе яна была нецікавая, як і конь, што валок яе, не надта наля- 
гаючы. Нязвыкла выглядалі тыя, хто на ёй ехаў.

фурман, малады дзяцюк, апрануты чыста па гарадскому, 
пасаваў на паніча. He верылася, што ў такім строі можна про- 
ста павозіць коньмі. Ягоны пан быў яшчэ цікавейшы. Нядбала 
ахінуты нейкай шырачэзнай пелярынай цёмнаблакітнага коле- 
ру, ён рассеўся на усю лаву. 3-пад блакітнага ж берэту спадалі 
на плечы кручаныя пасмы чорных валасоў. Уся брычка была 
завалена нейкімі прыстасаваннямі і прыладамі. Штокольвечы 
жыхары пазнавалі, якзнараддзе паноў каморнікаў, якія зрэдку 
з'яўляліся ў наваколлі. Гаспадар брычкі пагардліва паглядаў на 
дамкі, на іх здзіўленых насельнікаў і час ад часу доўгім пры- 
гожым кіем штурхаў фурмана ў спіну, затым паказваў тым жа 
кіем у той альбо іншы бок. Фурман пазіраў, згодна ківаў гала- 
вою і нешта гергетаў не па нашаму. Напэўна, то былі не служка 
з панам, а нейкія кампіліёны, што абыходзіліся без фурмана, 
бо як бы і змясціліся ўтрох. Неўзабаве ваяжораў па абодва бакі 
вуліцы суправаджалі невялікія гурты цікаўных. He часта завіт- 
ваюць у Лубень такія фацэтныя паны!

Брычка дакацілася да карчмы і спынілася. фурман саскочыў 
з козлаў і з вялікай пашанай дапамог сыйсці пану ў берэце. Сам 
узяў невялічкі куфэрак са скуры невядомага стварэння і абод- 
ва скіраваліся да карчмы. Але Шлёма ўжо ляцеў насустрач, 
сагнуўшыся ледзь не ўдвая. Спачатку маладзён запытаўся, ці 
можа пан бакалаўр мець тут часовы прытулак для сябе і свайго 
асыстэнта. Трэці пакой патрэбен дзеля інструмэнтарыя і запісаў. 
Агаломшаны карчмар паведаміў, што ані ім дваім, ані пану Iнс- 
трументарыю месца знайсці немагчыма, бо ўсё занята панам 
рэгімэнтарам і ягоным войскам, і бедны гаспадар хутка пойдзе 
з торбамі, бо не ведае, ці атрымае хоць шэлег з таго пастаяльс- 
тва, а іншых браць забаронена ды і няма куды. Скончыўшы сваю 

гаротніцкую літанію, Шлёма застыў у чаканні прысуду. Пан ба- 
калаўр і асыстэнт абмяняліся некалькімі незразумелымі сказамі, 
пасля чаго пан асыстэнтзагадаў ад імя пана 6акалаўра паклікаць 
таго рэгімэнтара, ці як ён там завецца.

Пакліканы перапалоханым карчмаром пан рэгімэнтар быў 
ужо апрануты і яшчэ зусім цвярозы. Сыйшоў уніз ва ўсёй знач- 
насці самастойнага каменданта, але страціў пыху перад па- 
гардлівым вокам велічнага бакалаўра. Даводзілася бачыць па- 
добных у Нясвіжы. Самі яснавяльможныя ставіліся да іх як да 
роўні. А што да пыхі, то не кожны Радзівіл іх бы пераплюнуў! 
Але памятаючы пра абавязкі, пан рэгімэнтар пацікавіўся, з якімі 
мэтамі з'явіліся ў ягоным мястэчку гэтыя паны.

Пан у берэце, пазіраючы на гусей, што абтрасаліся ля неда- 
лёкай лужыны, кінуў некалькі словаў.

- Пан бакалаўр хоча ведаць, ці вы ёсцыугэйшы камендант, - 
патлумачыў асыстэнт.

- Я ёсць рэгімэнтар Януш Рэкуць, камендант тутэйшага 
гарнізону! - службіста паведаміў ваяр.

Пан бакалаўр агледзеў каменданта, нібы толькі зараз яго 
заўважыў і нядбалым рухам закінуў цераз левы плячук правую 
руку. Асыстэнтжвава сунуўу яе скручаную ўтрубку паперыну. На 
шнурках вісела некалькі пячатак. Разгарнуўшы скрутак доўгімі 
чыстымі пальцамі з падфарбаванымі пазногцямі, пан бакалаўр 
сунуў яго пад самыя вочы каменданта.

- Аўгустус Рэкс! - прамовіў ён урачыста і даў паперы скруціцца 
ў трубку Тым жа нядбалым рухам падаў яе за плячо.

Нацешыўся няўцямнай мінай Рэкуця і дазволіў асыстэнту 
даць тлумачэнні. Той, не марудзячы, паведаміў, што, выконваю- 
чы волю караля, пан бакалаўр правядзедоследусіхбольш-менш 
значных будынкаў мястэчка, як то: крамаў, заездаў, корчмаў, 
майстэрань і стайняў. Робіцца гэта на прадмет прыдатнасці іх 
да атачэння маючага тут пралягаць новага каралеўскага тракта. 
Гэтулькі можна паведаміць у гэтай матэрыі пабочным асобам. A 
паколькі войска ёсць інстытуцыя каралеўскага маястату, пан ба- 

калаўр разлічвае на пасільнае спрыянне, што будзе адзначана ў 
справаздачы належным уладам. Пан рэгімэнтар цярпліва выслу- 
хаўтлумачэнні і, анясмелены важнасцю задачы, рашыўся толькі 
на адно пытанне:

- А што, пан бакалаўр па нашаму не разумее? - яму ўсё ж ха- 
целася большай увагі да сваёй асобы, чым размова праз тлума- 
ча. Тым болей, калі ўспомніць пра належныя ўлады...

- Натуральна чалавектакой вучонасці разумее і размаўляе, 
- адказаў асыстэнт. - Але ў свеце навукі іншыя звычаі. Дарэчы, 
паколькі наш Міласцівы кароль - немец, пан бакалаўр зычыць 
сабе звароту «гер бакалаўр.» Так прыстойней.

Каменданту, прыгнеценаму праявамі вучонасці, прыйшоў на 
розум адзіны спосаб садзеяння: дапамагчы з кватэрай. Брычка 
ўкацілася ў двор насупраць, дзе ў ладным дамку жыла ўдава з 
параю дзевак службы. Першым будынкам для вывучэння якраз 
будзе вялікі свіран па суседству, за ім пойдзе карчма.

Надвячоркам, калі Януш Рэкуць мераў крокамі пакойчык і 
прыкідваў, ці выпадае запрасіць пана бакалаўра на карты, каша- 
лёк пэўна мае не пусты, нейкі селянін прынёс залеплены васко- 
вымі пячаткамі ліст.

-Загадана, ва ўласныя рукі пана каменданта, - пакланіўся 
пасланец.

Пад зламанымі пячаткамі знайшоўся аркуш выдатнай па- 
перы. Ліст, напісаны без адзінай плямкі добрым чарнілам і 
вострым пяром, паведамляў, што заўтра, бліжэй да поўдня, ма- 
ёнтак пані Ганны Барташэвіч наведае невядомы паніч, нібыта 
сябра яе ўну ка-студ ы ёзуса. Сапраўдную тожсамасць гэтай асобы 
можна спраўдзіць, калі не прамарудзіць і затрымаць ягамось- 
ця. Гэтым самым ласкава прасілася пана Рэкуця даць дастаўцу 
прыстойнае падзячнае. Сам жа дабрадзей абяцаў звярнуцца за 
адпаведным у выпадку поспеху пад такім паролем: «Пільнае 
вока бачыць далёка».

Пан камендант палічыў, што ганцу хопіць ласкавага дазволу 
аддаліцца, і паклікаў паручніка Доўнара.

- Што ты на гэта скажаш? - падаў яму ліст Рэкуць. - Хто 6 гэта 
мог быць?

Той уважліва прачытаў, паглядзеў на святло, нават панюхаў.
- He ведаючы ўсіх стасункаўтутэйшай шляхты, цяжка ўгадаць, 

- асцярожна прамовіў паручнік.
Падумаў, ізноўузяўлісту рукі. Склаўзламаныя пячаткі, невы- 

разныя, але бясспрэчна - гербы. У адрозненне ад свайго началь- 
ніка, паручнік валодаў пісьмом дасканала і знаўся на гэтым.

- Пісалася ў нейкім двары чалавекам адукаваным. Папера - 
раз, характар пісьма чысты, без аднае памылкі. I воск выдатны.

Пан рэгімэнтар таксама звярнуў увагу на гэтыя асаблівасці, 
панюхаў паперу.

-Лавандовы, - патлумачыў Доўнар. - Папера захоўвалася ў 
месцы, дзе гаспадарыць жанчына.

Але ўсё гэта не набліжала здагадкі.
-Дык можа варта злавіць пташыну? - запытаўся Рэкуць яшчэ 

няпэўна. -1 з гэтым лягчэй пойдзе, - ткнуў ён пальцам у падлогу.
Доўнар паціснуў плячыма.
-Урэшце, чым мы рызыкуем! Толькі гурму збіраць не варта, 

ды выехаць раней.
- Я ўвогуле думаю, што самім толькі ехаць, Адзін жа, ды яшчэ 

маладзён. Заадно крыху развеемся.
-Дваіх то мала, - засумняваўся паручнік. - Маскалёў варта 

ўзяць з іх капітанам. Менш непатрэбных сведкаў, гэтыя не раз- 
балбочуць.

Рэкуць падумаў і пагадзіўся.
-Рацыя! - падтакнуў ён. - Але папярэдзь Кубліцкага. 

Усё-ткі нельга на адных маскалях палягаць. Ніколі я з імі не 
пэўны лёсу.

* * *

Зранку, як толькі пан рэгімэнтар са сваімі афіцэрамі выбраўся 
на прыемны і карысны шпацыр у Барташы, ахова насельнікаў па- 
селішча і адзінага арыштанта лягла на плечы мужнага вахмістра 
Ігната Студні. Ён паглядзеў як асядае ўзняты афіцэрскімі коньмі 
пыл, праверыў адзіны пост і скіраваўся ў шынок раней звычайна- 
га, 6о не баяўся сутыкнуцца там з начальствам. Сам ім стаў на цэлы 
дзень, а можа і ноч. Шлёма, які аб усіх зменах даведваўся першы, 
ужо пазіраў на вахмістра, трымаючы ў руцэ поўную чарку.

- Для вас, пан камендант, - паказаў ён вачыма і пакланіўся.
Вахмістр наблізіўся да прылаўка, паправіў пас з палашом, 

правёў пальцамі па вусах. Усё было як належыць. Узяў чарку і 
размахам кінуў гарэлку ў пашчу, нібы ваду на каменку ў лазні. 
Назіральнікі толькі пераглянуліся ў захапленні. Аніхто з іх на гэт- 
кае ўмельства і не квапіўся. Досвед у чалавека і здольнасці!

- Ці наступны? - карчмар трымаў пляшку, гатовы да паслуг.
- Счакай крыху, - спыніў яго вахмістр. - Што чуваць?
Шлёма разумеў, што чалавеку карціць пацешыцца сваёй 

прывіднай уладай.
- Першае, кажуцьлюдзі, што пан вахмістр галоўны на мястэч- 

ку, таму аніякага свавольства не будзе, хоць афіцэры і ад'ехалі. 
Але калі за тым Галсам, то не туды, кажуць, паехалі.

Вахмістр вырачыў вочы на карчмара:
- Як гэта не туды? А ты скуль ведаеш, куды і дзеля чаго яны 

паехалі? - часовы камендант падазрона агледзеў Шлёму, алетой 
не збянтэжыўся.

- Людзі кажуць, - спакойна патлумачыў ён. - А я што? Я слу- 
хаю, бо вушы маю і памяць неблагую. Карчмару памяць патрэб- 
на выключная, - павучальна, хоць ветліва, закончыў ён.

Ігнат Студня глянуў на чарку, паставіў на прылавак і на- 
помніў:

- Але чаму ж не туды паехалі?
Хоць і распірала пыха, вахмістр не траціў ніткі размовы. Аба- 

вязак, важкі абавязак ляжаў на шырокіх плячах Ігната Студні! 
Галс, Ламацкі! 3-за гэтых зухаў нават нельга спакойна спажыць 
запрацаваную цяжкой службай чарку.

- Кажуць людзі, - Шлёма пахіліўся цераз прылавак і сцішыў 
голас да шэпту, - што Галс збірае сваю хеўру дзеля нарады, ці як 
ён заве тыя зборышчы. Адны завадатары будуць!

- Як to? I дзе ж гэта? - вахмістр насцярожыўся, як ганчак на 
пах дзічыны.

Карчмар азірнуўся, ці хто не падслухоўвае.
- У паляўнічым дамку пана маршалка, - шапнуў ён.
Вахмістр не хаваў расчаравання.
- Вярзеш чалавеча! Ён жа не з тых, што за канфедэратамі.
- He майго розуму справа, - Шлёма паціснуў сваімі вузкімі 

плячыма. -Так кажуць. Але і я асмелюся заўважыць: хто таму Гал- 
су ўпоперакстане? Га? Аяшчэўлічыце, пане, шляхту гэтую век не 
раскусіш. Яна што тое цяля, ад двух матак хоча ласавацца. I тым 
і гэтым дагадзіць хоча, каб у любым выпадку на свой гешэфт з 
прыбыткам выйсці. Кажу так, бо ведаю, што пан чалавек шчыры 
і за шчырасць з беднага карчмара спаганяць не будзе.

Вахмістр пачухаў патыліцу і зноў пачаў разглядаць Шлёму, 
нібы спадзяваўся на яго жыдоўскай пысе заўважыць нешта, што 
падкажа патрэбны крок. Урэшце, гэтае чортава насенне, сап- 
раўды, пра ўсё першым даведваецца. Карчмар ўзняў пляшку.

- Можа яшчэ адну, пане камендант, 6о тыя, пры панскім зда- 
роўі, ужо напэўна вычхнуліся?

Пан Студня задаволена чмыхнуў і падсунуў чарку. Праг- 
лынуўшы, як бусел жабку, прыслухаўся, што там, у вантробах 
робіцца, і задаволены запытаўся:

- А хто прынёс такія звесткі?
- Простыя людзі, а ім навошта брахаць. Вуньтам у куце адзін 

яшчэ сядзіць, а другога не бачу.
Вахмістр глянуў і загадаў:
- Клікні, ну, яго!

Селянін прывітаўся з паклонам і распавёў, што кум ягоны, 
прыстойны гаспадар, вёз аднаму чалавеку дамоўлены кумпяк. 
Дык яго затрымалі і кумпяк зрабавалі, бо Галс мае праводзіць 
нараду, а пасля яе пачастунак. To кумпяк ім якраз лрыдасца. I, 
падумайце, за такую рэч ані шэлera!

- А дзе ж той кум? - вахмістр павёў вачамі па залі.
- Паехаў. Выпіў чарку з гора ды назад. Гешэфт разладзіўся, 

што жтутсядзець? - спагадліва сказаў селянін. -Такія нягоднікі! 
Цэлы кумпяк!

Вахмістр задумаўся.
- А больш нічога кум не расказваў? Можа што пачуў?
- Чаму ж не пачуў, - пачаў той успамінаць. - Ён жа тых злыд- 

няў упрошваў, тлумачыў. To, пакуль кухталямі прагналі, тое-сёе 
аб вушы абілася. Зразумеў так, што якраз на кумпяк іх набярэц- 
ца, самыя завадзякі, генеральства іхняе.

- Можа генеральнасць? - сквапна ўставіў вахмістр.
- Ліха іх ведае. Я не дапытваўся, ды і куму больш на кумпяку 

залежала, чым на тым, хто яго задарма зжарэ, каб іх вывернула, 
як кажух!

Селянін павярнуўся і патэпаўу свой кут, плюючыся ад злосці. 
А часовы камендант стаў твар у твар з цяжкой задачай. Змар- 
нуеш нагоду - не даруюць! Змаўчаць нельга, 6о чуткі напэўна 
да рэгімэнтара дойдуць. Тое, што ён, Ігнат Студня, пра ўсё ве- 
даў і празяпіў генеральнасць таксама не ўтоіцца. I анікога з ка- 
мандзіраў, халера!

- Давай чарку на вольны стол! - загадаў ён.
Камендант мястэчка сеў за стол і, узіраючыся ў чарку, нібы ў 

магічны крышталь, разгледзеў дыспазіцыю. Неспадзяванкі ў тым 
месцы не прадбачыцца. Даляцець да таго дамка, схапіць, павя- 
заць - часу трэба няшмат. А як схопім, увогуле страху няма, 6о 
зграя без важакоў з логава не рыпнецца. Так што Лубені ніякай 
пагрозы не будзе. Каб не ўпіцца, тыя не ўцерпяць, так што возь- 
мем іх без крыку. А браць лепш завідна, бо і ўцячы цяжэй і свай- 

го выпадкам не падстрэліш. Шанец варты рызыкі! - падвёў рысу 
вахмістр. Чарка была, як пячатка пад загадам.

Камендант цвёрдым крокам скіраваўся да афіцынкі, дзе ква- 
таравалі драгуны. Праз кароткі час кавалькада пакідала мястэч- 
ка, а ўслед грукатала некалькі вазоў.

* * *

Пан бакалаўр і яго асыстэнт не шкадавалі сілы дзеля кара- 
леўскага даручэння. Абмераўшы свіран звонку і знутры, дзе пры- 
мусілі гаспадара тут і там нешта перастаўляць ды перацягваць, 
вучоныялюдзі падступілі да карчмы.Дзеля гэтага ім спатрэбілася 
шмат розных прыстасаванняў. Смялейшым з цікаўных пан асы- 
стэнт з ласкі сваёй падаваў назвы: астралябія, актант, вугламер...

Змерыўшы будынак доўгай стужкай удоўж і ўпоперак, за- 
няліся яго нутром. Шлёма мусіў адчыняць усе патаемныя закугкі 
свайго жытла і працоўні.

-1 навошта ўсё гэта вымяраць? - устрывожаным шэптам да- 
пытваўся ён у пана асыстэнта.

Адцягнуўшы Шлёму ўбок, асыстэнт шэптам паведаміў па сак- 
рэту, што справа датычыць падаткаў.

- Якто падаткаў, пане? - занепакоіўся карчмар.
- Атак, што падатак вакол тракта будзе залежаць ад памераў 

інстытуцыі. Варта, скажам, зрабіць прыбудову на які сажань і па- 
датакзначна зменшыцца.Такім жа парадкам, калі памеры змен- 
шацца, падатак можа ўзрасці. Гэта ка6 змусіць уладальніка да па- 
шырэння гешэфту, - патлумачыў пан асыстэнт. -Такі да корчмаў і 
заездаў падыход вызначаны. Але, шаноўны, хоць не хрысціянін, 
таямніцу павінен трымаць. Даверыўся вам, каб супакоіць, 6о ча- 
лавек, бачу, годны і сям'ю мае на карку.

Ад гэтага моманту Шлёма стаў заўзятым памочнікам і, зму- 
шаны адбягаць у шынок, дзе гаспадарыў сын, давяраў звязку 
з ключамі пану асыстэнту. Па думцы пана бакалаўра, шапнуў 
пан асыстэнт, карчма мала таго, што стане акурат ля тракта - 

аніводзін падарожны не міне - дык і памерамі сваімі падпадае 
пад найлепшы з прывілеяў. Працавалі без затрымак, пакуль не 
апынуліся перад каморай, дзе на варце стаяў драгун з палашом 
на пасе і мушкетам ля нагі.

Карчмар з уздыхам паведаміў, што тут ён не гаспадар, але 
ключ ёсць і ў драгуна. Той, запытаны, паведаміў, што патрэбен 
дазвол начальства. Пагергетаўшы працяглы час, абмералі дзве- 
ры і сцены і выйшлі заняцца гэтым рогам будынку звонку, па- 
куль з'явіцца нехта з афіцэраў. Абмералі міжваконні і падмурак, 
асабліва затрымаліся ля невялікага ваконца ўтую камору.Тугміж 
вучонымі людзьмі ўзнікла працяглая дыскусія. Ледзь не ўлазілі ў 
тую адтуліну, савалі туды нейкія прылады, вымяраючы таўшчы- 
ню сцяны, і нястомна крэмзалі на аркушах паперы. Для зруч- 
насці асыстэнт узлазіў на ладных памераў скрыню, у я кой трымаў 
розныя прылады. Аднастайнасць і незразумеласць дзеянняў і 
размоў стаміла большасць разявакаў і яны паразыходзіліся, за- 
сталіся адны памагатыя. А служкі навукі незмардавана вымяралі, 
лічылі, крэслілі і гергеталі, нібы ім слова зразумелае людзям 
прамовіць было немагчыма.

Нарэшце пан асыстэнт загадаў пераносіць усё знараддзе ў 
двор насупраць і ладаваць на брычку, каб не марнаваць час, калі 
спатрэбіцца ехацьда іншага будынку. Прыгледзеўшы за гэтым, 
пан асыстэнт пайшоў з карчмаром выбраць некалькі пляшак 
найлепшага віна.

Торг адбываўся якраз на вачах вартавога драгуна. Стары 
служка склаў набытае ў радніну і, ухапіўшы за чатыры рагі, пай- 
шоўуследза панам. На павароце калідора спатыкнуўся, пляшкі 
дзвынгнулі, адна выслізнула з носіва і пакацілася за вугал. Дра- 
гун хацеў крыкнуць, але на час спахапіўся. Стары пацёр плячук 
вольнай рукою і пакрочыўда выйсця.

Для драгуна пацяклі хвіліны пакуты. Вернуцца за тою пляш- 
кай? А мо і лічыць не будуць, вунь іх там колькі. Пераважыла 
права да знойдзенага. Жаўнер, не выпускаючы зброі, ступіў да 
закугка, заваленага розным рыззём і ламаччам. Недзе туды яна і 
закацілася! Драгун паставіў мушкет да сцяны, разварушыў лоўж 

і нарэшце здабыў жаданае. Скіраваўся на пост і раптам скамянеў 
ад гучнага воклічу:

- Ver do? Хто там?
- Драгун Шышка, вартавы!
Ступіўшы пару крокаў, убачыў на сваім месцы маладога 

афіцэра ў непрывычным мундуры. Ад яго патыхала прыемным 
пахам, чыста паголены твар меў бародку непрывычнага ўзору, 
хіба падзамежныя.

- Ты што ж, жаўнер, лост пакінуў?- голас быў пешчаны, здава- 
лася пахучы, як і сам афіцэрык.

- Шум падазроны, пан афіцэр! - патлумачыў жаўнер, пака- 
заўшы на закутак.

Драгун стараўся стаяць прама, але ўцягваў жывот, каб не 
выпірала схаваная за пазуху пляшка

-Тады хвалю! Пільнасць не зашкодзіць. Ключ пры табе? - 
афіцэр паказаў на дзверы.

-Так! - драгун ляпнуў даланёю па мундзіры. Там злёгку 
дзвынгнула і жаўнер збялеў. Але афіцэр не звярнуў увагі.

- Будзь пільны, - прамовіў афіцэр і павярнуўся ісці, але 
з'явіўся пан асыстэнт.

Можа па згубленае, перапалохаўся жаўнер, прыкідваючы, як 
выбрысці з няшчасця. Але на яго не звярталі ўвагі. Пан асыстэнт 
ветліва прывітаўся з афіцэрам.

- 3 кім маю гонар? - запытаў той.
- Асыстэнт пана францішка Мымры, бакалаўра стасаваных на- 

вук, - пакланіўся асыстэнт, - Пан бакалаўр даведаўся пра панскі 
прыезд і за адсутнасцю паноў афіцэраў запрашае падзяліць з ім 
просты пачастунак.

- Палкоўнік Друцкі з кватэры пана галоўнага рэгімэнтара, з 
Вільні, - аддаў паклон афіцэр. - 3 удзячнасцю прымаю запра- 
шэнне пана бакалаўра. Дарэчы, павярнуўся ён да вартавога, - 
з'явіцца хто з афіцэраў, перадай, што чакаю ў пана бакалаўра.

- Слухаю, пан палкоўнік! - радасна раўнуў драгун

- Зух gemain! - пахваліў палкоўнік на развітанне.
Маладыя паны няспешна, саступаючы адно аднаму пяр- 

шэнства, пакрочылі да выйсця. Разявакі дзівіліся, калі гэта і як 
апынулася ў мястэчку яшчэ адна высокая асоба. Прыгожы госць 
разам з панам асыстэнтам перайшлі вуліцу і былі сустрэты панам 
Мымрам ва ўласнай асобе.

He прайшло шмат часу, як уся тройца расселася ў брычцы 
і рушыла ў дальні канец вуліцы. Некалькі ўпартых скіраваліся 
ўслед, але асыстэнт сцебануў каня і спакойны з выгляду жа- 
рабец паказаў добры ход. Разявакі адсталі і не маглі бачыць, 
што пан бакалаўр не звярнуў увагі ані на водзін будынак за- 
цнага паселішча.

* * *

Шлёма меў нейкі пярэдых. Скажыце, колькі можа чалавек 
на двое разрывацца? Добра, што хоць афіцэраў не было, як 
тыя бакалаўры дыхнуць не давалі. Адно з імі добра: піць не 
прасілі не толькі на крэдыт, але і за грошы. За віно заплацілі 
шчодра, а што таргаваліся, дык гэта нават прыемна, значыць 
людзі твой занятак шануюць. Карчмар пахаджваў па шынку, 
прыкідваючы, ці ўправяцца яны ўдвох з Гіршам, калі пап- 
руцца праз мястэчка паны з Вільні, Менску ды Наваградку. 
Важныя думкі перабіў малодшы сын паведамленнем, што пан 
вахмістр патрабуе ключ ад вазоўні.

Хоцьу вазоўні стаялатолькі старая абдрэпаная брыка, Шлёма 
сам пайшоў з ключом. Любое ўварванне ў свае ўладанні суст- 
ракаў з падазрэннем. А тымчасам у двор карчмы з туркатам і 
скрыпам уяжджаў воз за возам у шчыльным атачэнні драгунаў 
з аголенымі палашамі. Пасярод двара гарцаваў конь часовага 
каменданта з вясёлым вершнікам у сядле.

- Варушыся, Шлёма! - пакрыкваў вахмістр, ляскаючы плёт- 
кай. - Сустракай пастаяльцаў! Кароль за іх шчодра заплоціць!

- Дай Бог, каб ён быўтакі багаты, - мармытаў карчмар, ідучы 
да вазоўні.

- Што ты там бурчыш? - весяліўся вахмістр. - Зірні, каго я 
табе прывёз! Але людзі здарожыліся, адпачынку патрабуюць. - 
вахмістр заіржаў, як жарабец, драгуны ўслед за ім.

На вазах сядзелі і ляжалі павязаныя па руках і нагах людзі. 
Адны нешта крычалі і пляваліся, іншыя, мабыць, пагадзіўшыся з 
лёсам, змрочна маўчалі, утаропіўшыся ў адну кропку. Апранутыя 
хто ў што, выглядалі так, як выглядаюць усе лясныя: шапкі-ку- 
чомкі, кажухі і сярмягі, што дзе сцягнуў. Пара значнейшых нават 
у кунтушах. Але ўсё пабруджанае, прысыпанае пылам, пакаме- 
чанае. Праўда, боты ва ўсіх добрыя.

Шлёма стаяў і прыкідваў, у што выльецца карміць гэту 
зграю, нават калі пасадзіць іх на хлеб і ваду. А драгуны тым 
часам са смехам і жартамі падхоплівалі палонных і неслі ў 
вазоўню, дзе раскладвалі радамі на саломе. Добра засапліся 
хлопцы, бо не абыйшоў Богтушаю зламыснікаў. Няблага яны 
харчуюцца ў той пушчы. А ўжо нахрапы! Калі іх слухаць, то 
кожны ледзь не маршалак двору, a то і гетман! Але пану ка- 
менданту не да таго! Двое драгунаў у вазоўню, вароты зарыг- 
ляваць, замок навесіць, звонку дваіх на варту! Зірнуць на той 
пост і можна лыкнуць чаго моцнага, пакуль начальства не 
вярнулася. Вырачаць вочы ад зайздрасці!

* * *

Панам афіцэрам не было чым хваліцца, Невядомага ў Бар- 
ташах не засталі. Пані Ганна не пярэчыла, што быў, але імя яго 
не памятала, ці то Тамаш ці Лукаш, нешта такое. Малады хла- 
пец, студыёзус, пачуў, што і ў яе гэткі ж, заскочыў пазнаёміцца, 
але ж самі пра ўсё ведаеце, то як прыехаў так і ад'ехаў. Куды ды 
адкуль, ці ж ёй у блазнюка дапытвацца? Можа з прычыны такой 
прамашкі, а можа ад прыроджанай гасціннасці гасцей прыняла, 
як найзычлівей.

Афіцэры частаваліся ў садку, у засені яблынь. Салдатам так- 
сама не пашкадавалі пачастунку, але зводдаль, каб адно тавары- 
ства другому не стварала няёмкасці. Спеху не было, за добрым

сталом ды прыемнай размовай час прабавілі незаўважна. Назад 
выпраўляліся пазнавата, зусім не шкадуючы, што не спаткалі 
таго студыёзуса. Ат, не сёння, то заўтра. Трэба мець час і дзеля 
сваёй выгоды.

- Усё ж не збрахала тое Вока, - гучна ікнуўшы, звярнуўся Януш 
Рэкуць да Якуба Доўнара, які ехаў ззаду.

- Падобна на тое, - няўпэўнена адгукнуўся той.
- Чаму падобна? Усё нібы пацвердзілася.
Паручнік падагнаў каня і параўнаўся з Рэкуцем.
- Пабойваюся, ці не пашыліся мы ў дурні з тым лістом, - 

сказаў ён.
-Такужо і ўдурні! - незадаволена ўсклікнуў рэгімэнтар.
Доўнар усміхнуўся сваім невыказаным думкам.
- А ты не думаеш, што нехта мог пажартаваць. Нехта хітры, 

хоць бы пані Ганна. Бачыш, як нас частавала. Нібы і не ў нас яе 
ўнуксядзіць.

- Гэта і мне падалося дзіўным, - прызнаўся Рэкуць. - Але ж я 
тады ў яе не быў, то і параўнаць не магу.

Двое іншых, задаволеныя шпацырам і пачастункам, не пры- 
малі ўдзелу ў размове, паглыбленыя ва ўспаміны прыемных хвіль 
застолля.

-Хорошо всё-такі у вас, - азваўся да Кубліцкага капітан Хва- 
стоў. - Полно всюду шляхты і все гостепріімные.

- Ага, - пагадзіўся паручнік Кубліцкі і больш не азываўся.
Яму вельмі не падабалася тое, што гасцявалі ў жанчыны, уну- 

ка якой трымаюць у вязніцы невядома за што. Прывезлі зацнай 
гаспадыні свае ненажэрныя чэравы замест прабачэнняў. Паручнік 
стокроць пракляў той дзень, калі спрычыніўся да захопу гэтага 
шкаляра. РэкуцьзБудрэвічамможа спадзяюцца выслужыцца.хоць 
не ведаю, як гэта ім удасца, падумаў паручнік, Каб мог, сам бы яго 
выпусціў, але як зробіш, калі ўвесь час гэтыя ваяры круцяцца...

Першым, каго заўважылі ў двары карчмы, быў вахмістр. I так 
слушнага росту ён, здавалася, падрос на некалькі цаляў, калі

не на пядзю. На твары малявалася гатовасць дакладваць, якія 
значныя падзеі адбыліся ў мястэчку, пакуль паны афіцэры недзе 
гасцявалі.

- Ну, як ты тут? - нядбала кінуў Рэкуць больш дзеля парадку, 
чымся з неабходнасці.

- Усё ў належным парадку, пан рэгімэнтар! - службіста выпру- 
жыўся вахмістр.

Барабаны гучна білі ў душы шчаслівага ваяра. Чым пазней 
даведаюцца, тым значнейшым будзе яго свята.

- Добра, добра, - пахваліў рэгімэнтар і прыслухаўся.
Аднекуль даляталі нязвыклыя гукі, хутчэй людскія, чым 

жывёлы.
- Што гэта раве? - усклікнуў рэгімэнтар. - Вось! Чуеце?
- Як не чуць, пане рэгімэнтар! - не ўцярпеў вахмістр. - Па- 

лонныя!
- Якія палонныя? - здзівіўся Рэкуць.
- Сам... - вахмістр прытрымаў свой рык і радасна выгукнуў: - 

Галс і ўсе яго афіцэры!
Афіцэры ўтрапёна глядзелі на вахмістра, спрабуючы здага- 

дацца, што з чалавекам. Рэкуць падумаў, што не дачуў.
- Галс?!
- Так ёсць, пан рэгімэнтар. Узяты намі падчас нарады.
- He дам веры, пакуль не ўбачу, - прамовіў рэгімэнтар. - 

Вядзі!
Здалёк прыглушаныя, паблізу мужчынскія галасы з вазоўні 

гучалі калі не выразна, то моцна. Даляталі не вельмі прыстой- 
ныя выразы.

- Во яклаюцца! - вахмістр быўу захапленні.
-Нічога! Хутка заспяваюць! - пагрозліва адгукнуўся на- 

чальнік. Ён ліхаманкава думаў, як падвесці вахмістраву ўдачу 
пад выкананне загаду рэгімэнтара.

Перад варотамі стаяла двое драгунаў.

- Разумна, на такіх пройдаў пільнасці не зашмат, - пахваліў 
ён, даведаўшыся, што яшчэ двое з вязнямі ў вазоўні.

Калі вароты адчынілі насцеж, драгуны стаялі з мушкетамі, га- 
товымі да стрэлу. На іх галовы і сыпаліся праклёны і лаянка.

- Ціха!!! - зароў вахмістр і ў вазоўні ад спалоху ці ад нечака- 
насці ўсталявалася цішыня.

Пругкім крокам былы часовы камендант прайшоў перад 
сведчаннем сваёй стараннасці.

- Восьяны, галубочкі! Далёталіся! - радасна рэкамендаваў ён 
сваіх падапечных вышэйшаму начальству.

Вышэйшы начальнік зірнуў на вязняў, што ўпокат ляжалі 
перад ім, надзейна звязаныя па руках і нагах, і страціў мову, 
стаўшы, нібы біблейскі слуп солі. Побач замерлі агаломшаныя 
афіцэры. Лепшай узнагароды вахмістр і не чакаў.

-1 дзе жтвой Галс? - нарэшце выціснуў з сябе рэгімэнтар, вы- 
маўляючы склады, нібы вучыўся чытаць.

Вахмістр кінуўся да бліжэйшага. Ведаў, што ім найперш 
зацікавяцца, таму і загадаў пакласці перад варотамі.

-А вось ён, вось, іхні рэгімэнтар! Ва ўласнай асобе! - з гона- 
рам паказаў ваяр на рослага шляхціца.

На ім была шапка з футра, дзіўная на летнюю пару, і даўгая, 
да пятаў апоньча, што раскінулася па абодва бакі ўладальніка 
нібы крылы кажана.

-Адных пісталетаў на ім узялі чатыры! Тронак нажа нават 
з-за каўняра тырчэў! Гэта апроч таго, што на поясе, - выкрыкваў 
вахмістр, перакрываючы сваім басам агульны лямант.

А пан рэгімэнтар маліў Бога ўстрымаць яго, раба Божага 
Януша, ад цяжкога парушэння статута - забойства падначале- 
нага ва ўмовах біваку. Вахмістр у запале рапарту не заўважаў 
такой пагрозы і заўзята тыцкаў пальцам у бездапаможных не- 
прыяцеляў.

- А гэты тоўсты напэўна з іхняй генеральнасці! Бачыце, якая 
пыса забіяцкая?

-Ты на сваю пысу глянь, дурань! - крыкнуў у адказ тоўсты 
ягамосьць у падношаным кунтушы, але з сялянскім брылем на 
галаве.

- Бач, ведае, што яго чакае! - патлумачыў няўрымслівы ваяр і 
замёр, зірнуўшы ўтвар пана рэгімэнтара Рзкуця.

У душы вахмістра варухнулася пакуль яшчэ цьмянае жаданне 
схавацца.

-А ты ведаеш, што цябе чакае? - усё яшчэ па складах і з 
націскам вымавіў Рэкуць, чырванеючы, як вараны рак. - А што 
мяне чакае, ёлуп?! - зароў ён і грымнуў стараннага падначале- 
нага ў вуха.

Калі кулак пана рэгімэнтара параўнацьз молатам,то постаць 
вахмістра адпавядала кавадлу. Ваяр пахіснуўся, але ўстаяў, як і 
належала падафіцэру драгуніі яснавяльможнага князя Радзівіла. 
Рашучы рух вывеў рэгімэнтара з аслупення. Ён кінуўся да «сама- 
га тоўстага» і пачаўтармасіць вузлы на яго руках.

- Хвіліначку, яснавяльможны пане. Я зараз, хвіліначку, - мар- 
мытаў ён. Але вузлы не паддаваліся.

- Нождавай, ёлуп! - рыкнуў на вахмістра. - А вы што стаіце, як 
пні! - на афіцэраў.

Тыя кінуліся на дапамогу, за імі чацвера драгунаў. Вызвале- 
ны першым «сябра генеральнасці» выскачыў з вазоўні і, не зва- 
жаючы ні на каго, стаў тварам да сцяны. За ім «Галс», а хутка ўся 
«шайка» дружна палівала падваліну вазоўні.

-У апошні момант выручыў, вашмосьць! - крыкнуў павято- 
вы маршалак, той самы таўстун. - Яшчэ трохі і плавалі 6 мы, як 
карасі, - ён кіўнуў на вазоўню, - не ведаю як стрываў, столькі ж 
выпілі! Але што гэта за дурныя жарты?

Палегчыўшы жываты, да рэгімэнтара паварочваліся незада- 
воленыя твары павятовых урадоўцаў, гасцей «мужчынскай рэду- 
ты» пана павятовага маршалка.

- Прашу прабачэння ў яснавяльможнага пана і ягамосьцяў! - 
прамовіў Рэкуць дрыготкім голасам. - У маю адсутнасць вахмістр

атрымаў звесткі, што можа захапіць Галса з усёй хеўрай у дам- 
ку яснавяльможнага пана маршалка. - рэгімэнтар пашанотна 
пахіліў галаву ў належным кірунку. - Але, як самі вашмосьці пе- 
раканаліся, звесткі былі памылковымі.

-Ды ўжо ж, пераканаліся! - з'едліва зазначыў пан гродзкі 
суддзя, ён жа няўлоўны Галс. - А дзеля чаго тут вы, афіцэры?

- Яшчэ раз моцна перапрашаю за прыкрую памылку, - 
павініўся рэгімэнтар. -Такое больш не паўторыцца!

Нечакана для ўсіх пан маршалак ледзь не пакаціўся з рогату.
- He дай Бог паўтарыцца! - ён хапаў ротам паветра. - Ледзь 

не лопнуў, як пухір! Другі раз такое не ўдасца!
Уследза панам маршалкам распагодзіліся твары яго гасцей. 

Усе чакалі, куды павернецца настрой вышэйшых рангам, судд- 
зяў, падскарбія. Пан маршалак, нікога не мінаючы, абвёў вачамі 
прысутных. За гэтую хвіліну прыкінуў, як павярнуць падзею, не 
даючы глебы плёткам і нетрацячы гонару правадыра павятовай 
шляхты. Пан рэгімэнтар стаяў выструніўшыся і глядзеў проста ў 
рот пану маршалку, чакаючы прысуду, што вызначыць яго да- 
лейшы лёс.

- Але ж і прыгода на старасці гадоў! - усклікнуў маршалак, за- 
прашаючы ўсіх падзівіцца здарэнню. - Каб і хацеў, наўмысна не 
дадумаўся 6. А гэта боўдзіла, - ён зычліва ўсміхнуўся вахмістру, - 
нам такую забаву зладзіла! А што перастараўся, то дзеля службы 
Айчыне!

Бедны вахмістр не ведаў, яктое разумець, але пачаў спадзя- 
вацца не самага горшага. Перавёў дых і яго начальнік.

- А не выжлукцілі твае мачыморды ўсяго, што там засталося? 
- пытанне вывела вахмісгра з адранцвення.

-1 не панюхалі, яснавяльможны пане! - службіста запэўніў 
вахмістр і дзеля доказу дадаў - часу не мелі.

На гэтыя словы зарагаталі ўсе.
- Бачыце, пан камендант, хлопцы часу не мелі чарку пера- 

куліць, так завіхаліся, - павярнуўся маршалак да Рэкуця, - дык ці 

варта іх караць?
- Я там засаду пакінуў, яснавяльможны пане, так што ўсё пад 

наглядам, - асмеліўся супакоіць гаспадара вахмістр.
Маршалак ступіў да ваяра і паціснуў яго за локці, 6о вышэй 

не змог бы дацягнуцца.
- Вось дык запабеглівы! Дзякуй, хлопча! Едзем, паны-браты, 

дапіваць! Першы тост за наша шчаслівае вызваленне!
- Віват! Віват! Едзем!
Рэгімэнтар крутануўся да падначаленых:
- Брычкі, каламажкі, у адзін момант! - грымнуў каменданцкі 

голас.
Паспешная рэквізіцыя заняла няшматчасу і цэлы табар ру- 

шыў з мястэчка.
- He 6яры да галавы, вашмосьць! - весела кінуў на развітанне 

пан маршалак Рэкуцю.
Выправіўшы ганаровых вязняў, пан рэгімэнтар люта зірнуў на 

вахмістра, але ўспомніў лагоднасць пана маршалка і памякчэў.
- Добра ўсё, што добра канчаецца, - павучальна прамовіў ён, 

нібыта так адбылося, выключна дзякуючы яго старанням. - Як 
там арыштант?

Ён увесь час трывожыўся, што вязень дакрычыцца да мар- 
шалка з суддзямі.

...Вартавы выструніўся перад афіцэрамі, аддаючы належныя 
ганоры.

- Сядзіць як мыш пад венікам, - заўважыў вахмістр.
Ён паступова пазбаўляўся ад перажытага страху. Адслужыўшы 

шмат гадоў пад камандай Рэкуця, ведаў, што вялікай кары не ча- 
каецца, калі адразу не атрымаў.

- Адчыні! - загадаў пан рэгімэнтар.
Драгун выцягнуў ключ, адамкнуў, ступіўубок і пацягнуўдзве- 

ры да сябе, даючы дарогу начальству. Рэкуцьзірнуў на пасланне, 
кінуўся да яго, як прышпораны, і сарваў коўдру.

Другі раз за якія дзве гадзіны ўсе сталі, яктрапленыя перу- 
ном. Замест арыштанта ляжалі паскручаныя транты, а ў нагах 
весела свяціліся жоўтыя боцікі. Як ні быў уражаны чарговым уда- 
рам лёсу пан камендант, у яго хапіла цвярозага розуму не запа- 
дозрыць драгуна. Аж такім зухвалым гэты жаўнер не быў.

- Заходзіў хто, як нас не было?
- Анікога, пан рэгімэнтар! - ляснуў абцасамі драгун.
Што там сталася ў каморы, ён не бачыў і не разумеў аслупен- 

ня начальства, але варухнуцца з месца не рашаўся.
-Ты прыпомні, - падказаў Доўнар насцярожанаму жаўнеру.
- Ага! Пан бакалаўр усё тут вымяраў са сваім чалавекам.
-Туды заглядалі? - паручнік паказаў на камору.
- He, пане паручнік! He было загаду ім адчыняць. Але яшчэ, 

даруйце, пан палкоўнік з Вілыні заходзіў. Загадаў паведаміць 
пану каменданту, што будзе чакаць у пана бакалаўра.

Драгун уздыхнуў з палёгкай, што больш успамінаць нечага.
- Што яшчэ за палкоўнік? - Рэкуць зірнуў на афіцэраў.
Тыя няўцямна паціснулі плячыма, даючы зразумець, што 

спадзяюцца на праніклівасць вышэйшага рангам. Рэкуць ус- 
помніў пра Будрэвіча і падумаў, ці не з'явіўся палкоўнік з прычы- 
ны іх рапартаў. Дарэчы, што з тым Будрэвічам? Няўжо ў палоне? 
Але спачатку будзённае.

- Як гэта магло стаць? - запытаў ён вахмістра. He было сум- 
нення, што пакарысталіся адсутнасцю афіцэраў.

-Нячыстая сіла, пане рэгімэнтар, - сцішана адказаў не- 
шчаслівы, ужо былы камендант, перажагнаўшыся. - Сту- 
дыёзусы майстры на розныя штукі, вось і гэты пакарыстаўся 
здольнасцямі.

Пан рэгімэнтар падумаў над тлумачэннем асвечанага 
вахмістра і загадаў драгуну:

-Замкні, разявака, свайго вахмістра і сцеражы! З'явіцца ня- 
чыстая сіла - аддай, няхай забірае!

- Слухаю, пане камендант! - Адказаў драгун, забіраючы па- 
лаш ад новага насельніка каморы.

* * *
У дамку ўдавы ваярства сустрэла сама гаспадыня. На пы- 

танне пра пастаяльцаў паведаміла, што паехалі некуды з усім 
прыладдзем, а калі хто з паноў афіцэраў пытацьме, то аддаць 
ім лісцік. Адмыслова перагнуты аркуш быў залеплены васковай 
пячаткай. He зірнуўшы на пячатку, пан рэгімэнтар разгарнуў 
ліст і ўбачыў намаляваную на ўсю плошчу фігу, а пад ёй словы: 
«Пільнае вока, што бачыць далёка.»

- А ці пан палкоўнік з імі паехаў? - толькі і знайшоў запытаць 
агаломшаны камендант.

-Так! - ахвотна паведаміла гаспадыня. - Прымаць такіх гас- 
цей у нашай глушэчы сапраўднае свята!

-1 не кажыце, пані, - з горыччу пагадзіўся рэгімэнтар, каме- 
чачы ліст.

Але расправіў яго і падаў Доўнару. Той зірнуў, панюхаў, моц- 
на здзівіўшы Кубліцкага, і хмыкнуў.

- Той самы пах, лавандовы. Галсавы хітрыкі.
Ён і студыёзуса выкраў,
- Але як? - здзівіўся Кубліцкі, задаволены, што хлопец на волі.
Але прыгоды на тым не скончыліся. Дастаўленая ганцом дэ- 

пеша паведамляла, што шайка Галса, прыціснутая да прадмес- 
ця павятовай сталіцы, збіла заслон, праляцела праз паселішча 
і знесла раз'езд, спатканы на дарозе. Каманда кампутовых пры- 
няла галсаву кавалерыю за паспалітае рушанне, што ўцякае ад 
канфедэратаў, прапусціла, і агнём мушкетаў сустрэла сваіх. Па- 
куль разабраліся, дзе чые, галсавы зніклі ў лесе.

- Добра, што не ў адных нас... - прамовіў Кубліцкі.
- He кажы, браце, радасць, як з той кабылай, што ў суседа за- 

кульгала, - адгукнуўся рэгімэнтар. - Наша дыспазіцыя, - абвесціў 
ён голасам стратэга, - палонны знік, паручнік Будрэвіч, калі ве-

рыць тым дваім, магчыма, у палоне, Галс у нас і Галс ля павета. 
Колькі тых Галсаў? Наша задача - узмацніць абарону і выслаць 
раз'езды, пакульусё не высветліцца!

Як жменькай жаўнераў выканаць абедзьве задачы не ведаў, 
мабыць, і сам стратэг.

ЛЁХ КАНфЕДЭРАТА

Марка прыгнаў да будана ў вялікай трывозе.
- Пане, уцякацьтрэба! Гэты малахольны паручнікшныпарыць 

па лесе, а з ім Юзік з Іванам, - стары звяртаўся больш да Рамана, 
несумненна аддаючы яму перавагу ў такіх справах.

Іван і Юзік, два сябры-паляўнічыя, колькі дзён таму сталі чар- 
говай здабычай паручніка Кубліцкага. Лені, мачыморды (калі 
было за што) цікавіліся толькі паляваннем. Вялікіх набыткаў 
прынесці яно не магло, але іншым разам давала кавалак мяса 
на нішчымны стол, ды шкуру на продаж. He грэбавалі сябрукі 
палазіць у чужых нетрах. На гэтым і папаліся, а ў дадатак падст- 
рэлілі жаўнера. Паколькі шрот быў дробны, то пан рэгімэнтар і 
справу аднёс да дробязных: такой бяды, не сядзе хлопец у сяд- 
ло, але ж на варце стаяць здольны. Спіхнуў яе на Будрэвіча, які 
шчасліва вярнуўся ў Лубень. Цяпер лёс абодвух недарэкаў зале- 
жаў наўпрост ад паручніка.

Уцякаць яны не збіраліся, не першая гэта правіна, дасць Бог, 
неяк абыйдзецца. Тулячае жыццё недзе далёка ад «свайго» лесу 
і сем'яў іх не вабіла. Паручнік пра гэта ведаў і не думаў браць 
іх пад варту, але напалохаць не паленаваўся, спатрэбяцца пры 
выпадку.

Вінаваты - не вінаваты, але аніводзін з іх не думаў сядзець у 
хаце ды слухаць жончына звяганне. Вось і натрапілі на маркава 
стойбішча. Адразу скемілі, як паменшыць сваю правіну.

- Паручнік і сам не дурань, - адзначыў Раман. - Дзе ён зараз?
- Пакуль на ўскрайку. Але баюся, гэта дзеля выгляду. Ён вас з 

панічом шукае.
Раман не вагаўся. Сам пачаў завіхацца са зборамі.
- Хутчэй, Адам! А ты, Марка, з намі?
- He! Я тут застануся. Прыбяру ўсё, схаваю. Няхай думаюць, 

што тут даўно нікога не было.
Адам падхапіў торбу з прыпасамі і скочыў на козлы марка- 

вай брычкі. Трэба спяшацца пакуль дарога вольная. Чорт ведае, 
колькі ў Будрэвіча коннікаў. Марка перахрысціў уцекачоў услед і 
заняўся сваім паляўнічым біваком. Усё дабро разнёс па сховішчах, 
панішчыў сляды. Драгуны яшчэ не выбраліся на дарожку да буда- 
на, а Марка ўжо праставаў сваі.мі сцежкамі на маёнтак.

Адам углядаўся ў дарогу далёка налерадзе.
- Раман, глядзі! Што гэта там?
Спынілі брычку на вяршыні пагорка. Яны ўжо некалькі хвілін 

уцякалі ад купкі коннікаў. 3-за хмары пылу і адлегласці іх цяж- 
ка было палічыць, але напэўна больш дзесятка. Пакуль што гэта 
была не пагоня, брычку яшчэ не заўважылі. Стаяла за грэбнем 
пагорка, а там яшчэ невялікі гаёк. Прыпыніліся, каб вырашыць, 
куды далей: проста па дарозе ці ўправа, прасёлкам між жытоў. 
Але там, наперадзе, таксама заклубіўся пыл пад капытамі не- 
калькіх коней.

- Гэта, браце, раз'езд, - прыгледзеўшыся, вырашыў Раман. 
- А калі браць усё разам, выходзіць аблава. Здагоняць, калі не 
знойдзем выйсця.

Ён уважліва аглядаў наваколле, бязгучна варушачы вуснамі, 
нібы і не спяшаўся. Яшчэ раз азірнуўся назад і махнуў рукою:

- Гані да тых наперадзе! Іх менш! - крыкнуў ён. - У любым 
выпадку лягчэй адбіцца!

Уніз з пагорка брычка неслася як сама сабою. Сіўка яшчэ меў 
сілы. Але абодва разумелі, што ад вершнікаў ім не ўцячы.

-Трэба, каб раз'езд павярнуў за намі на прасёлак, перш чым 
тыя, ззаду, вылецяць на грэбень, таму гані, не шкадуючы, - пра- 
крычаў Раман.

- Ясна! - выгукнуў Адам, паддаючы каню імпэту. - Ратуй, 
сівы!

Брычка ўляцела ў каляіны прасёлка на двух колах, але вы- 
правілася і амаль не страціла разгону. Раман разлічваў, што ка- 
мандзір раз'езда звернеўвагу натакі спех, і не ламыліўся. Коннікі 
прыўзняліся на страмёнах і адначасна ўзмахнулі плёткамі.



195lllllllllllllllll

- Як яны там? - крыкнуў Адам, не азіраючыся. - Паслухаліся?
-Здаецца пашанцавала! Заднія ўжо ні нас, ні раз'езд не 

згледзяць.
Сіўка не здаваўся, але бакі яго былі ў пене.
- Здаганяюць! Хоць і стральцы, але ж конныя! - насмешліва 

ацаніў Раман пагоню.
Гэта сапраўды былі драгуны на чале з вахмістрам Студняй. 

Раман выпрастаўся, трымаючыся за адамаў плячук, і агледзеўся. 
Да лесу было далекавата, але жыты добрыя.

- А як падпаляць? - крыкнуў Адам, здагадаўшыся.
- Пабаяцца!- Адгукнуўся Раман. - He маскалі ж, свае.
- Вось, каб бабуля ўгледзела! - Адам баяўся выглядаць спало- 

ханым. - Двор жа зусім побач.
He заўважыў, як на твары Рамана мільгануў цень нейкай 

думкі. А той перакінуў рэмень торбы цераз плячо, паправіў 
пісталеты за поясам. Забраў адамаў і сунуў у торбу.

- Пара!
Адам хутка заматаў лейцы за лаўку і апошні раз сцебануў 

сівога.
Скочылі з брычкі, шчасліва пракаціліся па траве і, прыг- 

нуўшыся, шуснулі ў збажыну. Пыл і стук колаў на нейкі час 
змылілі пагоню і яна праляцела міма ўцекачоў. Тыя кінуліся як 
далей ад дарогі, пакуль драгуны гоняцца за брычкай і не азіра- 
юцца па баках.

Але сіўка хутка звольніў і, не падганяны, спыніўся, цяжка ад- 
дыхваючыся. Драгуны спехам агледзелі брычку і кінуліся шукаць 
месца, дзе ўцекачы з яе саскочылі. Расцягнуўшыся ланцужком, 
сталі на страмёнах і аглядалі жытнія палеткі, ці не кладуцца дзе- 
небудзь каласы ад руху чалавека. Драгунам зверху лягчэй было 
заўважыць уцекачоў, але і самі яны былі навідавоку.

- Трэба адыходзіць, - ціха сказаў Раман. - Ідуць проста на нас. 
Ты як страляеш?

- He вельмі, - прызнаўся Адам.

-Але набіваць можаш! Гэтым і зоймешся, а пакуль паўзем! 
Толькі асцярожна.

Мабыць з паўсотні сажняў, калі не больш, адолелі незаўважа- 
нымі. Драгунам было далекавата і ветрык на шчасце пагнаўхвалі 
па ўсяму полю. Але вахмістр вёў сваіх жаўнераў як дасведчаны 
загоншчык. Ён разгледзеў за збажыною камяністы выган з чэзлай 
травою і рэдкімі кустамі лазіны. Схавацца там будзе недзе. Абы 
выціснуць уцекачоў на гэты голы лапік. Адлегласць між жаўне- 
рамі вызначыў так, каб ніхто не праслізнуў між двума суседнімі. 
I сталася непазбежнае. Крык некага з пераследнікаў паведаміў 
уцекачам, што іх заўважылі.

- Замры! - загадаў Раман.
Крыкі сведчылі, што драгуны пачалі перагрупоўвацца, каб 

асачыць уцекачоў цяснейшай дугою.
- Зараз мы іх пужанем, - шапнуў Раман. - Бяры торбу, будзеш 

набіваць. Адзін пісталетда стрэлу, другі - на выпадак, трэці набі- 
ваеш, - тлумачыў ён. - Нават добра, што такія вялізныя.

Раман асцярожна стаў на калені, павольна, ка6 не трывожыць 
сцябліны, павярнуўся. Выбраўшы па галасах найбліжэйшага з 
драгунаў, прыўзняўся і стрэліў. Бязладныя стрэлы ў адказ, крыкі і 
стук капытоў сведчылі, што куля трапіла.

- Адпаўзай, Адам! Я ўслед!
Драгуны пазляталі з коней. Першая страта астудзіла іх запал. 

Але прага помсты, зацятасць, а можа і пачуццё абавязку схілілі 
іх працягваць пераслед. Пайшлі падковаю, пераклікаючыся для 
смеласці. Раман ніяк не мог вызначыць, дзе камандзір. Калі яго 
выбіць, астатнія, можа, адступяцца. У драгунаў, апроч колькас- 
най, істотная перавага - мушкеты. Трапіш на вока - не мінаваць 
бяды. Гэтым разам Раман рашыўся на два стрэлы. Вораг стаў 
больш асцярожны і зручнага моманту можа не надарыцца.

- Адам, як стрэлю, кідайся подбегам. Я за табою, - Раман па- 
казаў напрамак.

Адвёў куркі пісталетаў. Адзін трымаў правай рукою, другі ле- 
вай за рулю, каб імгненна перахапіць. Страляць з левай - мала 

шанцаў. Палічыўшы сабе раз-два-тры, стаў у рост. Драгуны ас- 
лупянелі ад неспадзеўкі. Двум гэта каштавала здароўя ці жыц- 
ця. Але адначасна грымнулі мушкеты астатніх. Кулі свіснулі ля 
самай галавы Рамана.

- Калі свіснулі, то ўжо не мае! - Ён, прыгнуўшыся, кінуўся 
ўслед за Адамам.

Прабег сажняў дваццаць і пляснуўся на зямлю.
- Наб'ем пісталеты!
- А куды адыходзім? - запытаў Адам.
- Абы далей, атам пабачым.Усёжтрох, здаецца, ссадзілі, ляг- 

чэй будзе. Толькі б падмога не прыляцела на страляніну.
Паслухмянасць і спакой студыёзуса радавалі Рамана. Як ні 

кажы, хлопец неабстраляны, а трымаецца. Ізноў пачалося па- 
вольнае адпаўзанне. Драгуны таксама ішлі асцярожна, прыгіна- 
ючыся ўпоравень з каласамі, пакінуўшы коней ля тых, выбітых з 
шэрагу.

- He спяшаюцца, - шапнуў ён. - Горш, што жыта канчаецца, 
побач голае месца. Там яны спадзяюцца нас упаляваць.

- Гэта Каменны выган, як мы яго завем, - адказаў Адам. - Там 
далей каноплі, крыху ўлева.Тут ужо наша поле, дваровае.

- Каноплі, кажаш! - узрадаваўся Раман. - Тое, што нам трэба! 
Але спачатку саб'ем тых з тропу. Кінемся ўправа сажняў на дзе- 
сяць, а тады назад.

- Ясна, - матлянуў Адам галавою.
Згледзеўшы, як захвалявалася жыта, жаўнеры кінуліся на пе- 

рахват, каб не даць уцекачам вырвацца з ачаплення. Засталося 
іхтолькітрое і ланцуг мог быць альбо закароткі, альбо няшчыль- 
ны. А стралецкія здольнасці ўцекачоў пахіснулі веру драгунаў у 
лёгкі поспех. Яны пайшлі жытам уздоўж выгана, ахапіўшы знач- 
ную паласу, каб перакрыць адыход углыб поля. Спадзяваліся 
рана ці позна адціснуць уцекачоў на выган. Але атрымалася так, 
як разлічваў Раман. Іх гналі да канопляў. На стрэл трэба яшчэ 
пачакаць. Нечакана цішу прарэзаў залп трох мушкетаў.

- He рухайся! На страх бяруць, каб здрадзіліся.
Сапраўды стралялі навослеп. Раман пакарыстаўся, пакуль 

тыя набіваюць зброю і выглянуў. Для пісталетнага стрэлудрагу- 
ны былі далекавата. Затое канаплянае поле побач. Ад жытняга 
яго дзяліў нешырокі прагал, незасееная нічым паласа. Яе давяд- 
зецца перасягаць пад прыцэлам. Далей у жыце не адседзішся. 
Ды і дапамогі драгунам пара чакаць.

- Зараз, Адаме, самае страшнае...
- He бойся, зраблю, як скажаш.
Раман адпоўзуглыб, Адам затаіўся на ўскрайку. Перачакаўшы 

хвілю, Раман узняўся і ляснуў у напрамку драгунаў, не мерачы- 
ся і тут жа кінуўся ўглыб жытоў, не надта хаваючыся. Драгуны 
стрэлілі ў адказ і кінуліся напярэймы. Але не вельмі пабегаеш 
жытам у цяжкіх драгунскіх ботах. Яктолькі Раман стрэліў, Адам 
зайцам кінуўся цераз прагал і зніку густых каноплях.

- Добра, што ўрадзілі, - мільганула думка.
Чакаць Рамана давялося нядоўга. Ён уваліўся ў каноплі пад 

гром стрэлаў услед. Адна з куль знайшла Адама і смаганула па 
плячы. Ён спачатку не адчуў болю і толькі згледзеў парваны ру- 
каў і адчуў макрэчу пад пальцамі.

- Зачапіла?! - з трывогай запытаў Раман. - Пакажы!
- Нічога, дрэпіна, - адказаў Адам, хоцьтвар яго крыху збялеў.
Але Раман не адставаў.
- Паварушы рукою. Дай зірну. Сапраўды,здаецца нічогастраш- 

нага. Паўзем, браце, хутчэй, балазе каноплі яклес. Праўда, відаць, 
дзе рухаемся, таму рыўкамі, з пярэдыхам. Там далей рэчка?

- Рэчка, - пацвердзіў Адам, а проста перад намі двор. - Адам 
горка ўсміхнуўся. - Атуды якраз нельга.

Нечакана ўсміхнуўся і Раман.
- А мы туды і скіруемся. Слухайся і ўсё будзе добра.
- Што ж мне, шараговаму, застаецца?
Канаплянае поле было нешырокае і нядоўгае, таму драгу- 

ны ўздыхнулі з палёгкай. Звер сам забег у пастку. Уцекачы мелі 
дарогу на выган, на адкрыты поплаў ля рэчкі, альбо проста пад 
іх мушкеты. Іншы напрамак - у двор, куды ўжо з тулатам улятаў 
дзесятак драгунаў. Адкажуць нягоднікі, калі яшчэ жывымі заста- 
нуцца. Трымаючы зброю напагатове, вахмістр і двое жаўнераў 
павольна адціскалі ўцекачоў да пабудоў, што ўшчыльную сталі 
за каноплямі. Іржанне коней.звон збруі на малымдзядзінцы два- 
ра здаваўся ім вясёлай музыкай. He хацелася ў апошнюю хвіліну 
аблавы трапіць пад канфедэрацкую кулю. На рык вахмістра 
некалькі жаўнераў кінулася дапамагаць загоншчыкам. Каноплі 
прачасалі як грэбнем. Знайшлі скрываўленую анучку і набіты 
пісталет без намаграмаў і гербаў. Звычайны вайсковы пісталет. 
Уцекачоў ані знаку.

* * *

Паручнік Будрэвіч шалеў. Мала таго, што страцілі трох сваіх, 
маючы шэсць супраць двух, амаль бяззбройных, дык яшчэ далі 
ім выслізнуць з-пад носа.

- Тут яны! Тут! - віскліва выкрыкваў ён, круцячы каня па цес- 
ным дзядзінцы. - Ператрэсці гэта гняздо праз сіта!

Пані Ганна выйшла на крыкі, абапіраючыся на свой кіёчак.
- Што тут за вэрхал? He на кірмашы, панове! - строга пра- 

мовіла яна да афіцэраў. - Ізноў пан са сваімі незразумелымі кло- 
патамі, - заўважыла Будрэвічу.

- Клопаты, шаноўная пані, не мае асабістыя, а дзяржаўнай 
вагі! - пыхліва зазначыў паручнік. - Каб іх зменшыць, адкажыце, 
дзетут перахоўваюцца два злачынцы. Яны восьтолькі што зніклі 
ў гэтым двары!

Пані Ганна грэбліва махнула рукой.
- Я іх не бачыла, то і дапамагчы не магу. Хоць і згледзеўшы 

іх, не ўпэўнена, што пагадзілася 6 на гэта, ведаючы вельмі свое- 
асаблівае разуменне злачыннасці панам паручнікам. Урэшце 
шукайце сваіх злачынцаў, толькі не пляндруйце двара, як то ў 
вашых хаўруснікаў у завядзёнцы. Апытваць людзей таксама не



200
ІІІІІІІІІІІІІІІІІІІІІІІІІІІІІІІІІІІІІІІІІІІ

забараняю, - пані Ганна павярнула да альтанкі пад грушаю і села 
там, каб мецьдвор на воку.

Разумела, што пры ёй вялікай шкоды, альбо рабунку чыніць 
не наважацца. Некалькі гадзін шныпарылі жаўнеры па ўсіх за- 
кутках, каморах, гарышчах, лазілі ў сутарэнне. Паролі палашамі 
сена ў стадоле, зазіралі ў яслі, пераварочвалі бочкі, абстуквалі 
сцены. Агледзелі ўсе пакоі дома, хоць трапіць туды незаўважа- 
ным не мог ніхто, 6о драгуны Будрэвіча тады ўжо круціліся на 
дзядзінцы. Але ўсё дарэмна. Нешматлікая дворня хрысцілася і 
клялася, што нікога чужога ад ранку не было.

Калі першы гнеў апаў, Будрэвіч пачаў ацэньваць становішча 
больш цвяроза.

- Барсук у нары! Калі гэтыя ёлупні не ламыляюцца, нават 
два, - ён задаволена пацёр рукі. - Застаецца выпудзіць, а да пары 
сцерагчы, каб не выслізнулі незаўважна...

«Канфедэрацтва» Адама Барташэвіча, падмацаванае ўцё- 
камі, проста як тая манна жыдам маісеевым. Цяпер пагроза 
канфіскацыі павінна падзейнічаць на старую пані. Несумненна, 
дзеля ўнука пойдзе на любыя саступкі. Падкажам, што можа яго 
не пабачыць не тое што вольнага, але і жывога. Уцёкі з-пад вар- 
ты і следства ў справах дзяржаўных гэта не цапу-лапу, шаноўная 
пані!

Паручнік пакінуў у двары пяцёра жаўнераў і ад'ехаў злы, але 
перакананы ў канчатковай перамозе.

Гэта злосць не праходзіла ад Нясвіжа. Тады ў княскай канцы- 
лярыі яго сустрэлі спакойна. Канфедэрацкую паперыну праг- 
ледзелі ўважліва, пахвалілі за пільнасць, паспачувалі перанесе- 
ным нягодам, але не ўстрывожыліся. Прысутнасці канфедэратаў 
у ваколіцах не адчувалася. Да таго ж якраз падыйшлі харугвы 
з-пад Слуцка, абаронцаў хапала. Паручнік не надта ўдала вы- 
круціўся адтлумачэнняў пра невядомага Галса, і палічыўза леп- 
шае ад'ехаць. Нічога не набыў, але і не страціў - суцяшаў ён сябе, 
вяртаючыся ў Лубень.

Тут прычын радавацца было яшчэ менш Будрэвіч не знаход-

зіў супакою, пакуль не распытаў, каго мог, пра ўцёкі студыёзуса. 
Вельмі зацікавіла дапамога невядомых маладзёнаў пад выгля- 
дам вучоных. Нагадалася апавяданне стрыечнага брата Катові- 
чаў Сцяпана пра маладога конніка, што перашкодзіў пагоні за 
М.усічамі. Абодва выпадкі моцна пасавалі да звычак Галса. He 
будзь Апанас такім дурнем, можа і далося 6 удакладніць падра- 
бязнасці для выкрыцця гэтай таямнічай асобы. Сённяшнія зух- 
валыя ўцёкі на думку паручніка маюць дачыненне да студыёзу- 
са. Вось у лесе знайшлі пакінутае стойбішча, але Юзік з Іванам 
божацца, што там гасцявалі ледзь не напярэдадні. Слядоў не 
відаць, але ж абое на гэтым знаюцца. Калі сённяшнія ўцекачы 
адтуль, то адзін з іх, вельмі верагодна, Адам Барташэвіч, студыё- 
зус. Землі ягоныя, ды і знік у двары. Вельмі верагодна, хоць і не 
доказна. А хто ж другі?

* * *

Хітры Марка ўжо з раніцы быў ля карчмы. Даведаўся, што 
пан вахмістр ізноў у арышце, і ўздыхнуў з палёгкай: няма стра- 
ху сустрэцца. Дачакаўся, калі пан паручнік Будрэвіч выйдзе на 
ганак. А той, пацягваючыся як кот, ужо аглядаў бязрадасны мес- 
тачковы краявід. Ашалець можна з нудоты. I не адскочыш ніку- 
ды за цэлы дзень, калі адказны за варты і ўсё іншае. 3-за нечага 
пачаць, зірнуў на прыгорбленага мужыка на прыступцы. Марка 
падхапіўся як апечаны.

- Дзеньдобры, паночку!
- Што табе? - лена запытаў паручнік, разумеючы, што стары 

тутза нейкай патрэбай.
Нібыта бачыў недзе гэту зморшчаную пысу, але ці варта 

ўспамінаць.
-Я, паночку, наконт Сіўкі з брычкаю,- кланяючыся ледзь 

не з кожным словам, пачаў Марка. - Добрыя людзі падказалі, 
што знайшоўся і ў вас сталуецца. To хацеў 6ы яго забраць, 
падзякаваўшы.

Будрэвіч рагатнуў. Пазабавіў яго стары дурань.

- Калі і сталуецца, якты кажаш.то неўмяне, а ў стайні. Але ці 
твой гэта конь? Навошта кінуў без нагляду?

-Мой, паночку, маёй пані, пані Ганны Барташэвічавай, зна- 
чыць, і брычка наша! Я вось яго паклічу і на мой голас прыйдзе. 
На каго іншага ніколі, бо ад маленства мой гадунец. А тых жа 
трох было, то і адабралі.

Паручнік стаў больш уважлівым. Любая чутка наконт гэтай 
запрэжкі так ці гэтак звязана з аблавай.

- Дык як жа тое здарылася?
- Як заўжды, паночку, з гэтымі лайдакамі. Я да лесу за кор- 

чыкамі на смаллё, а яны з кустоў! «Злазь і не марудзь, нам ехаць 
трэба! А куды і наколькі, не табе, хаме, ведаць. А што пані табе 
скуру выгарбуе, то гэта толькі на карысць». Вось і ўсё апавядан- 
не, паночку. Думаў, што не пабачу больш нашага Сіўку.

Марка гаротна апусціў галаву і шмаргануў шапкай па твары. 
Паручніка здзівіла, што рабаўнікоў было трое.

- Дык іх было аж двое на цябе аднаго? - хмыкнуў Будрэвіч.
- He двое, паночку, а трое, - удакладніў Марка. - У гадах ужо, 

тварам то нібы цыганы, але то можа ад вогнішча, 6о дымам ад іх 
патыхала, як не раўнуючы, са смалакурні.

Будрэвіч задумаўся. Такое магло здарыцца. Маглі набрысці і 
лясныя валацугі. Алетыя незвалілі б трох драгунаў пісталетнымі 
стрэламі. I дзе, у такім выпадку, падзеўся трэці? 3 задумы яго вы- 
веў жаласлівы голас старога.

- Загадайце аддаць Сіўку, паночку, Я ж пані дагэтуль не прыз- 
наўся. Яна ж з мяне скуру спусціць. А мне яшчэ паніча знайсці 
трэба, а як жа гэта пешкі.

Паручнік насцярожыўся.
- Якога паніча?
- Нашага, паночку. Таго, што ў арышце трымалі ды збег. A 

куды збег? Пані кажа: знайдзі, бо іначай скуру спушчу. А я думаю, 
ці не звялі яго нячысцікі, - Марка ізноў пакарыстаўся шапкай.

-Ты гэта пра каго, хаме?! - натапырыўся паручнік.

Марка як не заўважыў незадаволенасці афіцэра. Пляснуў ру- 
камі і залемантаваў:

- Ды пра іх, ірадава племя! Збавіцеля нашага на крыжы за- 
губілі,то што ім сваімі чарамі беднага паніча жыцця пазбавіць!У 
іхнім жа котлішчы марнаваўся!

- Ціха ты! - плюнуў паручнік. - Ніхто яго жыцця не пазбавіў. 
А вось уцякаў ён дарма. Выпусціць яго меліся па маім вяртанні 
з павету. Усё высветлілася на яго карысць. А зараз будзе хавацца 
здуру ды на такіх, як твае крыўдзіцелі, нарвецца.

- Ой, можа здарыцца, паночку! - забедаваў Марка. - А дадо- 
му не пабег, 6о там, думае, яго найперш шукаць пачнуць. Што 
рабіць, што рабіць!?

Роспач старога кранула нават суровага жаўнера Будрэвіча. 
Прынеслі чэрці дурня, але ці варта на іх злаваць, калі можна гэ- 
тай дурнотай пакарыстацца.

-Хацелася 6 табе дапамагчы, чалавеча, бо бачу, адданы з 
цябе слуга. I паніча твайго гарачага шкада. Яму 6 за паненкамі 
аглядацца, а не па лесе бегаць. А што ў тваёй пані толькі гэты 
маёнтак?

- Чаму, паночку? фальваркі ёсць неблагія, панам-нябожчы- 
кам прыкупленыя. Яны ў дзяржаву здадзеныя, арандатары ўсе 
гаспадарныя, так што прыбытак неблагі. He бедная мая пані! - з 
гонарам паведаміў Марка.

- Вось падумай, куды 6 твой паніч мог скіравацца ды там і 
шукай, - спагадліва параіў паручнік. - He пойдзе ён да чужых.

Марка пачухаў патыліцу, з удзячнасцю зірнуў добраму 
пану ў вочы.

- Шчырую праўду кажаце, паночку, каб нашай пані вас 
чуць, a то...

- Скуру з цябе спусціць, - засмяяўся паручнік. - Хочаш, давай 
разам прыкінем, дзе ён хутчэй за ўсё апынуўся?

Твар старога заззяў такой радасцю ад прапанаванай дапа- 
могі, што сумнявацца ў шчырасці нікому не прыйшло 6 у галаву.

Будрэвіч палічыў за лепшае працягваць роспыты ў пакойчы- 
ку. Марка сеў на лаву і ўтаропіўся ў паручніка, як у варажбіта. 
Згодна вырашылі, што бліжэйшыя фальваркі, Ігнатаў і Хвядосаў, 
паніч на схованку не выбера. He пойдзе ў аддалены Чапунь, 
6о паніч ад маленства пасвараны з тамтэйшым панічом. Далей 
ішла Крынічка, моцны, спраўны фальварак, і на сховішча нібы 
надаваўся. Паручнік старанна занатоўваў добры пані Ганны Бар- 
ташэвіч, немарнуючы грошай на гродзкіх урадоўцаў.

- Але туды ён не пойдзе! - рашуча аб'явіў Марка.
- Чаму? - Будрэвіч адарваўся ад запісаў.
- Пані з гаспадыняй пасвараныя. За рознымі каралямі сталі.
Чаго-чаго, але гэтага паручнік не чакаў. Няўжо і жанчын за- 

хапіўтой падзел?
- За якім жа кожная, цікава? - размовы паручніка з пані Ган- 

най не наводзілі на яе глыбокае, аж каб сварыцца, захапленне 
палітыкай.

-Адна, гэта значыць наша пані, - пачаў Марка грунтоўнае 
тлумачэнне прычын нязгоды, - за бубновым, а тая крыніцкая - за 
чырвенным.

Паручнік не разявіў роттолькі таму, што спахапіўся, з кім мае 
размову.

- He скеміў я, чалавеча.
- А што тут кеміць, паночку? - у сваю чаргу здзівіўся Мар- 

ка. - Там дзяўчына на выданні, а абедзьве пані страх як гадаць 
любяць. Вось і паспрачаліся, які той паненцы кароль выпаў: 
чырвенны ці бубновы. А чырвенны, каб ведалі, паночку, то наш 
паніч, і ў Крынічцы на яго маюць вока. He сунецца ён туды, 6о 
забрытаюць яго там і квіта! А пані наша таго сабе не зычыць.

Марка не здагадваўся, - ды і адкуль - што паручнік можа 
мець чыста асабістую цікаўнасць да маёмасці Барташэвічаў, 
таму не ўнікаў тлумачэнняў аб стане гаспадаркі, балазе няб- 
лага ведаў усё.

- Яшчэ ёсць Рушніца, але...



205
llllllllllllllllll

-1 туды яму не рэзон! - здагадаўся паручнік, якога ўжо за- 
баўляла гэта гульня. - А што прычынай?

- Я там пасвараны, - паведаміў Марка і дадаў, падумаўшы: - 3 
усімі.

Паручнік не хаваў здзіўлення, хоць перад ім сядзеў мужык.
- Божа мілы! Аты тут пры чым?
- Як гэта, паночку, пры чым! - з крыўдай у голасе ўсклікнуў 

стары. - Я, каб ведалі, у пані пры ўсім. А рушніцкіх падлавіў на 
несумленнасці: спрабавал і з тузіна снапоў аддацырыдымчасам 
дамова была на кожны трэці. He выйшла па іхняму, то і ўз'еліся 
на мяне, таму і панічу не паспрыяюць.

Марка памаўчаў, каб паручнік лепш усведаміў складанасць 
дачыненняў з арандатарамі, а можа чакаў пытанняў. Будрэвіч 
таксама маўчаў, праглядаючы свае нататкі. Спіс выглядаў са- 
мавіта. Ведаў, што іншы фальварак меў надзел як добры маён- 
так, хіба палацыка нехапала.

-Дык выходзіць, недзе хавацца твайму панічу? Можа ён, 
скеміўшы, ужо дадому тэпае?

- Ці ж ён дурань, паночку, адразу перціся? Самі ж казалі, там 
яго шукаць будуць, а галоўнае - пані з яго скуру спусціць за пад- 
ман.

Будрэвіч хмыкнуў, уявіўшы разгневаную пані Ганну за пака- 
раннем улюбёнага ўнука.

- Сярдзітая ў вас пані. Няўжо і паніча б'е?
- Б'е не б'е, але кійком пагладзіць можа, - ухіліўся Марка ад 

глыбейшага тлумачэння. - За ўцёкі, што такі зух, можа і пахваліць, 
а за тое, што на паляванне паехаў ды там па паненках шастаў, не 
даруе. - Марка патупіўся ва ўдаванай скрусе. - Скуру спусціць.

Паручнік зразумеў, што мова не пра маркаву скуру і за- 
смяяўся.

- Дык жа раз казе смерць! Колькі ж у цябе тых скур! Але як 
гэта ты ўсе таямніцы ведаеш?

Марка хітравата прыжмурыўся.

- Паколькі я ў паніча нібы даязджачы, то як не ведаць. У тым 
Кракаве студыёзусаў, як вераб'ёў на таку, то бацькі за дочкамі 
сочаць сувора. Сваім парадкам кожная мае на выбар. А ў нас на 
ўсё наваколле - адзін гэткі. To як маладзёну не пагойсаць? Га? - 
Марка зірнуў на паручніка, спадзеючыся зразумення. - А пані 
гэта не ўхваляе!

Будрэвіч пацвердзіў слушнасць выказанага. Ён усё ж не вы- 
ключаў, што яго спрабуюць, калі не ўвесці ў зман, то пахіснуць 
у прызнанні вінаватасці Адама Барташэвіча. He сам гэты вер- 
ны служка такое прыдумаў. Проста пані Ганна, не маючы каго 
спрытнейшага, паслала яго з завучанай легендай. Адкуль ёй ве- 
даць, што паручнік Будрэвіч першы не верыць у вінаватасць яе 
Адася.

-Таму, паночку, - асмелены ўвагаю афіцэра, працягваў ста- 
ры, - час патрэбен. Пані пасярдуе, кійком мяне пачастуе, тады 
можна і панічу да яе ног прыпасці. А пакуль мой першы клопат 
- знайсці яго, пакарміць, пераапрануць у чыстае.

-Дык дзе ж яго шукаць, калі ўсюды нельга? - паручнік 
паціснуў плячыма.

- Дык вы ж самі пане вызначылі! - усклікнуў Марка, пазіраю- 
чы на Будрэвіча як на святы абраз. - Калі ўсюды нельга, то ён у 
Дуброўках!

- А што гэта за Дуброўкі?
Натхнёны паручнікавым адкрыццём, Марка з захапленнем 

расказваў пра невялікую ваколіцу ў пару ладных фальваркаў.
-Там якраз усё ў лад. I міжсобку, і з паняй, і з панічом, нават 

са мною.Туды можна кожнаму ехаць, а панічу і пагатоў. Як гэта 
я сам не дапетрыў? Але ж на тое адпаведнай галавы трэба! - 
Погляд Маркі выразна паказваў, пра чыю галаву мова. - Калі 6 
мне коніка...

- Праз ноч паедзеш, чалавеча? - здзівіўся Будрэвіч, злавіўшы 
сябе на тым, што каня з брычкаю гэтаму хаму верне.

Марка адчуў тое самае, але не здрадзіўся ані са здагадкай, 
ані з радасцю. Калі Сіўку аддадуць, значыць не ўпэўнены, што

лавілі паніча з таварышам. I то добра. А няхай яшчэ праедуцца 
да Дуброўкі...

- Сіўка мой - вучаны. Абы на тракт. Атам лейцы да біла пры- 
вяжу, пугу прыладжу, каб па клубах яго казытала, а сам - пад 
кажух. Ля Дубровак прачнуся - а там паніч. Як і дзякаваць вам, 
паночку! - Марка ў соты раз пакланіўся паручніку.

...Калі Марка выправіўся ў дарогу, за ім назіркам пайшоў 
драгун з больш кемлівых. Адрапартаваў, вярнуўшыся, што ста- 
ры доўга стаяў на тракце ў нерашучасці, хрысціўся, азіраўся на- 
зад. Пасля сярдзіта плюнуў і смагануў лугаю свайго «вучанага» 
Сіўку. А паручнік задумаўся, з кім ён усё ж размаўляў. 3 хітрым, 
хоць і мужыком, але дарадцам суворай пані, ці з блазнаватым 
старым, што ўпрыгожвае шэранькі жыццяпіс выдуманымі пад- 
зеямі, сваёй уяўнай значнасцю, неіснуючымі ўплывамі на пані, 
што час ад часу спускае з яго скуру. А тая скура, як зірнеш, не- 
вядома на чым і трымаецца. Хто ж з нас каго імкнуўся абхітрыць 
і каму гэта ўдалося?

Шляхоцкая пыха перашкаджала паручніку аддаць належнае 
здольнасцям хама. Затое ўпэўніўся, што за маёнткі Барташэвіча 
варта пазмагацца. Уцёк як канфедэрат, вораг каралю. Найлепш, 
каб знайшоўся мёртвы, а з уцекачом гэта прасцей. На ўсялякі 
выпадак трэба праехацца па тых фальварках. Няхай у Хвастова 
вочы загарацца, ды і самому варта агледзець.

* * *

Паручнік меў слабыя спадзяванні злавіць уцекача ў Дуб- 
роўках, альбо дзе яшчэ. Важней было ўзняць шум, пусціць по- 
галас, што ўпарта шукаецца бунтаўнік, уцякач з-пад варты. Буд- 
рэвіч у душы вінаваціў Рэкуця ў нестаранных пошуках уцекача 
ў першыя дні. Тады было лягчэй узяць след. Але і зараз яшчэ 
не позна. Вярнуўшыся з Нясвіжа, паручнік старанна ўзважыў усе 
сабраныя звесткі і падзяліўся сваімі меркаваннямі з рэгімэнта- 
рам. Бачыў яго хутчэй як роўню, чымся як начальства, але важна 
было мець яго на сваім баку.

- Шляхта заўсёды хаваецца паблізу сваіх маёнткаў. У вайне 
між сваімі на чужых палягаць рызыкоўна.

- Гэта ты да чаго? - не зразумеў Рэкуць.
- Да таго, што студыёзус хаваецца на сваіх землях. Першае 

- знаёмцаў па маладосці і працяглай адсутнасці ў яго няма. 
Другое - ад'ехаць у Кракаў незаўважна цяжкавата, навокал 
поўна войска. Трэцяе - уцёк ён з дапамогаю канфедэратаў, 
хутчэй за ўсё Галса.

Рэкуць кіўнуў на знак згоды.
- Палегчыў ён нам працу, калі зловім. Меў нейкі шанец да- 

весці сваю недатычнасць да канфедэратаў, але ўцёкамі зруйна- 
ваў яго падчыстую.

Будрэвіча вельмі задаволіў падыход рэгімэнтара.
- Ён альбо ў атрадзе гэтага Галса, альбо хаваецца, каб 

з'ехаць, - сказаў паручнік. - Трэба выгнаць з нары маладога 
ліса і зацкаваць.

- Слушна, - пагадзіўся Рэкуць.
Вось і ўзяўся паручнік аб'язджаць маёнткі і фальваркі, не 

мінаў вёсак і малых засценкаў. Быў упэўнены, што праз Адама 
Барташэвіча ёсць нейкі шанец натрапіць на сетку канфедэратаў. 
Несумненна маюць кагосьці і ў Лубені. Пасля ўцёкаў гэта было 
бясспрэчна.

...Трапіў пан паручнік і ў Шалашы. Лічыў патрэбным вы- 
светліць пэўныя акалічнасці, рассеяць, калі не паглыбіць, пэўныя 
падазрэнні, якімі ні з кім пакуль не падзяліўся.

Склаўшы выразы шацунку гаспадару і перапрасіўшы за 
раптоўны візіт, Будрэвіч патлумачыўся службовымі абавязкамі. 
Павінен апытаць навакольную шляхту ў сувязі з уцёкамі канфе- 
дэрацкага ганца. Хацеў бы перамовіцца з шаноўнымі панамі сту- 
дыёзусамі, паколькі яны акуратдома.

- Сын, ведаеце, лянівы, - паскардзіўся пан Вярыга, - надоечы 
ледзь не сілком уціснуў у карэту. Павёз у Вільню некалькі папе- 
рын. А сам толькі што з Ашмяны.

-Хочацца хлопцу дамовага спакою, пацешыцца цішынёй 
пасля гарадскога тлуму, - з разуменнем кіўнуў паручнік.

Пан Вярыга паціснуў плячыма:
- Можа і так. Вось і пляменнік не любіць, як яго трывожаць 

пад час працы, нервуецца, злуе. Зарыўся ў свае кніжкі, толькі 
вушы тырчаць.

- Я, з дазволу пана, толькі на хвіліначку, - засцярогся Буд- 
рэвіч, кіруючыся да дзвярэй, з-за якіх даносілася невыразнае 
мармытанне.

Пастаяў імгненне, пастукаў, прыслухаўся. Зразумеўшы цішу 
як дазвол, адчыніў дзверы і зайшоў. Пасярод пакоя поўнага кніг, 
папер, нейкіх шкляных і драўляных прылад стаяў прыгорблены, 
а хутчэй гарбаты маладзён у парыку і нямецкім строі. Ён мар- 
мытаў нешта, звяртаючыся да статуі ў куце пакоя. Згледзеўшы 
наведвальніка, узвысіў голас:

- Concors paterni luminis,
Lux ipse lucis et dies,
Noctem canendo rumpimus;
Assiste postulantibus.
- Што, васпан, скажа на гэта? - вучоны муж павярнуўся да не- 

чаканага слухача.
- Скажу, што мудрасць старажытных усведамляецца ста- 

раннай навукаю і няспыннымі практыкаваннямі! - паручнік 
перавёў дых.

Студыёзус шпаркімі крокамі перасек пакой і стаў перад Буд- 
рэвічам.

- Вы першы і лакуль адзіны ў гэтай 6арбарскай ваколіцы, хто 
здолеў даць уцямны адказ на простае пытанне. 3 панам будзе 
прыемна дыскутаваць, - сцвердзіў студыёзус і ўзмахнуў галавою, 
абсыпаўшы паручніка пудраю.

- Мушу прызнацца, што мой занятак і выхаванне не дазваля- 
юць мне стаць да бар'еру з чалавекам вашага ўзроўню, - сціпла 
прамовіў паручнік, атрасаючы пудру з мундура. - Гэта быў 6ы

незаслужаны гонар.
Маладзён кінуў на суразмоўніка праніклівы позірк. Пера- 

канаўшыся, што выказвалася шчырае разуменне сітуацыі, лас- 
кава кінуў:

-Затое якая нагода дасканалення! Паэзія мае ўласцівасці 
музыкі. Чалавек спасцігае гармонію строф, як музыку струн, a 
ў душы нараджаецца слоўная раўназначнасць. Менавіта яна, 
выказаная ўслых і ёсць пераклад, чым я зараз заняты. Нажаль, 
немагчыма знайсці каго-небудзь з арфай.

Натхненне творцы патрабавала неадкладнага ўвасаблення. 
Ён штурхнуў паручніка да статуі.

- Стойце і слухайце! Вочы лепш заплюшчыць, Гамэр, да прык- 
ладу, быў сляпы! Учуйцеся, шаноўны, - насцярожыўтворца:

0 ты, саўдзельнік радасны,
Цяпла агню айцоўскага,
Як дзённых светачаўтвой бляск,
Табе наш спеў начной парой.

Будрэвіч расплюшчыў вочы і глянуў на гаспадара пакоя во- 
кам лекара. Вар'ят, ці паэты ўсе такія?

- Брэвіарум раманум! - ускліцаў нястомны працаўнік, не зва- 
жаючы на разгубленасць слухача. - Рымскі малітоўнік! Але па- 
эзія - не дзіця спеху! Гэта праца разбяра на камені! Толькі так 
прыходзіць поспех!

Пан студыёзус пачаў ліхаманкава гартаць фаліянтпоўны па- 
пяровых закладак.

-Адзін гэты трактат- неабсяжнае поле працы! - усклікнуў 
ён і кінуўся да стала, каб запісаць знойдзеную цытату.

Паручнік скарыстаў імгненне і вымаўляючы, як замову: 
«Служба, васпане! Служба!», падаўся задам да дзвярэй і вы- 
слізнуў з пакоя.

Вучоны маладзён уварваўся ў пакой дзядзькі, калі паручнік 
развітваўся з панам Вярыгам.

- Служба! Служба! - спаслаліся абое на настойлівыя патраба- 
ванні затрымаць у гасцях такога жаданага дыспутанта.

Супакоілі пакрыўджанага студыёзуса мажлівасцю пазнейшых 
сустрэч у больш спрыяльны час...

...Кал і паручнікапынуўся за варотамі, пан Вярыга.стрымліваю- 
чы смех, запытаў:

- Што вы такое ўтварылі? I які фігель рыхтуеце?
-Уратавалі добрага хлопца, тата, - адказаў студыёзус, сцяг- 

ваючы парык. - Нам на блазноты ўжо няма ахвоты! - прасканда- 
ваў ён узнёсла.

Пан Вярыга паківаў галавою, не то ўхвальна, не то з дако- 
рам.

- Робячы што рызыкоўнае, нельга следу пакідаць!Тут не Кра- 
каў і не Варшава. фіглі студыёзусаў могуць моцна ацірацца аб 
палітыку, а яна ў нас порахам пахне.

- Разумею, што пахне, але не ўсё скеміў.
Пан Вярыга па звычцы прайшоўся з кута ў кут. Як і пані Ганна, 

не хацеў, каб сын блытаўся да палітыкі, лічыў, хопіць яго ўласна- 
га ўдзелу. Разумеў, што ўзрост 6ацькоўскай забароны застаўся ў 
мінулым, спадзяваўся на зразуменне.

- Перш чым цікавіцца асобай майго пляменніка, бо сын пае- 
хаў да Вільні, пан паручнік гжэчна прасіў пазычыць пэўны мун- 
дур, які я, па чутках, маю.

- Ого! - хлопец збянтэжыўся. - А навошта ён яму?
- Нібы дзеля маскараду.Такі ў нашым павеце Версаль, - хмык- 

нуўпан Вярыга. - Ая думаю, паказацьтаму-гэтамуўЛубені, ці не 
пазнаюць.

Пан студыёзус спахмурнеў. He думалася, што справа мундура 
неяк выплыве. Пан Вярыга заўважыў трывогу сына.

- He палохайся, - супакоіўён. - Бацька ў цябе не горшы хітрун. 
Паказаў яму мундур, адпрасаваны, чысцюткі, з пахам застарэлай 

табакі. А як сказаў яму, што гэта парадны мундур афіцэра дацкай 
палацавай варты, падарунак дзеду з дацкага паходу, зніякавеў. 
Разумею, кажа, такую рэч на рэдуту грэх апранаць. Я на суцяшэн- 
не паведаміў, што апранаю выключна на «Дзяды», каб продак 
адчуў, што памяць не згасла.

- Дзякуй, тата. Даруй, не хацелася ствараць табе прыкрасцяў, 
таму ўзяў самаволыза. А як ён да гэтага падкаціўся?

- Кажа выпадкам пачуў ад некага, - адказаў пан Максім. - Ра- 
зумею, сыне, што дзеля дабра стараўся, але і ты памятай: які-не- 
будзь наезд бязглузды, самаволя пройды Катовіча могуць цябе 
разам з сястрою жабракамі па свеце пусціць. Ім абы прычэпка.

- Даруй, тата! - хлопец пахіліўся да бацькавай рукі - Больш 
нічога без тваёй рады! Абяцаю!

Пан Вярыга ўздыхнуў, правёўшы другой рукою па валасах сына.
- На тым і пагодзімся, - прамовіў ён. - А зараз раскажы, што 

можна. Хочацца прыгадаць сваё юнацтва.
Паслухаўшы апавяданне прыгод бакалаўра стасаваных на- 

вук, пан Вярыга доўга рагатаў, выціраючы слёзы.
- Але ж і штукары! А паланенне наша - вашых рук справа?
- Ой, тата! Няўжо лічыш, што вахмістр з намі ў змове? 

Шчаслівае супадзенне!
Разрагаталіся абодва.
-Маршалку павінны дзякаваць, - скрозь смех патлумачыў 

пан Вярыга. - Дзік, кажа, збег, то ў разбойнікаў пазабавімся. А я 
думаю, таго дзіка і не шукалі, захацеў чалавек сум развеяць, бо 
трантаў розных знайшлося, толькі выбірайі

- Вось і панёс кару за канфуз з тым дзіком!
- Добра! Ідзі ўжо ды скінь свой маскарад, - пан Вярыга паля- 

паў сына па мяккаму гарбу. - Адправім пляменніка дахаты.

* * *

Бліжэй да палудня паручнік Будрэвіч вырашыў праскочыць 
па наваколлю, а заадно праверыць, як там у Барташах. Злавіў 
сябе на тым, што клапоціцца пра маёнтак пані Ганны больш, 
чым пра ўсю аперацыю ў павеце. Калі задума з размяшчэннем 
сталага нагляду дасць плён, то ўсё астатняе будзе справай па- 
пяровай. Вахмістр доўбня, канешне, але не выпусціў здабычу, 
загнаў у нару. Нагаладаюцца, нахаладаюцца, засмягнуць...

Паручнік з задавальненнем пералічваў пакуты няшчасных 
вязняў невядомага схрону і бачыў, як яны, ушчэнт змардаваныя, 
здаюцца на яго ласку. А калі хто з іх сапраўды паранены!

У прыемных роздумах не прыкмеціў, як пад'ехалі да брамы. 
Каб не дражніць лішні раз гаспадыню, пакінуў драгунаў на даро- 
зе, заехаў на дзядзінец і аслупянеў ад убачанага.

Адзіным мужчынам, які мог 6ы падбегчы з рапартам, быў 
стары Марка, але і той быў заняты: доўгай палынінай ганяў мух 
надтварамі ляжаўшых покатам пяці драгунаў. Разлягліся волаты 
ў цяньку пабліскай клеці. Мушкеты састаўлены стажком вакол 
убітага ў зямлю кала. Навязаны да кала свойскага выгляду са- 
бачка, не ўстаючы з месца, лена вякнуў на паручніка і паклаў 
галаву на лапы.

-Дзень добры, паночку! - радасна прывітаўся Марка. - A 
паніча ўсё няма. Вы ж, пэўна, да яго? I ў Дуброўках яго не было. 
Дзе шукаць - не даўмеюся?

Стары шчабятаў і нібы не заўважаў раз'юшанасці афіцэра. Па- 
лыніна мерна пагойдвалася над галовамі жаўнераў.

- Дурань ці блазан? - ладумалася Будрэвічу, яктым разам у 
мястэчку. Як і тады, не знайшоў адказу, стрымаў злосць і запытаў, 
наколькі змог, абыякава:

- А гэтыя чаго разлягліся? Бач, султаны! Мух над імі ганяюць! 
- хмыкнуў паручнік.

-Змарыла, - спачувальна патлумачыў Марка. - Але не іх у 
тым правіна.

- А чыя ж? - паручнік ужо здагадваўся.
- Мая, пане, - скрушна прызнаўся стары. - Падрыхтаваў 6а- 

рылачку суседняму пану да імянінаў, як пані загадала, а хлоп- 
цы натрапілі. Здаецца толькі адыйшоўся, а яны і не ўтрымаліся. 
Чыстыя дзеці! А напой жа - огого! - моцны!

Будрэвіч патрабаваў часу, ка6 супакоіцца. Што рабіць з гэтымі 
ваякамі? Дакладваць рэгімэнтару? Ці вартатрымацьтутжаўнераў 
увогуле? Можа тыя са схову ўжо зніклі? Прызнаць такое - Рэкуць 
абсмяе, a то і вышэй даложыць.

- А сабака навошта?
- Мушкеты ж, пане, казённыя, а мне і адыходзіць даводзіцца, 

- здзівіўся Марка нездагадлівасці паручніка. - Навязаў вось, каб 
сцярог, 6о падшыванцы з вёскі забеглі ды крамяні пакралі. Няй- 
начай да крэсіваў.

Будрэвіч не ведаў, смяяцца ці плявацца. Здавалася яму, што 
тут круціцца толькі адзін стары падшыванец.

- Пані яшчэ не ведае, - даверліва шапнуў стары. - Але як да- 
ведаецца...

- Скуру з цябе спусціць, - падказаў паручнік, якому ўжо на- 
дакучыла размова і пачало дапякаць пачуццё бездапаможнасці. 
- Можа і варта было 6!

Паручнік сярдзіта плюнуў і скіраваўся за вароты.
- Лунец! Застанешся тутза старэйшага! -загадаў ён. -Зтабою 

чацвёра бліжэйшых. Атых у які склеп пад замок. Калі вас заспею 
ўтакім выглядзе, адным склелам не абыйдзецца! - ён даў каню 
шпоры.

He ўдасца, відаць, з драгунамі, думалася паручніку. He 
сап'юцца, то і так правароняць. Лепш мабыць патаемны назірк. 
А што, калі пасадзіць тых паляўнічых? I слых і зрок маюць ад- 
паведны. Стаіцца, не варушыцца для іх таксама не навіна. Ну і 
паслухмяныя, 6о няхай паспрабуюць не слухацца!

* * *

Адам асцярожна намацваў нагамі дарогу, не выпускаючы ра- 
манавага крыса.

- Дзе гэта мы? - рашыўся запытаць па нейкім часе.
- Зараз убачыш, - гэтак жа шэптам адказаў Раман.
Яны спыніліся ў поўнай цемры. Раман выкрасаў агню і ад- 

некуль узяў і запаліў свечку. У мігатлівым святле грамніцы Адам 
аглядаў невысокае скляпенне хоць і цеснага, але дастатковага 
для чатырох-пяці чалавек схрону. Запытальна зірнуў на Рамана.

- Лёх твайго прадзеда. Ну і дзеда.
- Ніколі не чуў, - усё яшчэ сцішана сказаў Адам.
- Я таксама нядаўна пра яго даведаўся.
Раман прайшоў да дальняй сцяны і агледзеў яе. Там былі 

нейкія адтуліны, закаркаваныя чопамі з пачарнелага ад часу 
дрэва.

- Можам гаварыць на поўны голас.
- Гэта ад нечаканасці, - патлумачыўся Адам. - Ніколі не думаў, 

што ў двары такая таямніца. А нас не знойдуць? - устрывожыўся 
ён.

- Упэўнены, што не. Інакш 6ы і не палез сюды. Але размяш- 
чайся зручней ды зоймемся тваёй ранай, а пасля падсілкуемся.

Рана, сапраўды была дрэпінай, але забрудзілася пылам і зям- 
лёю, спатрэбілася шматчасу, каб прамыць і пачысціць.

- Прамыем гарэлкай, баюся, каб не набыў гарачкі ды нагна- 
ення, - непакоіўся Раман. - Усё ж не ў пакоі і не на паветры. Атак 
не баліць?

- Трошкі, якдрэпіна, - супакоіў яго Адам.
Пасля лачаставаліся вяндлінай, сухарамі, салам і цыбуляй. 

Усё знайшлі ў кубліках, добра забяспечаным ад мышэй. Была 
пляшка гарэлкі і нават вада. Адам губляўся ў думках, хто пра ўсё 
гэта дбае. Марка? Няўжо не прагаварыўся б? Хто з дваровых? He 
верыцца, застарыя. Распытваць Рамана было неяк няёмка: двор 

не ягоны. А малады гаспадар і не здагадаўся 6, калі 6 не Раман. 
Хто яму сказаў, таксама пытаць не належыць.

- Вось тут і адседзімся нейкі час. Тыя ператрасуць двор і 
напэўна пакінуць нагляд, так што заўчасна вылазіць неразум- 
на, Урэшце тут мала чым горш, чым у лесе, - Раман павёў ва- 
чамі па схованцы. - Здатны дойлід быў твой прадзед. Заўваж 
як дыхаецца.

- Прынамсі вальней, чым у шлёмавай каталажцы, - засмяяўся 
Адам. - А куды дым? - ён паказаў на невялікую каменку.

- Трэба падладжвацца, калі ў доме печы паляць.
Напружанне пачало саступаць стоме. Можа і рана сваё да- 

давала.
- А ты кладзіся, - параіў Раман. - Бачыш, тут усё, што трэба. 

Толькі не пытайся, хто гэта робіць, - ён усміхнуўся, каб змякчыць 
адмову.

- Ясна, - пагадзіўся Адам. - Палітыка, змовы, таямніцы.
- Ага, - засмяяўся Раман. - Менавіта так.
- Расказацьу Акадэміі,то не павераць. А бабуля пра схованку 

ведае?
- Мабыць не, - падумаўшы адказаў Раман. - Паплечнікі дзеда 

ведаюць.
Ён вымасціў падгалоўе, разаслаў кажух, дапамог Адаму ра- 

зуцца. Адчуваў віну, што не ўсцярог хлапца. Стараўся не думаць, 
што магло быць горш. Але пакідаць яго ў палоне было рызыкоў- 
на. Цікавасць Будрэвіча і маскаля да маёнткаў была ясным па- 
пярэджаннем пра магчымы лёс адзінага нашчадка без мужчын у 
сям'і. Пані Ганна ад наезду не адаб’ецца.

- Кладзіся, браце, ды засні. Атам і я за тваім прыкладам. Нам 
тут, што дзень, што ноч без розніцы.

- А гэта што? - Адам кіўнуў на драўляныя затычкі.
- Яшчэ адна таямніца! Спі,
Адам заснуў хутка, як паслухмянае дзіця.



217
llllllllllllllll

- Набегаўся, якзаяц, - падумаў Раман.
Сам адчуваў сябе не лепш. Упэўніўся, што сон канчаткова 

авалодаўтаварышам, і падыйшоў да сцяны з коркамі.
Пачаў іх вымаць, прыпадаючы вухам да адтулін, і ставіць на 

месца. Супакоены лёг і праваліўся ў глыбокі сон.
Іхняя раніца, сапраўды не рознілася ад вечара. Першыя 

гадзіны пайшлі на азнаямленне з новым жытлом. Раман перака- 
заў усё, што ведаў пра патаемны лёх.

На гэтым месцы будаваўся адамаў прадзед. Калі дзед узду- 
маў перасыпаць той дом, наткнуўся на падмурак. Пад домам 
аказалася цэлае сутарэнне. Колішні гаспадар тутэйшых земляў 
хацеў мець абарончы замачак. Пачаў з лёхаў, з падмурка, але 
на тым і скончыў. Прадзед, займеўшы надзел, не мог дазволіць 
сабе мураванку, але падмурак разумна скарыстаў. He дзіўна, што 
і дзед пайшоўза яго прыкладам. Але дзедз сябруком надумаліся 
зрабіць ужытак з тых лёхаў, карысталіся імі ў маскоўскую вайну, 
хавалі там, што лепшае. А як пайшлі войны між сваімі, прыйш- 
ла думка мецьтут схованку і на іншы выпадак. Схрон часткова 
пад печчу, што ў гасцінным пакоі. Для печы апірышча, і падаз- 
рэння не выкліча, калі і ў сутарэнне сыйсці. Праход адсюль аж 
пад стайню. А зверху зямля, дзядзінец. Стайню чапаць не сталі, 
хоць была ўжо старая. Дзеля адводу вачэй трымалі там вазы ды 
брычкі, коней у халадку ставілі. Вырашылі нікому гэтай схованкі 
не паказваць, бо што гэта за схрон, калі пра яго шмат хто ведае. 
Таямніцу было даручана сваім часам нашчадку перадаць. Меў 
чалавек дазвол на самастойнасць, чым і пакарыстаўся.

- Цяпер нас, хто ведае, ужо трое. Але і ты яе аберагай, - пап- 
расіў Раман.

* * *

Спагада і дапамога прыйшлі з нечаканага боку. Познім ран- 
кам у двор пані Ганны ўкацілася старасвецкая карэта. Вокны без 
шкла, аніякіх гербаў, работы не так спраўнай як моцнай. Ледзьве 
коні сталі, фурман, як скінуты, зляцеў з козлаў і адчыніў левыя

дзверы, з якіх выграмоліўся пан Валадковіч. Хлапец падбег да 
правых дзвярэй, і адтуль выпырхнула, ледзьве крануўшы руку 
служкі, маладзенькая паненка.

А пані Ганна ўжо стаяла на прыступках, абапіраючыся на свой 
кіёчак. Дамоўленае наведванне ці выпадковае, сустрэць госця 
належыць па звычаю. Што няма належнай дворні, даруецца, a 
не выйсці насустрач - аніякая немач не апраўданне. Пан Юльян 
падаў руку дачцэ і падыйшоў да ганку. Схіліўся ў паклоне і паца- 
лаваў руку гаспадыні.

- А гэта мая адзіная, - з прыхаваным гонарам адрэкаменда- 
ваў дзяўчыну. Тая прывіталася, зрабіўшы зграбны кніксэн.

Пані Ганна ўсміхнулася дзяўчыне і запрасіла гасцей у дом.
- Вы ўжо даруйце, шаноўная суседка, што мы знянацку, - пе- 

рапрасіў Валадковіч, калі ўсе трое прыселі ў гасцінным пакоі.
З'яўленне Валадковіча ў кожным выпадку было 6 нечака- 

насцю. Пані Ганна не паказвала свайго здзіўлення і спрабавала 
здагадацца, што прывяло незычлівага дагэтуль суседа да яе па- 
рога.

- Што 6 ні было прычынай, рада вітаць вас у сваім доме, - 
зычліва адказала пані Ганна. - А калі і праездам, радасць мая не 
зменшыцца.

Яна ўсміхнулася Рэгіне, якая сядзела моўчкі, як і належыць 
гжэчнай паненцы.

- А я і не ведала, што вы такую кветачку ў двары хаваеце.
Жартаўлівы папрок выразна пацешыў пана Юльяна ды і 

Рэгіну прымусіў злёгку паружавець.
- Ды не сказаць, каб так ужо сувора хаваў, - злёгку ўсміхнуўся 

шчаслівы бацька. - Можа хутчэй паблажліва Ці паверыце, ша- 
ноўная пані, што гэта, як вы кажаце, кветачка, тыдні два таму 
карэту ўгапіла?

Пані Ганна здзіўлена зірнула на дзяўчыну. He пасаваў да яе 
постаці такі зухвалы ўчынак.

-1 якую карэту! Аж з-пад Кельцаў прыгнаў, на Вальным Сойме

будучы. Яшчэ за Аўгустам Другім, хай на яго халера!
Пан Юльян быў схільны да памяркоўнага вальнадумства, 

тым болей, калі гэта тычылася нябожчыкаў. Пані Ганна не бачы- 
ла патрэбы заступацца за незычлівага Вялікаму Княству караля, 
якога шляхта даволі хутка пасля абрання пачала называць Д'яб- 
лам. Ды і пана Валадковіча здаўна карэты займалі больш, чым 
каралі.

- Вы пачуйце, якое гэта было хараство! - працягваў ён сваю 
скаргу. - Восі як дзіды, буксы са спіцамі - сонца з промнямі, a 
вобады, не раўнуючы, след планеты вокал таго сонца, ані ўгіну, 
ані збою. Пасы падвесу пругкія, моцныя, не едзеш - ляціш на 
воблаку!

-Татка! - ціха ўсклікнула дзяўчына, спрабуючы спыніць па- 
этычнае выкладанне келецкага стальмашнага рамяства.

Пан Валадковіч ачомаўся, але запярэчыў:
- Хіба ж я перабольшыў? Сама ж, васпанна, упадабала толькі 

на ёй ездзіць.Таму і сцвярджаю: сонца, промні, планеты!
Пан Юльян вельмі паважаў Каперніка, чуў пра Гевеліюша 

і ў дэбатах з ксяндзом настойліва даводзіў, што з Галілеем 
абыйшліся занадта сурова.

- Ведаю, што дрэнных вазоў у вашым двары не знойдзеш, - 
кіўнула пані Ганна. - Але як жа тое здарылася?

Ёй нават падумалася, што Валадковіч завітаў, каб падзяліцца 
перажытым з кім-кольвек адпаведным па гадах.

-Як глянуць - усё проста, - сказаў ён. - Загадала дачушка 
фурману ехаць бродам, а не праз мост. А рака тады, калі памя- 
таеце, набрыняла ад дажджоў. I вось вынік: карэта загрузла, a 
выпадковы плыт, прынеслі яго чэрці, давершыў знішчэнне.

- Божа! - спалохана ўскрыкнула пані Ганна. - Гэта ж і паненка 
магла загі нуць! Што ж той фурман сабе думаў?

Пан Юльян скрушна ківаў галавою за кожным яе словам. 
Дзяўчына сядзела, апусціўшы вочы, чырвоная і чарговы раз пе- 
ражывала даўні сполах і новы сорам.

-фурман той, шаноўная суседка, па яе загаду і ў агонь 6ы 
заехаў, спадзеючыся на цуд ці Божую ласку, - сярдзіта зірнуўшы 
на дачку, паведаміў пан Юльян.

- He дзіўлюся таму фурману, - пані Ганна ўсміхнулася Рэгіне, 
каб дадаць ёй крыху бадзёрасці

Разумела яе стан у чужым доме перад незнаёмым чалавекам. 
Мабыць і бацьку гэта заўвага не падалася лішняй.

- Мала не хапала, шаноўная пані, каб страціў адзіную дачку. 
He ведаю, як Богу дзякаваць за яго ласку, - пан Юльян пацягнуў 
з кішэні хусцінку.

Праз якую хвіліну, адолеўшы хваляванне, глыбока ўздыхнуў і 
прамовіў амаль урачыста:

- Вось мы і дайшлі да прычыны майго тут з'яўлення, ша- 
ноўная пані Ганна. А так я рэдка куды выпраўляюся, - дадаў ён 
нібы на апраўданне.

Пані Ганна зразумела, што Валадковічу непрыемна думаць 
пра бязглуздае адчужэнне між іх дварамі, невядома ад каго пе- 
ранятае і немаведама каму патрэбнае. Але і нагоды перарваць 
гэту непрыязнасць ім, людзям сталага веку, не надаралася.

-Але якая сувязь між тым страшным здарэннем і мною? - 
здзівілася пані Ганна.

- Самая цесная, бо выбавіў дачушку з бяды, а шчыра кажучы, 
уратаваў ад смерці, ведаеце хто? - пан Юльян не мог адмовіць 
сабе пэўнай узнёсласці. - Ваш унук, шаноўная пані Ганна, вынес 
маю Рэгінку з карэты ў апошні момант!

Пан Юльян зірнуў на суседку праніклівым поглядам, даючы 
ёй мажлівасць усведаміць значнасць пачутага.

- Калі ж гэта было? Ці ён гэта быў?
- Ніякага сумнення. А здарылася гэта, - пан Юльян задумаўся, 

прыпамінаючы, - ага, панядзелкам, на трэці дзень якдажджы пе- 
расталі, добра памятаю, 6о сам чакаў пакуль падсохне.

- Ну, а мой выбраўся, як толькі перастала ліць, наступным 
ранкам. Разам з грумам сваім, - пані Ганна ўсміхнулася, - ёсцьу 

мяне такі стары з натурай, як у таго Адама. Удвух надумалі паля- 
ванне, а я з часоў, як бацьку з лесу нежывога прывезлі, не цярп- 
лю гэтай забавы. Вось, каб нетрывожылася, падманілі мяне, нібы 
да Ашмяны прыяцеля наведаць. Я, старая дурніца, і паверыла.

Пан Валадковіч паспяшаўся адвесці запознены гнеў падма- 
нутай бабулі ад нягжэчнага ўнука.

- Разумею вашу крыўду, але ж, каб не той падман, страшна 
ўявіць, што магло здарыцца!

Пані Ганне падалося ніякаватым прымаць выразы ўдзяч- 
насці, 6о там мог апынуцца і хто іншы. Ці ж мала летам моладзі 
па лясах ды гаях лётае.

- Скажы, дзіцятка, як ён быў апрануты?
Дзяўчына памятала свайго выбавіцеля не толькі з удзячнасці 

і адказала дакладна.
- Бякеша кароткая, колеру спелага жыта. Боты таксама 

жоўтыя, ягдташ з чырвонымі фрэндзлямі, нагавіцы - цёмны бур- 
штын. Ага! Яшчэ шапка з пяром чаплі.

«Добра ж дзяўчо прыглядалася, пакуль яго ратавалі», - па- 
думала пані Ганна, прыязна ўсміхаючыся паненцы, а ўслых пац- 
вердзіла:

- Напэўна ён. Яго сгрой паляўнічы. Любімы.
Пакуль яна збіралася яшчэ пра што запытаць, пан Юльян па- 

чаў яе пераконваць:
- Безумоўна ён, шаноўная пані! Прызнаюся, мяне здзівіла, 

што паніч не назваўся і не праводзіў паненку да бліжэйшага 
двара. Але ўспомніў, як тое ў раманах: паненка пекная, паніч 
смелы, пасля яны пакутуюць ад невядомасці на добрай сотні 
лістоў, - усмешка пана Юльяна не варажыла дабра складаль- 
нікам раманаў. - Сваім парадкам, пра што іначай было 6 тады 
пісаць? - хітрае пытанне было скіравана той, каторая гэтымі 
пісаннямі цікавіцца.

-Татка!
- А я што? Хіба ж я забараняю чытаць? Сам іншым разам не 

супраць забавіцца. Але ў наш час усё адбывалася не паводле ра- 
манаў, а старым адвечным звычаем. Але ж я, прабачце, збочыў з 
каляіны, - засмяяўся пан Юльян. - Цяпер зразумела, што хлопец 
баяўся здрадзіцца са сваім падманам. Але ж Рэгінка даведалася, 
што яе выбаўца завецца Адам Барташэвіч, праўда, у абставінах 
вельмі прыкрых, - ён змоўку нерашучасці.

- He бянтэжцеся, - сулакоіла яго пані Ганна. - Ведаеце, зна- 
чыць, пра маю бяду.

- Таму і прыехалі да вас. Пазнавата я заўважыў, што з дачуш- 
кай нешта благое дзеецца, - пан Юльян няўхвальна зірнуў на 
дачку. - Пакуль прымусіў прызнацца, як з тою карэтай ды ўсім 
іншым было, час і прайшоў.Трэба неяк вызваліць вашага...

Валадковіч замоўк, не дагаварыўшы. Заўважыў, як змянілася 
з твару пані Ганна.

- Вы ж, пэўна не ведаеце, што Адасік уцёк ад тых злыдняў?! - 
усклікнула яна.

-Уцёк! - пляснула рукамі Рэгіна ўзахапленні.
Бацька не падтрымаў яе радасці, нават спахмурнеў. Разу- 

меў, што ўцёкі з-пад варты ўскладнілі становішча і заступацца 
за хлапца будзе цяжэй.

- А што, васпанна, так па дзіцячы цешыцца?
- Я нічога, - сумелася дзяўчына. - Проста рада, што паніч ужо 

не ў тым смярдзючым сутарэнні.
Валадковіч недаверліва пачмыхаў і павярнуўся да пані Ганны.
- А дзе ж ён зараз, калі дазволена запытацца?
- Каб жа сама ведала! - уздыхнула пані Ганна. - Пра ўцёкі па- 

ведамілі самі афіцэры, цэлым кагалам з'явіліся. Пасля паблізу са 
стралянінай за некім ганяліся ды дапытваліся, дзе Адам хаваец- 
ца. Пхнулі мне ў двор тых жаўнераў, каб высачыць, калі з'явіцца. 
Такая вось бяда. Можа дарма ён уцякаў?

Адна Рэгіна не хавала задавальнення.
- Мусіў уцякаць! - зноў не стрымалася яна. - Інакш яны маглі 

б і замардаваць яго! Добра, што ўцёк!

Дзяўчына прымоўкла, засаромеўшыся сваёй нястрыманасці 
і ад страху, што сказала лішняе. Бацька ўважліва прыгледзеўся 
дачцы і сярдзіта запытаў:

- А ці ўсё ты мне расказала, васпанна? Ці не затаіла чаго іс- 
тотнага? - Валадковіч павярнуўся да пані Ганны. - Мая таксама 
іншым разам не супраць да Ашмяны выбрацца, - паскардзіўся 
ён, кіўнуўшы на дачку.

Пані Ганне таксама падалося, што дзяўчына нешта ведае, 
але ці варта яе прымушаць да споведзі магчыма пра чужую та- 
ямніцу. Рэгіна авалодала сваім узрушэннем і зноў сядзела ў пас- 
таве гжэчнай і паслухмянай паненкі.

- Думаю, і Марка не ведае, дзе ён, - упэўнена сказала пані 
Ганна, - хоць па яго хітрай пысе век нічога не пазнаеш.

- Шмат, відаць, волі мае? - заўважыў Валадковіч.
- Шмат, - пагадзілася пані Ганна. - Ды што зробіш. Абое мы 

старыя, абое да хлапца прывязаныя, як нам сварыцца?
- Разумею, - кіўнуў пан Юльян. - Што ж, справа ўскладнілася, 

але па свойму лепш, што ён не ў іх руках.
Валадковіч не мог не заўважыць празмернай цікаўнасці 

афіцэраўз Лубені да маёнтка Барташэвічаў. Ну была бтам панен- 
ка на выданні, удава маладая! Роспыты дачкі, а вось зараз словы 
пані Ганны, канчаткова пераканалі яго, што справа не ў канфе- 
дэрацкіх повязях Адама, у якія ён на зламаны шэлег не верыў. 
Альбо нахрапы спадзяюцца на хабар, альбо тут нешта горшае. 
Намёкі пра канфіскацыю наводзяць на такія думкі. Выглядае, 
што цікаўнасць пайшла не ад Адама да маёнтка, а наадварот: 
ад маёнтка да Адама і шукання яго ўяўнай віны. Тады ўсё пасуе 
ў гэтых падзеях. У такіх абставінах уцёкі крок разумны і нават 
неабходны. Зараз трэба адвесці гэтыя бязглуздыя абвінавачанні 
ў кур’ерстве, наогул у прыналежнасці да канфедэрацыі. Калі гэта 
ўдасца, бяспраўнасць затрымання ўсплыве сама сабою.

- Я думаю, пані Ганна, разам нам лягчэй дапамагчы вашаму 
ўнуку, - пан Юльян быў вельмі рады, што суседка не ўпадае ў 
роспач, не заліваецца слязьмі, чаго ён вельмі баяўся.

- Ці ж я супраць? Але навошта вам гэты клопат?
Валадковіч разумеў, што сказана гэта з ветлівасці He мае су- 

седка ані досведу ў такіх справах, ані здароўя ездзіць па ўрадах. 
Каб не ўразіць яе пачуцця гонару, паведаміў як пра нешта буд- 
зённае:

- Лічыце гэта сплатай удзячнасці і больш пра гэта не варта 
гаварыць. А мне трэба мець ад вас такі даверчы ліст. Паеду з ім 
у павет, калі там нічога не атрымаецца, параімся, у якія дзверы 
стукацца. Я, ведаеце, у маладосці сам у падобнае становішча 
трапляў, цяжка было выблытацца. Несумленныя людзі такімі вы- 
падкамі карыстаюцца.

Лёгка было заўважыць, як рада пані Ганна нечаканай дапа- 
мозе. Сам выгляд паважнага, упэўненага ў сваёй сіле і значнасці 
Валадковіча дадаваў ёй надзеі, што ўсё ўладкуецца. Падбадзёр- 
вала і тое, што дапамогу прапанавалі адтуль, адкуль яе зусім не 
спадзявалася.

- Дзякуй вам, пане Юльян! Суцешылі вы мяне і падмацавалі, 
бо не маю каму і пажаліцца. А хочацца і старому чалавеку, каб 
нехта паспагадаў. Ці ж магу я адмовіцца? Сама і ліста патрэбнага 
не здолею скласці.

Валадковіч вырашыў на нейкі час адвесці суседку ад пры- 
крых думак.

- А як жа ў вас увогуле справы, 6о кажаце, хвароба...
-Я ўжо на яе не зважаю, прывыкла. Цярпець можна, але з 

дому не пускае. Што да гаспадаркі, то хваліцца няма чым, але і 
скардзіцца грэх. А ў вас?

- 1 ў мяне гэтак жа. Каб не ўракнуць, не горш леташняга. А як 
ваш унук да гаспадаркі?

Сведама ці выпадкам, пан Юльян знайшоў найлепшае пы- 
танне.

- He аддаю пакуль, - злёгку ўсміхнулася пані Ганна. - Няхай з 
навукамі сваімі разбярэцца. Ужо нейкія іспыты засталіся, і будзе 
бакалаўр. Амаёнткам цікавіцца, распытвае, спрабуе нешта раіць 

У першыя дні, нават па дажджы з Маркам усе палеткі аб’ехаў. Па 
свірнах, па стайні палазіў, у вёсцы пабыў, мае схільнасць.

Пані Ганна з прыемнасцю распавядала пра ўнука і яго кло- 
паты. Падзялілася нават поглядамі на прызначэнне і важнасць 
святара і лекара.

Пан Юльян слухаў, падтакваючы ў адпаведных месцах, вы- 
казваючы здзіўленне ў іншых і неўзабаве абое дзівіліся ў душы, 
чаму такія душэўныя гутаркі не маглі весці здаўна.

- Гэта вельмі цешыць, - адзначыў пан Юльян. - А то ж бывае, 
якутой Кракаў альбо Вільню.то і па гаспадару!

- Тут, здаецца, не так. Але хто ведае, што маладому на розум 
узбрыдзе, - пані Ганна ўздыхнула і павярнулася да Рэгіны, якая, 
не маючы ўдзелу ў гутарцы, пачала з цікавасцю гартаць кнігу, 
пакінутую на стале.

- Гэта ж з Кракава вёз гэткі цяжар, - не то з дакорам, не то з 
гонарам паведаміла пані Ганна. - Кажа, дома лягчэй працуецца, 
- яна паблажліва ўсміхнулася. - А якая ж гэта праца - кніжкі чы- 
таць. Але як пачне расказваць, то і мне, старой, цікава, - прызна- 
лася яку недаравальнай слабасці.

Пан Юльян да стасаваных навук ставіўся нетак, якда раманаў.
- Навукі сваю карысць маюць, шаноўная пані, калі гэтулькі 

людзей імі займаюцца, - павучальна, але пашанотна прамовіў 
ён. - А што мы на маёнтках гэтага не разумеем, то не нам жа, 
а маладым далей панаваць. Конна гойсаць ды качак страляць 
- на сёння для шляхціца мала, ды і заўжды наперадзе крочылі 
асвечаныя навукамі. Але, хоць размова і прыемная, пара нам і за 
працу. Дзе ж у вас папера ды пяро якое, а Рэгінка нам і за пісара, 
і сведкам будзе.

* * *

Першыя пару дзён у лёху прайшлі для Адама так-сяк. А на 
трэці ён пачаў выразна нудзіцца.

- Навату карчме было весялей, - смяяўся ён. -Там змена вар- 
ты, альбо кубел пададуць-забяруць, усё нейкая разнастайнасць. 
А тут пад родным домам сядзіш, там недзе кнігі, бабуля, Марка з 
яго гісторыямі.

- Спачуваю, - азваўся Раман. - Але трэба цярпець. Успрымай 
усё як адпачынак. I помні ўвесь час, што вырваўся з вязніцы.

Адам і сам пра гэта думаў. Нават спрабаваў уявіць пысы сваіх 
пракуратараў, калі яны даведаліся, што дапытваць некага.

- Відаць, бяда ў тым, што не прывык я да вязніцаў, - Адам 
гаварыў усё гэтак жа жартам. - Па першасці было нават цікава, 
а потым пачалася нудота. А другі раз, то нічога новага, вось і 
нудзіць адразу, - апраўдваўся хлопец.

Раман разумеў яго стан. 3 адной каталажкі ў другую, замест 
вольнай волі. Сам, дасведчаны, лягчэй зносіў вымушаную бяс- 
чыннасць. Магчыма, Адам пагадзіўся 6 са сваім новым ста- 
новішчам, даведайся ён пра пагрозу, што над ім вісела. Але Ра- 
ман нават не думаў расказваць.

- Нехочаш жаты за променьсонцатрапіцьда таго паручніка? 
-толькі і напомніў ён.

- Барані Божа! - усклікнуў Адам. - Скарджуся больш ад сумо- 
ты, чымся ў роспачы.

- Аты раскажы мне што-небудзь. Пра жыццё-навуку, напрык- 
лад.

- Ат! Што там цікавага. Мне вас цікавей паслухаць.
Раман усміхнуўся. Сам хацеў быць студыёзусам, ды не вара- 

жыў лёс.
- Mary і я. Можам і па чарзе, каб горла адпачывала.
- Тады вы першы. Перакананы, маеце чым пахваліцца, не тое 

што кракаўскі студыёзус.

* * *

Кволенькае полымя мігцела, слабела і, усхлыпнуўшы, патух- 
ла.Тонкі вугельчык нейкі часжарыўся чырвоным вочкам, але і ён 
згас, пакінуўшы пах апошняга дымка. Свечкі яны бераглі, таму 
карысталіся старасвецкім лучнікам, што захаваўся мабыць ад 
прадзедаўскіх часоў. Нашчапанага ля печы было ўдосталь, але 
Раман не стаў мяняць лучынку. Ён пацягнуўся і зручней прымас- 
ціўся на лежбішчы, падаткнуўшы кажух за спіною.

- Ведаеш цяпер, што такое галс і як гэта мянушка да мяне 
прыліпла. Далучыўся я да князя выпадкова, гэтак жа і адстаў, 
толькі ўжо на другім канцы Рэйна. Калі наш карабель з-за буры 
не здолеўдаплыць да Лондана і вярнуўся ў Галандыю, князь вы- 
рашыў скіравацца да Францыі.

- He давялося і берагоўтой Англіі ўбачыць? - Адам ужо пы- 
таўся санлівым голасам.

- Гэтым разам не давялося. Да нашага карабля падыйшла 
вялікая лодка, перакінуць князя з людзьмі на другі бераг канала. 
Але яктолькі пайшлі па сходнях, раптам узнікла бойка. Я быў 
ззаду, таму не ведаю, з-за чаго. Бачыў толькі, што галандзец з 
перавознікаў стукнуў нашага Яблоньскага. Князь, не доўга ду- 
маючы, з'ездзіўтаго галандца разы два кійком па галаве. He мог 
папусціць такой знявагі свайго пажа.

- Ну і пачалося! - усклікнуў Адам.
Слухаў аповяды таварыша нядолі, як вечаровыя казкі.
- Ага! Матросы з карабля кінуліся сваім на дапамогу. Ляцелі 

хто з чым, з баграмі, з кавалкамі канатаў, з гандшпугамі, гэта такі 
дрын дубовы дзеля рознага выкарыстання. Я ім напярэймы, бо 
апошнім з нашых стаяў ля самых сходняў! Выхапіў у пярэдняга 
багор і перагарадзіў ім дарогу, як завалай, затрымаў іх на нейкі 
час, каб не паскідалі нашых у ваду. Але адціснулі мяне і ў нейкі 
катух прымкнулі. А нашых нават не пабілі, відаць, неяк пала- 
годзілі справу. А пра мяне, мабыць, забыліся, выпусцілі на змя- 
рканні. Дзе таго князя шукаць? Яшчэ бяды наклічаш з той су- 
тычкай. Я ж у ягоных паперах аніяк не значыўся, таму вырашыў 

сам сабе даваць рады. Спачатку да якога шынка, перагрызці 
што ды куфаль піва выпіць, цэлы дзень нашча Грошы то былі 
са мною, а пра іншае шкадаваць нечага: апрануты, дзякуй Богу, 
прыстойна, у кунтушы і пры шаблі. Князь дбаў, ка6 яго двор на 
вуліцах вызначаўся.

Адам пасапваў. Ці то засынаў, ці першы сон аглядаў? А Ра- 
ман яшчэ доўга ляжаў узіраючыся ў цемру.Трапіўусё ж да Англіі, 
хоць ізноў не па сваёй волі.

ЛІЦЬВІНСКІЯ ГАЛАСЫ

Толькі зірнуўшы на зацную кампанію, пані Ганна здагадала- 
ся, што галоўная роля сёння належыць пану пісару.

- Сядайце, панове,дзе каму зручна. Прашу прабачыць, неча- 
кала візітаў, да таго ж пачуваюся не найлепей.

Тое, што гаспадыня нават не парупілася ўдаваць гасцін- 
насць, падалося Будрэвічу злым знакам. Капітан Хвастоў так- 
сама круціўся на крэсле, адчуваючы розніцу з папярэднімі на- 
ведваннямі. Пані відавочна, не збіралася пачынаць размову з 
роспытаў пра дарогу і здароўе. He цікавілі яе ані паручнік з ка- 
пітанам, ані пісар, а яшчэ менш двое неразлучных паляўнічых. 
Навошта тут Іван з Юзікам, здагадацца не магла, але.адчувала, 
для нечага брыдкага. Завісла непрыемная цішыня. Пан пісар 
рашыўся яе ларушыць.

- Прывяла нас, шаноўная пані Ганна, справа вельмі тонкай 
натуры, скажам так: dura necessitas, суровая неабходнасць, - 
пачаў ён. - Прыкрыя здарэнні, што зачапілі ваш двор, могуць 
прынесці яшчэ горшыя наступствы, калі не ўчыніць пэўных запа- 
беглівых крокаў.

Пані ані словам, ані рухам не паказала свайго зацікаўлення, 
а тым больш занепакоенасці. Пан пісар выцер лысіну вялікай, 
як сурвэта, хусцінкай і глянуў на супольнікаў. He знайшоў там 
жадання перахапіць стырно размовы і выдаўуздых пакутніка.

- Мы тут, шаноўная пані Ганна, дзеля здзяйснення важнага 
юрыдычнага акту. А мажліва з папярэдняй наконт яго размовай, 
- пан пісар ледзь не прысядаў у жаданні прыслужыцца ўсім уво- 
гуле і кожнаму паасобку.

Пані Ганна не ацаніла яго старанняў. Разумела, што ўсё звя- 
зана з прыгодамі Адама і чакаць ад гэтай хцівай і нахабнай хеўры 
можна толькі самага горшага. Яна ненавідзела іх ужо за тое, што 
пазбавілі яе лета з унукам, пра якое сголькі марылася самотнымі 
зімовымі вечарамі. Будрэвіч кінуў на пісара сярдзіты пагляд. 
Непакоіўся, ці здолее недарэка абмаляваць становішча так, каб 

гэта пыхлівая пані хоць 6ы ўстрывожылася, калі не спалохалася. 
Пісар з натугай адкашляўся і перайшоў да запалохвання.

-Як вы напэўна здагадваецеся, мова пра вашага ўнука, 
дзедзіча, спадчынніка немалых добраў, - пан пісар падкрэсліў 
сказанае вымоўным позіркам у вакно, дзе тыя добры пралягалі. 
- Бяда ў тым, што далучыўшыся да канфедэрацыі, ён ergo, тым 
самым, паставіў маёнтак пад пагрозу канфіскацыі. Калі адбуд- 
зецца такі вырак, абскардзіць, а тым больш адмяніць яго, будзе 
немагчыма.

Пан пісар быўмокры, яктая мыш з прымаўкі. Яму было 6 ляг- 
чэй, каб прагучала пытанне, пярэчанне, а яшчэ лепш падказка, 
што ёсць нейкі поспех. Маўчанне гаспадыні пачало наводзіць на 
думку, што яна пра ўсё ведае і ані руш не дбае пра якую-коль- 
век небяспеку яе дабрабыту. А што, калі гэта сапраўды так? Як 
гэта адаб'ецца на сціплым пісары павятовага суда? Гэтыя пеўнікі 
вайсковыя ф-р-р і няма, а мне жтутзаставацца! Але жтрэба цяг- 
нуць, калі запрэглі.

- Мы, як людзі прыязныя васпані, раім запабегнуць такой 
пагрозе не, як то кажуць: per fas et nefas, усімі праўдамі і няп- 
раўдамі, а вельмі простым і зручным спосабам. Тым больш, што 
аб'явілася выключная дзеля гэтага нагода. Проста шчаслівае су- 
падзенне.

Пан пісар глянуў на гаспадыню, спадзеючыся нарэшце заўва- 
жыць нейкае зацікаўленне, жанчына ўсё-ткі. Але на яе вуснах 
толькі мільгнуў цень здзеклівай усмешкі, ад якога ён на момант 
страціў думку.

- Акурат гэтымі днямі да суда надыйшоў ліст вашага далёкага, 
мажліва, вам невядомага, родзіча. Ён унук нябожчыка пана Ста н ісл a - 
ва, Божа, апякуйся яго душою, - пісар старанна перахрысціўся на 
кут, - і дапытваецца, што ды як на маёнтках яго дзеда.

Пан пісар замоўк, даючы мажлівасць усведаміць пачутае. He 
цяжка гэтай пані зразумець, што стане з ёю і гэтым Адамам Бар- 
ташэвічам, калі права стане на баку таго ўнука ды яшчэ з улікам 
канфедэрацкіх правін Адама.

- Ці праясняецца для вас сутнасць справы? - пан пісар лічыў, 
што цалкам няблага падвёў размову да пэўнай рысы.

- Дык у чым сутнасць вашай парады і чаму для яе выкладан- 
ня патрэбна цэлая гурма? - запыталася пані Ганна, заместтаго, 
каб адказваць.

- Наконт апошняга, то з прычыны датычнасці прысутных да 
лёсу вашага ўнука Адама. Што да парады, то разумна было 6 
адпісаць Барташы ды фальваркі асобе, не маючай дачынення да 
канфедэрацыі і лаяльнай нашаму Міласціваму каралю.

- Якому з двух? - насмешліва запытала пані Ганна.
Як і спадзявалася, пан Юркоўскі на нейкі момант разгубіўся. 

He чакаўтакога свавольства ад сталай, шаноўнай асобы.
- Ой, міласцівая пані! He ў вашым становішчы кідаць такія 

рызыкоўныя жарты! - спалохана папракнуў пісар. - Аўстрыя з 
аднаго боку, ex opposite - немцы, Масква з трэцяга, а францыя 
далёка. Зірніце, на чыім баку сіла! He здзіўлюся, шаноўная пані, 
калі ў бліжэйшы час гасударыня імператрыца будзе слаць арды- 
нансы нетолькі нам, Рэчы Паспалітай,алеўсёй Еўропехрысціян- 
скай. Дасведчаныя людзі даўно выказваюць такое меркаванне.

Пан пісар кінуў вымоўны погляд у бок капітана Хвастова.
- А вам не здаецца, што слухаць такое - абраза для прыстой- 

нага чалавека?
Пан Юркоўскі памкнуўся запярэчыць, але зразумеў, што так 

не дойдзе да размовы пра галоўнае. Праглынуў знявагу і пра- 
мовіў як мага больш пераканаўча.

- Я, прабачце, крыху адхіліўся, такая прыкрая звычка. Але 
вяртаюся да сутнасці. Вось жа той знойдзены ўнук быў 6ы самай 
адпаведнай асобай для адпісання барташэвіцкіх добраў. Калі 
ўсё добра абдумаць і ўзгодніць, не будзе прычын і магчымасці 
з чыйго б то ні было боку ўчыняць працэс наконт канфіскацыі 
ці іншых якіх прыкрасцяў, ео ipso, тым самым пазбегнем вельмі 
прыкрых рэчаў.

- А мой унук і я пазбавімся прытулку і спадчыны, - закончыла

пані Ганна за пісара.
- Я не думаю, што сваякі не дамовяцца! - пан Юркоўскі зрабіў 

шматзначную паўзу. - А пані будзе спакайней у горадзе, пакуль 
гэта страляніна.

Пісар зноў пачаў старанна выціраць узмакрэлы лоб і бліску- 
чую, як люстэрка, лысіну.

- Што ж, пан справіўся са сваім малапачэсным абавязкам, 
як здолеў, - адзначыла пані Ганна са здеклівым спачуваннем. 
- Але я ўжо аднойчы раіла вашмосьцям не клапаціцца маім ут- 
рыманнем. Маю дзе і з чаго жыць і забяспечыць унуку кошты 
навукі. Ніякі іншы ўнук мне не патрэбен. Пагадзілася 6 кінуць 
на вашага вокам, толькі дзеля яго выключнай бессаромнасці. 
Уласна кажучы і з панствам размаўляю толькі з гэтай прычыны. 
Дыкдзе жтой «унук»?

Пан Юркоўскі павярнуўся да супольнікаў, але па ранейшаму 
атрымаў напамінак, што мусіць сам несці свой крыж. Што ж, гро- 
шы не смецце, дамова ёсць дамова! Павінен быў надыйсці гэты 
непазбежны момант. Зрэшты яшчэ не самы клапатлівы, падума- 
лася пану пісару.

- Мы, шаноўная пані, палічылі за лепшае папярэдне пагута- 
рыцьз вамі, параіцца...

- Падрыхтаваць глебу, - падказала яна.
- Хай і так будзе, - патульна пагадзіўся пісар. - Але ж мы за- 

прасілі дзеля пацверджання двух зацных абыватэляў павету, ста- 
лых, пасэсыйных...

Нечакана для ўсіх гаспаданя весела, ледзь не па дзявоцку, 
засмяялася.

- Пасэсыйных! - ускліквала яна скрозь смех. - Пасэсіі гэтыхза- 
цных паляўнічых іх някормленыя сабакі пераскокваюць ад мяжы 
да мяжы без разгону! Вядома, калі не зачэпяцца за бадылле. Ужо 
запрасілі 6 пана Валадковіча, сусед нам не прыхільны, затое сал- 
раўды пасэсыйны.

Яна не магла незаўважыцьу вачах Будрэвіча бляску раптоўна- 

га зацікаўлення. Зацныя паляўнічыя таксама ажывіліся, пачуўшы 
пра сваю прысутнасць, не ва ўсім ім самім зразумелую. Пан Юр- 
коўскі цярпліва перачакаўусплёск гаспадынінай весялосці.

- Іхмосьці, - ён паказаў на засцянкоўцаў, - згодны сведчыць 
пад прысягай, што асабіста ведаюць унука пана Станіслава ад 
першага шлюбу.

- Можа ён і ўнук якога Станіслава Барташэвіча, але не майго. 
- як неаспрэчнае заявіла пані Ганна.

Сама ж падумала, што на ўсёй Беларусі знойдзецца напэўна 
не адзін унук ад дзеда Станіслава і нават з роду Барташэвічаў. 
Можа і гэтай хеўры пашчасціла сустрэць такога ды яшчэ без 
кроплі сумлення. Вырашыла, што варта больш даведацца.

- Але ж двух, хоць і кемных, для пацверджання малавата.
Пісару падалося, што справа хоць і крышачку, зрушае з месца.
- Certissima veritas, найдакладнейшая праўда! - радасна за- 

пэўніў ён. - Але пры згодзе пані далося б зладзіць, - радасна за- 
пэўніў ён. - Прадугледзець адпаведнае штогадовае ўтрыманне 
для пані і, - пісар па змоўніцку прыцішыў голас, - ддя пана Адама. 
Натуральна, не памінаючы яго імя ў аблатаваных дакументах.

Для пані Ганны справа канчаткова праяснялася. Мова не пра 
ворагаў Міласцівага караля, а пра захоп смачнага кавалка яго 
адданымі абаронцамі, вось гэтай хеўрай альбо некім за іх спі- 
намі. Яна крыху ўстрывожылася. Няма ўжо здароўя на судовыя 
ды ўрадовыя цяганіны. Мужчына на гэта патрэбен, а дзе яго на 
гвалтзнойдзеш.

- Прадбачлівы пан, як бачу, - пан пісар ад узрушэння не ад- 
чуўтонкай кпіны.

-фах таго патрабуе, шаноўная пані Ганна! - напышліва 
кіўнуў ён.

- Чаму ж вашы сведкі дагэтуль не абмовіліся пра існаванне 
майго зводнага ўнука, якдарэчы і пра яго бацькоў?

- He было нагоды, шаноўная пані. Ды і не набліжаныя да ва- 
шай асобы. А пан Станіслаў, самі ведаеце, жыў тут толькі напры-

канцы жыцця і стараніўся тлуму.
-Добра рабіў, як бачым, - ухвальна сцвердзіла гаспадыня, 

павёўшы вокам па няпрошаных гасцях. - Як я разумею, сведкі 
пакліканы дзеля падпісання нейкага дакументу. А калі я ад- 
моўлюся падлісаць?

Твар пісара засвяціўся прадчуваннем перамогі. Наступныя 
тлумачэнні ён падаў голасам поўным пашаны, але з адценнем 
лёгкай пагрозы ці хутчэй папярэджання.

-У такім выпадку, шаноўная пані, мы будзем змушаны за- 
сведчыць, што судовай уладзе адмоўлена ў праве выканання 
абавязкаў. 3 усімі, папярэджваю ласкавую пані, кансэквенцыямі. 
Ці ж не лепей, выслухаўшы ланоў сведкаў, скласці manu propria, 
уласнаручна, адпаведны подпіс? Несумненна, пан Станіслаў ух- 
валіў бы гэткі крок.

Блазны здаўна мелі важную ролю ў палітыцы і часта ўплывалі 
на яе ход зусім нечакана.

- Баюць, як нехта далёка, то яго ў комін можна запытаць, - 
абвясціў Іван, дурасліва смеючыся.

Яму з Юзікам абрыдла сядзець, слухаючы нецікавыя прамовы 
пана пісара ды зняважлівыя заўвагі гэтай ганарыстай пані. Нават 
пачастунку аніякага! Раптам Юзікступіўда прыгожай кафлянай 
печы, адчыніў жалезныя дзверцы і крыкнуў у комін:

-Пане Станіславе! Шаноўны пане Станіславе! 0! Бачы- 
це, не чуе!

- Чаму не чую?! - загуло з печы. - Чую! Што табе трэба, Юзік?
Юзік, як стаяў сагнуты ля прыпечка, так і скамянеўз задранай 

дагары дурнаватай пысай і вылупленымі ад жаху вачыма. Леп- 
шай ахвяры Мядузы Гаргоны не зляпіў бы аніводзін разбяр. Мала 
чым розніліся астатнія з прысутных, хоць не ўсе верылі ў голас з 
таго свету. Па хвіліне мёртвай цішы з печы пачулася:

- Забыўся ты, Юзік ды хто там з табою, на Боскі запавет не 
сведчыць ілжыва. Божы суд наперадзе, а зямны, вельмі блізкі, 
кажа па Статуту Літоўскаму ў раздзеле чацвертым, што сведчан- 

не ілжывае прынясе вам тую ж кару, што сцягнеце тым сведчан- 
нем на абвінавачанага. Ды і Божы суд ужо блізка, таму больш не 
клічце мяне з блазноты, а паспяшайце да споведзі пакуль час. 
- печ цяжка ўздыхнула і замоўкла.

Пані Ганна ўстала. Твар яе збялеў, але трымалася яна годна.
- Слухайце, што скажу, - голас яе гучаў загадна, не па жано- 

чаму. - Вы сапсавалі жыццё ўнуку, абразілі памяць майго мужа. 
Спрабуеце пасадзіцьтут нейкага прайдзісвета. Пазбаўце мяне ад 
вашых недарэчных жартаў і ад вашай прысутнасці!

Яна пакінула агаломшаную кампанію, кіруючыся ў сумеж- 
ны пакой. Заставацца далей было б супраць прыстойнасці, але 
ўсталі не адразу.

- Ну і ну! - толькі і сказаў капітан.
- Ёлупні вы вясковыя! - прашыпеў паручнік на сведкаў. - Гэта 

ж колькі правалэндаўся, пакуль убіў у вашы дурныя галовы, што 
ад вас патрабуецца, а вы...!

А тыя ўсё яшчэ былі не здольны ступіць кроку. Юзік ад ча- 
роўнай печы, а знаўца Іван ад лавы. Апошні, як вінаваты ўсяму, 
паспрабаваў апраўдацца:

-Але ж галасы, пане! - яго ўласны ледзь прабіваўся скрозь 
сціснутае страхам горла. - I не па лаціне, не па польску, а па 
нашаму, каб зразумелі!

Будрэвіч рыўком узняўся і пайшоў да дзвярэй, за ім пацяг- 
нуліся астатнія. На вольным паветры пачуліся лепш. Самым спа- 
койным здаваўся пан пісар. Можа таму, што няўдачу аніякім чы- 
нам нельга было зваліць на яго галаву. Запрацаваў свае грошы 
сумленна. Затое паручнік бушаваў, як раззлаваны бугай.

- Грэчкасеі забабонныя! Дурнога жарту спужаліся! Зарагатаць 
было трэба!

Паручнік не хацеў прызнацца, што і самому стала непамыс- 
на, пачуўшы той рык з печы.

-Але ж, пане, голас рыхтык пана Станіслава, - у сваю чаргу 
азваўся Юзік. - Я думаў, што на тым свеце, як і ў касцёле, лацінай

гавораць, аж, бачыш, не.
-Знайшоў сведкаў, вашмосьць! - папракнуў Юркоўскі па- 

ручніка.
-Дарма вы на нас, пане, - пакрыўджана запярэчыў Юзік. - 

Пагадзіліся ж мы, але ж самі чулі, што па Статугу Літоўскаму...
- Дурань! - не ўтрымаўся пісар.
Збітыя з тропу паляўнічыя былі не здольны думаць пра шля- 

хецкі гонар ды паядынкі.
- Яно можа і так, не нам разумецьтакія рэчы, - чухаў патыліцу 

Іван. - Але як гэта ўсё - нячыстая сіла, што тады?
Служка феміды палічыў за лепшае не пачуць. He тое, каб 

верыў у нячыстую сілу, але выпадак і яму падаўся несамавітым, 
што ж казаць пра гэтых затурканых засцянкоўцаў. А засцянкоўцы 
спрабавалі знайсці рады на бяду.

- Нячысцік агню баіцца! - горача даводзіў Юзік, крыху ачу- 
няўшы ад першага сполаху. - Бо калі нябачны, то свянцонай ва- 
дою не адолееш, невядома, куды пырскаць!

Паручніка як варам абліло.
- Яшчэ лепей! - выгукнуў ён. - Грошы вам не за падпал пло- 

чаны, а за сведчанне! Ці тут, ці ў судзе, дзе б ні давялося.
-Дык мы што, мы згодныя. Але ж самі бачыце, галасы! 

Ліцьвінскія! - пажаліўся Юзік.
Справа стаяла ясна: спроба правалілася. Крыўдна было ад- 

ступаць, калі ўсё, здавалася дасца зладзіць.
- Дык нам што?„. Запрагаць? - за абодвух запытаўся Іван.
- А што вам застаецца? Нячысціка ў комін запытайце! - Буд- 

рэвіч злосна плюнуў.
Калі Іван з Юзікам аддаліліся, паручнік адвёў капітана ўбок,
- Твая ў тым галава, каб яны змоўклі.
- Кто?
- Нячысцікі з ліцьвінскімі галасамі, - са зласлівай ухмыл- 

кай сказаў Будрэвіч. - Тут яны абодва хаваюцца, - прамовіў ён



237
llllllllllllllll

упэўнена.
- Ты полагаеш?
- Каму пазнаваць гэтых Юзікаўз Іванамі ды ведаць, яктымі га- 

ласнікамі карыстацца? - паручнік дапытліва зірнуў на Хвастова.
- А что у вас такое в каждом маёнтке? - капітан быў вельмі 

заінтрыгаваны падзеяй. Гэта цікаўнасць нават прыглушыла го- 
рыч паразы.

- Вядома, не, - усміхнуўся паручнік.
Памаўчалі. Думалі кожны сваё. Будрэвіч азваўся першы:
- Як 6ы гэтыя шчырыя вернікі сапраўды не пусцілі маёнтак з 

дымам! Страх на іх сыйшоў неадступны.Трэба мець іх паблізу.
- Да, с німі в суд не пойдёш! - капітан кіўнуў на стайню.
- Нам зараз трэба, каб унук з Галсам стаў насамрэч мёртвы. 

Іначай мёртвымі можам стаць мы. Ну і век не атрымаем гэтых 
земляў.

- Понятно, - кіўнуў капітан. - Среді эціх лесов і с батальоном 
не убережёшся. А всё-такі барыня знает, кто в эці голоснікі го- 
воріл і откуда?

-Аднекуль з сутарэння, альбо з гарышча. Але дом не раз- 
валіш. На якой падставе. Ды ён нам цэлы патрэбен... Што да пані, 
то яна сама была ўражана, сам жа бачыў.

- Пожалуй. I всё-такі...
- Адно ясна: з юрыдычнага поля нашы дзеянні пераходзяць 

на вайсковае, - падвёў вынік Будрэвіч, суючы нагу ў стрэмя. - 
Мне высачыць і схапіць, табе - астатняе.

* * *

Пан Юльян па чарзе нахіляў крышталёвы збан над трыма 
келіхамі.

- Якому богу дзякаваць за такіх мілых гасцей?
Сонечны прамень рассыпаўся на крышталі каляровымі 

іскрамі, а віно здавалася вадкім бурштынам.

-Я думаю Дыянісу, калі спажываем гэты боскі напой, - за- 
смяяўся пан Андрэй Катлубай-Ліпскі, павятовы маршалак, па- 
вярнуўшыся да Максіма Вярыгі.

Абодва ўжо добра разгасцяваліся ў Валадковіча, заехаўшы 
якраз на абед. Зараз у садовым халадку абменьваліся плёткамі 
ды навінамі.

- He бачыў іншай рады, - даводзіў пан маршалак. - Падхапіў 
пана Максіма, як татарын ясырнага, ды і павёз з двара, каб су- 
моту ды самоту развеяць, - пан Андрэй зірнуў на застольнікаў, 
чакаючы пахвалы свайму рашучаму ўчынку.

Валадковіч не затрымаўся і заківаў галавою:
- Добра надумалі, бо сяджу, як крот у нары. Сядзець, як вы 

кажаце, сумота, але і выбрацца куды - лянота, - знакам запрасіў 
частавацца.

Ён разумеў, што прымаўкі вясёлага пана Андрэя не болей 
чым даніна звычаю. Нешта важкае пагнала маршалка ладным 
крукам ад яго Кавальцоў праз Шалашы ажно сюды ў Лужок. Хут- 
ка пайшла размова і пра гэта.

- Хачу з вамі абгаварыць тое-сёе ды параіцца. Да каго мне, 
сіраціне, апроч вас звярнуцца? - усміхнуўся ён сваім звычаем. 
-Тыя непаважныя, гэтыя баязлівыя, трэція раззлаваныя ды пас- 
вараныя. Ну няхай 6ы ўжо войска з тымі адчайнымі галсамі зма- 
галася, дык і галота з абібокамі ў ваяры пнецца. А мне ж трэба, 
каб нейкі лад панаваў ды парадак.

- Пан маршалак пра Катовіча з яго харугвай, - Вярыга выру- 
чыў задыханага Катлубая-Ліпскага.

Па дарозе з Шалашоў маршалак ужо падзяліўся з ім сваімі тур- 
ботамі ды згрызотамі. Валадковічтаксама спачуваўпануАндрэю не 
толькі з-за даўняга прыяцельства. Сапраўды, каму гэты стараваты 
чалавек мог пажаліцца? Маладзейшым - дык сорамна, аднагодкі 
проста засмяюць: навошта лез на тое маршалкоўства. А хто б не лез, 
маючы нагоду і падтрымку? Хіба ж ён спадзяваўся маршалкавацьу 
павеце, дзе будуць ваяваць міжсобку тыя, хто яго на пасаду вылу- 
чаў? Пан маршалакадсапнуўся і паведаміў Валадковічу:

- Гэта брыда, катовічаў малодшы, што ўтварыў! Наляцеў са 
сваёй гайнёю на двор старой Панкевічыхі. Яна, вядома, ключы 
даваць і не збіралася. Тады слупы ў свірне ды клеці пашчапалі, 
брусы раскідалі і ўсё, што там было, зрабавалі. Экзекуцыю ён, 
бач, правёў, бо ў яе канфедэраты прытулак мелі! А што яна да 
канфедэратаў, альбо тыя да сямідзесяцігадовай бабулі? Калі і 
схаваліся хлопцы ад дажджу, то якая тут яе правіна?

Пан Андрэй утаропіў погляд у стол і цяжка засоп. Стараўся не 
паддавацца застарэлай немачы, пасіленай хваляваннем. Вярыга 
ізноў прыйшоў з пасільнай дапамогай.

- Непакоіцца пан Андрэй, што Панкевічава возьме ды пас- 
кардзіцца Ламацкаму альбо Галсу. He выключаю, што заступяц- 
ца. Вось пан Андрэй і пытае: а што далей? Гэта ўжо не палітыка, a 
звыклы разбой ды парахункі.

- Кара Божая гэта катовічава харугва, - уздыхнуў Валадковіч.
-1 самі Катовічы! Qualis pater talis filius, які бацька такі сын, 

як казалі ў Рыме, - сярдзіта дадаў маршалак. - Але што рабіць? 
Каб жа гэта першы раз! Ад войска нічога не дабіцца, яны самі не 
ведаюць, як гэтай зграі пазбыцца, што нібы ім дапамагае. Bona 
ord inis сабраць? Але хто яго ўхвалаў паслухаецца? Паспалітае 
рушанне склікаць? Дык гэта яшчэ адна вайна ў павеце, зусім 
заблытаемся, хто чый і за каго. Проста ў роспачы, панове! Іна- 
чай не скажаш.

Становішча, сапраўды не з лепшых, і можа яшчэ пагоршыц- 
ца. Свае рабункі і гвалты харугва Катовіча пачне падаваць як 
канфедэрацкія. Можа пакарыстацца абставінамі і розная лясная 
набрыдзь. I як на здзек, адзіная сіла, здольная даць рады гэтай 
саматужнай харугве, што паводзіць сябе як казацкая вольніца, 
менавіта канфедэраты, Ламацкі, Галс, ці хто там у іх ёсць. Атры- 
моўваецца, каб у павеце быў спакой, трэба звярнуцца да пару- 
шальнікаў таго самага спакою, больш небяспечных для ўладаў, 
чым катовічавы рабаўнікі. Калі гэтага не рабіць, канфедэраты ат- 
рымаюць яшчэ большую падтрымку і ніякага спакою ў бліжэйшы 
час не чакай. Ці здолелі 6 мудрагелы з Вільні ды Варшавы даць 
тут рады? Уся тройца згодна лічыла, што спадзявацца на прываз- 

ную мудрасць было 6 вар’яцтвам. Яе на самыя сталіцы не хапае, 
калі дагэтуль не прыйшлі хоць бы да часовага замірэння.

- Зтой харугвы паловутрэба вяртацьпроста ў вежу, скульяны 
нейкім чынам выкараскаліся, - прамовіў Максім Вярыга. - Можа 
звярнуцца да князя, каб сваім войскам гэтых прыструніў? Лепш 
6ы іх зусім раззброіць, бо не дзіва калі да іх сяляне пабягуць. 
Што тады?

Разумелі, тады стане вельмі цяжка. Узбунтаваныя сяляне не 
раз стваралі клопаты нават Сапегам і Радзівілам з іх велізарнымі 
надворнымі войскамі. Заканчвалася вялікай сялянскай крывёю, 
але і немалой шляхецкай, не кажучы пра руйнаванне гаспадаркі 
і разлад адвечнага парадку.

- Я ўвесь час думаю, як зменшыць гэты канфедэрацкі напор, 
- прамовіў маршалак. - Хай бы ўжо ваявалі па-за паветам. Думаў 
наватсустрэцца зЛамацкім ці Галсам,але пабаяўся, штозалічаць 
да іх шэрагаў, хоць я не падаваў голасу ні за якога караля.

Пан Катлубай-Ліпскі памятаў папярэднюю падвойную элек- 
цыю і, носам пачуўшы, што будзе наступная, прадбачліва захва- 
рэў і на элекцыю не паехаў. Балазе, ніхто ў сапраўднасці хваробы 
не сумняваўся.

- Каб гэты лубеньскі гарнізон сыйшоў, - запытальна зазначыў 
Валадковіч, - можа і канфедэраты за імі пацягнуліся 6? А калі і 
засталіся 6, то іх менш, ды і свае, вялікага клопату не справяць.

- А можа нам усё ж выстасаваць адпаведны лісцік да князя? 
- вярнуўся да сваёй думкі Вярыга. - Ён жа сам Рэкуця паставіў, 
так што камендант сваёй воляй жаўнераў з Лубені да павету 
не забярэ.

Пан маршалак горача падхапіў новую думку. Калі змоўшчык 
Вярыга імкнуўся аслабіць вайсковую сетку ў павеце, каб палег- 
чыць становішча аднадумцаў з лесу, то пан Андрэй разглядаў 
справу пад іншым напрамкам.

- Дапраўды! - тонам адкрывальніка ўсклікнуў ён. - Па- 
просім яго забраць ад нас войска і катовічавых злыдняў, затое 
забавязуемся не пускаць сюды канфедэратаў! Quid pro quo,

паслуга за паслугу!
- Але як мы гэта зробім? - усумніўся пан Юльян.
Катлубай-Ліпскі задумаўся толькі на імгненне, яго ахапіў 

творчы настрой.
- А нам і рабіць гэтага недавядзецца! - паведаміўён. -Урэш- 

це гэта свае хлопцы, па большасці маладыя. Папросім, каб гучна 
не рабавалі. Паціху дамо ім, што трэба і няхай сядзяць у нашым 
лесе. А паваяваць, калі ласка, да суседзяў. Ну і чужых сюды - ані 
душы! Гэта ўжо будзе іх абавязак!

Вярыга ледзь стрымаў усмешку, слухаючы просты, як усё 
геніяльнае, канцэпт вырашэння роспачнай да нядаўняга сітуа- 
цыі ў павеце. He хацеў бянтэжыць вынаходніка заўвагай, што да 
таго ж могуць дадумацца суседнія паветы.

Пан маршалак ніколі не ставіўся да палітычных спраў якда 
невыканальных. Намеры і ўчынкі іншых заўсёды разглядаў праз 
узор уласных. Усе найперш людзі і ніхто не супраць, каб было 
ціха і ладна, А каб пастраляць - ёсць паляванне.

- Як вам здаецца, задаволіцьтакое Галса? Дарэчы, зтае пары, 
як вахмістр вывеў мяне ў яго начальнікі, адчуваю да канфедэра- 
таў пэўны сэнтымэнт, - прызнаўся пан Андрэй.

- А ён сапраўды прыемны хлопец, - заўважыў пан Максім.
- Адкуль жа васпан ведае? - прыжмурыўся маршалак.
Вярыга спахапіўся, але спакойна патлумачыў:
- Людзі кажуць. Ды і брыдкіх учынкаў ні за ім, ні за яго люд- 

зьмі не заўважана.
- Гэта праўда, - пагадзіўся маршалак. - Відаць здатны хло- 

пец, калі сам Радзівіл забараніў яго пераследаваць.
Пан Андрэй ужо засвоіў легенду канфедэрацкага супрацьста- 

яння каралю. Пан Максім не збіраўся яе развейваць, хоць і памя- 
таў, як паспрыялі Радзівілы абранню чарговага саксонца.

- На маю думку пара нашу бяду шырэй разглядаць, - заўва- 
жыў Валадковіч. - Трэба край суцішаць. I не прыблудамі мас- 
коўскімі, а сваім розумам. Колькі ж можна так трываць?

-У пэўнай меры лістда князя спрыяе такому вырашэнню, - 
уставіў маршалак.

- А што скажаце на такое? - Валадковіч усмешкай загадзя 6а- 
раніўся ад магчымых кпінаў. - Ліст даслаць не князю Міхалу, a 
яго яснавяльможнай матулі? Раптам зразумее, што пара сыну ў 
замак вярнуцца, жывому, здароваму.

Суразмоўнікі маўчалі, але на жарты і кпіны не наважваліся. 
Усім не да смаку вайна і варта спрабаваць розных спосабаў. A 
калі ліст ад шляхты цэлага павету!..

- Можа і ёсць у гэтым рацыя... - задуменна адгукнуўся пан 
Максім. - Уплывовая жанчына...

Свядома і несвядома ўсе прапановы ён разглядаў, як спры- 
яльныя і шкодныя для "сваіх”. Валадковіч у гэтых дачыненнях 
быў нічыім, але яго думка вяла да перамоў, да замірэння. Вярыга 
цвяроза ацэньваў шанцы прыхільнікаў Ляшчынскага. Чым раней 
улады пойдуць на пагадненне, тым лепш для канфедэрацыі.

- Абрыдла гэта страляніна! - усклікнуў маршалак. - Кажуць, 
ужо і царыца заклікае караля ашчаджаць тых, хто за Станіслава.

- Што вы кажаце? - Здзівіўся Валадковіч.
He ў натуры пана маршалка было надзімацца пыхлівасцю ды 

ўяўнай значнасцю, тым больш з даўнымі прыяцелямі.
- Я і сам толькі ў Вільні даведаўся, - шчыра прызнаўся ён. - 

Але ад чалавека вартага даверу.
- Разумна раіць, - кіўнуў пан Максім, - але навошта тады 

сваёй салдатні сюды нагнала? Паглядзім, ці паслухаецца яе 
гэты немец.

- Упартыя яны, - уздыхнуў пан Андрэй. - I толькі ўласнай ка- 
рысцю кіруюцца.

Усе трое згодна кіўнулі адзін аднаму. Калі ўзяліся за ліст да 
яснавяльможнай княгіні Ганны з Сангушкаў Радзівілавай, пан 
маршалак раптам прапанаваў:

- Пане Юльяне, а васпан будзе самым адпаведным кур’ерам 
Усё-ткі нейкім бокам да Сангушкаў належыш, ды і з яснавяльмож- 



243
lllllllllllllllll

най, калі не памыляюся, а ўтакіх справах я ніколі не памыляюся, 
меў размовы, - пан Андрэй скончыў даўгую тыраду і зірнуў на 
Вярыгу.

- Цалкам згодны! - здагадаўся пан Максім, - не знойдзем 
лепшага, а мы ўжо подпісы збяром.

Валадковіч не запярэчыў і не аднекваўся, якто было ў звычаю. 
Падумаў, што візіт да княгіні можна выкарыстаць і дзеля справы 
Барташэвічаў, а тут меркаванне маршалка павету будзе мець вагу. 
Абы размова адбылася, звязаць адно з другім будзе не цяжка. Калі 
на шчасце там апынецца і князь Міхал, яшчэ лепей.

* * *

Ужо некалькі дзён Адаму было нядобра. Кідала ўжар, рана ўпа р- 
та не хацела зацягвацца. Пачало пухнуць калена - відаць, стукнуў 
падчас уцёкаў. Пры спробе ўстаць пачынала моцна балець, кру- 
жылася галава, і нават сядзець было цяжка. Раман ўстрывожыўся 
не на жарты. Ясна было, што адсутна сць належнай чысціні, паветра 
і харчавання паўплывала на стан, хай сабе і лёгка, але параненага 
хлапца. Неадкладна трзба было перабірацца калі не ў які двор, то 
хоць 6ы ў сялянскую хату. Але як гэта зрабіць незаўважна, калі на 
дзядзінцы гэтыя віжы будрэвічавы? А куды вывозіць? Карыстацца 
канфедэрацкімі схованкамі Раману не хацелася. На сваёй скуры 
зведаў, што такое ўблытацца ў чужыя сваркі. А хлопец і так нібы 
ў павуціне. Падумаў пра пана Габрыэля, пра Булата, але абодва 
месцы не давалі галоўнага - бяспекі. Як на гора, яшчэ папрасіў 
пана Язэпа не прыходзіць без крайняй неабходнасці.

Выйсце падказаў подслух. На шчасце, пасадзіў Адама ў пера- 
ходзе, куды дасейвалася крыху святла і даходзіла свежае паветра. 
Другі раз штурхнуў Рамана добры анёл да галаснікоў. Добра па- 
думаўшы, не знаходзіў лепшага выйсця. Патлумачыў Адаму, што 
ідзе на сустрэчу з панам Язэпам, і ноччу выбраўся з сутарэння. Як 
яму здалося, незаўважна. Знаёмым шляхам праз каноплі выбіўся 
на прасёлак і пакрочыў, што было сілы ў нагах.

...Асцярожна агледзеўшы немалы двор Валадковічаў, не заўва- 

жыў прысутнасці войска і дачакаўся адпаведнай да адведкаў 
пары. He хацеў адпіхнуць ад сябе гаспадара якім ненаўмысным 
парушэннем прыстойнасці. Але выявілася, што стараўся намарна. 
Пан колькі дзён таму ад’ехаў і невядома было, калі вернецца. Ра- 
ман стаяў агаломшаны няўдачай, аж тут даляцеў да яго дзявочы 
голас:

- А вы, напэўна да таткі? Але ж яго няма. - Голас прагучаў спа- 
чувальна і нібы перапрашаючы.

Раман глянуў у тым напрамку і заўважыў маладую паненку, 
што трымала ў руках бярэмца кветак, мабыцьтолькі што нарэза- 
ных. Нейкі час яны аглядалі адно аднаго і Раман рашыўся.

- Ці васпанне на імя - Рэгіна?
- Так, а вось я вас не ведаю.
- Ці могбы я прасіць кароткай размовы сам насам?
Кароткая размова ўальтанцы на вачах дваровых не парушала 

звычаяў прысгойнасці, хоць і зацягнулася надоўга. Вяртаўся Pa- 
Man, добра падбіўшы ногі, затое акрылены. 

* * *

Гэтым разам паненка наведала Барташы ў звычайнай але до- 
брай брычцы і без фурмана. Павозіў коньмі малады пан, загор- 
нугы ў неабсяжную пелярыну. Калі брычка спынілася пасярод 
дзядзінца, паніч адкінуў пелярыну і кожнаму стала зразумела, 
што без яе такі строй не ўратаваўся 6 ад сёняшняга пылу. Панен- 
ка таксама мела паверх сукенкі нешта падобнае, праўда не такіх 
памераў, затое прыгажэйшае. Яе ў двары ўжо бачылі, абмерка- 
валі, таму ўся ўвага належала панічу.

А было на што глянуць. Замест чуба ды сармацкіх вусоў віліся 
пакручастыя пасмы парыка, вусы і бародка як на малявідлах у 
гасцінным пакоі. Усё востранькае, завітае, нечым відаць пасма- 
раванае, 6о аж паблісквае. Драгуны кінулі свае бясконцыя кар- 
ты і стаялі, выструніўшыся, як перад якім палкоўнікам. Ды што 
там палкоўніцкі мундур! Хто-ніхто з дворні іх некалі бачыў. A

на панічу было столькі карункаў, што паненкам усяго павету 
хапіла 6. Асабліва каўнер! Стаўбуном вакол шыі, як снег па пля- 
чах і грудзях! Кафтан зіхоткі, рукой варухне.то іскры ў вочы так 
і сыплюць! Такога пекнага пана двор век не бачыў і напэўна не 
пабачыць. Паніч, падобна, не вельмі цікавіўся, куды ён прые- 
хаў, навошта, хто і як на яго дзівіцца. Абыякавым позіркам акінуў 
дзядзінец, пабудовы вакол яго, спыніў вока на расхрыстаных 
варотах стайні і кіўнуў пальцам на Марку, што стаяў акурату гэ- 
тых варотах. Некалькімі словамі і нядбалым рухам рукі загадаў 
выпрагаць коней і купаць іх у рэчцы, а брычку закаціць у стай- 
ню аглоблямі на выйсце, каб там жа пасля і запрэгчы. Хлапчына, 
што прыходзіў на дзень дапамагаць Марку, скочыў на каня, пад- 
хапіў шворку другога і, гікнуўшы не горш татарына, панёсся да 
рэчкі. Паніч не выказаў незадаволенасці і падаў руку паненцы, 
што патульна стаяла непадалёку. Абое няспешна скіраваліся да 
ганку. Пані Ганна да такіх маладых выходзіць не стала і чакала 
гасцей у доме. Пасля пачастунку разам з паненкай хадзіла па 
садку, паказвала кветкі і шмат гаманіла. Здавалася сустрэліся 
дзве сяброўкі.

Паніча іхтаварыства проста не цікавіла, таму ён пасноўдаўся 
па дзядзінцы, пазбягаючы сонца, паназіраў, як запрагалі яго ко- 
ней, пастаяў пазяхаючы, потым залез у брычку, ахінуўся сваёй 
пелярынай і нібыта задрамаў. Але праз нейкі час незадаволена 
крыкнуў, што слеліць сонца. Давялося спешна прычыніць ва- 
роты. Больш ад яго ніякіх загадаў не было, і ўсе распаўзліся па 
звычайных справах.

Абедаць панства не засталося. Пані Ганна развіталася з па- 
ненкай на ганку, 6о паніч добра разаспаўся і не прачнуўся нават 
як запрагалі коней. Паненка забараніла яго турбаваць, абклала 
падушкамі і збіралася сама павозіць. Пані Ганна аніяк на гэта не 
пагаджалася і загадала Марку сесці на козлы. Драгуны кінуліся 
выводзіць брычку са стайні і нават, трымаючы коней пад цуглі, 
прайшлі з брычкаю за браму.

Паненка старанна захінала свайго пекнага і відаць занадта 
раслешчанага паніча ў пелярыну, папраўляла завітыя кудзеркі, 

а той нават не ўзнімаў галавы і толькі пасапваў унурыўшы нос 
у свае карункі. Стараючыся абмінаць выбоіны і каменне, Марка 
пагнаў коней да Лужка, маёнтка пана Валадковіча.

* * *

Паручнік Будрэвіч канчаткова пераканаўся, што драгу- 
ны не надта прыдатныя, каб сачыць, а яшчэ менш, высачыць. 
Вырашыў змыліць вочы непрыяцелю і забраць іх з маёнтка. 
Пазбыўшыся нагляду, уцекачы могуць страціць асцярожнасць. 
Ды і баяўся рэгімэнтар трымаць пяцёрку жаўнераў здаля ад 
гарнізону. Дачакаешся, што трапяць у палон, альбо збягуць да 
канфедэратаў. Падумаўшы на адзіноце над воклічамі небара- 
каў-паляўнічых пра галасы «з печы», паручнік вырашыў, што 
схрон хутчэй за ўсё ў сутарэнні. На гарышчы не знайшлі нічога 
падазронага яшчэ ў дзень пераследу тых двух. А вось у зямлі 
гэтых схованак можа быць колькі хочаш. Але кожная павінна 
мець выйсце і доступ паветра праз якую будыніну, курнік які, 
альбо варыўню. Праз нешта, што не кідаецца ў вочы, ды стала 
ўжываецца, каб след не выдзяляўся.

Паручнік паклікаў сваіх «сведкаў». Уражанні ад няўдалай 
размовы са зданню пана стольніка яшчэ не прыгаслі. Таму Буд- 
рэвічу давялося пачынаць ад дзіцячых казак пра пасіленне гуку, 
пра галаснікі, пра выццё віхуры ў коміне. Адважныя сам-насам з 
дзіком, паны-паляўнічыя на ўсетлумачэнні мармыталі адно:

- Але ж, пане, голас Юзіка пан Станіслаў вызначыў даклад- 
на. А што там гукнулася, якіх тры словы! Ды і памёр ён у нашым 
юнацтве.

Няпэўнасць заставал ася толькі ў адным: як размаўляюць на тым 
свеце. Паручнік ухапіўся за гэту лавуцінку, спадзеючыся пахіснуць 
іх веру ў размову са стольнікам, а тым самым страх расплаты.

- Найсвяцейшая мова - лаціна, - даводзіў ён, - значыць...
Ён хацеў, каб дурні самі прыйшлі да суцяшальнай высновы 

пра нечый жарт. Людзі, як маглі стараліся.
-Але ж у рай вераць і розныя немцы, іншыя хрысціяне, 

трансільванцы там, чэхі, - нясмела зазначыў Іван. - А туркаў ды 
лютраў розных нячысцік у пекле смажыць ды прымушае розныя 
нягодствы чыніць.

- А я вам кажу, што з вас жарты строілі тыя, каго мне трэба 
злавіць, бо яны супраць нашага караля, якты кажаш, нягодствы 
чыняць. I ніякіх там ліцьвінскіх галасоў з таго свету! - няшмат 
прайшло часу, Будрэвіч адчуваў, нібы тройчы ўзбег на званіцу 
касцёла, але сумненняў паноў-паляўнічых не развеяў.

- He, пане, не кажыце так. Пан Станіслаў быў чалавек пабож- 
ны і на глупствы, наватзтаго свету, нясхільны, - настойваў Юзік.

- Але хто без граху? - дадаваў Іван.
- Нячыстая сіла па нашаму загаварыла, каб лягчэй паверылі, 

ды звесці нас, а з ёю жарты кепскія. Гэта вам хто хочаш скажа, 
- Юзік скрушна пакруціў галавою, не маючы сілы пераканаць 
упартага паручніка.

Атаму не заставалася нічога іншага, як стаяць на сваім. Каму 
ж яшчэ даверыш нагляд за маёнткам? Хіба знойдзеш лепшых, 
каб недурны страх? Заставалася таксама пакарыстацца страхам, 
балазе абодва былі на кручку. Можа не замоцным, але адкуль ім 
ведаць, у страха вочы вялікія.

- Бог вам можа і даруе, але не я, - запэўніў абодвух. - He 
пойдзеце сачыць, трапіце ў пекла раней, чым спадзяецеся.

- Але ж, пане! - усклікнуў Юзік у роспачы. - Той з печы пагра- 
жае, вы сваім парадкам, а жыццё ў чалавека адно!

Будрэвіч ужо дакараў сябе, што столькі з імі валэндаўся. Ад- 
разу трэба было так.

- Вось каб яго не страціць, варухніце мазгаўнямі. Сядзіце тут 
па аднаму ці ўдвух, калі страшна, але высачыце, хто тут лазіць 
па начах і кудою. Удзень яны не здрадзяцца. А не згодныя, то 
апынецеся ў вежы, калі не горш.

Пагроза верагоднай расправы прыцьміла страх перад нячы- 
стай сілай. Урэшце, супраць нячысціка ёсць ружанец, малітвы 
адпаведныя і крыж святы, а перад паручнікам з жаўнерамі, пе- 

рад суддзямі ды падсудкамі што выставіць просты засцянковец?
Праз пару дзён Будрэвіч меў першыя вынікі.
- Быў чужы чалавек цямнотамі. У стайню старую заходзіў. 

Туды нібыта нешта нёс, а назад нічога.
Паручнік ажывіўся, але глыбейшы роспыт пахіснуў вартасць 

назірання.
- Туг і такое, перапрашаю, магло быць, - паправіў сябра Юзік. - 

Туды чалавекспяшаўся, нібыта трымаючыся за порткі, як нехта, хто 
баіцца не паспець. Так што можа і дарэмна марнуемся начамі.

Але паручнік не пагадзіўся, Іван падтрымаў яго меркаванне.
-Хто ж гэта ноччу будзе шукаць нейкую стайню дзеля про- 

стай рэчы? - з лёгкай кпінай запытаў ён прыяцеля. - Можа ты, 
пане-браце, такі вытанчаны?

Будрэвіч упершыню заўважыў у засцянкоўцаў усведамленне 
свайго шляхоцтва. Беднасць побыту прыбіла ў іх гонар сваім ста- 
нам і прывучыла размаўляць з улікам свайго жабрацтва. Выра- 
шыў даць хлопцам на пляшку чаго мацнейшага, не зашкодзіць.

- Глядзіце ж, каб не згледзелі вас, - папярэдзіў на развітанне.
- Крыўдзіце, лане, нас і вы не згледзіце, калі не захочам.
Сцверджанне надзіва хутка спраўдзілася, але пра гэта Буд- 

рэвіч ніколі недаведаўся.

* * *

Два наступныя дні не прынеслі нічога новага. Паручнік за- 
падозрыў, ці не ўхіляюцца памагатыя ад службы. Вырашыў па- 
назіраць сам, а тыя няхай пару начэй адаспяцца. Пазычаць сме- 
ласці паручніку не было патрэбы. I пашэнціла! Цёмная постаць 
слізганула ў вароты закінутай стайні. Пачулася шамаценне, 
загрукалі па дошках падкаваныя абцасы і ўсё сціхла. Да самага 
світання са стайні ніхто не выходзіў, хіба што праз які дадатковы 
выхад. Гэта ўжо быў поспех! Паручнік не рваўся да неадкладна- 
га ператрусу. Дзень, другі справы не зменіць, трэба, каб пацукі 
не выслізнулі ў якую шчыліну! Крыху перадрамаўшы, нібыта па

дарозе, завярнуў у двор, хоць ведаў, як яго там сустрэнуць. Па- 
куль паілі кабылу, пакруціўся ля тых варотаў і мусіў ехаць, каб не 
выклікаць насцярогі насельнікаў.

Будрэвіч не здагадваўся, што паны-паляўнічыя, баючыся яго 
гневу і помсты, не пакарысталіся звальненнем. Другой начы, як 
і першай, абодва былі паблізу. Таму сталі сведкамі незвычайнай 
прыгоды пана паручніка.

- Слухай, Іване, а можа трэба яго выручыць?
- А ты ўяві, як ён будзе выглядаць. Ці не давядзецца яму ўво- 

гуле з'ехаць.
- Даў 6ы Бог! Нам жа толькі таго і трэба!

* * *
Будрэвіч чакаў цярпліва. Урэшце, што гэта за жаўнер, які не 

можа выстаяць начной варты, дакараў ён сябе, калі пачынала 
хіліць на сон. Схованка была надзейная, надвор'е спрыяла. Па- 
даслаўшы гуньку, ляжаў у кустах, каб не вылазіць зарана, бо ўсе 
яшчэ не паснуць як след. Цемра не перашкода, мае спосаб. Пах- 
валіў сябе за прадбачлівасць: каштаваў ліхтар грошы, але затое 
патаемнасць!

Мінулага дня згледзеў праз адчыненыя вароты той дашчаны 
памост. He прыглядаўся занадта, каб дачасна не здрадзіцца, але, 
мабыць па ім і тупацеў незнаёмы. I Юзікз Іванам пратоеж казалі. 
Салома за ім, напэўна, хавае пралаз. Калі не ўдасца выведаць 
ноччу, можна зашыцца ў які кут і, дачакаўшы святла, агледзець 
будыніну знутры. Рызыка, канешне, болылая.Так ці гэтак, справа 
ідзе да развязкі, цешыўся паручнік. I ўсё яго стараннем!

Добра за поўнач ён пакінуў сховішча і асцярожна, пры сце- 
нах, пракраўся да варотаў. Пахваліў пані дому за любоўда кустоў 
ды кветак і нецікавасць да сабак.

- Чорт ведае, як 6ы з імі парадзіў!
Вароты ледзь рыпнулі, задаволены паручнік ушчаміўся ў 

шчыліну, выцягнуўшы з-за пояса пісталеты. Пацягнуў вароціну

на сябе і прыслухаўся. Уся аселіца спала сном праведнікаў.
- Што нам і трэба!
Паручнік ахінуўся гунькай і запаліў ліхтар, ад ужо выкраса- 

нага на губку агню, прыкрыў шкельца засланкай. Ледзь заўваж- 
ны праменьчык з двара ніхто і не згледзіць. Скручаную ў камяк 
гуньку сунуў пад сцяну і павёў промнем па падлозе. Восьідошкі. 
Тонкі праменьслізгаў па расцярушанай саломе, высвечваў нейкія 
трэскі, старое, мабыць, леташняе гарахавінне, што трашчала пад 
падэшвамі. Свяціць мацней Будрэвіч не адважыўся. Мала каму 
заманецца выпаўзці на двор. Тых са схованкі ён не асцерагаўся: 
дастаткова заарыштаваць аднаго, калі вылезе, і па клопаце, па 
нітцы да клубка дайсці лёгка. А вось і першая дошка. Паручнік 
асцярожна ступіў крок, другі, баячыся, каб не зарыпелі. Дошкі 
злёгку ўгіналіся, але скрыпу не было.

- Калі ўгінаюцца, то пад імі пустэча, - узрадаваўся ён нечака- 
наму адкрыццю. Можа тут пад імі..

Ступіўшы яшчэ крок, нахіліўся. Непрыбітыя нічым дошкі ля- 
жалі няшчыльна, адным канцом хаваючыся пад сцірту зляжалай 
саломы. Баючыся, каб не зацерушыць агню, паручнік перахапіў 
ліхтар у другую руку і, ступіўшы ўбок, разагнуўся. Туг і здарыла- 
ся бяда. Грукнуўся галавою аб нейкую бэльку так балюча, што 
міжволі таргануўся ўсім целам і каўзануўся на слізкай саломе. 
Дошкі пад нагамі трэснулі, рассунуліся і паручнік паляцеў неку- 
ды ў цемру. У кароценькае імгненне маланкай мільганула зда- 
гадка: вось ён, таямнічы схрон. Паручнік нават здолеў стлуміць 
міжвольны ўскрык. Але гэта было, сапраўды, адно імгненне. У 
наступнае ён плюхнуўся ў нейкую смярдзючую твань.

На шчасце стаў на абедзьве нагі. Затое ліхтар вылецеў з рукі, 
чвякнуў недзе побач і запанавала поўная цемра. Агаломшаны 
паручнік стаяў нерухома некалькі, здалося, бясконцых хвілін.

- Куды гэта я трапіў? - падумаў ён, захлынаючыся ад 
смуроду.

Стаяў у нейкай твані добра вышэй каленяў. Смурод падказ- 
ваў, што гэта хутчэй за ўсё старая гнойня.

- Вось табе і абцасамі па дошках! - раз'юшана прамармытаў 
ён. - Дам жа я вам!

Алетутжа падумалася: кабдапяцьда выведнікаў, трэба яшчэ 
выбрацца з гэтай пасткі. Думка пра пастку падалася яму не паз- 
баўленай сэнсу, маглі і так забяспечыцца ад нежаданых гасцей. 
Крыху пабольвала калена, але дацягнуцца да яго не асмеліўся. 
Выцягнуў руку перад сабою і наткнуўся на абшаляваную дош- 
камі сцяну. Хмыкнуў, успомніўшы канфедэрацкую яму, і, мацаю- 
чы рукамі якога выйсця, асцярожна абыйшоў наўкруга. Усюды 
адно і тое ж. Пацягнуўся рукамі ўверх і не дастаў да краю гэтага 
мярзотнага калодзежа. Павагаўшыся, скочыў уверх, але толькі 
абплёхаўся. Ушчаміцца ботам у якую шчыліну, каб абаперціся, 
таксама не ўдалося.

- Што ж рабіць? Захлынешся ў гэтым смуродзе, пакуль 
знойдуць!

Будрэвіч здрыгануўся.
- А што як знойдуць! Гэпнуць калом ла галаве, ніхто і шу- 

каць тут не здагадаецца! Хіба што стрэлам абудзіць маёнтак, 
каб былі сведкі?

Але і гэта, падумаўшы, адкінуў. Нават калі пісталеты не за- 
плюхала, дворня можа і не пачуць, а страшней за ўсё - салома 
навокал - засмажышся, пакуль уратуюць.

Па ўсім выходзіла - чакаць світання. Хоць і даводзілася чуць, 
што.дыхаючы праз рот,смуроду нечуеш, не могсябе прымусіць. 
Добра, што не ад самага вечара палез у праклятую стайню, знай- 
шоў ён суцяшэнне.

Паручніку спатрэбіўся ўвесь яго жаўнерскі гарт, каб выстаяць 
да світання і не звар'яцець. Калі праз шчыліны варотаў зіхатнулі 
першыя промні, за варотамі пачуўся нейкі рух. Пырхнуў конь, 
зарыпелі і грукнулі аб сцяну вароты. Для беднага вязня ўсё пра- 
гучала як музыка, Але сцірта ля сцяны здрыганулася і ладнае 
бярэмца апаўзло на дошкі, закрываючы праём у які праваліўся 
паручнік. Святло, заліло стайню, але ў яму прабівалася толькі 
праз шчыліны насцілу.

Паручнік ужо збіраўся азвацца, калі пратупаў конь і пачуўся 
старэчы голас:

- Стой! Стой, воўк цябе рэзаў! Травы табе, зброднай, мала. У 
гарох, бач, унадзілася! Стой, кажу! Пі!

Пачулася бразганне цугляў аб вядро і гучнае ўсмоктванне.
-Засмягла, дзяўчына, - спачувальна прамовіў чалавек. - Я 

думаю! Уцякла, значыць, ад гаспадара і ў шкоду! I не сорам?
Кабыла адказала на павучанне не самым прыемным гукам.
- Блазнуеш? - упікнуў стаенны. - Але, як падумаць, твае 

правіны ў гэтым няма. Каб твайму гаспадару на ўсю ноч так пап- 
ругу зацягнуць, то і ён затрубіў бы, як пастух на досвітку. Дай, 
папушчу, а пазней і сядло скінем. Калі гэта за табою азавуцца! 
Зараз табе канюшынкі дам, 6о гладкасць страціш.

Пачулася тэпанне. Паручнік ужо наважыўся пазваць старо- 
га, калі вернецца з канюшынай, але кабыла затупала, мяняючы 
месца, і абрынула на паручніка тугі смярдзючы струмень.

- Адвядзі кабылу, хаме! - зароў Будрэвіч, кідаючыся ў дальні 
кут ямы.

Для старога Маркі плюскат і крык з-пад зямлі зліліся ў адно.
- Кожны дух пана Бога хваліць! - захрысціўся ён, адбягаючы 

да дзвярэй.
Кабыла пазбавілася ад лішняй вадкасці і хрумстала кінутую ў 

сполаху канюшыну.
- Адвядзі кабылу, ёлуп! - даляцеў крык з-пад раскіданай са- 

ломы.
- Дык гэта жз ямы! - здагадаўся Марка. - Дзе жтыя рагулі, хай 

на іх ліха? Зараз, зараз адгарну, чалавеча!
Ён борздзенька адкінуў злітую кабылай салому, прыняў пару 

дошак, зазірнуў уніз і аслупянеў ад нечаканасці.
- А Божа мой! - залемантаваў стары, - От жа некаму собіла!
3 ямы на яго пазіраў раз'юшанымі вачыма чалавек з мурза- 

тым, змардаваным тварам. У чуб і вусы набілася саламяная па- 

цяруха. а вопратка запырскана прыблуднай кабылай і заляпана 
закарэлым гноем.

- Давай драбіну! Што вочы вырачыў? Пасгавіў кабылу, ёлупень!
- Яна ж не ведала, што вы там, паночку. - Па пэўных прыкме- 

тах і лаянцы Марка вызначыў небараку як пана. - Зараз нешта 
прыдумаем. Але чаго ж вы, паночку, так лаецеся? Ці ж я вастуды 
піхнуў? Наша пані, каб ведалі, гербовая, аніколі нас, дваровых, 
не абражае.

Успомніўшы пра пані, Марка адчуў сябе аканомам. Абудзіла- 
ся пільнасць і патрэба сачыцьза парадкам.

-Але што вы тут робіце, чалавеча? - голас Маркі загучаў з 
падазрэннем.

- Ты давай драбіну, а не менць языком! - рыкнуў Будрэвіч.
- Як сабе хочаце, але я павінен паведаміць пані, што ў нас у 

гнойні чужы чалавек хаваецца.
- А каб ты спрах! - вылаяўся паручнік, але Марка ўжо знік з 

вачэй.
Пані Ганна не захацела бачыць чалавека, што па словах 

Маркі, плёхаецца ў гнойні ды яшчэ з пісталетам за поясам і пры- 
крыты саломаю. Загадала выцягнуцьды абмыцьдзе падалей.

- Усё ж прыгледзься да яго, - падказала яна. - Што яго ў двор 
панесла поначы?

Марка знайшоў паручніка ў тым жа стане злосці і прыгне- 
чанасці. Хоць вызваленне было блізка, але несла новыя вялікія 
клопаты. Марка нахіліўся надямай.

- Пане, то скажыце, хто вы, 6о пані пытаецца, а самой ёй 
сюды ісці не маніцца.

- Яшчэ даведаецеся! I ты і твая пані! - пагрозліва крыкнуў па- 
ручнік. - Дасі ты ўрэшце драбіну ці не? А не то бізуном уходаю! 
- паабяцаў ён.

Марка таксама ўзлаваўся. Бясконцае тытулаванне хамам і ла- 
янка яму вельмі не падабаліся, не прывык ён да такога.

- Я тут прыкідваў, што мне лягчэй памыць будзе, драбіну ці 



254
lllllllllllllllll

пастронак, - прамовіў ён у роздуме. - Але не падам анічога, па- 
куль не дасце слова гонару, што пальцам мяне не кранеце.

Паручнік плюнуў і гатовы быў ізноў пасыпаць праклёнамі, 
але спахапіўся. Што зробіш, калі вылезці дапаможа толькі гэты 
хам. Пані ісці не хоча, а што добрага, каб прыйшла ды пазнала?

-Добра! He крану, абяцаю! Давай хутчэй!
-Я думаю, драбіна будзе лепш, пастронак, як ні кажы, 

усмоктвае.
Так прыгаворваючы, Марка асцярожна апусціў у твань канец 

збаўчай драбіны. Ледзьве тое сталася, паручнік узляцеў па ёй, 
як кот ад сабакі. Выскачыў і стаў. Здавалася толькі 6 выбрацца?... 
Першым знайшоўся Марка.

- Вы тут над ямай станьце, паночку, а мы з хлапцом на вас 
пару вёдраў выльем. А далей раіў бы на рэчку.

-Давай вёдры! - згадзіўся паручнік. -Толькі не раззвоньвай 
там па двары! - папярэдзіў сярдзіта.

Далёка адстаўляючы рукі, Марка асцярожна ліў на Будрэвіча 
вядро за вядром, так што той добра змёрз, пакуль збольшага 
пазбавіўся ад наліплага. Але смуродтрымаўся ўпарта.

- Добра было 6 у лазню, - прыгаворваў Марка спачувальна.
Сярдзіты чалавек ці ласкавы, але жтрапіўу непрыемнасці, як 

жа не паспагадаць. Марка ўжо ведаў, хто перад ім. Ды і Будрэвіч 
пазнаў паслужлівага «хама», хоць і не паказваў гэтага.

-У нашу, то пані не дазволіць, - працягваў стары, - але можна 
да каго ў вёсцы, заплаціўшы. Запросяць нямала, бо тую лазню 
пасля альбо спаліць альбо шараваць не адзін раз. Ды яшчэ бой- 
ся, каб не задражнілі.

Паручнік крыху ачомаўся. Быў ужо сыты і парадамі Маркі і 
яго халоднымі абліваннямі.

- Гэта мая кабыла! - паказаў ён. - Няхай хлопец едзе да рэчкі. 
Перадай з ім што з вопраткі.

- Разумею, паночку. А вы тут між градаў. Яно і блізка, і не- 
заўважна.

Марка, хаваючы ўсмешку, узяўся падцягваць папругу сядла і 
тлумачыць хлапцу яго абавязак па далейшаму ратаванню добра- 
га імя паручніка драгунаў Сабіна Будрэвіча.

КАНЕЦ ЛЕВАГА ЗАМАХУ

Дзверы бразнулі аб сцяну пад моцным ударам бота.
- Гэта яшчэ што такое?! - рыкнуў камрндант на невядомага 

нахрапа.
У дзвярах стаяў Апанас Катовіч з нейкай паперай у руках. 3-за 

спіны выглядваў паручнік Будрэвіч.
- А гэтаму залатару што трэба? - падумаў камендант пра па- 

ручніка, і незадаволена запытаў: - Што ў цябе, Апанас?
Ён ужо прывык да бесцырымонных, іншым разам наўмысна 

зневажальных, паводзінаў самазванага харужага. Катовіч жыў 
амаль у невылечным стане раздражнення з-за непрызнання 
анікім яго вайсковых здольнасцяў і прэтэнзій на павятовую паса- 
ду харужага. Раз за разам рабіў параўнанне колькаснага складу 
гарнізона і ягонай ватагі малайцоў. Вось ізноў нешта прыдумаў.

- Глядзі, што маю! - выкрыкнуў Апанас з гонарам, памахваю- 
чы пакамечанай паперынай. - Вы ўсё валтузіліся са сваім шкаля- 
ром, пакуль не ўцёк вам з-пад носа, а мае хлопцы раз-два і... - ён 
пляснуў паперай аб стол перад самым носам каменданта.

Той з нясмакам зірнуў на шляхотнага хама і павярнуўся да 
пана Катлубовіча-Ліпскага, што прымасціўся праваруч камен- 
данта на самым лепшым з цэлага гарнітуру крэслаў, пазбіраных 
па ўсім мястэчку.

- Ну, і штоты зтакім зробіш! - здавалася прамовіў яго погляд.
Пан маршалак моўчкі паківаў галавою. Ад Катовіча не ўкрылася 

гэта маўклівая размова.
-А што ягамосьці пераміргваюцца, як дзеўкі на вечарынцы? 

Кладзіце сто чырвоныхзлотых і будзеце мецьдакумант!
Камендант глянуў на Будрэвіча. Можа гэты скажа што ўцямнае.
- Паглядзіце, пане каменданце, - параіў той і падкрэслена 

ветліва сказаў Катовічу: - Хто ж пагодзіцца купляць паперу, не 
ведаючы зместу.

- Ну няхай глядзіць, - Апанас прыняў руку са стала. - I пан 
маршалактаксама, - дазволіў ён. - Улада!

Усе, а найперш маршалак, павінны былі адчуць, што сам Ка- 
товіч па-за яе межамі. Абодва прадстаўнікі ўлады нахіліліся над 
сталом. Дакумент быў насамрэч цікавы. Каменданта Ламацкага 
прасілі з’явіцца там і там дзеля ўдзелу ў захопе - ні многа ні мала 
- Бярэсця. Калі своечасова не паспее на месца збору, мае кіра- 
вацца проста да горада.

I ўсё гэта без шыфра, проста і дакладна. Камендант пачухаў 
патыліцу. Апанас што хочаш утварыць здольны, але ані скласці, 
ані напісаць такое і пад пагрозай ката няздольны. Пан марша- 
лак, мяркуючы па яго твары, быў падобнай думкі.

- А скуль гэта ў вашмосьці? - пацікавіўся Катлубай-Ліпскі.
Катовіч павагаўся, самазадаволена пасміхаючыся, зірнуў на 

Будрэвіча, ізноў на тых двух за сталом. Нарэшце вырашыў, што 
грошы магчыма атрымаць хіба толькі ад маршалка.

- Хлопцы мае канфедэрата спешылі. Распаролі бот і знайшлі. 
Ну што, даб’ем торгу?

- А навошта гэта мне? - камендант паціснуў плячыма.
- He спяшайцеся з адмовай, лане каменданце, - як мага 

службіста, але з пашанай папрасіў Будрэвіч. - Варта справу 
разважыць.

Паручнік рухам рукі супакоіў Катовіча, гатовага ўзняцца на 
дыбкі: прачыталі, даведаліся, дык ім цяпер і плаціць не трэба? 
Камендант таксама быў незадаволены заўвагай паручніка. Ве- 
даў, што гэты "фірцык на адмыванні” карыстаецца недзе там на- 
версе послухам і даверам, і кіўнуў на знак згоды.

- Пане Апанасе, - ледзь не ўмольна папрасіў Будрэвіч, - можа 
пашпацыруеце крыху, пакуль мы тут параімся. Справа, не горш 
нас разумееце, дзяржаўнай вагі і датычыць дзяржаўных жа вы- 
даткаў. I на кірмашы з налёту толькі цыганы торгу дабіваюць.

Угаворы падзейнічалі:
- Але паперу я забяру.

- Безумоўна! А як жа іначай? - падтрымаў паручнік. Асця- 
рожна выцягнуў лістз-пад рукі каменданта і падаў Катовічу нібы 
канцлер каралю.

Калі Будрэвіч шчыльна прычыніў дзверы, камендант паказаў 
на крэсла і запытаў:

- Дзеля чаго ўсё гэта? He думаю, што ўлады прагледзяць збор 
канфедэратаў.

Здагадваўся, што паручнік, ідучы сюды з Катовічам, ужо чы- 
таў ліст, мажліва падказаў гэтаму абібоку ісці да каменданта, ве- 
даючы, што там акурат маршалак.

Паручнік не спяшаўся з тлумачэннямі. Яму таксама трэба 
было падумаць, як пераканаць каменданта.

- Мы абыйдземся без ста злотых, - Будрэвіч усміхнуўся абод- 
вум начальнікам. - Хіба што патрацімся на ежу для яго харугвы, 
- паручнік кіўнуў за вакно, дзе важна пахаджваў Апанас.

Камендант пазіраў без прыкмет цікавасці, затое пан марша- 
лак адразу хіснуўся ў напрамку паручніка. Вочы яго засвяціліся 
здагадкай.

- Здаецца пачынаю кеміць, - весела ўсклікнуў ён.
Будрэвіч быў выразна задаволены гэтым воклічам: адзін 

хаўруснік ёсць. Наколькі мог падрабязна, выклаў сваю прапано- 
ву. Сказаў, што сам прыме чынны ўдзел, каб забяспечыць нагляд 
за малойцамі. Пан маршалак быў гатовы цалаваць не зусім ад- 
мытага паручніка! I не дзеля тых марных ста чырвоных, хоць і 
гэта грош о-го-го!

Калі дайшло і да каменданта, паклікалі Катовіча. He шмат 
часу спатрэбілася Будрэвічу, каб растлумачыць Апанасу, што 
адпаведныя паперы ад каменданта і маршалка прынясуць яму 
ў дзесяцёра больш, чым запрошаныя сто чырвоных. А вось без 
папер, то і да шыбеніцы даскакаць нядоўга. Апанас скеміў не 
адразу, але хутчэй за каменданта. Радаваліся ўсе чацвёра, хоць і 
кожны па свойму.

Пан маршалак не мог выцерпець, каб гэтым жа днём не пад- 

зяліцца з панам Валадковічам, да якога заехаў дамовіцца наконт 
палявання. Абодва радаваліся так гучна, што Рэгіна пачула ўсё 
самае істотнае. Дадумаць астатняе здолеў 6ы дзіцёнак.

Ад моманту ўратавання Адама з кіпцюроў Будрэвіча, яна ўсё 
датычнае канфедэратаў прымала блізка да сэрца. Менш чым 
праз гадзіну паклікала свайго фурмана:

- Слухай, Рыгорка! - праніклівым шэптам загадала Рэгіна. - 
Бяры Лыску і ляці ў Лубень...

...Усё, пра што даведвалася Агата, не было таямніцай ані для 
Ламацкага, ані для Рамана. I часта здараліся спрэчкі, каму за- 
няцца той ці іншай справай.

- Ехаць павінен я! - Раман даводзіў усё больш настойліва. 
- Табе гэткі марш яшчэ не пад сілу. А ў мяне ёсць і асабістыя 
парахункі з гэтым нягоднікам. He паслухаўся папярэджванняў - 
павінен заплаціць. I заплоціць! I другі змейтаксама! Абы не даць 
далёка адбегчы.

* * *
Конны атрад праносіўся па суседнім павеце як навальніца. 

Вялікія двары не кранаў, затое на малыя і сярэдняй заможнасці 
наводзіў жах. Бязлітасны камендант Галс патрабаваў усё больш 
і больш: фуражу, правіянту, вазоў, коней і нават грошай. Непа- 
корлівых паласаваў бізунамі, а сялян у некалькіх вёсках нават 
павесіў. За колькі дзён пакрыў значную адлегласць, але, абцяжа- 
раны абозам, запаволіў і далей рухаўся накшталт арды, рассы- 
лаючы ўздоўж свайго шляху раз’езды, нібы татарскія рабаўнічыя 
чамбулы.Толькі і розніцы, што не хапалі людзей у ясыр.

Неўзабаве тым жа шляхам, ледзь не наступаючы на пяты, 
за першым пагнаўся яшчэ адзін атрад і таксама канфедэрацкі. 
Дзівіліся, што гэты не спыняўся рабаваць. Дзівіліся і таму, што 
войска іх не чапала і нават не шукала. Яшчэ больш дзівіліся 6 
людзі, даведаўшыся, што, здагнаўшы абоз, другі атрад узяў яго 
пад сваю ахову і перадаў мясцовай шляхце, каб не мець клопату. 
Малады камендантзагадаў вярнуць дабро гаспадарам.

- Ну, цяпер трэба гнаць, пакуль тыя не ачомаліся, - Раман 
азірнуўся на шыхт. - Паглядзі, Янак, што там на хвасце.

Выведка спераду данесла, што непрыяцель блізка. Раман 
занепакоіўся. Важна захаваць за сабою выбар месца бітвы. Ну і 
патаемнасць посцігу.

- Могуць паслаць каго падагнаць абоз, - звярнуўся ён да Яна- 
ка, які вярнуўся ад хваста калоны, - нельга іх выпусціць.

- Займуся гэтым? - запытаў дазволу хлопец.
За апошні час Янак вырас на неблагога паручніка. Добра 

было б яму трапіць у сапраўднае войска, а то і да навукі адпа- 
веднай. He ўсё ж даходзіць толькі сваім розумам.

- Толькі асцярожна і без страляніны, - папярэдзіў Раман.
- Зробім, пане каменданце, - усміхнуўся Янак, завярнуўшы 

каня наўзбоч дарогі.
Праз якіх пяць хвілін шнурок вершнікаў праімчаў уздоўж 

шыхта і знік наперадзе. Раман загадаў збавіць імпэт.
Пярэдні атрадтаксама не спяшаўся. Катовіч разумеў, што яго 

харугву трымае разам толькі здабыча, таму сачыў, каб абоз заду- 
жа не адрываўся. Час ад часу слаў раз’езды падагнаць марудаў.

- Ато яшчэ знойдзецца хто ласы на чужыя кілбасы! - Апа- 
нас гучна зарагатаў, прыгадаўшы, што кілбасы ў абозе сап- 
раўды чужыя.

Будрэвіч даўно стаміўся ад немудрагелістых жартаў Катові- 
ча. Яго спадзяванні на ўплыў і падпарадкаванне не спраўд- 
зіліся. Задуму паручніка пра глыбокае пранікненне ў шэрагі 
канфедэрацыі Катовіч падзяляў толькі ўтым, што прыносіла 
намацальны плён. Усякія спробы стрымаць рабункі да пэўнага 
часу сустракалі дзікі гнеў пана каменданта. Новаспечанаму 
Талсу” было няспешна ані да Берасця, ані да якіх-кольвек 
канфедэратаў. Паперы баранілі яго перад сустрэчнымі ат- 
радамі войска, ліст канфедэрацкіх правадыроў забяспечваў 
тылы. Што яшчэ трэба вольнаму казаку? Гуляй, пакуль воля! 
Byнь колькі тых паветаў у Княстве!

Менавіта на гэта спадзяваўся пан маршалак, падтакваючы 
словам Будрэвіча.

- Дасць Бог, галаву недзе скруціць! - весела ўсклікваў ён, рас- 
павядаючы Валадковічу, як выдатна ўсё складваецца.

На Рамана і ўсклаў Бог ажыццяўленне мары пана Катлубая- 
Ліпскага.

Харугва Апанаса Катовіча больш нагадвала сабачую гайню, 
падпарадкаваную важаку, чым адзінку паспалітага рушання. Не- 
дысцыплінаваная, невымуштраваная, абы як узброеная, лёгка 
трапіла ў пастку.

Зняўшыся з месца пастою, Катовіч павёў сваё войска, як і да- 
гэтуль, спадзеючыся на жалезную абарону папер.Там.дзе дарога 
пралягла між азярцом і чэзлым сасоннікам на падсохлым бало- 
це, нечакана ўперліся ў заслон з паўтары дзесяткаў вершнікаў, 
расстаўленых ланцугом.

- Хто такія, вашмосьці? - перакананы ў сваёй перавазе, няд- 
бала кінуў Катовіч.

-1 ў нас да вашмосьцітое ж пытанне! - весела адгукнуўся Янак, 
азірнуўшыся на таварыства. Смех пракаціўся па ўсяму ланцугу.

Толькі зараз няўдалы ваяр заўважыў, што яго харугва стаіць 
скопам пад прыцэлам гэтых невядомых, і ўсякая спроба памя- 
няць гэта скопішча ў шыхт будзе выглядаць як варожасць. Па- 
куль што ён не страціў самаўпэўненасці і звычайнага нахабства. 
Перавага харугвы несумненная, а яшчэ як раз’езд вернецца... He 
ведаў ён, што раз’езд знайшоў бясслаўны канец пад канфедэ- 
рацкімі шаблямі, так і не сустрэўшыся з абозам.

- Калі маё пытанне першае, то табе, ацан, адказваць пер- 
шым. А ці захочацца мне адказваць, яшчэ падумаю. Сама ле- 
пей сыйдзі з дарогі ды пастой збоку, пакуль мы праедзем, а не 
то... - Катовіч варухнуў повадам, паказваючы, што не мае часу 
на пустыя размовы.

Але сустрэчныя не зразумелі. Стаялі і толькі пасміхаліся.
- Бачу, ацан не кемлівы! - рыкнуў Апанас.

Будрэвіч паспрабаваў яго стрымаць, нешта падказвала яму, 
што гэта не войска, хоць і на звычайны шляхецкі загон не паса- 
вала. Варта прыгледзецца. Але Катовіч ірвануўся наперад.

- Прэч з дарогі, калі жыццё мілае!
Маладзён не спужаўся і гэтага крыку. Толькі прыгледзеўся 

таму, хто спрабаваў суцішыць каменданта. Пазнаў і ціха шапнуў 
Раману, што стаяў ззаду, апусціўшы галаву.

- Жыццё ўсім мілае,вашмосьць, - прымірэнча адказаў Янак. - 
Мы тут па службе. Шукаем атраду, што рабуе двары і вёскі.

- Мы не яны,- рашуча адказаў Катовіч. - Маем паперы, але 
мусім ведаць, каму іх паказваем.

- Ці не таму, каб не зблытаць якія? - Янак прамовіў апошняе 
залішне голасна, каб пачула як найбольш са зграі.

Заўважыў, як Будрэвіч незаўважна адступіў за чужыя спіны, 
пакінуўшы Катовіча адбрэхвацца самаму.

- А гэта што да чаго?
-Агэта так,-утон яму азваўся Янак. Пара канчаць пярэбрахі, 

хлопцы ззаду ўжо на пазіцыях. - Дазволь прапанаваць тваім 
людзям скласці зброю.

- Што?! - зароў Катовіч, хапаючыся за шаблю.
- Ізноў левы замах, вашмосьць? - насмешлівы голас спыніў 

Катовіча.
Ён утаропіўся, як у прывід, у чалавека, што выехаў з-за спін 

таварышаў і стаў на крок перад маладзёнам.
- Ага! Дык і ты тут! - закрычаў Катовіч. - Тады мне ніякія па- 

перы не патрэбны! Выходзь, пазвонім шаблямі! Я табе казаў, што 
палічымся, спаткаўшыся!

- Пазвонім, колькі каму Бог дазволіць, - спакойна адказаў Pa- 
Man. - Але не раней, чым твае людзі складуць зброю. Бо ты ж і 
ёсць той Галс, што рабуе тут маёнткі? Мала чаго прыйдзе вам у 
галаву, а я патрабую рыцарскага паядынку.

- Будзетабе рыцарскі, выходзь!

Раман адступіў набок і прыўзняўся на страмёнах:
- Войска гарапашнае! Прымаю выклік вашага ватажка, але 

раю не рухацца з месца і не стрэліць выпадкова, 6о гэта буд- 
зе ваша смерць. Калі мае пісталеты, няхай іх аддасць. Пашліце 
свайго, хай мяне агледзіць, біцца будзем на шаблях, такі мой вы- 
бар па праву.

Плойма загудзела, захвалявалася. Нечаканае відовішча па- 
сярод дарогі адсунула недвухсэнсоўнае папярэджанне Рамана. 
Да Будрэвіча прапіхнуўся Пахом, прыбочны Апанаса.

- Пане, мы ведаем гэтага чалавека, - зашаптаў ён у вуха па- 
ручніка. - Голас пазналі. Яшчэ як забілі пана Дзяніса, ён каман- 
даваў. I на пароме таксама. Вось і Захар можа пацвердзіць.

Другі прыбочны стаяў тут жа. Абодва перайшлі, як спадчына, 
ад старэйшага брата да малодшага. Па ранейшаму выконвалі 
той самы нікчэмны занятак катаў і целаахоўнікаў.

- Добра было 6 ссадзіць яго, хлопцы, - гэтак жа шэптам адка- 
заў паручнік. -Тады і хеўра яго рассыплецца, іх жа няшмат.

- Позна, пане, - уздыхнуў Пахом. - Зараз, калі што, то яны 
пана Апанаса на рэшата зробяць... ды і нас.

Паручнікмоўчкі пагадзіўся. Наўмысна ці выпадкова, але Галс 
абдурыў Катовіча, а няўрымслівасць ды самалюбства таго змар- 
навалі шанец вырашыць справу адным стрэлам.

* * *

Абодва супараты прысягнулі, што іншай зброі апроч шабель 
не маюць. Раз’ехаліся па краях невялікай палянкі побач з даро- 
гай і сталі ў чаканні сігналу.

Гучны вокліч і ўзмах янакавай шаблі кінуў іх адно адна- 
му насустрач. Дзвынгнулі ў пробных замахах шаблі, і вершнікі 
павярнулі коней для чарговага сутыкнення. Другая сугычка за- 
доўжылася. Коннікі круціліся вакол нябачнай восі пасярэдзіне 
пляцоўкі, абменьваючыся выпадамі, але аніводзін удар не да- 
сягнуў ворага. Харугва, як і канфедэраты, сачылі за паядынкам,

затаіўшы дых.
Здольныя сыйшліся непрыяцелі. Будрэвіч спрабаваў па- 

раўнаць здольнасці Катовіча з гэтым сапраўдным Галсам. У 
тым, што перад ім той няўлоўны таямнічы камендант канфе- 
дэратаў, ён ужо не сумняваўся. Гэта вялікая небяспека, але і 
выдатны шанец у выпадку перамогі. А перамога залежыць ад 
вось гэтага двубою.

Раптам Катовіч, адбіўшы замах Рамана, даў каню шпоры і 
адскочыў на край пляцу. Конь затанцаваў на месцы, нібы даючы 
непрыяцелю час заняць адлаведную пазіцыю. Можа і Раман так 
6ы падумаў, калі 6 не меў той лясной сутычкі. Адчуваў, што, не 
адолеўшы яго з налёту, Катовіч рыхтуе нейкі лайдацкі фігель. He 
зводзячы вачэй з нягодніка, адступіў на край пляцу і заатакаваў 
першы. Ледзь крануўшы каня, заўважыў як Катовіч узняў шаблю 
перад сабою.

- Усё ж левы замах, - зразумеў Раман.
Катовіч сапраўды перахапіў шаблю ў левую руку, але на 

імгненне зарана. Раман меў на такі выпадак свае спосабы. Амаль 
перад самай храпай катовічавага каня ўзняў свайго надыбкі, бе- 
ручы ўлева. Конь Катовіча, заспеты знячэўку, таксама кінуўся 
ўлева, і яго вершнік ледзь паспеў засланіцца шабляй, трыманай 
у левай руцэ. Смерці пазбегнуў, але шапка, зрэзаная Раманам, 
шмякнула ў гразь. Коні разляцеліся і закружылі па краю паляны. 
Па натоўпу гледачоў пракаціўся помрук здзіўлення. Шмат хто ў 
харугвелічыў здольнасць левай рукі ватажка непераможнай, аж 
на табе! Катовіч у злосці сарваў марны аколыш, што застаўся на 
галаве ад шапкі і шпурнуў убок.

- Я табе пакажу! - прасіпеў ён з лютасцю, узіраючыся ледзь 
не белымі вачамі ў ворага.

Раман паправіўся ў сядле, перабраў повад, адчуваў, што 
блізіцца развязка. Тым больш быў уважлівы. Ведаў, што смерць 
гэтага разбойніка дасць хлопцам сілу адолець лічнейшую хеўру 
Сабраўшыся, Катовіч атакаваў. Шабля заставалася ўлевай руцэ. 
Амаль зблізіўшыся, узяў моцна ўлева, нібы вырашыў ухіліцца ад 

сутычкі дзеля зручнейшай пазіцыі. Конь Рамана якраз мінаў Ка- 
товіча, калі пралунаў гучны янакаў голас:

- Галс!!!
Куля з пісталета Катовіча свіснула над самай нагой Рамана 

на імгненне пазней, чым той павіс збоку свайго каня, нібы на 
папісовых гусарскіх гарцах. Прыкрываючыся канём ад магчыма- 
га другога стрэлу, пагнаў каня кругом паляны. Выбраўшы мо- 
мант, выправіўся ў сядле і наляцеў на Катовіча як віхор.

Невядома, што вырашыла: злосць на лайдацтва супарата ці 
разгубленасць таго з-за чарговай няўдачы, але ўсё скончылася 
амаль імгненна. Дзвынгнула аб зямлю шабля Катовіча, яго мёрт- 
вае цела завісла ў страмёнах і пацягнулася рукамі і галавою па 
зямлі, паліваючы яе крывёю. Нехта з харугвы кінуўся затрымаць 
каня, але ўладны голас пераможцы спыніў яго. Коньтым часам 
стаў нібы ў чаканні нейкага ладу і вырашэння. Але да вырашэння 
было далёка.

* * *

Калі Катовіч стрэліў міма, Будрэвіч спалохаўся не на жар- 
ты. He верыў, што канфедэраты здольны на поўнае знішчэнне, 
але законы грамадзянскіх войнаў ніколі ніхто не пісаў. Адчайны 
стрэл ватажка - дастатковая падстава для расправы над хеўрай. 
Паспрабаваў падацца назад наколькі дазваляла цісканіна.

3 апошнім узмахам шаблі Галса ўзнікла пытанне: хто павяд- 
зе харугву. Можа не ўсе адчулі гэта адразу, але Будрэвічу было 
відавочным. Калі ўбачыў Галса амаль у велічнай паставе пера- 
можцы над нікчэмным трупам ссечанага ворага, адчуў дзікую 
зайздрасць і злосць. Чаму вось гэткім дае Бог усё, а яму, так гэ- 
тага прагнаму, ашчаджае на кожным кроку. Ён не мог не выка- 
рыстаць імгненне шанцу. Прымерыўшыся між постацяў, стрэліў. 
Яшчэ не ацаніўшы, што атрымалася, крыкнуў да сваіх:

- Бійма іх! Гэта станіслаўцы, канфедэраты!
3 гурмы прагрымела толькі некалькі стрэлаў. Затое ў адказ 

плюнула агнём пятнаццаць руляў. Утакой гурме аніводная куля

не магла схібіць. Дзіка заіржалі і забіліся параненыя коні, па- 
чалася штурханіна і крыкі. Пярэднія напіралі на задніх, а тым 
часам ззаду грымнуў гучнейшы залп і над возерам пранёсся да- 
нослівы вокліч Янака:

- Шаблі-І- і!
Набіваць мушкеты часу не было. Сеча пайшла адчайная. У 

памяці зграі засела папярэджанне не страляць, бо смерць. Кан- 
федэраты таксама не збіраліся кідаць словы на вецер. Досыць 
нацярпеліся родзічы ды знаёмцы ад гэтай поскудзі! Вось дзе 
спатрэбілася навука Ламацкага ды Рамана. Канфедэраты атака- 
валі, амаль не маючы страт. Ніхто не заставаўся без прыкрыцця, 
ніхто не змагаўся як адзінокі герой. А паплечнікі Катовіча думалі 
кожны пра сябе і даваліся знішчыць адзін за адным. Толькі куп- 
ка самых здольных, разумеючы, што літасці не будзе, імкнуліся 
аддаць жыццё як мага даражэй. Некалькі канфедэратаў сталі 
іх ахвярамі. Будрэвіч ад самага пачатку сечы шукаў ратунку. 
Спадзяваўся, вырваўшыся па-за лінію сечы, пакарыстацца сваім 
афіцэрскім статусам і стаць палонным, хай сабе і адзіным. Калі 
дарога і паляна пакрыліся целамі палеглых, ён паспрабаваў 
выслізнуць з гурмы самым прыплёскам возера. Але гэта заўва- 
жылі, перанялі і змусілі схавацца ў натоўп. Там ён і загінуў.

* * *

Пахаванне знішчанай зграі канфедэраты пакінулі мясцовым. 
Хоць 6ы дзеля вяртання нарабаванага. Сваіх палеглых і паране- 
ных павезлі да бліжэйшай плябаніі, там трэба будзе вырашыць, 
ці пахавацьтут ці везці да сваіх мясцін. Янак падаў Раману пачак 
папер.

- Знайшлі пры Катовічу.
- Нічога новага, - сказаў Раман, спехам прагледзеўшы лістза 

лістом. - Але могуць прыдацца пры нагодзе.
У Рамана быў важнейшы клопат: ісці да Берасця ці павярнуць 

назад. Хлопцам напэўна маніцца трапіць у большую кампанію, 
сабою пахваліцца, іншых паслухаць, а там і ў бітву трапіць знач-

нейшую. Раман жа непакоіўся, каб тыя сустрэчы не падарвалі 
веры яго маладых паплечнікаў у справу канфедэрацыі. Сам не 
належаў да прысягнуўшых, таму добра ўсведамляў рызыку су- 
тыкнення маладых з непрыемнымі рысамі канфедэрацыі, з 
самалюбствам яе правадыроў, з бессаромным выкарыстаннем 
юнацкай адданасці і самаахвярнасці, урэшце звычайнай прагі 
маладых да славы. Але проста так загадаць павярнуць коней ён 
не мог. I, па праўдзе, не хацеў.

Заставалася яшчэ справа яго ўласнай датычнасці. Выбар: 
падпісваць акт канфедэрацыі ці не, зроблены даўно і канчат- 
кова: не. Прынятую на сябе службу выконваў належна, Ламацкі 
здаровы, Янак вышкалены на добрага памочніка. Без ценю віны 
падумаў, што смерць Будрэвіча і асабліва Апанаса Катовіча над- 
зейна забяспечыла яго інкогніта. Мабыць пара ізноў "прыехаць 
дадому”, ды праз пэўны час слаць пана Габрыэля сватам. Гэтыя 
яго думкі перапыніў голас Янака.

- Дык што мы зараз, пане каменданце?
Хлопец, здавалася, кіпіць прагай дзейнасці. Перамога, ці 

хутчэй справядлівая расправа з катовічавай харугвай, надзвычай 
паўплывала на ўсведамленне сваёй сілы гэтым невялікім, але 
зграным атрадам. Раман вырашыўусё нечакана проста.

- А вось, якты скажаш.так і вырашым, - засмяяўся ён. - Павя- 
зем палеглых да свайго павету ці пахаваем тут?

- Лепш было 6 павезці, - сумна адказаў хлопец.
Хоць і трое іх было, але жусе свае, знаёмцы ітаварышы зброі.

I восьтрэба вырашацьтакое.
- Значыць павязем, - сказаў Раман. - Я гэтым займуся. А ты з 

лістом, - Раман падаў выклік канфедэрацкіх уладаў, - павядзеш 
атрад да Берасця.

Твар Янака асвяціўся непрыхаванай радасцю. Даспеў хлопец 
да камандзірскіх амбіцый і Раман не баяўся, што яны заслепяць 
разважлівасць і розум.

САПРАЎДНЫ РЫЦАР РЭКУЦЬ

Твар капітана Хвастова свяціўся радасцю. Ён памахаў перад 
Рэкуцем нейкай паперкай.

- Вот. Покідаю вас і вашу Рэч Посполітую, горі она ясным огнём!
Паручнік сустрэў навіну абыякава. He замінаў яму гэты мас- 

каль, хоць і карысці з яго было вобмаль. Спрэчак-сварак не было, 
рапарты складалі ў згодзе, а што больш трэба.

- 1 куды зараз? - Рэкуць разумеў, што пераносяць капітана 
далей, чым у павет.

- Почці на родіну! - весела адказаў Хвастоў. - Долгонько дя- 
дюшка хлопотал, наконец добілся. Завтра же убываю. Кое-что 
улажу, і в пуць!

Усе афіцэры мараць пра лепшую службу, і для Рэкуця радасць 
капітана была зразумелай. He здзівіўся, што не ўспомніў і не за- 
пытаўся пра свайго прыяцеля Будрэвіча.

Мабыць, іх супольная ўвага да Барташэвічаў тлумачылася 
імкненнем вызначыцца. Здзіўлены быў чым іншым. Стары дра- 
гун, што час ад часу расказваў пану каменданту, дзе што гаво- 
рыцца ды чуецца, некалі распавёў пра ўдавіцу, прыстойную 
маладзіцу, да якой заходзіць даволі шмат паноў. Прытым слова 
благога пра пані Агату ніхто не кажа. Рэкуць паслухаў, пахваліў і 
забыўся. Але нядаўна драгун паведаміў, што пан капітан пра яе 
настойліва распытваў. Чамусьці адразу прыпомнілася, якадной- 
чы за картамі маскаль ўсклікнуў:

- Хороша мілашка! Довёз бы её до Владіміра... - на неўразу- 
мелыя позіркі афіцэраў дадаў: - Дал 6ы ей пару девок в услу- 
женіе, пока прівыкнет к нашім обычаям, а там відно было бы...

- На чужой каравай рот не разевай! - звераваты позірк 
Кубліцкага слізгануў па твары капітана. - Так, здаецца, кажуць у 
Владзіміры?

Прыгадалася каменданту свая ўласная злосць:
- Бач, смоўж балотны! Шляхцянку збіраецца так паняверыць!

Ды яшчэ такую, да якой кожны пасватаўся 6, маючы надзею...
Пасада каменданта змушала да стрыманасці, затое дазваля- 

ла кожную размову перавесці ў іншае рэчышча. Так і тады пера- 
пыніў непатрэбшчыну пытаннямі па службе. He тое, каб цураўся 
вольных размоў аб кабетах, але не цярпеў маскальскага нахаб- 
ства і самалюбавання. Як іх паслухаеш, то ім тутусё дазволена, a 
нам адно не хапае для шчасця іхняй матушкі-царыцы ды Тайных 
прыказаў. Толькі і чуеш: "Матушка-імператріца... сопредельные 
землі... под её скіпетром... православная вера...”

Ці не ўзбрыло што дурное гэтаму маскалю на розум?

* * *

Познім вечарам вахмістр Студня далажыў, што капітан Хва- 
стоў заўтра бярэ брыку з коньмі, а за фурмана свайго жаўнера, 
той і верне яе назад. Здзіўлены вахмістр чуў, як жаўнеру было 
загадана прыцемкамі падаць брычку да двара пані Агаты. Вось 
гэта было зусім незвычайнае! He назіралася якой бы то ні было 
прыхільнасці пекнай удавы да каго-небудзь з афіцэраў, асабліва 
да капітана, які не вызначаўся ні прыгажосцю ні абыходжаннем. 
Рэкуць здагадваўся, што і палітычныя прыхільнасці пані Агаты 
не на баку гарнізона. I ралтамтакое!

Камендант не збіраўся цярпець нічога спрэчнага з яго ра- 
зуменнем парадку і прыстойнасці. Кароткая, але старанная 
выведка паказала, што на парозе пані Агаты сядзіць узброены 
грэнадзёр, а капітан пакуль што ў карчме... He злоўлены - не 
злодзей, але выглядае на гвалтоўны захоп! Камендант-рэгімэн- 
тар разумеў, што ўсе яго пасады несапраўдныя. Тое, што пады- 
ходзіць дзеля насельнікаў мястэчка, у дачыненнях з маскоўскім 
афіцэрам непрыдатна. Чорт яго ведае, якія ў яго сувязі між сваіх 
і нашых начальнікаў! I даверыцца няма каму, і саступіць гонар 
не дазваляе. А пасля будзе позна. Хай і жартам камендант, але 
насельніцтва пад ім усур’ёз! He! Выставіць паручніка драгуніі 
дурнем нікому не ўдасца!

...Капітан Хвастоў адразу пасля ад’езду Будрэвіча вырашыў 

дзейнічаць самастойна. Канфуз з гнойняй паслабіў іх сяброўс- 
тва. Капітан баяўся падзяліць кпіны над бедным паручнікам, 
але галоўнай прычынай было расчараванне ў хуткім здабыцці 
маёнткаў. He адчувалася бліжэйшым часам і хуткага захопу гэ- 
тага, як яны завуць, Княства. А галсаў сваіх няхай самі ловяць. 
Прывезены ганцом загад прыдаўся надзвычай добра. Думалася 
шмат пра што наперадзе, але не выходзіла з галавы прыгажосць 
ліцьвінкі. Трэба ж мець нейкі напамінак з гэтых лясных абшараў. 
Хай зайздросцяць суседзі!Тым болей, што ёсць мажлівасць злад- 
зіць справу і знікнуць.

He цяжка было здагадацца пра гэта і пану каменданту. Ён 
быў не супраць, каб капітан знік, але без здабычы. Нажаль, паля- 
гаць у гэтым мог толькі на сябе самым.

* * *

...Дарога вяла ўскрай балота, дзе насыпам, дзе грэблямі ад 
выспы да выспы. Капітан не сіліўся на галанты:

- В Смоленске выправім на цебя купчую, - тлумачыў ён 
хутчэй ад сумоты, чым з неабходнасці. - Станеш крепостною, 
так что про шляхоцтво своё забудзь. Будеш послушной - сде- 
лаю горнішной, в барском доме не цяжело. Обхожденіе зна- 
еш, получіцца.

Агата не азывалася. Апроч пагардлівых позіркаў нічым не 
выказала сваіх пачуццяў, нават калі Хвастоў уласнаручна за- 
блытваў ёй ногі вяроўкай і старанна захутваў кажухом. Разуме- 
ла, што ад горада да горада, дзе размясціліся маскоўцы, капітан 
мае магчымасць вывезці яе за межы Вялікага Княства. He бачыў 
бы магчымасці, не наважыўся 6 на такую рызыку. Але пакуль у 
сваёй краіне, ёсць шанец уратавацца. Калі б не адыйшлі канфе- 
дэраты... Разумела, што сустрэць іх раз'езд спадзяванка малая, 
але здавалася, каб быў тут Раман... Пры ўспаміне любага душу 
апаліла лютая нянавісцьда гэтага нахрапа, што вязе яеў няволю 
ды яшчэ квэкае, жаба маскоўская.

- 1 про шляхцічей своіх забудзь! He хоцел говоріць раньше: 

всех іх порешілі, так что і твоего, еслі імела. Донесеніе давеча 
поступіло.

Хвастоў уважліва зірнуў на паланянку. Хацеў пераканацца, ці 
не зломіць яе ўпартае маўчанне гэта цяжкая навіна. Агата нічым 
не здрадзіла свайго хвалявання. Яна не вельмі верыла балбатні 
капітана. Што 6 ні здарылася з Раманам, гэты вылюдак яе не па- 
няволіць. "Заб’ю падлюгу пры першай нагодзе, калі не вырвуся”, 
- думала яна.

Па дробным пяску коні цягнулі цяжкавата. Двое жаўнераў на 
козлах ціха перашэптваліся пра нешта сваё і не зважалі на нава- 
колле. Ад часу сыходу харугвы Катовіча канфедэраты прыціхлі, 
можа пайшлі ўслед. А не варта было так супакойвацца.

Ад першага стрэлу жаўнер, што павозіў, зваліўся наперад, 
трапіўшы між калёс брычкі. Ягоны таварыш страпянуўся, пера- 
хопваючы мушкет да стрэлу, але сам атрымаў кулю. Як толькі 
зваліўся фурман, капітан ламкнуўся перахапіць лейцы. Агата 
тарганула яго за крысо і ён плюхнуўся на лаўку. 3 лаянкай ірва- 
нуўшы крысо, прыгнуўся, баючыся стрэлу, і зноў пацягнуўся да 
лейцаў, але Агата абхапіла яго ззаду рукамі і пацягнула назад. 
Хто 6 ні крыўся ў лесе, страляць не мог. Капітан тузаўся, абзы- 
ваючы жанчыну самымі агіднымі мянушкамі, але вырвацца не 
здолеў і ў цесных абдымках абодва вываліліся на дарогу. За- 
плюшчыўшы ад страху вочы, Агата адчайна сціскала капітана, 
чакаючы ратунку..

- Адпусці яго, пані! - загадны голас падаўся ёй знаёмым. Рас- 
плюшчыла вочы і ўбачыла над сабою Януша Рэкуця.

-1 ты ўставай, малашаноўны.
Голас каменданта Лубені гучаў змрочна. Хвастоў скочыў на 

ногі, Ён яшчэ не зразумеў, хто страляў і чамутут Рэкуць. Толькі 
зірнуўшы на мушкет у руцэ каменданта, пачаў здагадвацца, у 
якую трапіў калізію.

- Ты понімаеш, что цебя ждёт за убійство двоіх солдат нашей 
арміі?! - крыкнуў ён, паказваючы на цела, распасцёртае на пяс- 
ку. - Я цебя арестовываю!



Ill
llllllllllllllll

- He за двух a за трох! - хмыкнуў Рэкуць. -Выклікаю цябе на 
смяротны паядынак. Заб’еш мяне, то можа і яе, - ён кіўнуў на 
Агату, - здолееш звезці. А можа яна цябе звяжа ды ўладам дас- 
тавіць, - у апошнія словы ён уклаў усю пагарду, на якую толькі 
быў здольны.

Хвастоў раз’юшана хапіў за пісталет, але Рэкуць спрытным 
ударам выбіў яго з рукі капітана, і выхапіў палаш.

- Я табе казаў, што мы іншы народ! He хацеў слухаць! To ха- 
пай шаблю, афіцэр! - зняважліва кінуў камендант.

Бой быў жорсткі, кароткі і бязлітасны.
-Восьтабе Владзімір! - змрочна прамовіў. Рэкуць, гледзячы 

на мёртвае цела капітана.
-1 Смаленск! - дадала Агата.
- Што? - паручнік толькі зараз успомніў пра яе.
Падумаў, што турботы толькі пачынаюцца, але заўважыў за- 

сяроджаны твар жанчыны і супакоіўся. Калі вытрымала тое, што 
адбылося, то не справіць клопату і далей. Асцярожна разануў 
вяроўкі на яе нагах.

- Прабач, міласцівая пані, за такую непрыемнасць, - пахіліў 
ён галаву ў паклоне. - Нельга было пакінуць іх жывымі. Цяпер і 
маё жыццё ўтваіх, пані, руках.

Ён даламог Агаце падняцца і падтрымаў, пакуль яна ступіла 
некалькі няпэўных крокаў усё яшчэ адранцвелымі нагамі. 
Ухапілася за кораб брыкі і аддыхвалася.

- 3 няволі мяне вызваліў, вашмосьць, і перапрашаеш! 
Я ўжо толькі на цуд і Божую ласку спадзявалася. Што трэба 
рабіць, загадвай!

Рэкуць на большае апанаванне і не спадзяваўся.
- Даволі будзе, пані, калі проста адвернешся.
Ён сам перанёс тры целы на вечны спачын у бліжэйшую 

багну, туды ж паляцела зброя забітых. Рэкуць прывёў з гушчару 
свайго каня, скочыў у сядло і падаў руку Агаце.

- Паедзем на маім кані. Бліжэй да мястэчка трэба будзе 

пайсці пешкі, каб нас разам не бачылі, - папярэдзіў ён. - У тваім 
доме, пані, апроч гэтых, нікога з маскалёў не было? Дарэчы, 
маеш тут які клуначак?

- На шчасце, не. I ў доме нікога апроч гэтых не было. - Яна 
разумела, чаго баіцца камендант.

Рана ці позна брычку знойдуць. Хіба што рэчы капітана спа- 
кусяць якіх валацугаў, і ўсё знікне. Так, вядома, было 6 лепш.

- Што сказала 6 мая жонка, даведаўшыся? - пакруціў гала- 
вою Рэкуць.

- Сказала 6, што васпан сапраўдны рыцар!

* * *

Трывожны знак на белай акяніцы Раман заўважыў здалёк і 
доўга праседзеўва ўкрыцці, спадзеючыся, што нехта чужы пакіне 
нарэшце дом Агаты і можна будзе заходзіць. Але міналі гадзіны, 
а нічога не мянялася.Трывога ўзрасла, калі, ня гледзячы на цем- 
ру, у вокнах не засвяцілася. Закралася думка пра нешта горшае, 
чым чужая прысутнасць. Раман ужо думаў, што лепш: рызыкнуць 
і пастукаць, ці аддаліцца да высвятлення абставінаў. Разумней 
было б аддаліцца, 6о ў доме можа быць і засада, якая пра знак 
проста не здагадваецца. Але як пайсці, не даведаўшыся, што з 
Агатай! Каб не знак, думалася 6, што недзе ў адведках ці гасцюе. 
Праўда і пры знакутакое можа быць. А можа і ўцякаць давялося. 
Невядома чым бы скончыліся раманавы пакуты, але зарыпелі 
веснічкі і ля іх распазналася знаёмая постаць.

- Агатка! - ціха аклікнуў Раман.
Яна спынілася, спрабуючы ўгадаць адкуль даляцеў вокліч.
- Я тут! - падказаў Раман.
Агата кінулася да яго, абхапіла за шыю. He плакала, не 

жалілася, толькі ўздрыгвала ўсім целам як ад нейкага жудаснага 
ўспаміну.

- Жывы! Божачка, жывы! - шаптала яна і тулілася да рамана- 
вых грудзей, нібы хаваючыся ад страшнага прывіду.

- 3-за чаго знак? - Раман паслрабаваў перавесці яе думкі 
на іншае.

- Папярэджанне! - ціха адказала Агата. - Табе... іншым. 
Схапілі мяне маскалі, але паспела.

- Як гэта схапілі? Калі? - устрывожыўся Раман.
Агата крыху супакоілася. Паглядзела Раману ўтвар, правяла 

рукою па шчацэ, раз, другі. Раман злавіў яе далонь і прыклаў да 
вуснаў.

- Нічога, - суцешыла. - Усё абыйшлося. Пасля раскажу. Шчасце, 
што акурат спаткаліся. He ведаю, як бы вытрымала. Хадзем у хату.

Раман быўздзіўлены непарадкам ва ўсіх пакоях. Дом заўжды 
акуратнай і стараннай Агаты было не пазнаць.

- Золата шукалі, злыдні, - уздыхнула яна, падняўшы з пад- 
логі бярэмя адзежы, выкінутай з шафы, што стаяла насцеж.

- Што ж здарылася, Агатка? - ён узяў яе рукі ў свае.
- Спачатку што-небудзь з’ямо, - яна паспрабавала ўсміхнуц- 

ца. - Ад раніцы галодная, а, па праўдзе, ад учарашняга. Ды і ты, 
думаю, не кормлены.

Яны пачалі завіхацца, рыхіуючы вячэру і даводзячы да ладу 
ў пакоях, Павячэраўшы, чым Бог паслаў, селі перад комінкам, 
дзе зырка палалі смольныя дрэўкі. Пры іх святле было відаць, 
як стамілася і знервавалася Агата. Але яна рашуча адмовілася 
класціся спаць, пакуль не раскажа і не паслухае. Сама і пачала 
гэту доўгую размову. Раман жахнуўся, пачуўшы пра яе паланен- 
не і вызваленне не менш жахлівае. Восьтабе і Рэкуць! Служака і 
пераследнік! Хто зараз каму вінен?

Раман задумаўся. Дакуль жа ставіць на кон сваётакое блізкае 
і магчымае шчасце? Ламацкі прыняў каманду. Янак з рамана- 
вымі хлопцамі пайшоў да Берасця. Самы час перакінуцца на 
шляхціца-зямяніна і зажыць, як марылася, сваім домам.

Тугля комінка пан Раман Няміра апусціўся на калена, узяў 
далоні любай у свае і папрасіў руку і сэрца пані Агаты Ярэміч, 
прапануючы ўзамен сваё.

-А што ж мне застаецца? - засмяялася яна, абдымаючы яго 
за шыю і тулячыся да моцнага, надзейнага пляча.

* * *

....Нарада адбылася ў двары пана Язэпа. Няўрымслівы 
змоўшчык меў свой "канцэпт” уладкавання Рамана ў новым 
абліччы. Паколькі Раман стаў Галсам з яго ласкі, вызначаць да- 
лейшы лёс таямнічага каменданта лічыў сваім правам і абавяз- 
кам. Меркаванні пана Габрыэля і самога Рамана дапускаў толькі 
як дарадчыя. Нараду адкрыў сцверджаннем:

- Табе, хлопча, трэба жаніцца, гэта неаспрэчна!
- Хіба ж я супраць?
Пан Язэп паторгаў вусы, паглядзеў на суразмоўцаў, каб да- 

петрылі, што без яго парады ім з ажэнкам не ўправіцца. Пан Габ- 
рыэль не вытрымаў:

- Ты, здаецца, лічыш, што на ўвесь павет адзін такі знаўца па 
шлюбах? Ніхто ж, апроч Язэпа Булата, не ведае, як гэта ладзіцца. 
- здзеклівы тон павінен быў збіць самазадаволенага прыяцеля з 
тропу. Але не збіў.

- Пачынаць трэба са сватоў, - павучальна паведаміў пан Бу- 
лат і дадаў, узняўшы голас: - А перадтым з чутак-плётак!

Пан Габрыэль зачмыхаў незадаволены, што не можа разга- 
даць нейкіх хітрыкаў сябра. Раман ведаў схільнасць пана Булата 
падаваць рэчы простыя як надзвычай складаныя, таму не пярэ- 
чыў. Нарэшце пад ціскам абуранага сябра пан Язэп мусіў аддаць 
сваю задуму пад пільны і суровы разгляд.

- Добра! Слухайце ўжо! A то чмыхаеш як той вожык! Твая 
Васіліна павінна пусціць чутку, што мае вярнуцца Раман Няміра. 
Жанчыне гэта найлепш адпавядае. Запытаюць, хго раней пры- 
язджаў, няхай баламуціць, што тое было часова, а зараз мае быць 
канчаткова. Але ўсё, маўляў, будзе залежаць ад ажэнку. Дачуўся 
чалавек, што яго даўняе каханне вольная, маетная і нікуды не 
з’ехала. Сам часова прыпыніўся альбо прыпыніцца ў Гародні ці 

Ашмяне і адтуль пачне свае канкуры. Ясна?
Слухачы згодна кіўнулі. Маглі дадумацца самі ці не, але 

прызналі пану Язэпу стараннасць і памысловасць у дробязях. 
Змоўшчык памятаў пра захаванне інкогніта забойцы Катовічаў.

- А сватаннем зоймецца пан Лабут, як асоба варіая даверу, 
- пан Язэп прыжмурыў вока на сябра. - Атрымаў наконт гэтага 
ліст ад пана Рамана. I тым лістом, вашмосьць, - ён ткнуў пана 
Габрыэля пальцам у грудзі, - павінен тлуміць галовы, дзе толькі 
прыйдзецца. Адначасна будзеш успамінаць, які вялікі афэкт меў 
ледзь не аддзяцінства твой малады прынцыпал да пані Агаты.

Па ўсім выглядала, што дарадцы не спатрэбяцца.
- Апроч гэтай важнай справы, - працягваў стары змоўшчык, - 

пан Лабут пасноўдаецца па ўрадах павету, непакоячыся станам 
запісаў аб маёнтках пана Няміры, што мае пад сваёй руплівай 
апекай. А пры нагодзе скаптуе сабе каго з тых судзейскіх абібо- 
каў на таварыша пры сватанні. Я раю спрабаваць гродзкага судд- 
зю, ён такія заняткі любіць. А пані пекная, прыемна ўгаворваць.

Усе трое зарагаталі, успомніўшы, што якраз пан суддзя быў 
Галсам у славутым захопе вахмістрам верхаводаў канфедэрацыі.

- А тым часам пан Раман зашыецца хоць бы ў мяне. А калі 
ўсё будзе гатова, пан Лабут выправіцца за канкурэнтам і прывязе 
яго без вялікага розгаласу па новаму пастрыжанага, паголенага 
і ў якім замежным строі, нямецкім там, французскім. Яно і зра- 
зумела: калі сватаюцца за ўдаву, вэрхал будзе недарэчы. А вось 
далей усё адвечным парадкам.

Павярнуўшы прапанаванае так і гэтак, пан Габрыэль мусіў 
прызнаць, што лепш бы не прыдумаў.

* * *

Халады ўсё мацней даваліся ўзнакі. Бівакаванне ля вогнішчаў 
рабілася невыносным. Цярпелі і коні, верныя таварышы туляц- 
тва і баёў. Пара была вырашаць: брацца за буданы, а мо і больш 
надзейны лясны прытулак, ці разыйсціся малымі купамі па ма-

ёнтках ды схованках.
Атрад Ламацкага, выправіўшы хлопцаў да Берасця, не па- 

вялічыўся. Ды і абставін ы гэтага не патрабавалі. Збройныя дзе- 
янні прыпыніліся з абодвух бакоў. He толькі з-за халадоў. У па- 
веце памонела гвалтаў і рабункаў, бо знікла зграя Катовіча. A 
каралеўскія мелі свае прычыны не назаляцца шляхце.

Да прыцішэння нямала спрычынілася маскоўская царыца. У 
снежні 1734 года яна даслала Аўгусту Трэцяму ўласнаручны ліст. 
Між мноства разважанняў і парад была вельмі істотная: ашчад- 
жаць прыхільнікаў Ляшчынскага, каб у адпаведных выпадках 
належна імі пакарыстацца.

Асаблівую ўвагу Яе Вялікасцьзвяртала на сям’ю Чартарыйскіх 
з бліжэйшым яе атачэннем. На думку царыцы, палітычная дас- 
ведчанасць і ўплывы гэтага роду могуць паспрыяць агульна- 
му прымірэнню. Было б неразумным пазбаўляць яго пасад і 
прывілеяў толькі з прычыны колішняй нязгоды з абраннем сак- 
сонскага прэтэндэнта. На пэўных умовах яны несумненна добра 
паслужаць кожнаму манарху.

Асобнае пасланне атрымаў Станіслаў Панятоўскі. Ліст цары- 
цы быў ласкавы і абяцаў атрымальніку самую сардэчную апеку.

Як толькі Вэрсаль азваўся за Ляшчынскім, Панятоўскі быў 
адным з нямногіх, хто зразумеў, што Аўстрыя і Расія з гэтым не 
пагодзяцца і ўтакой сітуацыі палічаць лепшым кандыдатам сак- 
сонца. Панятоўскі, як прыхільнік фаміліі, стаяў за французскага 
фаварыта і разам з ім накіраваўся да Гданьска. Адразу заўважыў, 
што за каралём Станіславам пайшло ледзьве пару тысяч войска, 
з іх палова дрэнна ўзброеныя і слаба муштраваныя роты шляхты. 
Ён добра разумеў, што чуткі пра блізкую і моцную французскую 
дапамогу ды пра сілу канфедэратаўАдамаТарлы распускаюцца 
дзеля падтрымкі духа. Ужо тады ўзнікалі думкі, ці не паспяшаўся, 
але належала трымацца фаміліі, бо толькі ажэнак з Канстанцыяй 
Чартарыйскай дадаў да яго ўласных здольнасцяў так неабходны 
амбіцыйнаму палітыку "дом”.

Пасля ўцёкаў Ляшчынскага з абложанага горада Панятоўскі, 

ведаючы яго добрае сэрца і мяккасць, разумеў, што той не будзе 
доўга падтрымліваць сваім імем братазабойчую барацьбу. Ну і 
фамілія своечасова задбала пра тое ж дзеля сваіх людзей. Пра- 
тэкцыя царыцы была ў гэтым надзвычай памоцнай. А Панятоўскі 
гэтак жа старанна пачаў перацягваць людзей ад Ляшчынскага 
да Аўгуста Трэцяга, мілейшага расейскім уладарам. Здаўна раз- 
лічваў на падтрымку Расеі і верыў, што яна ў рэшце рэшт аддас- 
ць уладу ў Рэчы Паспалітай у спраўныя рукі фаміліі. Таму зараз 
вёў ціхія перамовы з маршалкам Апатоўскай канфедэрацыі Ада- 
мам Тарлам, цярпліва рыхтаваў грунт, каб на пацыфікацыйным 
Сойме, які рана ці позна адбудзецца, аддзячыць царыцы Анне, 
падтрымаўшы патрэбныя ёй ухвалы. Хоць 6ы наконт Курляндыі 
для яе Бірана.

ШЛЯХ ДА ЗАМІРЭННЯ

Маршалак ашмянскай канфедэрацыі Марц’ян Міхал Агінскі 
стукнуў кулаком у стол. He гучна, але сярдзіта.

- He, такое я не папушчу! Даволі! Чорт ведае да чаго дойдзе 
гэты, як кажуць палякі, бавідамэк!

Віцебскі ваявода, чалавек у гадах і паважаны ў Княстве, не 
мог пагадзіцца са зняважлівым стаўленнем да яго асобы з боку 
маладога маршалка дзікаўскай канфедэрацыі ў Кароне.

- Вось, зірні, падпісаўся блазнюк ад імя ўсіх! I ўжо не пер- 
шы раз! Мы ж без караняжаў не падпісваем! He так дамаўляліся, 
аб’ядноўваючы сілы!

Агінскі адпіхнуў ад сябе ліст, дастаўлены ганцом ад Адама 
Тарлы, маршалка ўжо дзікаўскай канфедэрацыі.

5 лістапада 1734 года ў Дзікове, паблізу Варшавы, дзве кан- 
федэрацыі: ашмянская, створаная вясною гэтага ж года, і карон- 
ная, завязаная яшчэ 3 снежня 1733 года ў Апатове, аб’ядналіся ў 
генеральную. Абедзьве падтрымлівалі Ляшчынскага і адмаўлялі 
права на карону саксонскаму элекгару. Дамовіліся дзейнічаць 
узгоднена і дакументы падпісваць абодвума маршалкамі. 
Падпісанне АдамамТарлам аднаасобна сведчыла аб прэтэнзіях 
на кіраўніцтва ўсёй генеральнай канфедэрацыяй. Кіраўнікі кан- 
федэратаў Вялікага Княства адсоўваліся ў цень, паніжаліся да 
ўзроўню звычайных камендантаў атрадаў. У выпадку перамоваў 
з каралеўскім дваром іх прысутнасць не лічылася б абавязковай. 
А хто не ўдзельнічае ў таргах, той не ўплывае на цану і не мае 
карысці.

- Брыдкі ўчынак, - пагадзіўся Аляксандр Пацей, рэгімэн- 
тар канфедэрацыі. - Нічога яшчэ, калі гэта толькі маладая 
пыха. - ён задумаўся. - Горш, калі браты караняжы, у нас за 
спіною пачалі ўласны торг. А гэта не выключаецца. Я пана 
Тарлу крыху ведаю.

- А хто яго не ведае! Паўваршавы - сябры! - сярдзіта нахму- 
рыўся Агінскі.

- Ну гэта не дзіва! - усміхнуўся Пацей. - Калі да прыстойнага 
твару, добрага роду мець яшчэ грошы, то і ўсю Варшаву зачара- 
ваць можна.

Сапраўды, у Варшаве было няшмат маладых паноў здоль- 
ных супернічаць з Адамам Тарлам не толькі прыгажосціс, аба- 
яльнасцю і здольнасцю схіляць да сябе сэрцы самага лепшага 
таварыства, але і поспехам на дзяржаўнай ніве. He скончыўшы 
васемнаццаці год, ужо быў ротмістрам панцырнікаў і дэпутатам 
кароннага трыбуналу. У дваццаць стаў маршалкам канфедэра- 
цыі. Усё гэта сыпалася, не толькі дзякуючы красамоўству, сме- 
ласці на паядынках, зухваласці, але і прыналежнасці да вялікай 
і можнай фаміліі. На бок Ляшчынскага стаў рашуча і Аўгуста 
Трэцяга прызнаў толькі ў 1736 годзе. He страціў, а толькі набыў. 
Кароль захацеў узвысіць улюбёнца шляхты і аддаў яму люблін- 
скае ваяводства.

- Мне да яго выстаўляння няма справы. Няхай хоць на галаве 
ходзіць, калі бабка-жонка грошы дае, - пагардліва кінуў Агінскі, 
- але з-за яго выбрыкаў можам застацца ні пры чым.

Пацей кіўнуў галавою. Уся шляхетная Варшава захаплялася 
гасціннасцю маладога Тарлы, але добра ведала, што гэта над- 
звычайная выстаўнасць трымаецца на грашах жонкі. Старая 
яснавяльможная пані Дарота, заможная ўдава гетмана Хамян- 
тоўскага, магла быць бабкаю свайго другога мужа. He дзіва, што 
не квалілася на празмерную шчодрасць і грошай маладзёну 
увесь час не хапае. А дзеля грошай той быў гатовы на ўсё.

- Ізноў скажуць Польшча з-за нас гіне... - заўважыў Пацей.
- Скажуць, - пагадзіўся Агінскі. - Дарма мы не кажам тое са- 

мае ў іх напрамку. А я вось думаю, ці не пара нам заняцца сваімі 
клопатамі. Варшаўская канфедэрацыя таксама не дрэмле, лезе 
да караля то з прапановамі, то з патрабаваннямі.

Абодва разумелі, што вяртанне Ляшчынскага ўжо немагчы- 
ма. Вайна францыі з Аўстрыяй хутка скончыцца, а тады што? Ды 
і вялася яна не дзеля Рэчы Паспалітай, а з выпадку вызвалення 
трона. Пасля паразы пад Пружанамі сілы ашмянскай канфедэра-

цыі аслабелі, прыток ахвотнікаў зменшыўся. Захоп Бярэсця мала 
што даў. Лісты да Папы Клемэнса XII вынікаў не мелі. Шведы 
не захацелі гаварыць з Пятром Сапегам, які павінен быў ад імя 
Дзікаўскай канфедэрацыі схіліць іх да дыверсіі супраць Расеі ў 
Інфлянтах, не спакусіліся атрымаць гэту правінцыю ў якасці ап- 
латы за дапамогу. Што да намераўТарлы ўварвацца ў Саксонію і 
змусіць Аўгуста Трэцяга адмовіцца ад кароны, то яны ад пачатку 
выглядалі як дзіцячыя. Ліцьвінам пара шукаць нейкага выйсця. 
Можа і пакарыстацца неразважнасцю гэтага маладзёна?

- Я падрыхтаваў ліст у Варшаву. Прапаную наша прызнанне 
Аўгуста Трэцяга на пэўных умовах. Прагледзь. Як васпан на гэта?

Пацей уважліва прачытаў.
- Каго пашлем?
Агінскі зразумеў і паклікаў сакратара перапісаць ліст начыста.
- Я думаю, Пашкоўскі падыйдзе. He западозрыць нас у здрадзе.
Пацей не пярэчыў. Палкоўнік на баку канфедэрацыі ад сама- 

га пачатку і дастаткова абазнаны ў палітыцы, каб не ўпадаць у 
роспач ад нечаканага павароту.

-Ахову даручым Крыжэвічу, разважлівы чалавек, - вырашыў 
рэгімэнтар. - Праўда, людзей у яго мала.

-Тут недзе ходзіць малады хлапец з-пад Гародні. У яго 
амаль усе маладыя, здаровыя, - падказаў Агінскі. - Пашлеш з 
Крыжэвічам.

* * *

Янак заканчваў перакуску, калі насупраць яго шлэпнуўся ста- 
лага веку канфедэрат. Шабля і два пісталеты за поясам выразна 
пра гэта сведчылі.

- Што пан сабе зычыць? - падбег служка.
- Гарэлкі! Моцнай!
У карчме было халаднавата, але адчувалася, што чалавек 

бярэ пітво не дзеля сугрэву. He выглядаў і на засцянковага ма- 
чыморду, што збег з-пад нагляду пані-гаспадыні. Чалавек быў

нечым незадаволены, альбо ўзрушаны. Калі гліняная пляшка 
з’явілася на стале, наліў чарку, узяў глыток і ледзь не з агідай 
пракаўтнуў. Паставіў недапітае і глянуў на Янака.

- Чуеш кругом: напіўся з гора, альбо вып’еш і пра ўсё забуд- 
зешся. He атрымліваецца! - як прысуд, паведаміў канфедэрат. 
- Хіба можа васпан зробіць ласку, складзе кампанію, то лягчэй 
пойдзе?

Чалавек не быў падобны на карчомных бывальцаў, што ў 
кожным гатовы бачыць кампіліёна. Янак ветліва ўсміхнуўся.

- Я таксама не вельмі здатны, але калі запрашаюць, то не вы- 
падае адмаўляцца. Чарачка бяды не зробіць. Але больш не магу, 
- засцярогся ён.

- Вось і добра! - канфедэратнапоўніўдзве чаркі. - To будзьма!
Згодна апаражнілі чаркі і зірнулі адзін на аднаго як гэта не- 

знаёмыя людзі пасля першага сумеснага тосту. Па праву старэй- 
шага векам канфедэрат запытаўся:

-To з кім маю гонар? Я то Міхась Крыжэвіч.
- А мяне Янакам клічуць.
Яму здавалася, што са старэйшым так будзе прыстойней. Але 

пачастунак абавязваў да ўвагі і размовы.
- Бачу, васпан хацеў бы забыцца на нейкі клопат? - як мага 

ветлівей прамовіў Янак.
-1 не кажы, хлопча! - крэкнуў пан Крыжэвіч. - Бацька мне 

колькі разоў казаў: не лезьу канфедэрацыі. А я сам палез і сыны 
мае за мною.

- Ці бяда якая напаткала? - спачувальна запытаўся Янак.
Крыжэвіч ізноў наліў гарэлкі і кіўнуў хлопцу.
- Бярыся, вашмосьць, не бойся, са мною не перап’еш.
Пасля другой чаркі пан Міхась лічыў магчымым размову паг- 

лыбіць і пашырыць. Як ні кажы, а з чалавекам і пазнаёміўся, і 
чарку перакуліў, свае людзі.

- Бяды, Богу дзякаваць, пакуль аніякай. Каб жа і далей гэтак.

А скруху маю і адолець яе не ў маёй моцы. Вось загадала гене- 
ральнасць ісці ў ахову, Маем важнага чалавека эскортам забяс- 
печыць. А як тое зробіш, калі ў мяне людзей жменька.

- Ну. Гэта не бяда! -запэўніўЯнак. - Калі, як вы кажаце, госць 
важны, то людзей дадуць!

- О-хо-хо! - як да малога ўсклікнуў пан Крыжэвіч. - У тым 
і бяда, што ўжо далі! - ён з’едліва ўсміхнуўся. - Хай 6ы самі з 
імі ехалі, нашы генералы! Мне, сталаму чалавеку, дзятву нейкую 
падсунулі і запэўніваюць, што ўсё ладам і складам.

Пан Крыжэвіч замоўк, але да пляшкі не цягнуўся, якто ўзвы- 
чаі ахвотнікаў шукаць там суцяшэння.

Янак разумеў, што эскорт непарыўна звязаны з мажлівасцю 
нападу, a то і палявання з боку непрыяцеля. He дзіва, што ка- 
мандзір непакоіцца з-за недасведчанасці падначаленых. А між 
канфедэратаў бязвусых падшпаркаў хапае.

- Шлях невясёлы, - азваўся пан Міхась. - Далёка ў Карону, a 
там саксонцаў, як мышэй, і маскалёў не меней. А з саксонцамі я 
ад маленства знаёмы. Вось і давядзецца, як некалі бацьку, дры- 
жаць, што маці свайго хлапчука не дачакаецца і мяне праклінаць 
будзе. А скажы, па шчырасці, хіба толькі я буду вінен?

Пасядзелі, пагаварылі. Янак, як мог, паспачуваў і выказаў 
надзею, што досвед старэйшых дапаможа ў дарозе і ўсё неяк 
абыйдзецца.

-Ды ўжо ж! Будзем спадзявацца, - уздыхнуў пан Крыжэвіч. 
- Дзякую, хлопча, за спагаду. Прыемна бачыць такую раз- 
важлівасцьу маладога.

3 тым і развіталіся. Пан Крыжэвіч застаўся падсілкавацца, a 
Янак скіраваўся на замак, каб далажыцца рэгімэнтару. 

* * *

Раніцою пан Міхал Крыжэвіч старанна аглядаў амаль кож- 
нага свайго падначаленага, нібы на далёкі кірмаш выбіраўся. 
Паторгваў збрую, пацягваў за страмённыя рамяні, соваў руку

пад потнік. He жарты, дарога далёкая, ехаць камунікам, аніяка- 
га абозу, усё пры сёдлах. Некалькі ючных коней усё ж давялося 
брацьдзеля прыпасаў. Было 6 неразумна здраджвацца без пат- 
рэбы па дварах. Асаблівая ўвага прыпала "хлапчукам”. Праўда як 
ні хмурыў бровы, як ні натапырваў вусы камендант Крыжэвіч, у 
маладога папаўнення аніякіх значных хібаў не знайшлося. Шчы- 
ра кажучы, выглядалі яны нашмат спраўней, чым ягоныя 'ўлас- 
ныя”. Агляд ужо заканчваўся, калі з’явіўся палкоўнік Пашкоўскі, 
а з ім учарашні маладзён з карчмы. Спачатку Крыжэвіч палічыў 
яго за ад’ютанта, але нечакана палкоўнік прамовіў:

- Восьтабе, вашмосьць, паручнік, - ён паказаў на хлапца. - 
Ваяр дасведчаны і, веру, будзеш ім задаволены.

Гэтага пан Крыжэвіч не спадзяваўся. Спачатку далі гэтых пад- 
леткаў, а вось зараз на дадатак яшчэ і намеснікам будзе хлапчук. 
Але як не шанцуе, то ўжо ва ўсім, пакорліва падумаў ён. Урэшце 
сам учора хваліў чалавека. Але ж не думаў бы прасіць яго на па- 
ручніка. Хлопец праўда хвацкі, сёння нейкі нават сталейшы ды 
і астатнія не такія ўжо хлапчукі. Пан Міхал працягнуў руку. Янак 
ветліва пахіліў галаву і паціснуў руку каменданта.

- To бяры ўжо сваіх пад каманду, - усміхнуўшыся, паказаў 
Крыжэвіч, - табе з імі прывычней.

He цяжка было скеміць, што хлопцы з’явіліся разам з гэтым 
Янакам і менавіта яму належыць над імі каманда.

- Слухаю, пане каменданце, - службіста адказаў Янак, нямала 
здзівіўшы гэтым нетолькі самога Крыжэвіча, але і яго старэйшае, 
калі не стараватае войска. - Усё будзе добра, не сумнявайцеся, 
- дадаў новаспечаны паручнік звычайным тонам і стаў ля сваіх 
падначаленых.

Першыя дні прайшлі спакойна. Паблізу Берасця з’яўлен- 
не непрыяцеля было малаверагоднае, але навука Ламацкага і 
Галса ўжо стала часгкай натуры і Янак, далажыўшы каменданту, 
абставіў іх невялічкі атрад маленькімі, але рухавымі патрулямі. 
Палкоўнік быў задаволены. Яму патрэбен быў не спех, а над- 
зейнасць і бяспека. Ведаў чаго варты ліст у торбе, і якія тоіць 

пагрозы. Ведаў гэта і Крыжэвіч, таму радаваўся, што яго малады 
паручнік паказаў сябе больш запабеглівым і асцярожным, чым 
ён сам.

- Вось табе і хлапчук! - прамовіў ён да Пашкоўскага, не тоя- 
чы насмешкі над сваім недаверам.

- Ці мала нашых лепшых гетманаў паказалі свае здольнасці 
ў юнацтве, - адклікнуўся палкоўнік. - А гэтага маладзёна яго ка- 
мендант Ламацкі менавіта на падобныя справы раіў.

-To і добра! Я ж сам ведаеш, які ваяр. Стараннем здольнасці 
не падменіш. Ды і мае падстаркі з фальваркаў восьтак гойсаць 
цэлымі днямі не патрапяць, - пан Міхал не баяўся прызнаць 
бясспрэчнае.

- Нічога. Дасць Бог, неяк абыйдзецца. На ражон перці не буд- 
зем. Мяне таксама непакоіць, як пралезем у Кароне. Страшней 
за ўсё - Варшава. Могуць жа схапіць на самым парозе. А хочацца 
ж вярнуцца дадому, а не сесці ў польскі ці саксонскі лёх.

- Барані Божа!
Трапіць у лёх было лёгка. Нават браты-караняжы ад пана 

Тарлы маглі аддаць каралеўскім іх галовы, прачытаўшы пра 
намер здрады. Хоць самі дзікоўскія ўжо напэўна сустракаліся з 
варшаўскай канфедэрацыяй, а можа і з самім каралём. Асабліва 
рызыкоўна сутыкненне з саксонцамі, якія ад лістапада трыц- 
цаць трэцяга году пачалі, як вошы, распаўзацца па ўсёй Рэчы 
Паспалітай. Неўзабаве давялося пераканацца, што яны нікога і 
нічога не пашкадуюць.

* * *

Зашыліся на дзень у гушчар, а наперад пайшла выведка на 
чале з самім Янакам і наткнулася на невялікі атрадзік саксонцаў, 
хутчэй за ўсё раз’езд нейкага буйнейшага атрада. Выйшлі на па- 
ляну раўналеглымі сцежкамі, нібы згаварыўшыся. Да апошняга 
моманту іх раздзяляў густы малады ельнік. Спроба адступіць на- 
зад ці ўбок выклікала 6 падазрэнне, і неадкладную атаку. Янакаў 
раз’езд павярнуў і насцярожана пасоўваўся насустрач саксонцам.

Спыніліся насупраць адзін аднаго. Камандзір саксонцаў вывеў 
каня крыху наперад.

Размаўляў на дрэннай польскай мове. Але давалася зразумець.
- Хто вы, адкуль і куды кіруецеся? - запытаў афіцэр.
- Да Варшавы, - адказаў Янак.
Вырашыў, не ведаючы сітуацыі з размяшчэннем войска, не 

называць якога 6ліжэйшага горада.
- А з якімі мэтамі? - афіцэр пераходзіў на тон допыту.
Магчыма не верыў, а хутчэй за ўсё быў насцярожаны мала- 

досцю раз’езда.
- Мэты службовыя, справы караля, пан афіцэр. Больш казаць 

не ўпаўнаважаны.
Адказ саксонцу не спадабаўся. Ён пагардліва пырхнуўу вусы 

і змерыў постаць Янака ад галавы да капытоў ягонага каня.
- Я маю намер затрымаць пана разам з людзьмі, - паведаміў 

саксонец тонам загаду і паклаў руку на эфес палаша. - Прапа- 
ную неадкладна спешыцца і скласці зброю.

- Ці я павінен разумець гэта як спробу арышту? - спакойна 
запытаўся Янак, вымоўна азірнуўшыся на сваіх.

Саксонцу здалося, што супраціву не будзе, і маладыя шлях- 
цюкі паслухмяна выканаюць загад. Яны якраз расступаліся, каб 
было вальней спешвацца. Паблажліва ўсміхнуўся і патлумачыў:

-Я толькі затрымліваю. Вырашыць мой камандзір! Але мне 
спешна, таму даю вам на ўсё дзве хвіліны.

- Дзве хвіліны! - здзівіўся Янак і павярнуўшыся да сваіх пра- 
мовіўдва-тры словы, якіх саксонец напэўна не зразумеў. - А калі 
мы не згодны?

Нязгодныя афіцэру не падабаліся, і ён гэтага не таіў. Яго 
жаўнеры ад пачатку трымалі мушкеты напагатове і былі пэўныя 
сваёй перавагі. Янак мог 6ы пабіцца аб заклад, што ад пачатку 
не думалі іх весці ні да якога камандзіра. Спакусіўся саксонец 
лёгкай здабычай добрых коней і пачынае нецярплівіцца. He 
выключана, што ўслед ідзе ягоны атрад, таму хоча скончыць з 

варожым раз’ездам да з’яўлення камандзіра. Будзе мець і герой- 
скую перамогу і здабычу, Наватзброю можа пазней прадацьтой 
жа шляхце. Вайна гешэфту не замінае.

Саксонец палічыў, што часу на роздум Янак меў даволі, зра- 
зумеў, што неадкладнай згоды не атрымае, узняў палаш і рашуча 
гаркнуў:

- фойер!
На залпы саксонцы былі муштраваныя, але на імгненне 

спазніліся. Хлопцы, як адзін, шуснулі са сваіх коней, і кулі пра- 
несліся над пустымі сёдламі. У той жа момант усе былі ў сёдлах, 
а ў руках злавесна бліснулі шаблі і палашы. Імгненна мушкет не 
наб’еш, а больш часу вораг не меў. Перавага перайшла да кан- 
федэратаў.

Хто з саксонцаў паспеў выхапіць палаш, хто адбіваўся нена- 
бітым мушкетам, хто здолеў яшчэ стрэліць з пісталета, але адзін 
за другім былі ссечаны. Ацалеў толькі афіцэр, якому Янак вы- 
біў палаш, а пісталет адранцвелай рукою саксонец утрымаць не 
здолеў. Лявон, самы здатны да аркана, накінуўшы яму пятлю, 
прыціснуў локці да тулава і адным рыўком вырваў з сядла. Доб- 
ра, што саксонцу хапіла прытомнасці выхапіць ногі са страмё- 
наў, таму не павіс уніз галавою, а бразнуўся бокам. Ашалелымі 
вачамі назіраў, як гінуць адзін за адным апошнія яго жаўнеры. 
Разумеў у роспачы, што даравання чакаць не даводзіцца, з жа- 
хам чакаў прысуду.

Даўно не бачылі хлопцы такой перамогі. I колькасцю і вы- 
вучкай вораг быў не слабейшы, а вось адолелі з дрэпінамі ды 
парэзамі. За колькі дзён і следу не застанецца. Мабыць не адзін 
з удзячнасцю ўспомніў раманаву муштроўку: на каня, пад каня, 
завісні ў страмёнах! Даў вывучку не горш татарскай, а вось сёння 
толькі дзякуючы гэтаму і ўратаваліся. Забраўшы ўсё вартаснае, 
вярнуліся бліжэй да сваіх.

Па дарозе Янак, як мог, супакоіў спалоханага саксонца і да- 
ведаўся.. дзе спыніўся ягоны атрад. Да канца дня шукаць не кі- 
нуцца, калі верыць немцу. А верыць немцу будзе, хіба што, дзіця.

Таму, перахапіўшы таго-сяго, разаслаў раз’езды, а сам з’явіўся да 
Пашкоўскага з Крыжэвічам.Трэба было неадкладна адыйсці глы- 
бей у лес, але была яшчэ адна вартая абмеркавання справа.

...Бліжэй да змяркання на невялічкім біваку Янака заставалася 
трое хлапцоў ды звязаны саксонец, таму не дзіва, што іх заспелі 
знянацку. Прыскочыла некалькі коннікаў, зазвінелі шаблі, ляснула 
пару пісталетных стрэлаў і ўсё было скончана.Трое хлапцоў ляжалі 
ўніз тварамі, сціскаючы эфесы шабель, а нападнікі паспешліва рэ- 
залі вяроўкі на нагах і руках саксонца. Двое моцных шляхцюкоў 
схапілі яго пад пахі і хутчэй панеслі чым павялі да каня, уссадзілі і 
падалі повад. Уся кавалькада знікла між соснаў...

Ехаць давялося недалёка. Праз якую гадзіну палкоўнік 
Пашкоўскі тлумачыў саксонцу, што ён пад апекай адданых 
прыхільнікаў караля Аўгуста Трэцяга і можа не баяцца за свой 
лёс. Даведаўшыся пра гібель яго раз’езда, рашуча параіў не шу- 
каць свайго атрада, а застацца з імі. Па-першае, не ўзрадуец- 
ца яго камандзір такім неразважлівым крокам. Другое, бадай 
важнейшае, можна лёгка трапіць да тых, ад каго яго толькі што 
вызвалілі. Даць яму надзейнае суправаджэнне няма магчымасці: 
людзей няшмат.азаданневажнае. Пазней, у Варшавеможна пац- 
вердзіць, што змагаўся пан мужна з вялікім атрадам і ўратаваўся 
толькі дзякуючы сваім здольнасцям. Калі па дарозе шчасліва на- 
трапім на які саксонскі аддзел, засведчым тое самае.

Саксонцутакое адпавядала. Нялёгка было бтлумачыць, чаму 
ўвязаўся ў бойку, калі меў задачу выведаць. А яшчэ цяжэй, як 
ацалеў адзін з усяго раз’езда. Мабыць, пакульда Варшавы, што- 
небудзь прыдумаецца. Пакінуты падтаварыскім наглядам выра- 
тавальнікаў, саксонец прылёг адпачыць і пра ўсё гэта падумаць, 
а палкоўнік пачаў раіцца са сваімі прыбочнымі.

- Гэта ты, вашмосьць, хітра, - пахваліў палкоўнік. - Ці не таму 
ашчадзіў немца?

- Нааддарот, - прызнаўся Янак. - Прыйшло на розум, калі 
разважаў, што мне з ім, ацалелым, рабіць.

- У любым выпадку, прыдумаў хітра, - падтрымаў палкоўніка 

Крыжэвіч. - Ён нам будзе як "жалезны ліст”, калі раптам наткнем- 
ся на саксонцаў.

Пашкоўскі ухвальна зірнуў на Янака.
- Ён жа так і задумаў. Восьтолькі далей яму трэба асобна тры- 

мацца, бо немец не дурань: згледзіць знаёмую пысу, здагадаец- 
ца. А ў бойцы іншым разам запамінаецца навек.

Было вырашана немца трымаць пад сціслай аховай, тлума- 
чыць гэта блізкай небяспекай. А Янак будзе бівакаваць сама- 
стойна і нікога з удзельнікаў сутычкі з дакладамі не дасылаць. 
Натуральна, да самай Варшавы аніякіх саксонцаў гэты немец не 
пабачыць нават здалёку...

...У гэты ж вечар янакавы хлопцы наткнуліся на вялікі Kapa- 
Ban, што паціху рухаўся на захад. Падкраўшыся падслухалі, што 
князь Міхал Радзівіл кіруецца да Варшавы. Пан Крыжэвіч зада- 
волена хмыкнуў...

* * *

Князь высунуўся ў вакно карэты.
- Ну, што там з мастом, рыбанька? - ласкава запытаўся ў ма- 

ладзенькага ад’ютанціка, што, як віхор, падляцеў з дакладам.
- Патрабуе направы, яснавяльможны пане! - адказаў задыха- 

ны юнак. - Людзі працуюць, але патрэбен значны час. Так мне 
патлумачылі.

- Ну што ж, - уздыхнуў князь. - ехаць на перавоз адна маруда 
і турботы, ды і спяшацца нам некуды. Міласцівы Пан дакладнага 
часу не вызначаў, спынімся тут.

Князь Міхал Радзівіл звяртаўся да свайго набліжанага, 
старога палкоўніка Пятра Літвіновіча. Сівы палкоўнік быў 
своеасаблівым дарадцам па вайсковых справах, пераваж- 
на ў дачыненнях з каралеўскім дваром і вышэйшымі ўра- 
доўцамі.

- А ты, рыбанька, - князь павярнуўся да маладзёна. - Пе- 
радай загад абозу, няхай спыняецца. Ды не заблізка, a то

смуродам задушаць. I войска недзе там, а пры нас хай раз- 
месцяцца райтары, гэтага хопіць.

Як і належала Радзівілу, услед ішло цэлае войска. Харугвы 
грэнадзёрскія, казацкія, паюкі, райтары. Усё гэта разам з про- 
цьмай вазоў і карэт больш нагадвала ваенны паход, чым пры- 
быццё канюшага літоўскага з дакладам Найяснейшаму Пану 
пра стан рэчаў у Вялікім Княстве Літоўскім. У самым ар’ергард- 
зе няспешна, як і ўвесь караван, камунікам ішла шляхецкая, як 
яшчэ казалі, казацкая харугва. Была яна няпоўнага складу, за- 
тое з уласным палкоўнікам начале. Палкоўнік быў сапраўдны, з 
буздыганам у руцэ і пры вялікіх сармацкіх вусах. Мабыць дзеля 
паказу сваёй значнасці трымаў свой эскорт на пэўным аддаленні 
адхваста абозу. I бівакаваў, не назаляючы вачэй.

Абстаўляць бівак вялікім войскам патрэбы не было. Хоць кан- 
федэрацкія сілы не былі яшчэ знішчаны, сюды, блізка Варшавы, 
яны не сунуцца.

Цёплы травеньскі дзень не вабіў прабівацца да палацу 
на Празе, добры кавалак дарогі. Там, ля мосту зараз напэўна 
гармідар, яктады, годтаму, ды не, ужо болей...

* * *

- Ну і што ты на тое сёння? - князь зірнуў на Літвіновіча. - Ці 
дзеялі мы тады належным чынам, ці памыляліся і шкоду Айчыне 
справілі?

Яны павольна пахаджвалі, пакульслужба расстаўляла шатры 
ды рыхтавала ўсё неабходнае дзеля прыемнага адпачынку.

Апроч нецяжкога абавязку дарадцы палкоўнік нёс нялёгкі 
цяжар даверанага апанэнта. Літвіновіч умеў дакладна вымяраць 
поўную падтрымку, частковае ўхваленне і адкрыты супраціў 
выказванням прынцыпала. He лічыў разумным спраўляць пры- 
красці сваімі нязгодамі, бо яны аніяк не маглі паўплываць на ход 
падзей, але рашуча спрачаўся ў выпадку якога глупства. Мінулі 
тыя часы, калі петыгорац Літвіновіч шабляй даводзіў ворагам 
Рэчы Паспалітай слушнасць думак сваіх гетманаў. Зараз хопіць

і таго, што дапаможа яснавяльможнаму з дакладам каралю. Каб 
і не збрахаць занадта, і караля супакоіць, а яшчэ лепш на свой 
бок схіліць.

- Маеце на думцы, яснавяльможны пане, тую сутычку, як мост 
разбіралі?

Было не зусім так, але ж Літвіновіча там не было...
Тады князь-прымас Тэадор Патоцкі, як мог, с пяшаўся з элек- 

цыяй, бо баяўся раптоўнага пашырэння варожага Ляшчынскаму 
згуртавання. Расейскія і саксонскія грошы ўжо лёталі па Варша- 
ве, а войска царыцы набліжалася, не сустракаючы перашкод з 
боку вялікалітоўскага. Адразу пасля смерці Аўгуста Другога 
прымас правёў прысягу войска і ўрадоўцаў на вернасць Рэчы 
Паспалітай, вызваліўшы тым самым ад усіх абавязкаў перад ка- 
ралём- нябожчыкам. Сярод шляхты гэты традыцыйны і неабход- 
ны падчас безкаралеўя акт успрымаўся, як вызваленне ад чужой 
і прыкрай залежнасці.як спадзяванне, што ад гэтага часу пачне 
сама кіраваць лёсам сваёй дзяржавы. Але як гэта здзейсніць пад 
варожымі штыкамі?

Князя Міхала Карыбута Вішнявецкага, галоўнага рэгімэнтара 
Княства, у вочы папракалі, што не выходзіць супраць ворага.

- Затрымай жа іх, вашмосьць, калі можаш! - выгукнуў у адказ 
раздражнёны Вішнявецкі.

- Дай жа мне, ваша княска мосьць, каманду! - зухвала адка- 
заў кашталян з караняжаў.

Ніхто з ліцьвінаў не наважыўся б на такі папрок. Добра ве- 
далі выбуховую натуру вялікага канцлера і галоўнага рэгімэ- 
нтара ў адной асобе. Ведалі, што войска ягонае - гэта марных 
некалькі тысяч, не больш як шэсць, а можа і ўдвая меней, 6о да 
вайны не рыхтаваліся.

Як на гора, князю пачулася "здай каманду”. Такое, ды 
яшчэ ад караняжаў, да якіх бяда яшчэ не дакацілася, было 
ўжо занадта для самалюбнага князя. Раз’юшаны, пачаў сыпа- 
ць пагрозамі братам-сенатарам і, не слухаючы тлумачэнняў, 
ад’ехаў з элекцыйнага поля.

Родзічы і кліентура Вішнявецкіх адразу далучыліся да пад- 
бухторшчыкаў супраць Станіслава Ляшчынскага. У тым жа на- 
прамку дзеялі Радзівілы, занепакоеныя лёсам сваіх уладанняў 
на памежжы з Расеяй у выпадку, здавалася, непазбежнай, вайны. 
Адвесці пагрозу можна было, хіба, толькі адхіленнем непрый- 
мальнай для царыцы кандыдатуры Станіслава Ляшчынскага.

Але за яго выказаліся амаль усе, калі ў палове вызначанага 
законам соймавага часу прайшло апытанне.Тое, што наваград- 
ская шляхта сыйшла з поля, не мела ўплыву на вынік.Тым болей, 
што сыход не суправаджаўся маніфестам. Пачаліся салюты, віва- 
ты, бяздумная страляніна і заўсёдныя ўтакім святочным вэрхале 
параненыя і наватзабітыя

Вішнявецкі, дасведчаны палітык, абставіўшыся кампутовымі 
драгунамі і янычарскімі харугвамі, скіраваўся падалей ад пера- 
можцаў, спачатку на правы бераг Віслы, на Прагу. Іншыя нязгод- 
ныя пацягнуліся ўслед са сваімі надворнымі войскамі.

1 3 верасня, назаўтра пасля элекцыі, прыслаўда іх Ляшчынскі 
дэлегацыю на чале з віцебскім ваяводам Марцыянам Агінскім 
дзеля ўгавораў. Але пагаднення не адбылося. Параіўшыся, 
нязгодныя вырашылі ісці ў бок Вялікага Княства, дзеля злучэн- 
ня з маскоўцамі. Баяліся нападу прыхільнікаў новага караля. 
Адыйшлі вёрстаў за дваццаць ад Прагі.

- Там, пад Акунёвым, і здагнала нас вестка пра першае сутык- 
ненне, - сумна прамовіў князь. - Штурхнулі тыя за намі некалькі 
дзесяткаў конных. Напалі на адстаўшыя вазы, пасеклі людзей. 
Загінуў таварыш петыгорскай харугвы ваяводы наваградскага 
Мікалая Радзівіла. Неблагі быў ваяр Пякальскі, ведаў яго.

Але з’явілася і падмацаванне. Міхал Юзаф Сапега, падляскі 
ваявода, даведаўшыся пра абранне Ляшчынскага, прывёў да 
нязгодных свой уласны рэгімэнт, а заадно прыхапіў рэгімэнты 
конніцы вялікай булавы літоўскай і гвардыі, што якраз стаялі ў 
Берасцейскім ваяводстве. Прыхільнікі саксонца атрымалі знач- 
нае падмацаванне.

* * *
Прыхільнікі саксонскага прэтэндэнта спачатку не мелі пад- 

трымкі з боку дрэздэнскага двара. Пасля смерці бацькі Фрыдры- 
к-Аўгуст быў не ўпэўнены, ці варта спрабаваць, не ўзгодніўшы 
пазіцыі з важнейшымі дварамі: пецярбургскім і цэсарскім, і 
адклікаў саксонцаў з Рэчы Паспалітай. Бацька яго, Аўгуст Другі, 
падступаўся да кароны, маючы трактат “Як Рэч Паспалітую пе- 
раўтварыць у край квітнеючы і маючы шацунак у суседзяў”. 
Фрыдрых-Аўгуст нічым падобным не ўзброіўся. Яго прыхільнікі 
ў Кароне і Вялікім Княстве не мелі ані праграмы дзеянняў, ані 
бясспрэчных правадыроў. А з ад’ездам з Варшавы фаварыта 
Аўгуста Другога Генрыха Бруля там не засталося аніякага сак- 
сонскага прадстаўніка. Цэлыхтры месяцы прапаганда за Пяста- 
Ляшчынскага ішла без канкурэнцыі і дала свой плён.

- Галоўнага рэгімэнтара моцна дапякала чутка нібы Лесэ меў 
загад адступіць у выпадку супраціву, - працягваў, князь. - Быў 
такі загад ці не, дагэтуль невядома, а вось супраціву не было...

- Нешта не верыцца ў гэткі загад, - заўважыў Літвіновіч.
Пасылаючы войска на дапамогу саксонскаму курфюрсту, ца- 

рыца цікавілася, так бы мовіць, і амурна-прыватнымі мэтамі.
У 1711 годзе вымерла курляндская дынастыя Кэттэлераў. Ца- 

рыца Анна Іаанаўна, як удава апошняга князя, мела прэтэнзіі 
да трону. Але, стаўшы царыцай Расеі, запрагнула аддаць Кур- 
ляндыю свайму фаварыту Эрнэсту Бірану. Паколькі Курляндскае 
княства мела некалі ад Польшчы ленную залежнасць, заручы- 
лася згодай фрыдрыха-Аўгуста ўзамен за дапамогу ў здабыцці 
пасаду Рэчы Паспалітай.

- 1 я не веру ўтакі загад, - кіўнуў Радзівіл. - Занадта ён мяккі 
для маскоўскіх звычак. А з іншага боку, французскага, Вішня- 
вецкі не чакаў нічога апроч зводных абяцанак. Таму і далучыўся 
да маскоўскай партыі, каб ратаваць Айчыну ад навалы і чаргова- 
га спусташэння. Разумеў, што і за супрацьлеглы бок у неабход- 
насці некаму трэба будзе заступіцца. Спяшаліся гарачыя галовы! 
3 абодвух бакоў спяшаліся...

Ужо на пяты ці чацверты дзень пасля элекцыі Валовіч, рэ- 
ферэндар Вялікага княства, назваўся маршалкам пары соцень 
шляхты і ўпрасіў Ляшчынскага перадаць рэгімэнтарства Княства 
ўрукі Пацея,стражніка літоўскага. Ціжнепавінен быўЛяшчынскі 
задумацца ды хоцьлістом перамовіцца з сапраўдным рэгімэнта- 
ром, калі Міхал Вішнявецкі яму блізкім крэўным даводзіцца?

- Казалі, што галоўны рэгімэнтар быў вельмі засмучаны, што 
давялося стаць супраць Ляшчынскага? - запытаў Літвіновіч.

- Што ждзіўнага? Ніхто, апроч дурняў, не радаваўся такім па- 
варотам. Памятаў князь пра пагрозу наследнага трону, да якога 
Веттыны маюць схільнасць проста хваравітую, але і пра немаг- 
чымасць адбіцца ад маскоўскага войска не меў права забыцца.

Каб пазбегнуць нападаў, нязгодныя вырашылі пакуль ад- 
даліцца, а, вярнуўшыся ў апошні тыдзень правамоцнасці элек- 
цыйнага Сойму, абраць каралём іншага. А для большай бяспекі 
разбурыць мост на Вісле. He спаўшы ноч, вырушылі, але новас- 
печаны рэгімэнтар Пацей штурхнуўуслед пагоню. Яна напала на 
шляхту Наваградчыны, каго захапіла ў палон, каго пазабівала. 
Менскае ваяводства проста разагнала, так што Завіша, правадыр 
іхні, мечнік літоўскі, схаваўся да бліжэйшага кляштару і змогвяр- 
нуцца да сваіх, пераапрануўшыся як бернардынец. Адбіліся неяк 
і сталі вёрст за восем за Акунёвым, прыкладна тут, дзе зараз...

***

Князь з Літвіновічам, павярнуўшы назад, набліжаліся да кня- 
скага шатра, а насустрач ужо бег сакратар, здаля махаючы ней- 
кай паперынай.

- Яснавяльможны пане, - чалавек хапаў паветра, спрабуючы 
адначасна паведаміць навіну. - Вось, перадалі вартавому для 
вашай міласці.

Літвіновіч узяў з рук сакратара скрутак.
-Ого! Жывіцай залеплены! - глянуў на Радзівіла і, атры- 

маўшы дазвол, разляпіў ліст. - Выкралі дваіх нашых райтараў! 
- Літвіновіч зірнуў на князя з-над паперы.

- Што? Выкралі? Чаму ж я нічога не ведаю?!
Сакратар паспяшаўся з удакладненнямі.
- Яснавяльможны пане, незадоўга паведамілі, не хацеў тур- 

баваць вашай міласці і сказаў капітану, што сам паведамлю, к 
вернецеся.

-Хтожвыкраў?Як?~ князь быўздзіўлены і раззлаваны. Амаль 
пад самай Варшавай з ім такія жарты! - Дык скажы, вашмосьць, 
нарэшце!

Але замест разгубленага сакратара адказаў Літвіновіч.
- Вашых райтараў, пане, выкралі канфедэраты. - Літвіновіч 

узняў руку з паперай. - Прачытаем з дазволу яснавяльможнага, 
то ўсё праясніцца.

Але яснавяльможны ўсё не мог супакоіцца.
-Тарлавы? Але навошта ім?
- He караняжы - нашы. Халера іх сюды занесла? Але чытаю! 

- папярэдзіў палкоўнік.
Кароткім лістом паведамлялася, што двое княскіх райтараў 

узяты закладнікамі толькі дзеля перамоў. Калі ёсць згода, ча- 
лавек павінен выйсці да вартавых з белай хусцінкай і пачакаць, 
акуль за ім прыйдзе суправаджэнне. А найлепшым лічаць пал- 
коўніка Пятра Літвіновіча.

- А пра што ж дамаўляцца з гэтымі нягоднікамі? - князь сярд- 
зіта глянуў на свайго дарадцу, нібы гэта ён прынёс агідны ліст.

- Калі зараз паехаць, то да вячэры, думаю, упраўлюся, - 
Літвіновіч зірнуў на сонца.

-1 не мерся, васпане! - сярдзіта загадаў князь. - Нібыта няма 
каму паехаць да тых лайдакоў.

- Падпісаўся нібы палкоўнік Пашкоўскі. - Літвіновіч павяр- 
нуў ліст спісаным бокам да Радзівіла.

- Халера яго ведае, - князь кінуў нядбалы пагляд на паперку. 
- Ці не той гэта Пашкоўскі, што спрабаваў на нас нападаць, як 
ішлі з элекцыі?

-Магчыма. Лепш усё-ткі мне самому ехаць. Калі просяць, 
то ёсць прычына і напэўна важкая. - Літвіновіч павярнуўся да 
ад'ютанта, што акурат падыйшоў, гатовы да паслуг. - Патур- 
буйся, вашмосьць, наконт каламажкі, - загадаў ён, не чакаючы 
згоды князя. - У сядле пару міляў будзе цяжкавата, а бліжэй яны 
не атабарацца.

* * *

Князь нецярпліва круціўся па шатры. Цеснавата, каб разма- 
шыстым крокам тлуміць непакой, але выносіць яго на вочы не 
выпадае. He для Радзівілаў такое. Калі звонку зарыпелі колы, не 
вытрымаў і выглянуў. Літвіновіч жывы-здаровы сядзеўу брычцы 
з тым самым жаўнерам, з якім і выправіўся. Выгляд меў задаво- 
лены і нават не стомлены.

- А дзе ж тыя абібокі скрадзеныя? Ці за іх нешта патрабуюць? 
- нецярплівіўся князь.

- At! He марнуйце здароўя, яснепане. Штурхнуў дурняў у кар- 
шэнь да сваіх рэгімэнтаў і, лічу, канец справе. Яшчэ і саксонца 
далі ў прыдачу. Але невялікі ранг, каб князю галаву тлуміць. Лепш 
зірніце, што прывёз, - ён памахаў скруткам папер.

Прывезенае князь прачытаў двойчы.
- Але ці тут тое самае, што ў копіі? - Радзівіл з недаверам аг- 

ледзеў пячаткі, нават паспрабаваў зазірнуць у скрутак.
- Словам гонару запэўнілі, - адказаў Літвіновіч. - Ды і навошта 

ім хітрыць? He такая ў іх згуртаванасць, каб хто не пакарыстаўся 
подпісам маршалка супраць самога Агінскага. Моцна рызыкуе і 
спадзяецца на нашу сумленнасць. Копія пра ўсё кажа вымоўна. 
Нават яе хапіла 6, каб прымовіць здраду.

Радзівіл задумаўся. Дастаўлены ліст адбіў ахвоту займацца 
райтарамі-разявакамі, што ў белы дзень даліся паняволіць паблізу 
велізарнага лагеру. Трэба было падумаць, як пакарыстацца гэтай 
паперай, апрача таго што даставіць адрасату, як найбліжэй да ка- 
роны, а найлелш менавіта Найяснейшаму Пану. Гэта будзе выдат- 
ны дадатакда паведамлення пра стан рэчаўу Вялікім Княстве!



297
lllllllllllllllll

Князь добра разумеў, што менавіта там, дзе ўплывы магна- 
таў, прыналежных да канфедэрацыі, вельмі моцныя, партызан- 
ская вайна можа зацягнуцца надоўга, і лічыў патрэбным схіліць 
караля на нейкія саступкі.тым злесу. Найперш абвясціцьжаданне 
замірыцца і дараваць грахі нязгодным. Урэшце гэтым заканчвала- 
ся амаль кожная канфедэрацыя. Аніякага ушчэрбку маястат кара- 
леўскі ад гэтага не панясе, а старанне Радзівіла запомніцца.

Вымоўна будзе для караля, што такі ліст канфедэраты 
перадаюць праз Міхала Радзівіла. Вось хто мае давер бакоў 
на замірэнне і згоду. А на ласках Міласцівага Пана князю 
вельмі залежала.

-Так што тыя разявакі добра прыслужыліся яснавяльмож- 
наму пану, - засмяяўся Літвіновіч. - Ну і я, таму што настаяў 
паехаць. Ад пана Пашкоўскага ўсім нам прывітанне. Неблагі 
чалавек, хоць і не згодны з намі ў пэўных рэчах. Алетое, спад- 
зяюся, хутка мінецца.

УЛАДКАВАННЕ

Разлік пана Язэпа пацвердзіўся надзіва дакладна. Чутка 
пра прыбыццё Рамана Няміры так абілася ўсім аб вушы, што 
на само з’яўленне ніхто не звярнуў асаблівай увагі. Прайшло 
няшмат часу, і гэтак жа звычайна было пачута і пагаворана пра 
сваты. Ужо даўно па ўсіх дварах і ў мястэчку было вядома і зра- 
зумела, што лепшага каго пані Агата чакаць не будзе ды і, па 
шчырасці, не павінна. Як ні глянь, хоць і заможная, але ж удава, 
і не дзявочых год.

Раман з Агатай толькі радаваліся такой звычайнасці. Старан- 
нямі пана Габрыэля на пасажных бацькоў была адшукана радня 
ў суседнім лавеце, і тым самым знайшлася падстава вянчацца ў 
тамтэйшым касцёле ды і вяселле справіць там жа. Шанцаў паз- 
наць у маладым зухвалага канфедэрацкага каменданта было 
мала, але асцярожнасць ніколі не зашкодзіць. А хугка маладая 
пані пакінула свой лубенскі дом і ўвайшла гаспадыняй у невялікі 
маёнтак, якому акурат выйшаў тэрмін арэнды. Пан Раман і пані 
Агата Нямірава сталі шчаслівейшай парай ваколіцы. Усе ў гэ- 
тым хутка пераканал іся і перасталі імі цікавіцца. Галс назаўсёды 
пакінуў павет. Знік гэтак сама таямніча, як і з’явіўся.

* * *

Карэта спынілася. Княгіня Ганна Радзівілава расплюшчыла 
вочы і загадала:

- Пакліч мнетаго прыгажуна.
Маладзенькая спадарожніца канцлерыхі высунулася ў вакно 

і забразгала срэбным званком на доўгай разьбёнай ручцы. Амаль 
імгненна ля карэты загарцаваў малады афіцэр. Мабыць не адзін 
тыдзень мантуліў каня, пакуль прывучыў да гэткіх скокаў, паду- 
мала княгіня.

- Дзе гэта мы, вашмосьць? - запытала афіцэрыка.
- Проста перад намі дарога на Лубень, яснавяльможная пані.

Спыніліся, як загадана, - ветліва пахіліўшыся да вакна карэты, 
патлумачыўтой.

- Тады перадай мой загад пачакаць тут гадзіны дзве, а ты са 
сваімі малойцамі - за мною на Лужок, гэта направа, калі памяць 
не падводзіць...

Памяць княгіні Ганны з Сангушкаў Радзівілавай, удавы канц- 
лера Караля Станіслава Радзівіла, магла добра прыдацца якому 
важнаму дзяржаўнаму мужу. Яна ўтрымлівала мноства імён, на- 
зваў і звестак, неабходных у няспыннай стараннай працы на ка- 
рысць радзівілаўскаму роду. Жаданне наведаць двор пана Юль- 
яна Валадковіча выпадала з гэтага пераліку. Тут быў рух душы, 
покліч сэрца.

- Заедзем, дзяўчаткі, выпрастаем ногі, - прамовіла яна да 
сваіх маладзенькіх дваранак, адкінулася на падушкі і прыкрыла 
вочы, паддаючыся ўспамінам пра далёкуюўжо, незваротную ма- 
ладосць.

Калі карэта княгіні пракацілася па дзядзінцы і спынілася пе- 
рад ганкам, пан Юльян быў акурат перад домам. Згледзеўшы, 
хто прыехаў, кінуўся насустрач з юначым імпэтам.

- Шчаслівы вітаць яснавяльможную пані ў сваім двары, - Ва- 
ладковіч дворна пакланіўся, цалуючы руку княгіні.

-1 я рада! - проста адказала княгіня, аглядаючы ўсю постаць 
пана Юльяна. - Старэем, а добрых прыяцеляў наведаць часу не 
стае. Сто год не была! - яна акінула поглядам наваколле. - Вось 
і зараз не надоўга, але бачу і васпан некуды выбіраецца?

На дзядзінцы стаяла яшчэ адна карэта, ля якой завіхаліся 
фурманы. Валадковіч засмяяўся весела, па хлапечаму.

-У павет, яснавяльможную пані сустракаць! Вось і дачка 
напрасілася сябровак праведаць, я думаю, ёй карціць княгіню 
пабачыць.

Якраз у гэты момант на ганак выскачыла маладая пара. 
Дзяўчына ў самым росквіце і статны прыгожы маладзён з разум- 
ным крыхузадуменнымтварам.

- Татка!А паперы! Паперы забыл іся! - усклікнула паненка.
Хлопец трымаў у руках невялікую скураную торбу, аздобле- 

ную багатымі ўзорамі. Згледзеўшы нечаканую госцю, абое су- 
меліся і сталі ў самых дзвярах.

- Вось і яна, памянутая! - усміхнуўся пан Юльян, паказваючы 
на разгубленую дзяўчыну. - А гэта сусед наш, пан Барташэвіч, 
кракаўскі студыёзус, амаль бакалаўр.

Прыняўшы выразы шацунку, вяльможная госця на імгненне 
задумалася і павярнулася да сваёй карэты.

- Вы, дзяўчаткі, сядзеце з паненкай у тую карэту, - загада- 
ла яна двум сваім дваранкам, якія з цікаўнасцю аглядалі двор 
і спрабавалі ўгадаць, чаму княгіня ўшанавала яго сваім на- 
ведваннем. - Вам будзе вальней папляткарыць, а мы з панам 
па старэчаму.

Да Лубені хапіла часу пагаварыць пра ўсё. Натуральна больш 
распытвала княгіня. Ведала, што яе жыццё і так на вачах, а рас- 
пытваць Валадковічу не выпадае. Так і было. Запытаў пра зда- 
роўе самой і сямейнікаў, а пра гаспадарку Радзівілаў пытацца 
было 6 смешна.Таму падрыхтаваўся адказваць ды слухаць.

- He ажаніўся, пане Юльяне?
Княгіня памаўчала. Валадковіч таксама не азываўся.
- Разумею. Рэдкай дабрыні была нябожчыца, - прамовіла 

яна, а падумала, што і прыгажосці не часцейшай. - Дачка, бачу, 
усе матчыны кропелькі пазбірала.

- Грэх скардзіцца. Праўда сваволіць часта. Але што на тое 
парадзіш, - уздыхнуў пан Юльян не так са скрухаю, як з прыха- 
ваным гонарам. - Вось і з гэтым маладзёнам ад яе свавольства 
гісторыя.

- Прыстойны, падалося, паніч. He ў сакратарах васпана? Хіба 
з намі едзе?

-У тым і бяда, што не можа нікуды ехаць. Хаваецца ў мяне! 
Злачынца ён! - пан Юльян вымавіў апошнія словы з такой 
з'едлівасцю, што княгіня засмяялася.

Зразумела, што пачуе пра чарговую бязглуздзіцу часоў бес- 
каралеўя. Занадта верыла ў прыстойнасць Валадковіча, каб да- 
пусціць прысутнасць некага падобнага ў яго доме ды яшчэ ў та- 
варыстве адзінай дачкі. Давялося пану Юльяну задаволіць увагу 
сталай жанчыны да гісторыі пра маладых. Калі заканчваў апа- 
вяданне, як вывозілі паніча з нейкай схованкі, княгіня паднесла 
хусцінку да вачэй.

- Гэта ж як бедная дзяўчына нагаравалася! - спачувальна 
ўсклікнула яна.

Пан Юльян не чакаўтакой расчуленасці ад суворай княгіні. 
Спадзяваўся, што падзеліць яго непакой нястрыманасцю і сва- 
вольствам залішне самастойнай дачушкі. Аж на табе! Спачувае 
смаркатай! Княгіня заўважыла яго здзіўленне.

- А што ты сабе думаеш, ласкавы пане? - княгіня насмешліва 
прыжмурылася на Валадковіча. - Як я здагадваюся, гадаваў 
дзяўчыну здаля ад маладзёнаў. He дзіва, што гэты запаў ёй у 
сэрца: прычына важкая і, з усіх бакоў гледзячы, станоўчая. А тут 
раптам бачыць, як яе адважнага таямнічага выратавальніка вя- 
дуць у вязніцу, А пасля ўцёкаў паранены мусіць хавацца! Гэта ж 
аніводзін французскі раман не дараўнуе!

Пан Юльян нямала пасмяяўся над прыгодамі і няшчасцямі 
розных Астрэй ды Сэлядонаў, каб не пагадзіцца з меркаваннямі 
княгіні. Проста баяўся бяды.Так і прызнаўся.

-Ажані іх, васпане, і не вагайся! - амаль загадала княгіня. 
- Я свайму Міхасю ўсё выбірала ды загадвала. А ён, як уюн, вы- 
круціўся і знайшоў сабе па душы. Я, вядома, пазлавала, але мушу 
прызнацца, рада. Можа мае былі і прыгажэйшыя і значнейшыя і 
пасаг мелі большы, але калі ў чалавека ў сям’і згода, то яму і свет 
весялейшы.

- Гэта праўда, яснепані, чыстая праўда, - пагадзіўся пан Юль- 
ян. - Здаецца і ён да Рэгінкі мае вялікі афэкт. Хіба баіцца, што як 
іншых выпраўлю з гарбузом.

- He засцянковы? - запытала княгіня.
- Як на нашу ваколіцу цалкам прыстойная гаспадарка.

-Тады пра што думаць. Ада таго адукаваны. I на маршалка 
пацягне, альбо на судцзю.

- Медыкус ён.
- А гэта маршалку не зашкодзіць, - са знаўствам сцвердзіла 

княгіня. - Адно скажу: дзяўчына нікога іншага не пажадае і 
хлопца з рук не выпусціць! А хто, скажы, ад такой прыгажуні ад- 
мовіцца? Што да яго крыўдзіцеляў, то я доўга вэждацца не буду.

Пан Юльян памуляўся, не разумеючы, дзякаваць за дапамогу 
ці адмаўляцца. Шмат разоў думаў, як выйсці з дурнаватага ста- 
новішча, а тут раптам усё можа вырашыцца проста і хутка. Але ці 
не забудзецца княгіня пра абяцанае ў сваіх уласных турботах.

- Мы ўсё пра мяне ды пра мяне, а ў яснепані і сваіх клопатаў 
процьма, - перапрашальна прамовіў Валадковіч.

Княгіня Ганна кіўнула:
- Хапае! Двух год не прайшло, як навандравалася ад Коўна да 

Менску, ад Ліды па Берасце.
У той памятны 1733 год рыхтаваліся да Канвакацыйнага Сой- 

му, дзе павінна была вырашыцца справа кандыдата на караля 
і вялікага князя. Тытулаваныя і нетытулаваныя асобы, дзейсна 
занятыя палітыкай, былі занепакоены ўтрыманнем у паслушэн- 
стве павятовых соймікаў. На Сойм павінны ехаць адпаведныя 
паслы. Але кожная групоўка лічыла адпаведнымі тых, хто быў 
неадпаведны для іншай. Удава вялікага канцлера, надзеленая 
Богам вялікай схільнасцю да палітыкі, не збіралася ахвяраваць 
ею дзеля прасоўвання розных недарэкаў, што мелі няшчасце на- 
радзіцца мужчынамі.

- Хіба ж яны самі ўправяцца? - даверліва пахілялася княгіня 
да Валадковіча. - Забалбочуць усё, а на Сойм ізноў наедзе п’яно- 
ты ды галоты, калі што і здольнай то раўнуць “HE ДАЗВАЛЯЮ!” 
А пасля паспрабуй усё выправіць, калі дурных ухвалаў цэлы кош 
нагрызмоляць. Сам чорт, перапрашаю, патыліцу пачне чухаць.

Валадковіч не ведаў, як ацэньваецца яго прыдатнасць, але 
не мог не пагадзіцца з тым, што на Соймы часта дэлегуюцца 
зусім не светлыя галовы. А чарговы Сойм шмат каму бачыцца 

як прымірэнчы. Спатрэбяцца немалыя здольнасці, каб пагадзіць 
пасвараныя бакі. Любая спроба пакінуць без увагі нейкую прэ- 
тэнзію, кожнае неасцярожнае слова можа прывесці да зрыву аль- 
6о проста адкінуць бакі ад кропак згоды.

- Нельга пускаць на самапас! - рашуча прамовіла княгіня. - 
Княству латрэбен спакой. Наваяваліся ўсе ад пуза! Тым Агінскім 
ды Сапегам залежыць на страляніне, бо не могуць пагадзіцца, 
каб усё ўладкавалася без іх удзелу. He гэтулькі хочуць замірэння, 
колькі выгад ад гэтага замірэння. А такое можа цягнуцца гадамі! 
Слушна вырашыла ваша шляхта з тым лістом.

Валадковіч падзяляў гэту думку. 3 той толькі розніцай, што 
не звязваў яе з інтарэсамі нейкага роду. Лічыў, што верхаводы 
канфедэрацыі не прызнавалі Аўгуста Трэцяга, але былі 6 згодны 
прызнаць на пэўных умовах. Сілы пасадзіць на трон Ляшчынска- 
га ў іх не было, таму яны імкнуліся стварыць умовы дзеля прыз- 
нання саксонца менавіта такім чынам, іх удзелам.

* * *
Пан рэгімэнтар лубеньскага гарнізону сустракаў караван яс- 

навяльможнай пані пры поўным парадзе з усімі падначаленымі: 
афіцэры па правай руцэ крок ззаду, за імі жаўнеры. Зводдаль усё 
насельніцтва. Шлёма ў дзвярах карчмы выказваў асцярожную 
надзею, што гэта першае сведчанне пра мажлівасць каралеўска- 
га тракгу, абяцанага вучонымі людзьмі. Карэта княгіні спынілася 
якраз каля афіцэрскага шыхта. Пан камендант ступіў тры крокі 
наперад і адсалютаваў палашом

- Яснавяльможная пані, паручнік Рэкуць па загаду яснавяль- 
можнага пана канюшага літоўскага камендант мястэчка Лубень, 
гатовы да паслуг!

Паручнік доўга раіўся з Доўнарам, складаючы гэты нестатут- 
ны рапарт, але здаецца ўсё абыйшлося. Халера ведае, як даклад- 
ваць жанчыне, але ж паспрабуй не далажыць!

-Дык гэта тваё войска? - княгіня не збіралася выходзіць, 
толькі пасунулася да адчыненых дзвярэй карэты.

-Так, яснавяльможная пані! - выгукнуў Рэкуць і міжволі 
зірнуў на Доўнара, адзінага знаўцу дворных звычаяў. Але той 
стаяў як струна і не рупіўся дапамагаць. Ды як бы тое зрабіў?

Княгіня нічым не паказала незадавальнення і паручнік крыху 
супакоіўся. Нямала наслухаўся пра ўладную жанчыну і яе ўплывы.

- Дык гэта ты з імі, - яснавяльможная пані нядбала махнула ў 
бок мужнага гарнізону, - трымаў у вязніцы пана Барташэвіча?

Камендант збялеў. He думаў, што гэты студыёзус такая важ- 
ная птушка. Ажно, маеш, баба! Але сумленнасць не дазволіла 
шукаць нейкіх выкрутак.

- Збег, яснавяльможная пані, - выдыхнуў ён. - Хітра збег і не 
можам знайсці.

Княгіня нечакана для паручніка ўсміхнулася і зусім не 
сярдзіта, хутчэй бавячыся разгубленасцю каменданта мястэчка 
Лубень. Азірнулася на чалавека ў глыбі карэты і нешта весела 
прамовіла. Ізноў зірнула на паручніка.

- He думаю, вашмосьць, што на вас шматхітрасці патрэбна.
- Так ёсць! - раўнуў паручнік і сумеўся, пачырванеўшы як ва- 

раны рак.
Княгіня зусім развесялілася, ізноў сказала штось свайму спа- 

дарожніку. Рэкуць баяўся тлумачыць, што ўцёкі адбыліся падчас 
яго адсутнасці, каб не памянуць прыкрым выпадкам пільнае вока, 
што бачыць далёка. Княгіні ўжо стала шкада беднага ваяра.

- А пратаколы пісалі? - яна перайшла на будзённы тон і гэта 
зусім супакоіла каменданта.

Хоць з паперамі, дзякуючы Будрэвічу, усё як мае быць.
- Так, яснавяльможная пані, усё захоўваецца ў поўным парадку.
Княгіня строга зірнула на паручніка:
- Вось у поўным парадку і спалі! - заўважыла агаломшаны 

позірк афіцэра і загадала: - А пра пана Барташэвіча забудзься! 
А калі якая паперына застанецца, сама яе падпалю і вусы ваш- 
мосьці паабсмольваю, - паабяцала яна, ласкава пасміхнуўшыся.

- Спалю ўсе да аднаго, яснавяльможная пані! - службіста за- 

пэўніў паручнік.
- Вусоў шкода? Ну то і добра! Салютуй! - загадала княгіня. - 

A то можа твае ваяры і страляць развучыліся?
Рэкуць крутнуўся, як падспружынены, і ўзмахнуў палашом. 

Ляснуў залп траціны гарнізона, за ім два наступныя. Пад гром 
апошняга княгіня ласкава махнула рукой жаўнерыкам і знікла ў 
карэце. Караван крануўся ў напрамку павятовай сталіцы. Рэкуць 
сцякаў потам, пакуль не знік з вачэй апошні воз абозу...

- Ну вось і ўсё! - весела выгукнула княгіня.
- He ведаю як і дзякаваць! - Крыху разгублена прамовіў пан 

Юльян. - Усё не адважваўся звярнуцца да яснепані, - прызнаўся ён.
- Няма за што дзякаваць, - адмахнулася княгіня. - Я ж 

кажу, хопіць дурням гуляць у вайну. Хіба ж мой Міхасенька 
вось так справу вырашыў бы? Ды аніколі! Пачаліся 6 нарады 
ды парады, так што і самі адзін аднаго пазаарыштоўвалі б, і 
было 6 яшчэ мала.

Пан Юльян згодна падтакваў. Няма нічога немагчымага, калі 
шмат улады, але няма абавязку, затое Адам можа вярнуцца ў 
свае Барташы і нічога не баяцца.

* * *

Халодны лістападаўскі вецер прабіваўся пад раскошныя, з 
багатымі каўнярамі на паўспіны, дэліі сенатараў, моцнымі поды- 
хамі адкідваў крысы падбітых дарагім футрам кунтушоў. Але яс- 
навяльможны князьМіхал Радзівіл не адчуваўаніякай прыкрасці. 
У душы яго цвіў май і грымелі сурмы. У вушах яшчэ гучалі словы 
кароннага падканцлера, прамаўляўшага ад імя караля, а ў руцэ 
адчуваўся цяжар атрыманай нарэшце польнай булавы Вялікага 
Княства. Сыпаліся залатым дажджом віншаванні прыяцеляў і не- 
прыяцеляў. Такі ўжо лёс у гетманаў: мець і тых і гэтых больш, 
чым хацелася 6. Невядома, што яны пачнуць заўтра, але зараз і 
на самых наравістых знойдуцца цуглі. Польны гетман! Гэта ўжо 
навечна, калі не думаць пра пасаду вялікага!

Сойм прайшоў без прыкметных вынікаў. Хоць і задумваўся 
як прымірэнчы, такім у сапраўднасці не стаў. Станіславаўцы ўсё 
яшчэ на нешта спадзяваліся. Сарваць сканфедэраваны Сойм не 
маглі, але і на поўнае прымірэнне пакуль не ішлі. Час марна- 
ваўся на безвыніковыя спрэчкі і сваркі. Пачаўся другі тыдзень 
лістапада, калі Панінскі, маршалак Варшаўскай канфедэрацыі, 
што вяла рэй за Аўгуста Трэцяга, абвясціў Сенату пра заканчэн- 
не Сойму. Маршалак заклікаў караля і сенатараў прылучыцца да 
канфедэрацыі ды прыступіцьда раздачы вакансіяў. Падканцлер 
Ліпскі ад імя караля адклаў прысягу сенатараў канфедэрацыі 
на неакрэслены час, а раздачу вакансіяў прызначыў на заўтра. I 
вось у адзін дзень усе чатыры булавы Рэчы Паспалітай знайшлі 
гаспадароў. Даўгавата яны праляжалі вольнымі. Вясёлы голас 
вывеў князя з задумы.

- Што, пане польны, ці не пара адзначыць шчаслівы дзень 
шчодрым абедам ды абмыць булавы добрым венгерскім? Хлоп- 
цы нашы ўжо, напэўна, святкуюць.

Твар князя Міхала Карыбута Вішнявецкага, канцлера і 
рэгімэнтара Вялікага Княства свяціўся калі не шчасцем то глы- 
бокім задавальненнем. Раніцою атрымаў прывілей і пацалаваў 
руку караля.Толькі штоўзяўу руку вялікалітоўскую булаву, разам 
з усімі прысягнуў каралю і Рэчы Паспалітай, і ад гэтай хвіліны ён 
паўнамоцны вялікі гетман. А яшчэ годтаму сам адмовіўся пры- 
маць яе ад Аўгуста Другога з-за чыненага ім, каралём, бяспраўя.

-Дзянёк сапраўды шчаслівы, - у тон Вішнявецкаму 
адклікнуўся новы полыны гетман Вялікага Княства.

Міхал Радзівіл адчуваў, што атрымаў плату за клапатлівы 
год. На новай пасадзе не будзе змушаны гойсаць па лясах і 
палях за нястомнымі станіслаўцамі. Усё-ткі рызыка. Собіла ж 
маскоўскаму генералу ад простага лідскага шляхцюка шабляй 
атрымаць! Генералу! Шмат было гаворкі ды гармідару з-за таго 
Вільбіка. Пэўна хадзіў паганец паўлінам не адзін тыдзень, калі 
сам не напароўся.

* * *

Сойм закончыўся, а шматлікія клопаты Міласцівага Пана 
так і засталіся нявырашанымі. Правадыры Варшаўскай канфе- 
дэрацыі ад самага яе заснавання спрабавалі апанаваць кіра- 
ванне дзяржавай паводле правіл, выпрацаваных прыхільнікамі 
Аўгуста Другога яшчэ ў Сандамерскай канфедэрацыі 1704 года. 
Але новы кароль не збіраўся пагаджацца на састарэлую на 
яго думку формулу. Імкненне Варшаўскай канфедэрацыі пра- 
водзіць уласную палітыку моцна біла па аўтарытэту караля, 
каралеўскай уладзе. Змагаючыся за карону, фрыдрых-Аўгуст 
нагадваў пра абарону законаў Рэчы Паспалітай, але не ўдак- 
ладняў, ці то мова пра захаванне status quo, ці пра рэформы 
дзеля замацавання праваўладдзя.

Замест праўлення Варшаўскай канфедэрацыі каралём даўно 
рыхтаваўся ценевы ўрад. На чале кабінета з абываталяў Рэчы 
Паспалітай, уладкаваных у Саксоніі, стаяў Аляксандр Сулкоўскі, 
няшлюбны сын Аўгуста Другога. Усе гэтыя людзі былі абавяза- 
ны электару вызначэннямі, пасадамі, а зараз, як набліжаныя да 
караля, маглі прэтэндаваць на найвышэйшыя пасады ў Рэчы 
Паспалітай. Паступова ў галаве караля выспявала думка пра 
адзіны сумесны ўрад для Саксоніі і Рэчы Паспалітай, падначале- 
ны асабіста яму. Адсунуцца ў цень нетолькі канфедэраты, але і 
Сенатз Соймам.

Дзікоўская і Ашмянская канфедэрацыі, іншыя апанэн- 
ты Аўгуста Трэцяга, доўга не звярталі належнай увагі на Вар- 
шаўскую, і кароль разлічваў на ролю пасярэдніка- прымірэнца 
варагуючых груповак. Спадзяваўся, што паміраныя бакі ў знак 
падзякі прымуць яго канцэпцыю кіравання. Пэўны час здавала- 
ся, што задума сумеснага ўраду Саксоніі і Рэчы Паспалітай можа 
здзейсніцца. Але развіццё падзей у Рэчы Паспалітай і за яе ме- 
жамі гэтаму не спрыяла.

Маладзейшае пакаленне яшчэ не даспела для шырокай гра- 
мадскай дзейнасці, і лёгка адзывалася на заклікі, якія адпавядалі 
патрэбам хвілі. Да ўсіх ранейшых хутка прынялася новая вар- 
тасць: НЕЗАЛЕЖНАСЦЬ, прапанаваная светлымі галовамі часу.

Але покліч тычыўся нетолькі супраціву чужаземнай інтэрвенцыі, 
што парушыла вольнасць Рэчы Паспалітай. Мова ішла пра са- 
мастойнае вырашэнне спраў дзяржавы яе грамадзянамі. За што 
змагацца і супраць каго, светлыя людзі пакуль не ўдакладнілі, і 
кожнаму даводзілася кіравацца сваім розумам.

Канчаткова задумы Аўгуста Трэцяга зламала мірнае пагад- 
ненне Аўстрыі з Францыяй. Вайну над Рэйнам і ў Італіі францыя 
распачала як змаганне за пасад Рэчы Паспалітай. На самай спра- 
ве яна кіравалася ўласнымі мэтамі і мір заключыла без улікаў 
інтарэсаў Рэчы Паспалітай. Трактат ад 3 кастрычніка 1735 года 
пастанаўляў, што Ляшчынскі адмовіцца ад кароны, захаваўшы 
да смерці каралеўскі тытул, а ўзамен атрымае ў тэарэтычнае ва- 
лоданне здабытае французамі княства Латарынгію.

3 канцом вайны ўнутраны канфлікт Рэчы Паспалітай страціў 
апірышча за мяжой і замкнуўся ва ўласных межах. Кароль за- 
стаўся з ім сам насам і быў вымушаны шукаць пагаднення на 
традыцыйнай арэне Пацыфікацыйнага Сойму як адзін з бакоў. 

* * *

27 студзеня 1736 года Ляшчынскі падпісаў абдыкацыю (адмо- 
ву адтрона) і скіраваўся з Караляўца да Францыі. Яго прыхільнікі 
апынуліся не ў лепшым становішчы, чым іх супернікі з варшаўс- 
кай канфедэрацыі. Занадта спадзяваліся на дапамогу францыі і 
не паспелі сфармуляваць уласнай праграмы пагаднення да часу 
спынення супраціву. А працягваць яго не было сэнсу. Спроба 
Рэчы Паспалітай парушыць парадак, усталяваны пераможнай 
для Расеі вайной, і выбраць караля самастойна, як суверэнная 
дзяржава, была зламана ваеннай сілай.

У канчатковым выніку перавагу атрымала варшаўская канфе- 
дэрацыя, 6о мела лепшую пазіцыю ў дачыненнях з каралём, які 
канчаткова страціў шанцы ўвесці сваю форму праўлення. А ме- 
навіта дзеля гэтага настойліва і метадычна рыхтавалі Сулкоўска- 
га.Такім чынам вызначаўся лёс гэтага фаварыта і яго атачэння.

Персанальная палітыка Аўгуста Трэцяга выклікала незада-

вальненне і ў Саксоніі. Але там ён мог не зважаць на гэта і пра- 
цягваць сваю палітыку. У Рэчы Паспалітай ён мусіў адкінуць яе 
хутка пасля Сойму.

Пацыфікацыйны Сойм 1736 году стане арэнай паразумення 
ўсіх падданых з аднаго боку і караля з другога.

Хоць кароль асабіста спрычыніўся да канфлікту, удзел 
яго атачэння ў гэтым паразуменні быў мізэрным. Да замірэн- 
ня дайшло, дзякуючы высілкам падданых. У выніку ўладу 
пераняў клан Патоцкіх, распачынаючы перыяд “магнацкай 
алігархіі”. У бліжэйшы час кароль адкіне задуму адзінага ўра- 
ду і пад ціскам двара "адкліча" Сулкоўскага з ролі фаварыта, 
аддаліць ад сваёй асобы. Наперад выб’ецца канчаткова і на- 
доўга Хайнрых фон Бруль, колішні апякун гардэробу і пала- 
цаў караля Аўгуста Другога.

Як першы міністр, Бруль возьме на сябе ўсе клопаты двара ў 
Дрэздэне і Варшаве, амаль не будзе сустракацца з вышэйшымі 
асобамі абодвух дзяржаў, не будзе дрэнчыць караля нават гра- 
шовымі справамі, затое стане лепшым обэркамендантам яго 
паляванняў.

* * *

Пан Юльян вярнуўся з Варшавы хутка, таму меў час не спя- 
шацца з рэляцыяй і найперш паспяшаўся наведаць пані Ганну. 
Паколькі на вызваленне Адама з-пад бязглуздых абвінавачанняў 
найбольш заслужыла княгіня Радзівілава, ён лічыў абавязкам да- 
даць і свае старанні.

На пачатку візіту пан Юльян грунтоўна апісаў усё новае, што 
заўважыўу Варшаве: як будуецца, якчым гандлюецца, чым жыве 
натоўп на рынках і цешыцца ў палацах. Але надыйшоў час спраў 
больш істотных,

- А як жа прайшоў Сойм? Ці не сарвалі?
- Дзякуй Богу, не. Але прайшоў без карысці. Як гэта стала ў 

звычаі, маршалка і таго да канца не абралі. Адно раздаванне 
прайшло паспяхова, і маем нарэшце ўсіх чатырох гетманаў.

Пан Юльян не крыўся са скептычнай ацэнкай ваярскай пры- 
датнасці прэтэндэнтаў, але быў задаволены, што не выскачыць 
на важную пасаду які-небудзь немец. Усяго зараз чакаць можна. 
Самае важнае і прыемнае пан Юльян пакінуў на канец.

- Затое нам, шаноўная пані Ганна, ёсць чым парадавацца. 
Расстараўся я паперу, каб канчаткова адчапіліся ад нашага Ада- 
ма раз і назаўсёды.

Пані Ганна не асмелілася думаць, што за гэтым "нам парада- 
вацца” і "нашага Адама” крыецца нешта яшчэ апроч удзячнасці 
за той памятны выпадак. Здаецца расплаціўся за тое Валадковіч, 
дай Бог, так іншым быць удзячнымі.

- Што вы кажаце! - радасна ўсклікнула яна. - Сапраўды ра- 
дасць дык радасць!

Яшчэ на павятовым пасольскім сойміку Валадковіч запатра- 
баваў абароны нашчадка пасэсыйнай уладальніцы Ганны Бар- 
ташэвіч ад беспадстаўнага пераследу. 3-за бязглуздых абвіна- 
вачанняў малады шляхціц не мае магчымасці ўдзелу ў сесіях. 
Пан Вярыга, абраны дырэктарам сойміку, рашуча падтрымаў 
Валадковіча. У сукурс яму пайшоў і пан маршалак. Паколькі ўсе 
ўжо добра ведалі, як вырашыла справу княгіня, нязгодных не 
магло быць. У інструкцыю паслам, адным з якіх стаў пан Юльян, 
без спрэчак уключылі наказ: спыніць усякі пераслед нязгодных з 
абраннем Аўгуста Трэцяга, калі яны не бароняць сваёй рацыі са 
зброяй у руках. Другім пунктам загадвалася настойваць на спы- 
ненні збройных дзеянняў і перамовах.

- Дзякуй вам, пане Юльяне! - пані Ганна была ўзрушана тым, 
што Валадковіч не паленаваўся дадаць яшчэ нешта дзеля бяс- 
пекі Адама.

- Heтолькі дзеля вас стараюся, - загадкава ўсміхнуўся Валад- 
ковіч. - А дзе ж сам вінавайца закалотаў?

- Паехаўз Маркам азяроды агледзець. Гэтым разам сапраўды 
з гэтым клопатам, каб ведаць колькі жэрдакзімою нарыхгаваць.

- Вось гэта па мойму! - ухвальна ўсклікнуў Валадковіч. - Па 
гаспадарску! Але маю ў такім выпадку яшчэ адну, скажам так,

дыскрэтную размову, калі вы не супраць?
Голас пана Юльяна ізноў загучаў паважна. Пані Ганна заўва- 

жыла гэта і міжволі звязала з папярэдняй заўвагай пра старанне 
не толькі дзеля яе.

- Як жа я магу быць супраць? Мне з вамі кожную справу пры- 
емна разважыць.

-Тады не буду разводзіць цырымоніі. Як вы на тое, калі я 
прапаную вам засылаць да Лужка сватоў? - пан Юльян уважліва 
глянуў на суседку.

“He памылілася, - падумала пані Ганна. - Няўжо так склад- 
ваецца?”

- Але ж там толькі адна паненка на выданні! - засцераглася 
пані Ганна, каб прагнаць рэшткі сумнення.

- Менавіта пра яе і мова! - усміхнуўся пан Юльян. - Дык што 
вы на гэта? Бо пан Адам яшчэ не скончыў з навукамі.

Пані Ганна хвільку памаўчала.
- Бакалаўра то я магу каго іншага пабачыць, а вось праўну- 

камі маімі могуць быць толькі дзеці Адама. Вядома, яму выра- 
шаць канчаткова. Але, гледзячы на яго апошнім часам, думаю 
Акадэмія не пераважыць, - засмяялася пані Ганна.

- Як я зразумеў, вашай згоды яму не цяжка будзе дабіцца, - 
у тон ёй прамовіў пан Юльян. - To не будзем марудзіць. Раз- 
гледзьцеся за кім адпаведным, а я сваю красуню падрыхтую, 
хоць не думаю, што на гэта шмат часу спатрэбіцца 1 - ён весела 
засмяяўся, палічыўшы справу вырашанай.

* * *

Ля рэзідэнцыі князя Міхала Радзівіла ў Варшаве стаяла 
толькі дзве харугвы. Можа кампут, але хутчэй за ўсё ўласныя, 
радзівілаўскія. I даверу ім больш, і выглядаюць самавіта. Калі 
сцісла па традыцыі, то тут павінна было раіцца ад жаўнераў усіх 
узораў зброі.

Маладжавы чалавек, з выгляду спраўны вайсковец, з цяжкас-

цю прабіўся праз натоўп інтэрэсантаў і звярнуўся да ад'ютанта:
- Перадай, вашмосьць, яснавяльможнаму князю, што да яго 

Ламацкі, гэта значыць я, у справах Галса. Запамятаў? Галса! - 
падкрэсліў ён.

- А вашмосьць хто будзеш па вайсковасці?
Ламацкі ўсміхнуўся, думаючы, як хугка новы гетман усталёў- 

вае парадкі ваярскай іерархіі.
- У мінулым - паручнік гусарыі, пазней - павятовы харужы, a 

зусім нядаўна быў камендантам у канфедэрацыі.
Маладзён утаропіўся ў назолу.
-У канфедэрацыі? - перапытаў ён. - I спадзяешся, ваш- 

мосьць, што пан гетман дапусціць цябе да размовы? He бачыш, 
колькі тут народу сабралася? I з якімі барвамі! Яснавяльможны, 
- ад’ютант прыцішыў голас, - загадаў адсюль усе лаўкі прыбраць. 
Аты кажаш, павятовы харужы!

Усё ж нечым Ламацкі хлапцу падабаўся. Можа якраз тым, што 
канфедэрат, учарашні супаратяснавяльможнага, а не бянтэжыц- 
ца, настойвае. А Пацыфікацыйны Сойм ледзь во абвесціў такім 
зухвальцам амністыю.

- Ты, вашмосьць, толькі далажы, - папрасіў Ламацкі. - Прыме 
мяне гетман. Я ж, яктыя там, - дадаў ён ціхенька, кіўнуўшы ў бок 
наведвальнікаў, - булавы не дабіваўся, то мне і лаўку дазволіў 6ы.

-Жартуеш, вашмосьць, - усміхнуўся ад’ютант. - Добра, пас- 
прабую, пачакай.

У чаканні, пакуль яснавяльможны вызваліцца, Ламацкі 
азіраўся па зале. Ані тут, ані раней не заўважыў вартавых пры 
булаве. Можа новаспечаны гетман яшчэ не нацешыўся яе выгля- 
дам і трымае ў сваім пакоі? Гэтулькі часу дабіваўся!

Доўга чакаць не давялося. Нямала здзіўлены ад’ютант кіўнуў 
Ламацкаму заходзіць і, павярнуўшыся да тых з важкімі барвамі, 
абвесціў:

- Ягамосьць па неадкладных справах вайсковасці. Вашмосьці 
разумеюць...

Зразумелі іхмосьці хітры выбег ад’ютанта, ці прынялі без 
скрыпу, Ламацкі не даведаўся.

Павітаўшыся і прысеўшы па запрашэнню князя на ўгульным 
крэсле з разьбянымі парэнчамі-падлакотнікамі, пан Ламацкі аб- 
мяняўся звычаёвымі сказамі пра здароўе і самаадчуванне. Адра- 
зу ж за гэтым пачуў:

- Дык васпан наконт Галса, - князь не хаваўся са сваёй шчырай 
зацікаўленасцю. - Але жто не васпан той Галс? Але хвіліначку, - 
гетман нядбалым рухам далоні затрымаў ад’ютанта. - Даведайся, 
рыбанька, каму гэта стрэліла ў галаву выставіць перад рэзідэн- 
цыяй гетмана толькі дзве харугвы. А дзе ж райтары, драгуны?

Адпусціўшы афіцэра, князь запытальна зірнуў у твар Ламац- 
кага. Відаць было, што спрабуе прыпомніць таго, з кім звязваў 
гэту мянушку, каб параўнаць з чалавекам, што сядзіць перад 
ім. Ламацкі злёгку ўсміхнуўся, падумаўшы, што Радзівіл можа 
палічыць яго за прайдзісвета, які слрабуе падшыцца пад чужое 
імя і патрабаваць ад князя ўдзячнасці. Урэшце амністыя стварае 
гэтаму зручнасці. Даведацца пра той выпадак на Нёмне магло 
шмат людзей, нават выпадкова.

- He, яснавяльможны пане гетман, - ветліва засмяяўся Ла- 
мацкі. - Я толькі яго добры знаёмы і прыяцель. А каб паверылі, 
зірніце на гэты лісцік.

Ламацкі падаў князю перагнуты ўдвая ліст, залеплены васко- 
вай пячаткай з невыразнай выявай. Відавочна пра патаемнасць 
не дбалі.

-Там, яснавяльможны пане, па словах Галса павінна быць не- 
шта, ведамаетолькі вам абодвум.

Радзівіл паспешліва падрэзаў ліст касцяным ножыкам і ўта- 
ропіў нецярплівы погляду паперу. Яго засяроджаны твар распа- 
годзіўся цёплай усмешкай.

- Як у чароўным люстэрку зірнуў на ўласную маладосць. - 
прамовіў да Ламацкага ўзрушана. - Але ў чым жа справа, чаму 
ён сам не мог бы з’явіцца?

Ламацкі каротка, але грунтоўна патлумачыў, што Галс, як і ён 

сам, непакоіцца лёсам удзельнікаў канфедэрацыі.
- Але ж амністыя ахоплівае ўсіх, - заўважыў Радзівіл так, нібы 

амністыя была абвешчана яго стараннямі.
Князь пакладаў на ёй вялікія спадзяванні, значна большыя, 

чым яна таго заслугоўвала. Амністыя даравала канфедэратам 
віну ў разуменні караля і яго атачэння, але, на жаль, яна не магла 
памірыць нязгодных, не стварала грунту згоды.

- Так, яснавяльможны пане. Але ёсць асаблівасці...
- Я даўжнік гэтага чалавека, - князь прыўзняў паперу над ста- 

лом. - Зраблю ўсё, што ён просіць.
-Дзеля гэтага я і з’явіўся, яснавяльможны пане, - кіўнуў 

Ламацкі.
Твар Радзівіла ледзь заўважна пасмутнеў. Відаць ён быў кры- 

ху расчараваны прызямленнем рыцарскага вобразу таварыша 
юнацкіх прыгод і ваяра канфедэрацыі.

- Дык я слухаю! - спаха піўся князь.
Ламацкі выклаў просьбу Галса ўзяць на службу некалькі 

здольных юнакоў. Калі не ў кампут, то ў надворнае войска. Ад 
імя Галса і ўласнага запэўніў князя, што атрымае добры набытак. 
Хлопцы малазямельныя: да вайсковай справы маюць выключ- 
ную адарацыю. Кожнага з іх паслухаць, то ледзь не кармазынавы, 
а распытаеш - другі ці трэці сын. Калі што і атрымае ад бацькі, 
то похвы ад дзедавай шаблі, бо шабля ўжо старэйшаму дадзена, 
некуды хлопцам дзецца.

-Так, - усміхнуўся князь.
Ведаў гэту бяду беззямельнасці. Ведаў і віну ў гэтым ягонага 

роду. Гадаваліся шляхціцы дзеля войнаў. На іх вызначаліся, імі 
багацелі. А як ціха ды мірна, то іншаму няма да чаго сілу і розум 
прыкласці, 6о бацькаву зямлю не раскатаеш як цеста. Падабала- 
ся князю гутарыць з гэтым чалавекам. Прыемна было, што зможа 
лёгка задаволіць яго просьбы.

- А што ж сам Галс? Ці няма ў яго якой асабістай просьбы?
- Ёсць, яснавяльможны пане. He менш асаблівая. На ваш го- 

нар спадзеючыся, просіць скрэсліць з вашага дыярывуша ўсяля- 
кае пра яго ўпамінанне.

-1 гэта ўсё?
Князь быў не столькі ўсцешаны, колькі здзіўлены нязначнас- 

цю просьбаў і пажаданняў. Да таго ж, выкананне іх не каштавала 
ані грошай, ані часу, нават несла пэўную карысць. Заўсёды лепш 
мець пры боку залежных ад цябе людзей і не чужынцаў. Незвы- 
чайнага чалавека паставіў лёс на яго жыццёвым шляху. Ламацкі 
тым часам падаў князю яшчэ адзін аркуш.

- Ці нельга было 6, паколькі пан гетман напэўна яшчэтутза- 
трымаецца, выдаць мне падобнага кшталту ліст да якога старэй- 
шага афіцэра наконттых хлапцоў, калі наша просьба прымаецца.

Князь старанна прачытаў паперу. Ліст быў складзены з ведан- 
нем справы, заставалася толькі дапісаць каму і скласці подпіс. 
Князьузняў вочы на Ламацкага.

- Калі не мы з вамі дапаможам гэтым хлопцам.то хто жтады? 
Ці ж не мы іх уцягнулі ў бойку? - Радзівіл усміхнуўся. - А не, то 
яны нам новую канфедэрацыю зладзяць.

-Так, яснепане! - падхапіў Ламацкі. - Разумна разважылі. 
Менавіта такога і спадзяваліся ад яснавяльможнага пана.

- Слова князя мацней граніту з берагоў Рэйна! - з шырокай 
усмешкай праскандаваў Радзівіл, паказаўшы на галсаў ліст.

Князь не стаў клікаць якога пісарчука. Сам падыйшоў да 
прыгожага сэкрэтэрыка, выбраў пяро, дапісаў зверху прызна- 
чэнне і склаў подпіс. Прыклаў пячатку і патрос над лістом 
пясочніцай.

- Вось, - падаў Ламацкаму. - Знойдзеш, вашмосьць, у Слуцку 
палкоўніка Перахадовіча, ён усё зробіць. Пры нагодзе дадатко- 
ва яму загадаю, - князь чыркнуў на паперцы памятку. - Шкода, 
што так і не сустрэнемся з Галсам.

Голас князя гучаў шчыра.
- Ён лічыць, што так будзе лепш, яснавяльможны пане, - 

адказаў Ламацкі. - Чалавек не збіраўся ваяваць. Хацеў зажыць 

мірна, домам. Злыя людзі змусілі пайсці ўлес. Няхай спраўдзяц- 
ца сёння яго мары.

- Мірна, домам, - задуменна паўтарыў князь. - Што ж можа 
быць лепшае?

Ламацкі ведаў, што і гэта не пустыя словы. Яснавяльможны 
прыкладны сем’янін. Ажаніўся, падпарадкуючыся пачуццю, а не 
разліку. He заўжды так у магнацкіх колах. Ды і княгіня вартая таго.

- Што ж нам з усяго застаецца, калі з папер скрэсліць? - 
князь пытаўся і ў сябе самога і ў Ламацкага.

Абодва разумелі: шмат што трэба скрэсліць і паспрабаваць 
жыць у новых абставінах без лясной ганітвы, без шабельных су- 
тычак, без паказуючага чужынскага пальца.

- Заўсёды з намі памяць, яснепане. А гэта нямала!
-Так, гэта нямала, - пагадзіўся Радзівіл.
10 ліпеня 1736 года князьзапісаўу сваім дыярыюшу: "Спакой 

абвешчаны ў нашай Рэчы Паспалітай.”

ТЛУМАЧЭННІ

Вашмосьць, васпан, васпанна, вашэць, ацан - формы звароту 
ў шляхоцкім асяроддзі Вялікага Княства Літоўскага.

ЛЕВЫ ЗАМАХ

Харужы - службовая асоба. Павятовы харужы - хавальнік павя- 
товага сцягу, вёў улік ваенна-абавязанай шляхты, сачыў за ста- 
нам узбраення і збіраў шляхецкае апалчэнне. Разам з павятовым 
маршалкам перадаваў яго гетманам.

Шэнкель- частка нагі вершніка ад калена да костак. Даць шэн- 
келя - націснуць, кіруючы каня ў патрэбным напрамку.

Ольстра кабур пры сядле для захоўвання пісталета.

Ваявода службовая асоба, кіраўнік адміністрацыі ваяводства, 
сенатар, прызначаўся пажыццёва.

Аліўскі мірны трактат- падпісаны ў 1660 годзе між Рэчай Пас- 
палітай і Швецыяй у кляштары цыстэрсаўу Аліве пад Гданьскам. 
Ім заканчвалася вайна, званая "шведскім патопам”.

Элекцыя- выбар караля польскага і вялікага князя літоўскага 
шляхтай Рэчы Паспалітай на элекцыйным полі шляхам адкры- 
тага галасавання.

Курфюрст (электар) - тытул уладароў нямецкіх княстваў. Элек- 
тарамі зваліся тыя, хто меў права выбіраць цэсара.

Дзяржаўца (добраў) - арандатар маёнтка, фальварка.

Грандмушкецёры - невялікая элітная фармацыя, створаная пад 
непасрэдным патранатам Аўгуста Другога.

Гарда - эфес шаблі, рапіры, шпагі у выглядзе замкнутай абудовы 
ручкі з мэтай забеспячэння рукі ваяра.

Рушанне паспалітае - усеагульная мабілізацыя. Аб’яўлялася ка- 
ралём са згоды шляхты ў выпадках крайняй небяспекі.Галоўна- 
камандуючым паспалітага рушання Вялікага Княства быў кароль 
(як вялікі князь літоўскі).

Кампуговае войска (кампут) - рэгулярнае дзяржаўнае войска.

Попіс - апісанне коннай шляхты, якая з’яўлялася на перапіс 
<< » у поле .

Канфедэрацыя - часовы ваенна-палітычны саюз шляхты.

Булава (каронная, літоўская) - знак гетманскай пасады і сым- 
баль вайсковай улады гетмана (зваліся вялікай і польнай, альбо 
малой, адпаведна пасадзе вялікага ці польнага гетманаў).

Рэгімэнтар(галоўны) - камандзір вайсковай фармацыі, рэгімэн- 
ту. Галоўны рэгімэнтар узначальваў войска Вялікага Княства аль- 
6о Кароны, калі гетман не быў прызначаны Мог прызначацца 
ў выпадку вайны на некалькіх франтах, паколькі гетман не мог 
ахапіць усе войскі сваім кіраўніцтвам.

Сойм - заканадаўчы сход Рэчы Паспалітай. Паслы выбіраліся 
шляхтай на павятовых сойміках.

Прымас - архібіскуп гнезненскі, вярхоўны каталіцкі іерарх Рэчы 
Паспалітай.

Інтэррэкс - кіраўнікдзяржавы падчас безкаралеўя. Годнасць гэта 
належала прымасу. Кіраваў адміністрацыяй і рыхтаваў выбар но- 
вага караля.

Каптуровы суд - часовы надзвычайны суд дзеля ажыццяўлення 
правасуддзя падчас бескаралеўя. Яго рашэнні былі канчатко- 
вымі і не падлягалі апеляцыі.

Канвакацыі - Сойм, які склікаўся прымасам пасля смерці караля 
дзеля мер па забеспячэнні бяспекі дзяржавы на час бескаралеўя 
і падрыхтоўкі абрання новага караля на элекцыйным Сойме.

флемінг Якуб Генрык - саксонскі палітычны дзеяч, давераны 
міністр і фаварыт Аўгуста Другога.

ЛАМАЦКІ

Бандалет - кароткі гладкарульны карабін калібру 18 мм. Ужы- 
ваўся ў войску і для палявання. Меў калёсцавы альбо крамянё- 
вы замок.

Камендант- агульная назва камандзіра.Тытулаванне афіцэра, які 
камандаваў фармацыяй замест яе намінальнага начальніка.

Гайдук - дваровыя людзі, часта ўзброеныя. Выконвалі ролю на- 
глядчыкаў аховы і варты.

Дукт- межавая лінія ўладанняў. Улесе вызначалася расцяробам, 
часта прыдатнымдля праезду.

Драгуны - коннае войска для пешага бою. Коні служылі для хут- 
кага перамяшчэння.

РАДЗІВІЛ

Афіцына - флігель, прыбудова да галоўнага будынку, альбо 
асобны дом паблізу яго.

Ардынацыя - непадзельная і неадчужальная ўласнасць магнац- 
кага роду з зямлёю, лясамі і населенымі пунктамі. Пераходзілі 
па мужчынскай лініі да старэйшага спадчынніка.

Маршалак надворны літоўскі - службовая асоба. Галава дваран 
вялікага князя.

Дваранін - шляхціц пры двары вялікага князя альбо магната.

Паж - малады шляхціц пры асобе караля, князя, буйнога маг- 
ната.

Цэсар - манарх, уладар. Тытул уладара імперыі (тут - Свяшчэн- 
най Рымскай імперыі).

СТУДЫЁЗУС I ПАРУЧНІК

Грэнадзёры - жаўнеры, узброеныя ручнымі гранатамі. Пазней - 
элітныя пяхотныя часткі.

Рыцарскае Кола - сход афіцэраў і таварышаў вайсковай фарма- 
цыі.Таварыш - жаўнер кавалерыі шляхоцкага стану. Пачтовыя і 
чэлядзь не мелі права ўдзелу ў Коле. У пераносным сэнсеўжыва- 
лася як назва соймікаў.

Войска чужаземнага ўзору - наёмная частка войскаў Рэчы 
Паспалітай. Афіцэрамі былі пераважна чужаземцы, шараговымі 
- хто заўгодна. Ствараліся па ўзору замежных, пераважна ня- 
мецкіх, фармацый.

Вялікі гетман - пажыццёвая пасада з функцыямі ваеннага 
міністра. Камандаваўдывізіямі правага крыла. Меў права замеж- 
ных сувязяў, суда, смяротнага пакарання і шмат якіх іншых.

Польны гетман - камандаваў дывізіямі левага крыла, не пад- 
парадкоўваўся вялікаму гетману. Кіраваў войскамі аховы межаў. 
Яго пазіцыя падмацоўвалася яшчэ выкананнем нейкай дзяр- 
жаўнай пасады ўдадатакда гетманства.

Падканцлер Вялікага Княства Літоўскага - прысяжны ўра- 
довец, працаваў у сціслым кантакце з канцлерам, які лічыўся 
вокам, вухам і рукою караля (вялікага князя). Абодва заведвалі 
канцылярыямі (вялікай і малой) без падзелу кампетэнцыі. 
Кіравалі замежнай палітыкай і часткова ўнутранай. Захоўвалі 
дзяржаўныя пячаці.

Імператар - шкаляр, які стараннай вучобай і прыкладнымі па- 
водзінамі меў права да першых месц на лавах Акадэміі і ў пара- 
дах ва ўрачыстыя дні.

Эмулюс - "зайздроснік”, пераможца ў спаборніцтве пары шкаля- 
роў. Меў права сімвалічна караць пераможанага.

фараон - гульня ў карты.

НЯПРОШАНЫЯ ГОСЦІ

Ступа - ход каня крокам, павольна.

Барылка - посуд для вадкіх рэчываў у выглядзе бочачкі з ад- 
тулінай збоку.

Вахмістр - унтэр-афіцэр у кавалерыі.

Панцырны таварыш (петыгорац) - ваяр кавалерыі лягчэй- 
шай за гусарыю. Назва ад панцыра-кальчугі, адметнага срод- 
ка абароны.

Рэдута - касцюмаваная забава, магла ўключаць танцы, гульню ў 
карты, спаборніцтвы ў спрыце і сіле.

Кашталян - прызначаўся пажыццёва і выконваў адміністрацый- 
ныя, вайсковыя і судовыя функцыі. Пазней - ганаровы тытул.

КАРЫСНАСЦЬ СТАСАВАНЫХ НАВУК

Бакалаўр - навуковая ступень і асоба, якая яе атрымала.

Маястат - веліч дзяржавы, манарха.

Gemain (з ням.) - шараговы ваяр.

Кунтуш ■ вопратка ў выглядзе доўгага плашча з праразнымі рука- 
вамі. Шыліся з аксаміту, шоўку. Зімовыя падбіваліся футрам.

ЛЁХ КАНфЕДЭРАТА

Дзядзінец - цэнтральная частка сядзібы, маёнтка, двор у акру- 
жэнні пабудоў.

Люгер - невялікае (да 25 метраў даўжыні), хуткабежнае судна 
з двума, радзей трыма мачтамі з рэйкавымі ветразямі. Радзіма 
іх- Брэтань, затым пашырыліся на ўсю Еўропу. Ужываліся для 
ваенных і гандлёвых мэтаў. Асабліва былі распаўсюджаны ў Ла 
Маншы.

Тэндэр - параўнаўча невялікае судна (не больш 200 тон) з адной 
мачтай з касымі ветразямі. Выкарыстоўваліся на ваенных і ган- 
длёвых флатах.

Румпель - драўляны альбо металічны прэнт, замацаваны за ага- 
ловак рулявога пяра, з дапамогай якога змяняецца палажэнне 
руля.

Райна(рэя, ру) - дрэўца, да якога замацоўваецца верхні пруг 
ветразя, стала замацоўваецца альбо ўзнімаецца на мачце гары- 
зантальна альбо з нахілам.

Ярд - ангельская мера даўжыні, пашыраная на флоце, 0,9144 
метра

Брыфок - прамакутны ветразь. Узнімаецца на пярэдняй мачце з 
дапамогай асобнай райны пры спрыяльным ветры.

Бак - насавая частка палубы, на вялікіх суднах прыўзнятая над 
сярэдняй.

ЛІЦЬВІНСКІЯ ГАЛАСЫ

Маршалак павятовы - службовая асоба. Камандзір павятовага 
войска.

Экзекуцыя - выкананне судовага выраку.

Bona ordinis (соймік) - сход шляхты дзеля вырашэння гаспа- 
дарчых спраў павета.

КАНЕЦ ЛЕВАГА ЗАМАХУ

Арда - значная татарская групоўка для глыбокага рэйду на ва- 
рожую тэрыторыю. Гэта не рэгулярнае войска, а міліцыя, якая 
збіралася час ад часу.

Чамбулы - атрады, якія рассылаліся ардою дзеля рабунку і 
захопу палонных (ясыру). Чамбулы складалі кош, лагер, дзе за- 
хоўвалася здабыча.

Супарат- непрыяцель.

САПРАЎДНЫ РЫЦАР РЭКУЦЬ

Купчая (рас.) - папера, пацвярджэнне гандлёвай аперацыі.

Горнічная (рас.) - пакаёўка.

ШЛЯХ ДАЗАМІРЭННЯ

Камунік - паход кавалерыі без абозу. У татараў разведвальны 
атрад, які не павінен збіраць здабычы.

Буздыган - адзнака палкоўніка. Жазло ў выглядзе тронка з ме- 
талічнымі пёрамі, альбо яблыкам наверсе.

Дэлія - доўгі багата шыты плашч з вялікім, на паўспіны, каўня- 
ром з дарагога футра. Насіўся накінутым на плечы, зашпілены 
на шыі аздобнымі засцежкамі. Рукі пад дэліяй заставаліся сва- 
боднымі.

Адарацыя - пакланенне, абагаўленне (з лац.)

ГАРАДЗЕНСКАЯ БІБЛІЯТЭКА - выдавецкая ініцыятыва, 
заснаваная ў 2006 годзе з мэтай дакументацыі і прасоўвання 
культурнага і гістарычнага даробку гарадзенцаў, а таксама 
папулярызацыі ведаў пра сярэднявечную, навачасную, міжваенную 
і паваенную гісторыю Гародні як істотнага элемента еўрапейскай 
спадчыны. ГАРАДЗЕНСКАЯ БІБЛІЯТЭКА - гэта яшчэ адзін напамін 
гарадзенцам, што лёс горада ў іх руках. Агульнымі намаганнямі 
мы здолеем перанесці ў наступныя стагоддзі непаўторнасць 
гістарычнай Гародні, зберагчы яе ўнікальнасць для нашчадкаў.

Выйшлі з друку:
Юры ГАРДЗЕЕЎ"Магдэбургская Гародня’’
Данута БІЧЭЛЬ“Хадзі на мой голас”
Пётр СЯЎРУК "Небыцця не існуе. Невядомыя старонкі беларускага 
нацыянальнага руху"
Аляксей КАРПЮК “Развітанне з ілюзіямі”
'Зрабаваны народ. Размовы з беларускімі інтэлектуаламі”
Алесь КРАЎЦЭВІЧ "Рыцары і дойліды Гародні”
Сяргей ШАПРАН "Васіль Быкаў. Гісторыя жыцця”Т. 1-2
Гарадзенскі палімпсест 2008
Гарадзенскі палімпсест 2009
Гарадзенскі палімпсест 2010
Апанас ЦЫХУН "...Улюбёны я ў сваю зямлю”
Віктар ШАЛКЕВІЧ “Рэквіем па непатрэбных рэчах”
Дзмітрый ЛЮЦІК "Нёманскі Фронт. 12-25 ліпеня 1944 года. Баі за Гродна ў 
данясеннях, успамінах, статыстыцы”
Аркадзь ЛІЦЬВІН Талс”
Віктар САЗОНАЎ“Маленькія гісторыі з вялікай палітыкі"
Тродназнаўства. Псторыя еўрапейскага горада”
Васіль БЫКАЎ. Тарадзенскі архіў. Невядомыя творы (1957-1972). 
Незавершанае. Нататнікі”
Ларыса ГЕНІЮШ "Лісты з Зэльвы”
Біяграфія гарадзенскіх вуліц. Ад Фартоўда Каложы
Гарадзенскі гадавік-2012

а
ГАРАДЗЕНСКАЯ

БІБЛІЯТЭКА.



ШаноўнАв спаддрства! 
Выданні 

з кніжнае серыі 
Тарадзенская бібліятэка" 

з дасылкаю па ўсёй 
краіне і далей - 
замаўляйце праз 

інтэрнэт-краму

+375-29-707-79-89 MTS, +375-44-762-78 80 Velcom; +375-25-618-85-35 life ) 
www Prastora by e-mail: beltonmedia@gmail.com skype prastora

Тут вас чакае вялікі 
выбар беларускамоўнае 

літаратуры, аўдыё, 
відэа і сувеніраў.

Пашырайма беларускую 
Прастору разам!

mailto:beltonmedia@gmail.com

